
Jesucristod̶eed̶ebena nabẽrarãLucas 3:23-3811 Nau karta Jesucristo ʉ̃rʉbena. Jesucristo dachi nabẽrarã Abrahamd̶ebena maud̶e dachi
         rey Israeld̶ebena David naka neesii.-2 Abraham Isaac akõre basii.Isaac Jacob akõre basii.Jacob Judá akõre basii maud̶e chi ãbarãd̶e.3 Judá Fares akõre basii maud̶e Zarad̶e. Ãchi nawe Tamar basii.Fares Esrom akõre basii.Esrom Aram akõre basii.4 Aram Aminadab akõre basii.Aminadab Naasón akõre basii.Naasón Salmón akõre basii.5 Salmón Booz akõre basii maud̶e Rahab Booz nawe basii.Booz Obed akõre basii maud̶e Rut Obed nawe basii.Obed Isaí akõre basii.6 Isaí Israeld̶ebena Rey David akõre basii.Rey David Salomón akõre basii maud̶e Urías wẽra Salomón nawe basii.-7 Salomón Roboam akõre basii.Roboam Abías akõre basii.Abías Asá akõre basii.8 Asá Josafat akõre basii.Josafat Joram akõre basii.Joram Uzías akõre basii.9 Uzías Jotam akõre basii.Jotam Acaz akõre basii.Acaz Ezequías akõre basii.10 Ezequías Manasés akõre basii.Manasés Amón akõre basii.Amón Josías akõre basii.11 Josías Jeconías akõre basii maud̶e ichi ãbarã akõre. Maarã panabachid̶au Babilonia
         puuru bid̶arãba israeld̶ebenarã poyaasid̶aud̶e maud̶e ãchi druad̶aa adoesid̶aud̶e.-12 Maarã Babilonia puurud̶aa wãped̶aad̶akare,Jeconías Salatiel akõre basii.Salatiel Zorobabel akõre basii.13 Zorobabel Abiud akõre basii.Abiud Eliaquim akõre basii.Eliaquim Azor akõre basii.14 Azor Sadoc akõre basii.Sadoc Aquim akõre basii.Aquim Eliud akõre basii.15 Eliud Eleazar akõre basii.Eleazar Matán akõre basii.Matán Jacob akõre basii.16 Jacob José akõre basii.José María kima basii.María Jesús nawe basii. Ara mau Jesús Dachi Akõreba Dachi Karibabarii deai jarad̶a
         abadau.17 Abrahamd̶eed̶ebena imiped̶aad̶arã 14 panasid̶au Rey David chi naweba adauruud̶aa.
         Davidd̶ebena imiped̶aad̶arã 14 panasid̶au israeld̶ebenarã Babilonia puurud̶aa adoesid̶aud̶aa.
         Maud̶e mamauba 14 panasid̶au Jesucristo chi naweba adauruud̶aa.Jesucristo chi naweba adaud̶aLucas 2:1-718 Jesucristo chi naweba adaud̶a naka b̶uasii: chi nawe María bed̶ea dea b̶uasii José
         ome miakãid̶ayu. Maamina José ome ãbua b̶eei naed̶e, Dachi Akõre Jauriba María warr
         baraabisii. 19 Chi kima José mukĩra jipa nibasiid̶eeba, María chũpea b̶ʉi basii jomaurã daad̶e kachirua
         berread̶amaaba. 20 Maka kʉ̃risia b̶uud̶e Dachi Mechiud̶e ángel kamokaraad̶e Josemaa neeped̶a naka jarasii:
         «José, rey Davidd̶ebena need̶a, María warr adaui wapearã́se, mau wẽra warr baraasiid̶eeba
         Dachi Akõre Jaurid̶eeba. 21 Mariaba warr ab̶a adaui. Mau warrba ichi puuru ãchi kachiruad̶ebena karibakuai. Maud̶eeba
         mau trʉ̃ Jesús b̶use».22 Mau joma makasii Dachi Mechiuba naa jarad̶a kĩra. Ichi baita berreabariiba naka jara
         b̶uasii:23 «Wẽra mukĩra adua nii warr baraai maabae warr ab̶a adaui.Ẽbẽrarãba chi warr Emanuel trʉ̃ad̶ai».-(Mau trʉ̃ jara b̶uu «Dachi Akõre dachi baara b̶uu»).24 Maud̶e José kamokaraa b̶uad̶a ʉ̃rʉmaped̶a Dachi Mechiud̶e angelba jarad̶a kĩra wausii.
         Maka María warr adausii. 25 Maamina mau wẽra ome kãi b̶eebasii chi warr imina adauruud̶aa.+ Chi warr adaud̶akare Joseba chi trʉ̃ Jesús b̶usii.
         
            
               	1:1 Génesis 12:1-3; 2 Samuel 7:16.

               	1:6 2 Samuel 12:24.

               	1:11 2 Reyes 24:8-16.

               	1:23 Isaías 7:14.

               	Warr imina. Griego bed̶ead̶e chi b̶ee kartad̶e mau wãꞌãe.

Kuitaa jarabadaurãba Jesús ichiad̶e neeped̶aad̶a21 Belén puurud̶e Judea druad̶e chi naweba Jesús adausiid̶e Herodes chi Mechiu abadau
         chi rey basii.+ Mau ewarid̶e Jerusalén puurud̶e neesid̶au chi nuree ẽbẽrarã ʉmada neebariare. Maarã
         ẽbẽrarãba kuitaabachid̶au chi pusterrea kawa ichiaduud̶e. 2 Maud̶e ãchiba id̶isid̶au:—Nau druad̶e judiorã rey bai b̶uu chi wãwa adausii. Mau ¿sama b̶uma? Daiba ʉmada neebariare
         pusterrea ichid̶ebena unusid̶au.- Maud̶eeba dai neesid̶au ichimaa biꞌia berread̶ayua.3 Herodesba mau bed̶ea ũrisiid̶e kĩra kachiruasii, ichíturu judiorã rey basiid̶eeba.
         Herodesba kãare waui adua panuud̶eeba, Jerusalend̶ebenarã joma kĩra kachirua paneesid̶au.
         4 Maud̶e Herodesba joma paare mechiurã maud̶e Moisesba b̶ʉd̶a jaradeabadaurã iubiaped̶a
         id̶ikuasii:—Dachi Akõreba Dachi Karibabarii deai jara b̶uad̶a ¿samaburu chi wãwa adaui b̶uma?+5 Ãchiba panausid̶au:—Belén puuru nau Judea druad̶e chi wãwa adaui b̶uu. Mau ʉ̃rʉbena Dachi Akõre baita
         berreabariiba naka jarasii:6 Belén puuru chi aude kaebeuwãema chi Judead̶ebena puuru audeara.Mau puurud̶ebena chi jaradea ua b̶uabarii ab̶a neei.Mau jaradea ua b̶uabariiba mʉ puuru Israel nu uru b̶uai.-7 Maabae Herodesba pusterrearã kuitaabadaurã mirubia iukuasii. Ãchimaa id̶isii chi pusterrea
         sakaed̶e unusid̶au chi wãwa adaud̶a ewari kuitaad̶ai baita. Maud̶e chi ewari jarasid̶au.
         8 Ãchi Belend̶aa bʉikasiid̶e Herodesba jarasii:—Aria baaduud̶e chi warr ʉ̃rʉbena biꞌia id̶ísturu. Unuuduubʉrã, mʉʉmaa jarad̶e nésturu
         mʉa bid̶a ichimaa biꞌia berread̶e wãi baita.9-10 Herodesba maka jarasiid̶e ãchi wãsid̶au. Maabae chi pusterrea ʉmada neebariare unu
         panad̶a waya unusid̶au. Unusid̶aud̶e ãrea kĩrajʉʉsid̶au. Chi pusterrea ãchi naa kãribasii
         maabae apii nub̶eesii chi wãwa b̶uu kĩrapeta. 11 Ded̶e ed̶a wãsid̶aud̶e chi wãwa chi nawe María ome b̶uu unusid̶au. Ara makʉd̶e õdarrd̶eeba
         kopaneesid̶au maabae chi warr chekemaa biꞌia berreasid̶au. Maabae ãchicha ãchi ne
         pebadau ewad̶aped̶a chi wãwamaa nee, ne tuwaa maud̶e kera mirra deasid̶au. 12 Mau maad̶akare Dachi Akõreba kamokaraad̶e jarasii Herodesmaa wãd̶aabai. Maud̶eeba
         o ãyare wãsid̶au ãchi druad̶aa.Egipto druad̶aa miru wãped̶aad̶a13 Ãchi wãsid̶aud̶e, Dachi Mechiud̶e ángel kamokaraad̶e neeped̶a Josemaa jarasii:—Herodesba bichi wãwa jʉrʉ b̶uu beai baita. Jiraduped̶a bichi wãwa maud̶e chi nawe
         baara Egipto druad̶aa miru wã́sturu. Aria b̶eese ab̶a mʉʉba jaraaruud̶aa.14 Ara makʉd̶e José jiraduped̶a, María maud̶e chi warr baara ẽsabud̶e Egiptod̶aa wãsid̶au.
         15 Ãchi aria paneesid̶au ab̶a Herodes biuruud̶aa. Joma makasii Dachi Mechiuba jarad̶a
         kĩra. Ichi baita berreabariiba naka jarasii: «Mʉʉba mʉ warr iusii Egipto druad̶ebena
         neemera».-Herodesba Belend̶ebena warrarã kenabiad̶a16 Herodesba kuitaasii pusterrea kuitaa jarabadaurãba ichi setaa kũruasid̶au. Maabae
         ãrea kĩruped̶a Belend̶ebena warrarã año ome baidia nuree joma kenabiasii. Ara kaitabena
         sid̶a kenabiasii. Maka wausii pusterrea kuitaa jarabadaurãba pusterrea unuped̶aad̶a
         ewari ichimaa jaraped̶aad̶ad̶eeba. 17 Maka joma biꞌiwãe panasid̶au Dachi Akõre baita berreabarii Jeremiasba jarad̶a kĩra.
         Naka jarasii:18 «Ramá puurud̶e ũrisid̶au kĩrud̶eeba kĩra nomaa jẽa b̶uu maud̶e jirukaraa jẽa b̶uu.Raquel ichi warrarã kakua maka jẽa b̶uasii.Ichiba kʉ̃ria ʉratʉd̶ai kʉ̃riabasii ichi warrarãswãe b̶eesiid̶eeba».-José Egipto druad̶ebena waya need̶a19 Herodes biud̶akare José wabid̶a Egiptod̶e b̶uasii. Maud̶e Dachi Mechiud̶e ángel ichimaa
         kamokaraad̶e unubisii. 20 Mauba maka jarasii:—Bichi warr bead̶ai kʉ̃ria panad̶a biusid̶au. Maud̶eeba jiraduped̶a chi warr, chi
         nawe baara waya Israeld̶aa adoese.21 Ara makʉd̶e José jiraduped̶a ichi warr chi nawe baara Israeld̶aa adoesii. 22 Maamina Joseba kuitaasii Arquelaoba ichi akõre Herodesba jaradea ua b̶uai bad̶amaarã
         Arquelaóturu jaradea ua b̶uabarii b̶eed̶a. Maud̶eeba araa wãi wapeasii. Maamina Dachi
         Akõreba ichimaa kamokaraad̶eeba jarad̶ad̶eeba Galilea druad̶aa wãsii. 23 Aria baaruud̶e Nazaret puurud̶e b̶uad̶e wãsii. Joma makasii Dachi Akõre baita berreabadaurã
         jaraped̶aad̶a kĩra: “Ichi Nazaretd̶ebena ad̶ai”.+
            
               	Mau Herodes «chi Mechiu» abachid̶au. Ichi ab̶aburu Mateo 2:1-22d̶e maud̶e Lucas 1:5d̶e unu panuu. Waabenarã ua b̶uabadaurã Herodes abadau ichid̶eeba neesid̶au.

               	2:2 Números 24:17.

               	Dachi Akõreba Dachi Karibabarii deai jara b̶uad̶a. Mau griego bed̶ead̶e naka b̶ʉ kub̶uu: Cristo. Mau chi trʉ̃wãe. Arameo bed̶ead̶e naka b̶ʉ kub̶uu: Mesías.

               	2:6 Miqueas 5:2.

               	2:15 Oseas 11:1.

               	2:18 Jeremías 31:15.

               	Ichi Nazaretd̶ebena ad̶ai. Nazaret trʉ̃ hebreo bed̶ead̶e naka b̶ʉ kub̶uu: Nezer. Mau bed̶ea jara b̶uu «bakuru tukud̶a». Isaías 4:2-6; 11:1-5; Jeremías 23:5-6; 33:14-18; Zacarías 3:8-10; 6:9-13.

Juan chi Boro Eabarii ʉ̃rʉbena b̶ʉd̶aMarcos 1:1-8; Lucas 3:1-9,15-17; Juan 1:19-2831 Mau maad̶akare Juan chi Boro Eabarii Judea drua sirua wãꞌãe b̶uud̶e jaradea kob̶eesii.
         2 Juanba naka jarabachii: «Bajãad̶e B̶uu neeruu ichid̶irã ichi juad̶e ua b̶uai baita.- Maud̶eeba machiba kachirua waubadau ida b̶ud̶aped̶a ichimaa wã́sturu».3 Mau Juan ʉ̃rʉbena Dachi Akõre baita berreabarii Isaiasba jarasii:«Ẽbẽra drua sirua wãꞌãe b̶uud̶e jĩwa berrea b̶uu:“O jarésturu Dachi Mechiu biꞌia neemera. O ichi baita jipa wirua wáusturu”».-4 Juanba paru camello kara waud̶a jʉ̃bachii. Kʉrrd̶e ãnimara e waud̶a jʉ̃bachii.+ Sisi kobachii maud̶e moded̶ebena nidurr kũab̶ari b̶aa dobachii. 5 Ẽbẽrarã Jerusalend̶ebenarã, joma Judea druad̶ebenarã maud̶e joma Jordán do kaita panad̶a
         Juanmaa wãbachid̶au. 6 Ãchiba kachirua wauped̶aad̶a ichi daad̶e jarabachid̶au. Maabae Juanba ãchi Jordán
         dod̶e boro eakuabachii. 7 Maka b̶uud̶e waabenarã Moisesba b̶ʉd̶a jaradeabadau neesid̶au Juanba boro eamera.
         Waabenarã fariseorã basii; waabenarã saduceorã basii. Maamina Juanba ãchi unuuruud̶e
         jarasii:«Ẽbẽrarã dama kĩra nuree, ¿kaiba jarasma machi Dachi Akõre kĩruuruud̶e poyaa mirud̶ayu?
         8 Machiba wau panuud̶eeba unubísturu biawãra machi kachirua ida b̶ud̶aped̶a, Dachi Akõremaa
         neeped̶aad̶a. 9 Kʉ̃risiarã́sturu Abrahamd̶ebena imiped̶aad̶ad̶eeba Dachi Akõreba kastikaabai. Mʉʉba
         machimaa jaraaruu: “Dachi Akõreba kʉ̃riaibʉrã, cha b̶ee mo Abrahamd̶ebena imiped̶aad̶arã
         babiakuai”. 10 Dachi Akõreba chaara uru b̶uu bakuru tutai baita. Joma bakuru bia chaud̶akau tukuaped̶a
         tʉbʉd̶e jirakuai.+11 »Mʉʉba baniaba machi boro ea b̶uu waabenarãmaa unubiad̶amera chi kachirua waud̶ai
         ida b̶uped̶aad̶a. Maamina mʉare ab̶a neei chi mʉ aude mechiu nii. Maud̶eeba ichiba
         jʉ̃rʉd̶e jʉ̃barii poyaa enai b̶uuwãe. Ichiba Dachi Akõre Jauri deai.+ Maamina ijãad̶awẽebʉrã kastikakuai.+12 Ichi juad̶e uru b̶uuba chi trigo ʉtaa jirakuabarii chi jãra ãyaa jãripuabii baita.
         Maabae chi trigo taa jãripuaped̶aad̶a chi pebariimarẽ pe nub̶ui maamina chi jãra tʉbʉchia
         kiikaud̶e baai».Juanba Jesús boro ead̶aMarcos 1:9-11; Lucas 3:21-2213 Mau ewarid̶e Jesús Galilea druad̶ebena Jordán dod̶aa neesii Juanba ichi boro eamera.
         14 Maamina Juanba Jesús boro eamaaba jarasii:—Bichiaburu mʉ boro eai b̶uu. ¿Sakãe mʉʉmaa neeruma?15 Maud̶e Jesusba panausii:—Anakʉd̶e bichiba wau b̶uu kĩra wause. Bibuara b̶uu waud̶ai joma Dachi Akõreba waubi
         b̶uu kĩra.Maabae Juanba ijãasii. 16 Jesús boro ead̶akare doed̶abena wãaruud̶e bajãa ewa wãsii. Maud̶e Dachi Akõre Jauri
         paloma kĩra ichi ʉ̃rʉ neeruu unusii. 17 Bajãad̶ebena mimi ab̶a ũrisid̶au. Naka jarasii: «Nau chi mʉʉba kʉ̃ria inii. Mʉ ichi
         kakua ãrea kĩrajʉʉ b̶uu».-
            
               	3:2 Daniel 2:44.

               	3:3 Isaías 40:3.

               	Juan chi Boro Eabariiba paru jʉ̃bachii nabẽraed̶e Dachi Akõre baita berreabarii Eliasba
                     jʉ̃bachii kĩra.

               	Ara mau kĩra Dachi Akõreba chi kachirua waubadaurã kastikakuai.

               	Dachi Akõre Jauri deai. Griego bed̶ead̶e naka b̶ʉ kub̶uu: Dachi Akõre Jauriba boro eai.

               	Kastikakuai. Griego bed̶ead̶e naka b̶ʉ kub̶uu: Aokooruuba boro eai.

               	3:17 Isaías 42:1-4.

Jʉbawãe niiba Jesús kachiruad̶e b̶aebii chaa b̶uad̶aMarcos 1:12-13; Lucas 4:1-1341 Maad̶akare Dachi Akõre Jauriba Jesús drua sirua wãꞌãe b̶uud̶aa adoesii. Jʉbawãe niiba
         b̶aebii chaa b̶uasii ichi kachiruad̶e b̶aemera. 2 Jesús kowẽa b̶uasiid̶eeba 40 ewari maud̶e ẽsabud̶e, jarrbisia b̶uasii. 3 Maka b̶uud̶e chi jʉbawãe nii neesii. Maabae ichiba jarasii:—Bichi biawãra Dachi Akõre Warrbʉrã, naarã moomaa jarase pan bamera.4 Maamina Jesusba panausii:—Dachi Akõre bed̶ead̶e naka b̶ʉ kub̶uu: “Ko b̶uud̶éburu ẽbẽra chokae b̶uabai b̶uu,
         mau kãyabãra joma Dachi Akõreba jara b̶uu ijãa b̶uud̶eeba chokae nibai”.-5 Maad̶akare chi jʉbawãe niiba Jesús Jerusalend̶aa adoesii, Dachi Akõre puurud̶aa. Aria
         Dachi Akõre de mechiu ʉtʉd̶aa adoesii. 6 Maabae chi jʉbawãe niiba jarasii:—Bichi biawãra Dachi Akõre Warrbʉrã, namauba ed̶aa jĩidruse. Dachi Akõre bed̶ead̶e
         naka b̶ʉ kub̶uu:Dachi Akõreba ichi angelerã bʉikai bichi karibad̶amera.Bichi ãchi juad̶e adaud̶ai bichi jʉ̃rʉ moomaa drʉbiimaaba.-7 Maud̶e Jesusba jʉbawãe niimaa panausii:—Dachi Akõre bed̶ead̶e jara b̶uu: “Ne barikia waurã́se Dachi Mechiuba bichi karibai
         kuitaa”.-8 Maad̶akare chi jʉbawãe niiba Jesús ea ʉtʉd̶aa adoesii. Aria nau druad̶e b̶ee puururã
         joma unubisii maud̶e puurucha ne bia b̶ee unubisii. 9 Maabae chi jʉbawãe niiba jarasii:—Bichi mʉ daad̶e õdarrd̶e kob̶eeped̶a mʉʉmaa biꞌia berrea b̶eeruubʉrã, nau joma mʉʉba
         bichimaa deai bichi juad̶e uru b̶uamera.10 Maud̶e Jesusba jʉbawãe niimaa jarasii:—Satanás, namabena wãse, Dachi Akõre bed̶ead̶e naka b̶ʉ kub̶uud̶eeba: “Bichiba Dachi
         Mechiu, Dachi Akõréturu ãrea kʉ̃riáse. Ab̶a ichíturu ijãa b̶uase”.-11 Maabae chi jʉbawãe nii Jesús jãkaabena wãsii. Maud̶e Dachi Akõre ángel bajãad̶ebenarã
         Jesusmaa need̶aped̶a ichi kobisid̶au.Jesusba jaradea kob̶eed̶aMarcos 1:14-15; Lucas 4:14-1512 Juan chi Boro Eabarii jʉ̃a uru panuu ũrisiid̶e Jesús Galilea druad̶aa waya wãsii.
         13 Maamina Nazaret puurud̶e b̶eebasii, Capernaum puurud̶éburu b̶uad̶e wãsii. Mau puuru
         mar iikaa b̶uu. Neftalid̶ebena neeped̶aad̶a Israel druad̶e b̶uu maud̶e Zabulond̶ebena
         neeped̶aad̶a drua kaita b̶uu. 14 Makasii Dachi Akõre baita berreabarii Isaiasba jarad̶a kĩra. Naka b̶ʉsii:15 «Chi Zabulón maud̶e Neftalí druad̶e b̶eerã, judiowãerã Galilead̶e b̶eerã,mard̶aa wãbadau o kaita b̶eerã, Jordán do kĩare nureerã:16 Machi pãriud̶e duanasid̶au Dachi Akõre adua panad̶ad̶eeba.Maamina id̶i ʉ̃d̶aad̶e panuu Dachi Akõre ʉ̃rʉbena kuitaa panuud̶eeba.Machi chokae panumina biud̶a kĩra duanabachid̶au.Maamina id̶i ʉmada ʉ̃d̶aa neeruu kĩra Dachi Akõre biawãra ichi ʉ̃rʉbena machimaa kuitaabia
         b̶uu».-17 Mau ewari tõpe Jesusba naka jara nibasii: «Bajãad̶e B̶uu neeruu ichid̶irã ichi juad̶e
         ua b̶uai baita.- Maud̶eeba machiba kachirua waubadau ida b̶ud̶aped̶a ichimaa nésturu».Jesusba b̶eda jidaubadaurã iud̶aMarcos 1:16-20; Lucas 5:1-1118 Jesús Galilea mar iikaa niid̶e mukĩra ome unusii. Ab̶a Simón basii, Pedro abadau.
         Chi ab̶abena chi ãba Andrés basii. Mau ẽbẽrarã b̶eda jidaubadaurã basiid̶eeba, mard̶e
         b̶ata nibasid̶au. 19 Jesusba ãchimaa jarasii:—Mʉ baara wã́duru. Machiba b̶eda jidaubadau kĩra mʉʉba machimaa jaradeai ẽbẽrarã mʉʉmaa
         eneed̶amera.20 Ara makʉd̶e ãchi ãtarraya ida b̶ud̶aped̶a Jesús baara wãsid̶au. 21 Mau naabe wãaruud̶e Jesusba maucha mukĩra ome unusii. Ab̶a Zebedeo warr Santiago basii.
         Maucha ab̶a chi ãba Juan basii. Maarã jãbad̶e chi akõre baara chi ãtarraya kõad̶a
         jʉ̃ʉkamaa panasid̶au. Maabae Jesusba ãchi iusii ichi ome wãd̶amera. 22 Ara makʉd̶e ãchi jãba maud̶e chi akõre b̶ʉid̶aped̶a Jesús baara wãsid̶au.Jesús Galilea druad̶e nibad̶aLucas 6:17-1923 Jesús joma Galilea druad̶e nibasii. Judiorã araa ãbua imibadau decha jaradeabachii
         Bajãad̶e B̶uu neeruu ichid̶irã ichi juad̶e ua b̶uai ʉ̃rʉbena. Mau bed̶ea bia jaradead̶e
         wãaruucha joma ẽpermo nuree aribiabiabachii. 24 Maud̶eeba ichi joma Siria druad̶ebenarãba trʉ̃ poasid̶au. Maud̶eeba ẽbẽrarãba joma
         barikiu ẽpermo nureerã eneebachid̶au, kakua puꞌua nuree, jai kachirua bara nuree,
         kakua wawaaduuba biꞌiwãe nuree maud̶e b̶akara suriidu nuree ichimaa eneebachid̶au.
         Jesusba ãchi joma aribiabibachii. 25 Ãrea Galilead̶ebenarã, Decápolis druad̶ebenarã, Jerusalend̶ebenarã, Judead̶ebenarã
         maud̶e Jordán do kĩaraabenarã Jesús baara wãsid̶au.
         
            
               	4:4 Deuteronomio 8:3.

               	4:6 Salmos 91:11,12.

               	4:7 Deuteronomio 6:16.

               	4:10 Deuteronomio 6:13.

               	4:16 Isaías 9:1-2.

               	4:17 Daniel 2:44.

Jesusba dachi biꞌia panad̶ai jarad̶aLucas 6:20-2351 Ẽbẽrarã ãrea unusiid̶e Jesús ead̶e ʉtaa wãped̶a akʉ b̶eesii. Maud̶e ichi baara nibabadaurã
         ichimaa neesid̶au. 2 Maabae Jesusba naka jaradeadakasii:3 «Biꞌia panuu machi chi miichuburi nuree unubadau, Bajãad̶e B̶uuba machi ichi juad̶e
         ua b̶uud̶eeba.4 Biꞌia panuu machi kĩra nomaa nuree, Dachi Akõreba mau kĩra nomaa wãꞌaebiid̶eeba.5 Biꞌia panuu machi chi mechiu nuread̶ai baita jʉrʉd̶awẽa nuree, Dachi Akõreba machimaa
         nau iujãa joma deaid̶eeba.6 Biꞌia panuu chi sõd̶eeba jipa wau kʉ̃riabadau, machiba kʉ̃ria b̶ee Dachi Akõreba deaid̶eeba.7 Biꞌia panuu chi waabenarã kĩra chuburiabadau, Dachi Akõreba machi kĩra chuburiaid̶eeba.8 Biꞌia panuu sõd̶eeba Dachi Akõre báitaburu nuree, Dachi Akõre unud̶aid̶eeba.9 Biꞌia panuu jomaurã ome biꞌia kʉ̃riabadau maud̶e mau baita waubadau, Dachi Akõre warrarã
         ad̶aid̶eeba.10 Biꞌia panuu chi jipa nuree kakua waabenarãba biꞌiwãe paneebiabadau, Bajãad̶e B̶uuba
         ichid̶irã ichi juad̶e ua b̶uud̶eeba.11 Machi mʉ kakua ẽbẽrarãba kachirua jaraaduubʉrã, kachirua wauduubʉrã maud̶e machi ʉ̃rʉbena
         setaa barikiu kachirua jaraaruud̶e, biꞌia panuu.12 Ãrea kĩrajʉʉ panésturu, machiba ne bia ãrea bajãad̶e uru panad̶aid̶eeba.Ara mau kĩra nabẽraed̶e ewarid̶e bid̶a Dachi Akõre baita berreabadaurã ara mau kĩra
         wãraasid̶au biꞌiwãe paneebiad̶ai baita.Tã maud̶e ʉ̃d̶aaMarcos 9:49-50; Lucas 14:34-3513 »Machi nau iujãad̶e tã kĩra nuree.+ Maamina chi kuyaa wãꞌãeruubʉrã ¿saka waya kuyaa b̶eeima? Biꞌiwãe b̶eei. Bibuara b̶uu
         od̶e jiratad̶ai ẽbẽrarãba biraduad̶amera. 14 Machi ʉ̃d̶aa kĩra nuree, nau iujãad̶e nureeba machi tãed̶eeba Dachi Akõre unubadaud̶eeba.
         Puuru ead̶e kub̶uu ¿saka merad̶aima? 15 Maud̶e ʉ̃d̶aa koabarii koad̶akau cajón ekare mera nub̶ud̶ai baita. Mau kãyabãra koaduud̶e,
         ne kaebea ʉ̃rʉ ʉtʉ nub̶ud̶ai joma deed̶a panuurãba chi ʉ̃d̶aa unud̶amera. 16 Ara mau kĩra ẽbẽrarã daad̶e biꞌia wáusturu ãchiba Dachi Akõre bajãad̶e b̶uumaa biꞌia
         berread̶amera.Jesusba jaradead̶a Moisesba b̶ʉd̶a ʉ̃rʉbena17 »Kʉ̃risiarã́sturu mʉ neesii Moisesba b̶ʉd̶a maebʉrã Dachi Akõre baita berreabadaurãba
         b̶ʉped̶aad̶a ida b̶ui baita. Mʉ mau kakua neebasii. Mau kãyabãra neesii ãchiba jara
         panuu joma biawãra waui baita. 18 Mʉʉba biawãra jaraaruu: Bajãa maud̶e nau iujãa b̶uud̶eed̶e, ab̶au bid̶a letra ab̶a
         bid̶a ãyaa adaud̶aabai chi b̶ʉ kub̶uud̶ebena, ab̶a Moisesba b̶ʉd̶ad̶e jara b̶uu joma
         makaaruud̶aa.+19 Maud̶eeba ẽbẽra ab̶aba Dachi Akõreba waubi b̶uu bed̶ead̶ebena jara b̶uu kĩra wauwẽebʉrã,
         b̶aꞌãra wau b̶umina; maebʉrã waabenarãmaa maka jaradearuubʉrã mau bed̶ea ũribiabayua,
         mau ẽbẽra waabenarã audeara kaebeu b̶uai, Bajãad̶e B̶uuba ichid̶irã ichi juad̶e ua
         b̶uu tãed̶e. Mau ãyaa ẽbẽra ab̶aba wauruud̶e mau bed̶ea jarad̶ad̶e jara b̶uu kĩra
         maud̶e waabenarãmaa jaradearuud̶e maarã bid̶a waud̶amera, mau waabenarã audeara Bajãad̶e
         B̶uuba ichid̶irã ichi juad̶e ua b̶uu mechiu b̶uai. 20 Mʉʉba biawãra jaraaruu: Moisesba b̶ʉd̶a jaradeabadaurãba wau panuu kãyabãra maud̶e
         fariseorãba wau panuu kãyabãra machiba jipa waud̶aabasiibʉrã, Bajãad̶e B̶uuba machi
         ichi juad̶e ua b̶uabai.Jesusba kĩrubi ʉ̃rʉbena jaradead̶aLucas 12:57-5921 »Machiba ũri panuu chi machi nabẽraed̶ebenarãmaa naka jarabachid̶au: “Mia bearã́se”.- Maud̶e “Mia bearuubʉrã machi jaradea ua b̶uabadaurãba kastikad̶ai”.-22 Maamina mʉʉba jaraaruu: barikiu waabena ome kĩruuruubʉrã Dachi Akõreba kastikai. Barikiuba
         waabenamaa sũreena aaruubʉrã machi jaradea ua b̶uabadaurãba kastikad̶ai.+ Maud̶e barikiuba waabenamaa kachirua jaraaruubʉrã, Dachi Akõreba tʉbʉchia aoko kub̶uu
         kiikaud̶aa wãbii.23 »Maud̶eeba bichi ãba bichi ome kĩru b̶uu kĩrabaaruubʉrã, bichiba ãnimara Dachi Akõre
         baita baa deabadaumaa wãaruubʉrã baa dearã́se. 24 Mau kãyabãra chi ne baa deabadau kaita kub̶uped̶a bichi ãba ome biꞌia berread̶e wãse,
         kĩrabiad̶ai baita. Maabáeburu waya neeped̶a bichi ãnimara Dachi Akõre baita baa dease.25 »Bichiba waud̶a kakua bichi chi kĩramaabariiba chi juezmaa adoeruubʉrã, wabid̶a od̶e
         wãaruud̶e biꞌia berreáse ichi ome biꞌia paneed̶ai baita. Maka wauwẽebʉrã, ichiba juez
         juad̶e b̶ui. Maabae chi juezba chi nubariimaa jarai chi jʉ̃abadaud̶e jʉ̃a b̶umera.
         26 Mʉʉba biawãra jaraaruu: bichi jãmabena wãabai ab̶a bichiba deai b̶uu chi nejarra joma
         dearuud̶aa.Junebena kima ome kãi b̶eei ʉ̃rʉbena jaradead̶a27 »Machiba ũri panuu naka jarabadau: “Junebena miakãid̶a ome kãi b̶eed̶aabai”.-28 Maamina mʉʉba machimaa jaraaruu: mukĩra ab̶aba wẽra ichiaped̶a kʉ̃riaibʉrã ab̶aed̶e
         mau wẽra ome ichi sõd̶e kachirua wausii.29 »Maud̶eeba bichi dau jua biarebenaba bichimaa kachirua waubiiruubʉrã, chi dau ẽetaped̶a
         jiratase, mau kachirua waurãamera. Bichi kakuad̶ebena ab̶a wãꞌãerumina ewaricha Dachi
         Akõre ome b̶uai. Mau bibuara b̶uu Dachi Akõreba joma bichi kakua tʉbʉchia aoko kub̶uu
         kiikaud̶e jiratai bad̶amaarã. 30 Maud̶e bichi jua biarebenaba bichimaa kachirua waubiiruubʉrã, bichi jua b̶ʉatutaped̶a
         jiratase mau kachirua waurãamera. Bichi kakuad̶ebena ab̶a wãꞌãerumina ewaricha Dachi
         Akõre ome b̶uai. Mau bibuara b̶uu Dachi Akõreba joma bichi kakua tʉbʉchia aoko kub̶uu
         kiikaud̶e jiratai bad̶amaarã.Jesusba jaradead̶a wẽra amaa ʉ̃rʉbenaMateo 19:9; Marcos 10:11-12; Lucas 16:1831 »Maud̶e naka jarabadau: “Barikiuba ichi wẽra amaaruubʉrã, chi wẽramaa amaai baita
         karta deai b̶uu”.-32 Maamina mʉʉba jaraaruu: Barikiuba ichi wẽra junebena ome kãi b̶eewẽa b̶uu amaaruubʉrã,
         ichi wẽra junebena ome miakãiruubʉrã, Dachi Akõre daad̶e mau mukĩraba mau wẽramaa
         kachirua waubii b̶uu, chi wẽra junebena mukĩra ome kãi b̶eei b̶uud̶eeba. Maud̶e mukĩra
         ab̶aba mau amaad̶a wẽra ome miakãiruubʉrã, mau mukĩraba kachirua wau b̶uu.Dachi Akõre daad̶e biawãra ne waui jarai ʉ̃rʉbena33 »Machia bid̶a ũri panuu chi machi nabẽraed̶ebenarãmaa naka jarabachid̶au: “Bichiba
         Dachi Mechiu daad̶e biawãra ne waui aaruubʉrã joma waui b̶uu”.-34 Maamina mʉʉba jaraaruu: ab̶au trʉ̃d̶e biawãra ne waud̶ai arã́sturu. Bajãa trʉ̃d̶eeba
         biawãra ne waui arã́sturu, bajãa Dachi Akõre rey ãkau kĩra b̶uud̶eeba. 35 Nau drua trʉ̃d̶eeba biawãra ne waui arã́sturu, nau drua Dachi Akõre jʉ̃rʉ b̶ubarii
         kĩra b̶uud̶eeba. Maud̶e Jerusalén trʉ̃d̶eeba biawãra ne waui arã́sturu, Jerusalén
         Dachi Akõre Rey puurud̶eeba. 36 Maud̶e ara bichi trʉ̃d̶eeba biawãra ne waui arã́se, bichi bud̶a ab̶a bid̶a poyaa torroabiibai
         b̶uud̶eeba maud̶e poyaa paimaabiibai b̶uud̶eeba. 37 Machiba ne waud̶ai aaduubʉrã, wáusturu. Maud̶e waud̶aabai aaduubʉrã, waurã́sturu.
         Mau barikiu trʉ̃d̶eeba biawãra ne waui jaraaruu kachiruad̶ebena nee b̶uu.Bichi kachirua waud̶a dauchia jãadua b̶uai ʉ̃rʉbenaLucas 6:29-3038 »Machiba ũri panuu naka jarabadau: “Ab̶auba chi ab̶au dau jimataaruubʉrã chi maka
         waud̶a sid̶a arab̶aud̶e chi dau jimatai.- Kid̶a b̶ʉapetaaruud̶e chi maka waud̶a sid̶a arab̶aud̶e chi kid̶a b̶ʉapetai”. 39 Maamina mʉʉba jaraaruu: bichi kachirua wauruud̶e chũpea dauchia jãadua b̶uase. Barikiuba
         bichi kĩedarr jua biarebena sĩiruubʉrã, chi osob̶arebena sid̶a ʉmʉase sĩmera. 40 Maud̶e nebʉrad̶e b̶uud̶e, ab̶auba bichi paru juakaa adauruubʉrã, sõbiad̶eeba bichi
         anab̶ari jʉ̃barii sid̶a ichimaa dease. 41 Maud̶e ab̶auba ne chikʉa kilómetro ab̶a adoebiiruubʉrã, sõbiad̶eeba kilómetro ome
         adoese. 42 Maud̶e ab̶auba bichimaa ne id̶iiruubʉrã, dease maud̶e ab̶auba id̶id̶auruubʉ̃ra wãakarã́se.Dachi kĩramaabarii kʉ̃ria ʉ̃rʉbenaLucas 6:27-28,32-3643 »Machiba ũri panuu naka jarabadau: “Bichi kõpaero kʉ̃riáse, maamina bichi kĩramaabarii
         kĩramaase”.+44 Maamina mʉʉba jaraaruu: machi kĩramaabadaurã kʉ̃riásturu. Chi machimaa kachirua jaraaduumaa
         biꞌia jarásturu; machi kĩramaa panuu biꞌia wáusturu.+ Dachi Akõremaa ʉtaa id̶ísturu ãchi aid̶amera. 45 Maka wauduubʉrã, machi bajãad̶ebena Akõre Mechiu warrarã panad̶ai. Mauba ʉmada koabibarii
         jomaurã ʉ̃rʉ; biꞌia nureerã ʉ̃rʉ maud̶e kachirua nureerã ʉ̃rʉ. Maud̶e ichiba kui chebibarii
         ichi bed̶ead̶e jara b̶uu kĩra waubadaurã ʉ̃rʉ, maud̶e ichi bed̶ead̶e jara b̶uu kĩra
         waud̶ai kʉ̃riad̶akau ʉ̃rʉ bid̶a. 46 Machiba chi machi kʉ̃riabadáuturu kʉ̃ria panuubʉrã, ¿kãare Dachi Akõreba machimaa
         ne bia deaima? Maud̶e Romad̶ebenarã chi aude mechiu baita chi nejarra pebadaurã kʉ̃ria
         panuu ãchi kʉ̃ria uru panuurã. 47 Maud̶e machiba ara machi ab̶aarakaurã́turu bia b̶uka aaduubʉrã, ¿ne aude bibuara waumaa
         panuma? Maud̶e Dachi Akõred̶e ijãad̶akau bid̶a ãchi ab̶aarakaurã maka waubadau. 48 Maud̶eeba jomaurã kʉ̃riakuásturu machi Akõre bajãad̶e b̶uuba jomaurã kʉ̃ria b̶uu kĩra.
         
            
               	Tã kĩra nuree. Mau jara b̶uu «machi nau iujãad̶e panuu ẽbẽrarã bia duanad̶amera» maebʉrã «machiba
                     nau iujãad̶ebenarãmaa Dachi Akõre kʉ̃risia jaradead̶ai».

               	Ab̶au bid̶a letra ab̶a bid̶a. Griego bed̶ead̶e naka b̶ʉ kub̶uu: Tilde ab̶a bid̶a maud̶e letra ab̶a bid̶a.

               	5:21 Éxodo 20:13.

               	5:21 Deuteronomio 17:8.

               	Machi jaradea ua b̶uabadaurãba. Griego bed̶ead̶e naka b̶ʉ kub̶uu: Sanedrín. Maarã judiorã mechiurã chi aude mechiu nuree. Araa ãbua imibachid̶au.

               	5:27 Éxodo 20:14.

               	5:31 Deuteronomio 24:1.

               	5:33 Deuteronomio 23:21-23.

               	5:38 Levítico 24:20.

               	Bichi kõpaero kʉ̃riáse. Kaiba waabenarãba dachi chi kĩramaa kĩramaad̶ai a jarad̶a kuitaad̶awẽa panuu. Levítico 19:18.

               	Chi machimaa kachirua...biꞌia wáusturu. Griego bed̶ead̶e chi b̶ee kartad̶e mau wãꞌãe.

Chi ne wãꞌãe nureerãmaa dead̶ai jaradead̶a61 »Kaubaa ne bia waud̶ai Dachi Akõre baita waabenarã daad̶e maarãba ichiad̶amera. Maka
         wauduubʉrã, machi Akõre bajãad̶e b̶uuba ichiba ne bia deabai. 2 Bichiba ne wãꞌãe nureerãmaa ne kaebea deaduud̶e setaa ẽbẽra bia nuree abadaurãba maka
         waubadau kĩra waurã́se. Ãchiba ne kaebea deaduud̶e mau baita jarabadau judiorã araa
         ãbua imibadau ded̶e, puurud̶e bid̶a jomaurãba ãchi ʉ̃rʉbena biꞌia berreamera. Mʉʉba
         biawãra jaraaruu: ẽbẽrarãba ara ãchi ʉ̃rʉbena biꞌia berread̶ai kʉ̃ria panuud̶eeba
         ab̶aburu mau uru b̶uai. Dachi Akõred̶ebena ne kaebea uru panad̶aabai. 3-4 Bichiba ne wãꞌãe nureerãmaa ne kaebea dearuud̶e jĩwa jararã́se. Ab̶aumaa bid̶a nebʉrʉrã́se.
         Bichiba chũpea biꞌia wau b̶uu bichi Akõre Dachi Akõreba unubarii. Ichiaburu bichimaa
         ne bia deai.+Jesusba jaradead̶a ʉtaa id̶id̶ai ʉ̃rʉbenaLucas 11:2-45 »Bichiba Dachi Akõremaa ʉtaa id̶iiruud̶e setaa ẽbẽra bia nuree abadaurãba waubadau
         kĩra waurã́se. Ãchiba judiorã araa ãbua imibadau ded̶e maud̶e puurud̶e bid̶a b̶ari
         nupaneed̶aped̶a Dachi Akõremaa ʉtaa id̶ibadau ẽbẽrarãba biꞌia unud̶amera. Mʉʉba biawãra
         jaraaruu: ẽbẽrarãba ara ãchi ʉ̃rʉbena biꞌia berread̶ai kʉ̃ria panuud̶eeba, mau berreaped̶aad̶áburu
         bia uru panad̶ai. Dachi Akõred̶ebena ne kaebea bia uru panad̶aabai. 6 Bichiba Dachi Akõremaa ʉtaa id̶iiruud̶e bichi ded̶e ed̶a wãse. Chi poraa jʉ̃aped̶a
         bichi du ab̶a bichi Akõremaa ʉtaa id̶ise. Bichiba chũpea bia wau b̶uu bichi Akõreba
         unubarii. Ichiaburu bichimaa ne bia deai.7-8 »Bichiba Dachi Akõremaa ʉtaa id̶iiruud̶e Dachi Akõred̶e ijãad̶akaurã kĩra waurã́se.
         Ãchiba arab̶au b̶es ãrea jarabadau kʉ̃risia panuud̶eeba ãrea ʉtaa id̶iiduud̶e, Dachi
         Akõreba biꞌia ũri b̶uu. Maamina machi Akõremaa ʉtaa id̶id̶ai naed̶e, ichiba kuitaa
         b̶uu machiba kãare kʉ̃ria panuu. 9 Maud̶eeba Dachi Akõremaa naka ʉtaa id̶ísturu:“Dai Akõre bajãad̶e b̶uu, bichi trʉ̃ aude bibuara nii waabenarã trʉ̃ audeara.10 Daiba kʉ̃ria panuu kãꞌãabariwãed̶e bichiba bichid̶irã bichi juad̶e ua b̶uai.Kʉ̃ria panuu bichiba kʉ̃ria b̶uu nau iujãad̶ebenarãba waud̶ai, bajãad̶ebenarãba waubadau
         kĩra.11 Daimaa chiko dease ewaricha kod̶ai baita.12 Daiba kachirua wauped̶aad̶a perdonakuase, daimaa kachirua wauduu daiba perdonabadau
         kĩra.13 Dai kachiruad̶e b̶aebiarã́se, maumaarã kachiruad̶ebena karibase”.+ [Bichiaburu joma bichi juad̶e ua b̶uu, joma poyaabarii maud̶e ewaricha chi mechiu
         nii.]+14 »Waabenarãba machi kachirua wauped̶aad̶a perdonaaduubʉrã, machiba kachirua wauped̶aad̶a
         machi Akõre bajãad̶e b̶uuba perdonai. 15 Maamina waabenarãba machimaa kachirua wauped̶aad̶a perdonad̶awẽebʉrã, machiba kachirua
         wauped̶aad̶a machi Akõre bajãad̶e b̶uuba perdonaabai.Dachi Akõre baara b̶uayua kokau ewari ʉ̃rʉbena16 »Machiba Dachi Akõre baara b̶uayua chiko kod̶akau ewari wauduud̶e kĩra nomaa paneerã́sturu
         setaa ẽbẽra bia nuree abadaurãba waubadau kĩra. Ãchi mau kĩra panabadau jomaurãba
         kuitaad̶amera chiko kod̶akau ewarid̶e wau panuu. Mʉʉba biawãra jaraaruu: ẽbẽrarãba
         ara ãchi ʉ̃rʉbena biꞌia berread̶ai kʉ̃ria panuud̶eeba, mau berreaped̶aad̶a kakua Dachi
         Akõreba ne bia aude uru panabiabai. 17 Maamina bichiba chiko kod̶akau ewari waumaa b̶uud̶e bichi borod̶e kera ease maud̶e
         kĩedarr jeraase. 18 Makarã ẽbẽrarãba kuitaad̶aabai bichiba chiko kod̶akau ewari wau b̶uu. Ab̶a bichi Akõréburu
         kuitaai. Bichiba ne bia mirubia wau b̶uu bichi Akõreba unubarii. Ichiaburu bichimaa
         ne bia deai.Ne bia bajãad̶e uru b̶uai ʉ̃rʉbenaLucas 12:33-3419 »Nau iujãad̶e ne ãrea uru panad̶ai jʉrʉrã́sturu. Nau iujãad̶ebena ne kaebea mokokoro
         chaubarii, simiaba ãribarii maud̶e nechiruabadaurã ed̶a wãd̶aped̶a chiruabadau. 20-21 Mau kãyabãra machiba machi sõd̶eeba chi aude bibuara b̶uu kʉ̃riásturu. Maud̶eeba Dachi
         Akõreba kʉ̃ria b̶uu jʉrʉ́sturu ne bia bajãad̶e uru panad̶ai baita. Ara simiaba sĩkau,
         ne mokokoro chaukau maud̶e nechirurã poyaa ed̶a wãd̶akau.Jesusba dau ʉ̃rʉbena jaradead̶aLucas 11:34-3622 »Dachi dau ʉ̃d̶aa koabarii kĩra nii. Maud̶eeba bichi dau biꞌia niibʉrã ʉ̃d̶aad̶e nibai.
         23 Maamina bichi dau kachirua niibʉrã, kachiruad̶e unuwẽa nibai. Ara mau kĩra bichiba
         kachirua wauruubʉrã, bichiba ne biꞌia waui kʉ̃risia b̶umina, maamina biawãra pãriud̶e
         nii.Kaima dachi chibariLucas 16:1324 »Ab̶au bid̶a poyaa ichi chibari ome uru b̶uabai. Ome uru b̶uubʉrã ab̶a aude kʉ̃riai.
         Ab̶a baara wãi, maud̶e chi ab̶au b̶ʉi. Arab̶aud̶e chi nejarra barau nibai kʉ̃ria b̶uu
         poyaa Dachi Akõre ome b̶uabai.Dachi Akõreba ichid̶irã nubariiLucas 12:22-3125 »Maud̶eeba mʉʉba jaraaruu: machi saka panad̶ai, ãrea kʉ̃risiarã́sturu. Kʉ̃risiarã́sturu
         kod̶ai ʉ̃rʉbena, dod̶ai ʉ̃rʉbena maud̶e paru jʉ̃d̶ai ʉ̃rʉbena. ¿Chiko audeara dachi
         chokae panad̶ai biꞌia b̶uuwãeka? ¿Dachi kakua chi paru jʉ̃badau audeara biꞌia b̶uuwãeka?
         26 Ichiásturu, ibanarãba ne uud̶akau, ne junad̶akau maud̶e ne ped̶akau. Maamina machi
         Akõre bajãad̶e b̶uuba kobiabarii. ¿Dachi Akõre baita machi ibana audeara biꞌia nureewãeka?
         27 ¿Kai machid̶ebena ãrea kʉ̃risia niid̶eeba waa chokae nibaima?+28 ¿Sakãe paru kakua ãrea kʉ̃risiabadama? Ichiásturu nepono saka waribarii. Trajakau
         maud̶e paru kakau. 29 Maamina mʉʉba jaraaruu: dachi nabẽraed̶ebena rey Salomón ãrea barau nibasmina nepono
         kĩra mipitaa jʉ̃ka basii.+30 Id̶ibae sirua moded̶e unubadau. Norema baabadamina Dachi Akõreba biꞌia ponobibarii.
         Maud̶eeba ¿ichiba machimaa paru bibuara b̶uu deawẽka machiba mau jʉ̃d̶amera? ¿Sakãe
         machiba ijãad̶awẽma ichiba karibai b̶uu?31 »Maud̶eeba ãrea kʉ̃risiarã́sturu kod̶ai ʉ̃rʉbena, dod̶ai ʉ̃rʉbena maud̶e paru jʉ̃d̶ai
         ʉ̃rʉbena. 32 Dachi Akõred̶e ijãad̶akau nuree bid̶a kʉ̃risiabadau, maamina machi Akõre bajãad̶e
         b̶uuba kuitaa b̶uu machiba kãare nista panuu. 33 Maud̶eeba machiba jʉrʉ́sturu Dachi Akõreba machi ichi juad̶e ua b̶uai, ichid̶irã baara.
         Kauwa panásturu ichiba waubi b̶uu waud̶ai. Maka machiba wãꞌãe panuu ichiba joma mau
         deai. 34 Nubenad̶e ãrea kʉ̃risiarã́sturu, nu bid̶a Dachi Akõreba machi nu b̶uaid̶eeba. Ewaricha
         ne kʉ̃risiai baraai.
         
            
               	Deai. Chi b̶ee kartad̶e versículo 3-4d̶e, 6d̶e maud̶e 18d̶e mau awara jara b̶uu «waabenarã
                     daad̶e deai».

               	Kachiruad̶ebena. Mau bed̶ea poyaa jara b̶uu «jʉbawãe nii».

               	Griego bed̶ead̶e ãrea kartad̶e bed̶ea corcheted̶e b̶uu wãꞌãe.

               	Waa chokae nibaima. Waabenarãmaarã mau jara b̶uu «deseroa wari b̶uabai».

               	Salomón. 1 Reyes 10:4-7,23-25.

Waabenarã ʉ̃rʉbena kachirua berreabadauLucas 6:37-38,41-4271 »Ab̶auba kachirua waud̶a ʉ̃rʉbena jararã́sturu, ab̶au bid̶a machiba kachirua wauped̶aad̶a
         ʉ̃rʉbena jararãamera. 2 Machiba waabenarãba kachirua wauped̶aad̶a ichiabadau kĩra, ara mau kĩra Dachi Akõreba
         machi ichiai. Chi ab̶au biꞌiawãe b̶uu a jarabadau kĩra, ara mau kĩra Dachi Akõreba
         machi biꞌiawãe panuu ai.+3 ¿Sakãe nejarr ab̶au daud̶e b̶uu ichiabadama? ¿Sakãe bakuru waib̶ʉa machi daud̶e b̶uu
         ichiad̶akama? 4 Bakuru waib̶ʉa bichi daud̶e b̶uu unuwẽebʉrã ¿sakaburu ab̶aumaa naka jaraima: “Nejarr
         bichi daud̶e b̶uu mʉʉba aub̶arii”? 5 ¡Bichi setaa ẽbẽra bia nii abarii! Naa bakuru waib̶ʉa bichi daud̶e b̶uu aub̶arise.
         Maka poyaa unui nejarr ab̶au daud̶e b̶uu aub̶arii baita. Ara mau kĩra bichiba kachirua
         wau b̶uu ida b̶use. Makaburu waabenarã poyaa aid̶ai.6 »Dachi Akõre baita b̶uu usarãmaa dearã́sturu ara machi kaabiabayua. Machi perla chi
         nejarr ãrea id̶ibadau sinamaa dearã́sturu ʉ̃rʉ tʉarãad̶amera.+Jesusba jaradead̶a Dachi Akõremaa ʉtaa id̶id̶ameraLucas 11:9-13; 6:317 »Machiba wãꞌãe panuu Dachi Akõremaa ʉtaa id̶i panásturu; maabae ichiba machimaa deai.
         Jʉrʉ panásturu; ichiba unubiai. De poraad̶e iústuru; maud̶e chi poraa ewabarii kĩra,
         maka ichiba deai. 8 Chi ʉtaa id̶i b̶uuba uru b̶uaika. Chi jʉrʉ b̶uuba unui. Chi poraad̶e iuruumaa ewai,
         ne kaebea deai baita. 9 Warrba pan id̶iiruud̶e ¿chi akõreba mo deaika? 10 Warrba b̶eda id̶iiruud̶e ¿chi akõreba dama deaika? 11 Machi chi kachirua nureeba machi warrarãmaa ne kaebea dead̶ai kuitaa panuubʉrã, ¿machi
         Akõre bajãad̶e b̶uuba chi ʉtaa id̶i panuumaa ne kaebea bia deabai b̶uka? 12 Machiba kʉ̃ria panuu waabenarãba machimaa biꞌia waud̶ai. Maud̶eeba, ara mau kĩra machiba
         waabenarãmaa biꞌia wáusturu, Moisesba b̶ʉd̶ad̶e maud̶e Dachi Akõre baita berreabadaurãba
         b̶ʉd̶ad̶e maka jara b̶uud̶eeba.Poraa pĩchuaLucas 13:2413-14 »Machi chi poraa pĩchua nub̶uud̶e wã́sturu. Tʉbʉchia kiikau poraa jõparrea nub̶uu.
         Chi o sid̶a jõparrea b̶uud̶eeba, aria ãrea ed̶a wãbadau. Maamina chi poraa pĩchua
         nub̶uu, Dachi Akõre ome ewaricha chokae b̶uai baita. Chi o pĩchua b̶uud̶eeba chaarea
         b̶uu wãi baita. Mau o ãreaba unud̶akau.Bakuru chi nejõod̶eeba kuitaabadauLucas 6:43-4415 »Kauwa panásturu. Waabenarãba setad̶eeba Dachi Akõre baita berreabadau abadau. Ãchiba
         biawãra kĩra jaradeabadau maamina maka panuu ẽbẽrarãba Dachi Akõre bed̶ea ida b̶ud̶amera.
         16-17 Bakuru chi nejõod̶eeba kuitaabadau. Bakuru biaba nejõo bia chaubarii maamina bakuru
         kachiruaba nejõo kachirua chaubarii. ¿Bakuru ʉri id̶aad̶ebena uva junai b̶uka? ¿Maebʉrã
         nepono ʉri id̶aad̶ebena higo jõ junai b̶uka?+18 Bakuru biaba nejõo kachirua chaukau maud̶e bakuru kachiruaba nejõo bia chaukau. 19 Bakuru chaukaubʉrã tutad̶aped̶a baatabadau. 20 Ara maka machiba kuitaad̶ai chi biawãra Dachi Akõre baita berreabadaurã maebʉrã chi
         biawãrawãe nuree ãchiba wau panuud̶eeba.+Jesús trʉ̃d̶eeba ne barikia wau panuuLucas 13:25-2721 »Ẽbẽrarãba mʉ ãchi Mechiu abadamina Bajãad̶e B̶uu juad̶e joma panad̶aabai. Mʉ chacha
         bajãad̶e b̶uuba ijãabadáuturu ichi juad̶e ua b̶uai. 22 Ichiba kastikai ewarid̶e ãreaba mʉʉmaa jarad̶ai: “Dai mechiu, Dai mechiu, daiba bichi
         trʉ̃d̶eeba berreabadau, bichi trʉ̃d̶eeba chi jai kachirua nuree duabʉikasid̶au maud̶e
         bichi trʉ̃d̶eeba ne wausid̶au ẽbẽrarãba ãchid̶eeba poyaa waud̶akau”. 23 Maud̶e mʉʉba arakʉd̶e jaraaruu: “Kachirua waubadaurã, ãyaa wã́sturu. Mʉʉba machi unukau”.De ome ʉ̃rʉbenaMarcos 1:22; Lucas 6:47-4924 »Maud̶eeba barikiuba mʉ bed̶ea ũriped̶a ijãaruubʉrã, nau kĩra b̶uai: ẽbẽra kʉ̃risia
         kuitaa b̶uuba ichi de mo ʉ̃rʉ wausii. 25 Maud̶e kui che kob̶eesii, pũatu ãrea pũatu kob̶eesii maud̶e do chesii, maamina chi
         de b̶aebasii mo ʉ̃rʉ wau kub̶uasiid̶eeba. 26 Maamina mʉ bed̶ea ũriped̶a wauwẽebʉrã, nau kĩra b̶uai: ẽbẽra kʉ̃risiaswãe niiba ichi
         de ibud̶e wausii. 27 Maud̶e kui che nub̶eesii, pũatu ãrea pũatu nub̶eesii maud̶e do che nub̶eesii. Mauba
         ichi de teataped̶a joma wãꞌãe b̶ari b̶eesii».28 Jesusba joma jaradeasiid̶e ẽbẽrarãba kuitaa kʉ̃risiad̶aabasii. 29 Chi Moisesba b̶ʉd̶a jaradeabadaurã kĩra jaradeaka basii. Maumaarã ãrea kuitaa b̶uud̶eeba
         arakʉd̶e jaradea b̶uasii.
         
            
               	Chi ab̶au biꞌiawãe b̶uu a jarabadau kĩra, ara mau kĩra Dachi Akõreba machi biꞌiawãe
                     panuu ai. Griego bed̶ead̶e naka b̶ʉ kub̶uu: Waabenarã chaabadau kĩra, ara mau kĩra machi chaad̶ai.

               	Mau jara b̶uu «Waabenarãba Dachi Akõre bed̶ea ũrid̶ai kʉ̃riaduubʉrã, ãchimaa wa ed̶a
                     jaradearã́sturu. Jaradeaduubʉrã machi kachirua waud̶ai».

               	Kajuma bed̶ead̶e naka b̶ʉ kub̶uu: cardo.

               	Kajuma bed̶ead̶e naka b̶u kub̶uu: Bakuru chi nejõod̶eeba kuitaabadau.

            

         
      

   
      
         8
Jesusba kakua chau nii anibid̶aMarcos 1:40-45; Lucas 5:12-1681 Jesús ead̶ebena ed̶aa neesiid̶e ẽbẽrarã ãrea ichi kaad̶e neesid̶au. 2 Maka b̶uud̶e ẽbẽra kakua chau nii Jesusmaa neesii.+ Õdarrd̶e kob̶eeped̶a naka chi chuburia id̶isii:—Mʉ Mechiu, bichiba kʉ̃ria b̶uubʉrã, mʉ poyaa aribiabii.3 Maud̶e Jesusba chi ẽbẽra jua ʉ̃rʉ kub̶uped̶a jarasii:—Maka wau kʉ̃ria b̶uu. ¡Aribiáse!Ara makʉd̶e mau kakua chau nii bad̶a anisii. 4 Jesusba ichimaa jarasii:—Bichi chi kakua anid̶a ab̶aumaa bid̶a jararã́se. Maumaarã judio paaremaa wãse bichi
         chi kakua anid̶a unumera. Maabae Moisesba jarad̶a kĩra ne kaebea dease.- Maka ẽbẽrarãba kuitaad̶ai bichi biawãra aribiad̶a.Jesusba chi kokoroa baita bari trajabarii aribiabid̶aLucas 7:1-105 Maabae Jesús Capernaum puurud̶aa wãsii. Ara basiid̶e Romad̶ebena kokoroarã jaradea
         ua b̶uabarii ichimaa neesii. Mauba naka chi chuburia id̶isii:6 —Mʉ Mechiu, chi mʉ baita trajabarii mʉ ded̶e b̶uu. B̶akara suriidu b̶uud̶eeba kʉd̶ad̶e
         ãrea biꞌiwãe b̶uu.7 Maud̶e Jesusba jarasii:—Ichimaa wãaruu aribiabid̶e.8 Maamina kokoroarã jaradea ua b̶uabariiba jarasii:—Mʉ mechiu, mʉ bichi kĩra biꞌia niiwãed̶eeba, mʉ ded̶e neebai b̶uu. Maamina bichiba
         jamareeba berrearuubʉrã mʉ baita bari trajabarii aribiabii. 9 Ara mau kĩra mʉ jaradea b̶uabariiba jara b̶uu mʉʉba ijãai b̶uu. Maud̶e mʉʉba jara
         b̶uu kokoroarã mʉ juad̶e nureerãba ijãad̶ai panuu; mʉʉba ab̶aumaa nébad̶e aaruud̶e
         neebarii; wã́bad̶e aaruud̶e, wãbarii; maud̶e mʉ baita bari trajabariimaa naka wáubad̶e
         aaruud̶e arab̶aud̶e ichiba waubarii.10 Jesusba mau ũrisiid̶e biꞌia kʉ̃risiasii. Maabae ichi baara wãaduumaa jarasii:—Biawãra machimaa jaraaruu: nau ẽbẽraba ãrea ijãa b̶uu kĩra Israeld̶ebena ab̶a bid̶a
         unukau. 11 Mʉʉba machimaa jaraaruu: drua ʉmada neebariared̶ebena maud̶e drua ʉmada b̶aebariared̶ebena
         imid̶ai. Maarã dachi nabẽraed̶ebenarãba Abraham ome, Isaac ome, Jacob ome Bajãad̶e
         B̶uuba ichid̶irã ichi juad̶e ua b̶uud̶e ko akʉ paneed̶ai. 12 Maamina Dachi Akõreba ẽbẽrarã chi naa jʉrʉ adau kʉ̃ria b̶uad̶a pãriud̶aa duabʉikai.
         Aria kĩra nomaa jẽa panad̶ai maud̶e puꞌuaba kid̶a kʉrrʉa ko panad̶ai.13 Maabae Jesusba kokoroarã jaradea ua b̶uabariimaa jarasii:—Deed̶aa wãse. Bichiba ijãa b̶uu kĩra mʉa waui.Ara makʉd̶e chi kokoroarã jaradea ua b̶uabarii chi chibari baita bari trajabarii aribiasii.Jesusba Simón Pedro pakõre aribiabid̶aMarcos 1:29-34; Lucas 4:38-4114 Maabae Jesús Pedro deemaa wãsii. Ed̶a wãsiid̶e Pedro pakõre kʉamiaba kʉd̶ad̶e b̶uu
         unusii. 15 Jesusba mau wẽra jua wausiid̶e, chi kʉamia duusii. Maabae jiraduped̶a ãchimaa chiko
         kobiasii.16 Kiusiid̶e ẽbẽrarãba, ãrea ẽpermo nuree Jesusmaa eneesid̶au. Maud̶e Jesusba jaraaruuba
         chi jai kachiruarã joma duabʉikasii maud̶e ẽpermo nuree joma aribiabiasii. 17 Makasii Dachi Akõre baita berreabarii Isaiasba jarad̶a kĩra. Naka jarasii: «Dachi
         chi pira b̶uad̶a wãꞌãebisii maud̶e dachi ẽpermo panad̶a aribiabiasii».-Jesús baara wãd̶ai kʉ̃ria panad̶aLucas 9:57-6218 Jesusba ẽbẽrarã ãreaba ichi ad̶u jʉ̃a uru panuu unusii. Maud̶eeba ichi baara nibabadaurãmaa
         mar kĩaraa wãd̶ai asii. 19 Maamina wãd̶ai naed̶e Moisesba b̶ʉd̶a jaradeabarii Jesusmaa neesii. Mau ẽbẽraba jarasii:Jaradeabarii, bichi wãaruumaa mʉ bichi ome wãi.20 Jesusba ichimaa jarasii:—Usa moded̶ebena de bara nii maud̶e ibana de bara nii, maamina mʉ, chi Ẽbẽra Ba B̶uad̶a
         sama kãi nub̶uai wãꞌãe b̶uu.21 Maud̶e ab̶a ichi baara niiba jarasii:—Mʉ Mechiu, bichi ome wãi naed̶e ida mʉ chacha jau b̶ud̶e wãbise.+22 Jesusba ichimaa jarasii:—Mʉ ome wãse. Chi biuped̶aad̶aba chi biud̶arã jau b̶ud̶ai panuu.+Jesusba pũaturã maud̶e mar mechiu apiibid̶aMarcos 4:35-41; Lucas 8:22-2523 Maabae Jesús jãbad̶e atausiid̶e ichi baara nibabadaurã wãsid̶au. 24 Mau maka b̶uud̶e mar ʉ̃rapeba wãkarãad̶easii. Mar ãrea ʉ̃rapeba chi jãba taawãbii
         kĩra kob̶eesii. Maumisa Jesús kãi nub̶uasii. 25 Maud̶eeba ichi baara nibabadaurãba ʉ̃rʉmad̶aped̶a jarasid̶au:—¡Dai Akõre Mechiu, dai karibase! ¡Dachi taawãmaa panuu!26 Jesusba panausii:—¿Sakãe wapea panuma? ¡Machi biꞌia ijãad̶awẽa panuu!Jaraped̶a, maabae chi pũatu iadaasii maud̶e mar ʉ̃rapemaa. Ara makʉd̶e chi mar joma
         apii nub̶eesii. 27 Maud̶e ãchi kãare kʉ̃risiad̶ai adua paneesid̶au. Naka jarasid̶au:—¿Nau kaima? Pũaturãba maud̶e mar bid̶a ichi bed̶ea ijãa panuu.Jesusba jai kachiruarã duabʉikad̶aMarcos 5:1-20; Lucas 8:26-3928 Maabae mar kĩaraa wãd̶aped̶a Gadara druad̶e neesid̶au. Maabae aria ẽbẽra ome jai kachirua
         bara panuu jau b̶ubadaumare chob̶ea nub̶uud̶ebena Jesusmaa neesid̶au. Maarã kĩra kachirua
         ãrea panasiid̶eeba, ẽbẽrarã mau od̶e poyaa wãd̶aabai b̶uasii. 29 Maud̶e Jesusmaa jĩwa b̶ia jarasid̶au:—¡Dachi Akõre Warr!+ ¿Sakãe dai joe b̶uma? ¿Dai biꞌiwãe panabiai ewari neei naed̶e, bichi neeruka?30 Mau kaita sina ãrea komaa duanasid̶au. 31 Maud̶eeba chi jai kachiruarãba Jesusmaa chi chuburia id̶isid̶au:—Bichiba dai duabʉikaaruubʉrã, sina kakuad̶e ed̶a wãbiáse.32 Maud̶e Jesusba jarasii:—Wã́sturu.Maabae mau jai kachiruarã mau ẽbẽrarã kakuad̶ebena wãd̶aped̶a sina kakuad̶e ed̶a wãsid̶au.
         Ara makʉd̶e chi sina pira wãurid̶aped̶a eakarrd̶ebena doed̶aa jĩichoad̶aped̶a ʉ̃yaba
         jãri kinisid̶au. 33 Mau sina nu panad̶a pira wãsid̶au. Ãchi puurud̶e need̶aped̶a ẽbẽrarã jai kachirua
         bara nuree unuped̶aad̶a joma nebʉrʉsid̶au. 34 Maud̶eeba joma chi puurud̶ebenarã Jesús b̶uumaa neesid̶au. Unusid̶aud̶e Jesusmaa chi
         chuburia id̶isid̶au ãchi druad̶ebena ãyaa wãmera.
         
            
               	Id̶ibaebenarãba Jesús ewarid̶e kakua chau nii jai saka b̶uasii adua panasii. Maamina
                     judiorãmaarã, Dachi Akõréburu poyaa aribiabii b̶uasii. Números 12:9-12; 2 Reyes 5:7. Mau awara ab̶a kakua chauba ẽpermo b̶uasiibʉrã, ãrea kĩrakaya b̶eebachii. Mau ãyaa
                     b̶uad̶e wãi b̶uabachii. Levítico 13:45-46.

               	8:4 Levítico 14:1-32.

               	8:17 Isaías 53:4.

               	Waabenarãmaarã mau ẽbẽraba jara b̶uu «Bichi baara wãi naed̶e, mʉʉba esed̶aui mʉ chacha
                     biuruud̶aa».

               	Chi biuped̶aad̶aba chi biud̶arã jau b̶ud̶ai panuu. Jesusba biud̶a jau b̶ud̶ai ʉ̃rʉbena jara b̶uwãema. Maumaarã ara ãchiba wau kʉ̃ria
                     panuu kĩra wau b̶ee kastika b̶uu.

               	Dachi Akõre Warr. Griego bed̶ead̶e chi b̶ee kartad̶e b̶ʉ kub̶uu: Dachi Akõre Warr Jesús.

Jesusba ẽbẽra b̶akara bʉʉ nii aribiabid̶aMarcos 2:1-12; Lucas 5:17-2691 Jesús jãbad̶e atauped̶a waya mar kĩaraa wãped̶a ichi b̶uabarii puurud̶aa neesii. 2 Aria ẽbẽra ab̶a b̶akara bʉʉ nii ichi jira adoebadaud̶e Jesusmaa eneesid̶au. Jesusba
         unusiid̶e mau ẽbẽra eneeped̶aad̶aba biawãra ijãa panuu ichiba chi b̶akara bʉʉ nii
         poyaa aribiabii b̶uu. Maud̶eeba Jesusba chi b̶akara bʉʉ niimaa jarasii:—Kĩrajʉʉse kũudrãa, bichiba kachirua waud̶a mʉʉba perdonasiid̶eeba.3 Aria Moisesba b̶ʉd̶a jaradeabadaurã chi waabenarã duanasid̶au. Maarãba kʉ̃risiasid̶au:
         «Ichiba Dachi Akõre ʉ̃rʉbena kachirua berrea b̶uu». 4 Maamina ãchiba kʉ̃risia panuu Jesusba kuitaasii. Maud̶eeba jarasii:—Machiba ¿sakãe kachirua kʉ̃risia panuma?+5 Machimaarã ¿sãu bed̶ea aude chaarea b̶uma jarai baita? ¿Bichi kachirua waud̶a perdonasii
         ai maebʉrã nau ẽbẽra b̶akara bʉʉ nii jiradubiped̶a nibabii? 6 Dachi Akõreba mʉ, chi Ẽbẽra Ba B̶uad̶a b̶usii nau druad̶e panuuba kachirua waubadau
         perdonabiamera. Mau machimaa unubiai.Ara makʉd̶e chi b̶akara bʉʉ niimaa naka jarasii:—Jiraduse. Chi bichi jira adoebadau adauped̶a deed̶aa wãse.7 Ara makʉd̶e chi b̶akara bʉʉ b̶uad̶a jiraduped̶a deed̶aa wãsii. 8 Mau unusid̶aud̶e chi aria duanuu pera duanuu kĩra bara b̶eesii.+ Maamina Dachi Akõremaa bed̶ea bia berreasid̶au, ichiba chi poyaabarii ẽbẽramaa deasiid̶eeba,
         kakua kachirua panuu aribiabimera.Jesusba Mateo iud̶aMarcos 2:13-17; Lucas 5:27-329 Jesús mamabena wãaruud̶e ẽbẽra Mateo abadau unusii. Mau ẽbẽra Romad̶ebena chi aude
         mechiu nii baita chi nejarra deabadau ded̶e akʉ b̶uasii. Jesusba Mateomaa jarasii:
         «Mʉ ome nibase».Ara makʉd̶e Mateo jiraduped̶a Jesús ome wãsii.10 Mau maad̶akare Jesús Mateo ded̶e ko b̶uasii. Jesús baara nibabadaurã, Romad̶ebena
         baita chi nejarra pebadaurã maud̶e kachirua waubadaurã Jesús baara komaa duanasid̶au.
         11 Waabenarã fariseorãba mau unusid̶au. Maud̶eeba Jesús baara nibabadaurãmaa id̶isid̶au:—Machi jaradeabarii ¿sakãe Romad̶ebena baita chi nejarra pebadaurã baara maud̶e waabena
         kachirua waubadaurã baara ko akʉ b̶uma?12 Ãchiba maka id̶iiduud̶e Jesusba ũriped̶a jarasii:—Ẽpermo nureeba ʉrrmid̶ia deabarii jʉrʉd̶akau. Maumaarã chi ẽpermo nuréburu jʉrʉbadau.
         13 Nau bed̶eaba kãare jara b̶uu kuitaad̶e wã́sturu: “Ãnimara baa dead̶ai bad̶amaarã mʉʉba
         kʉ̃ria b̶uu machiba waabenarã kĩra chuburia panad̶ai”.- Mʉ, chi jipa nuree iui baita need̶awãe, maumaarã chi kachirua waubadaurã́turu iui
         baita nee b̶uu Dachi Akõremaa need̶amera.+Chi Dachi Akõre baara b̶uayua kokau ewari ʉ̃rʉbenaMarcos 2:18-22; Lucas 5:33-3914 Mau maad̶akare Juan chi Boro Eabarii baara nibabadaurã Jesusmaa need̶aped̶a id̶isid̶au:—Dai maud̶e fariseorã baarauba chiko kod̶akau ewari waubadau, maamina bichi baara
         nibabadaurãba ¿sakãe maka waud̶akama?15 Jesusba ãchimaa jarasii:—Mukĩra kãibadau kĩrajʉʉ ewari wau b̶uud̶e ¿kai kĩra nomaa b̶uaima? Mau mukĩra wabid̶a
         ichiba iukuad̶a ome b̶uumisa kĩrajʉʉ panad̶ai. Maamina ewari ab̶ad̶e waabena ẽbẽrarãba
         ichi ãyaa adoed̶ai. Maabáeburu ichiba iud̶arãba chiko kod̶akau ewari waud̶ai.16 »Ab̶au bid̶a paru wid̶id̶ebena b̶aꞌãra tõobai, paru soremaa kaapirui baita. Makaaruubʉrã,
         chi paru wid̶i araa chiraduuruuba chi paru sore aude kõai. 17 Maud̶e ab̶au bid̶a uva b̶aa wid̶i ãnimara e waud̶a sored̶e tʉd̶akau. Maka wauduubʉrã
         b̶aaka kob̶eeruud̶e chi ãnimara e waud̶a chi sore tojĩidrʉi. Maabae chi uva b̶aa eawãi,
         maud̶e chi ãnimara e waud̶a ãrii. Maud̶eeba uva b̶aa wid̶i ãnimara e waud̶a wid̶id̶e
         tʉd̶ai panuu. Maka omea dauchia jãadua choroa panad̶ai.+Jesusba wẽrakau aribiabid̶aMarcos 5:21-43; Lucas 8:40-5618 Jesusba maka jaradeamaa b̶uud̶e judiorã chi karr mechiu neesii. Mau ẽbẽra Jesús daad̶e
         õdarrd̶e kob̶eeped̶a jarasii:—Mʉ kau ara ʉ̃ra biusii. Maamina bichi wãaruubʉrã maud̶e bichi jua jãu ʉ̃rʉ kub̶uuruubʉrã
         waya chokae nibabii.19 Jesús jiraduped̶a mau ẽbẽra ome wãsii. Maud̶e chi baara nibabadaurã wãsid̶au. 20 Mau wãaduu nid̶aud̶e wẽra ab̶a 12 año oamia inii Jesusmaa ara kaita wãped̶a kaad̶eeba,
         ichi anab̶ari jʉ̃barii i wausii». 21 Maka wausii kʉ̃risiaped̶a mau anab̶ari jʉ̃barii wauruuba ichi aribia b̶eei. 22 Jesusba waya ekarrnaa ichiaped̶a mau wẽra unusiid̶e naka jarasii:—Kau, kĩrajʉʉse. Bichiba biawãra ijãasiid̶eeba aribiasii.Ara makʉd̶e mau wẽra aribiasii.23 Jesús chi karr mechiu ded̶e neesiid̶e purrsiru chaabadaurã maud̶e b̶ia jẽabadaurã
         unusii.+24 Jesusba jarakuasii:—Awara wãurísturu. Nau wẽrakau biuwẽa b̶uu. Bari kãi nub̶uu.Maud̶eeba ẽbẽrarãba ichimaa ichiad̶aped̶a ʉisid̶au. 25 Maamina ẽbẽrarã duabʉikaped̶a Jesús deed̶a ed̶a wãsii. Maabae chi wẽrakau juad̶e jidauped̶a
         jiradubisii. 26 Jesusba waud̶a ʉ̃rʉbena joma mau druad̶e ũrisid̶au.Jesusba dau pãriu nuree aribiabiad̶a27 Jesús mamabena wãsiid̶e dau pãriu nid̶au ome ichi kaad̶e b̶ia neesid̶au. Mau ẽbẽrarãba
         b̶ia kopanuuba jarasid̶au:—¡Jesús, Davidd̶ebena need̶a, dai kĩra chuburiáse!28 Jesús deed̶aa neesiid̶e, mau dau pãriu nid̶au ichimaa ara kaita neesid̶au. Maabae
         Jesusba ãchimaa id̶isii:—¿Machiba biawãra ijãa panuu kĩra mʉʉba machi poyaa aribiabiai b̶uu?Ãchiba panausid̶au:—Maerã, dai mechiu.29 Maabae Jesusba ãchi dau wauped̶a jarasii:—Mʉʉba waui machiba ijãa panuu kĩra.30 Ara makʉd̶e unu kopaneesid̶au. Maabae Jesusba kĩrud̶eeba jarasii mau ʉ̃rʉbena ab̶aumaa
         bid̶a nebʉrʉrãad̶amera. 31 Maamina arabena wãaduud̶e Jesusba ãchi ome waud̶a mau druad̶e jarad̶e wãsid̶au.32 Biawãra dau pãriu panad̶a wãaduu nid̶aud̶e ẽbẽra bosara nii maud̶e jai kachirua inii
         eneesid̶au. 33 Jesusba mau jai kachirua duabʉisiid̶e chi bosara nibad̶a berrea kob̶eesii. Mau unusid̶aud̶e,
         chi aria panad̶aba kãare kʉ̃risiad̶ai adua basiid̶eeba jarasid̶au:—¡Israeld̶e wabid̶a nau unud̶akau!34 Maamina fariseorãba jara duanasid̶au:—Jãu Jesusba jai kachirua duabʉibarii, jai kachiruarã karrba mau poyaabarii deasiid̶eeba.Jesusba ẽbẽrarã kĩra chuburiad̶a35 Mau maad̶akare Jesús puuru mechiu b̶eecha maud̶e puuru kaebe b̶eecha nibabachii. Judiorã
         araa ãbua imibadau ded̶e chi bed̶ea bia jaradeabachii Bajãad̶e B̶uu neeruu ichid̶irã
         ichi juad̶e ua b̶uai ʉ̃rʉbena. Maud̶e joma ẽpermo nuree maud̶e chi kakua pira nuree
         aribiabiabachii. 36 Ẽbẽrarã ãrea araa ãbua imi nub̶uu unusiid̶e kĩra chuburiasii, miichuburi panasiid̶eeba,
         kĩra nomaa panasid̶aud̶eeba, oeja nubariiwãe nuree kĩra.-37 Maabae ichi baara nibabadaurãmaa jarasii:—Biawãra nau ẽbẽrarã ne uud̶a ãrea chau kub̶uu kĩra nuree. Maamina chi trajabadaurã
         b̶aꞌãra panuu. 38 Maud̶eeba chi ne uud̶a Chibarimaa id̶ísturu trajabadaurã ichi ne uu nub̶uumaa bʉikamera.
         
            
               	Griego bed̶ead̶e chi b̶ee kartad̶e b̶ʉ kub̶uu: Machi sõd̶e.

               	Pera duanuu kĩra bara b̶eesii. Griego bed̶ead̶e chi b̶ee kartad̶e b̶ʉ kub̶uu: Kuitaa kʉ̃risiad̶aabasii.

               	9:13 Oseas 6:6.

               	Dachi Akõremaa need̶amera. Griego bed̶ead̶e chi b̶ee kartad̶e mau wãꞌãe.

               	Maud̶eeba Jesusba kuitaabisii ichiba jaradead̶a ãchi nabẽraed̶ebena kʉ̃risia ome arab̶aud̶e
                     jaradeakau.

               	Israeld̶ebenarãba purrsiru chaabadaurãmaa, kĩra nomaa jẽabadaurãmaa bid̶a chi nejarra
                     deabachid̶au kariiduuba kĩra nomaa jẽad̶e need̶amera.

               	9:36 Números 27:15-17.

Jesusba 12 bʉid̶arãMarcos 3:13-19; 6:7-13; Lucas 6:12-16; 9:1-6101 Jesusba ichi baara nibabadaurã 12 ãbua iukuasii. Maabae ãchimaa chi poyaabarii dead̶akasii
         jai kachiruarã ichi trʉ̃d̶eeba duabʉikad̶amera, kakua kachirua nuree maud̶e kakua
         puꞌua nuree aribiabiad̶amera. 2 Jesusba bʉid̶arã 12, naarã basii: Simón, Pedro abadau; chi ãba Andrés; Zebedeo warrarã
         Santiago maud̶e Juan; 3 Felipe; Bartolomé; Tomás; Romad̶ebena baita chi nejarra pebarii b̶uad̶a Mateo; Alfeo
         warr Santiago; Tadeo;+4 maud̶e Simón Cananeo.+ Maud̶e b̶uasii Judas Iscariote, Jesús jidaubid̶a. 5 Mau 12 ẽbẽrarã Jesusba bʉikasii. Maamina wãd̶ai naed̶e ichiba jarasii: «Judiowãerãmaa,
         Samaria druad̶ebena puurud̶aa bid̶a wãrã́sturu. 6 Maumaarã chi Israel puurud̶ebena+ oeja o ãyare nuree kĩra panuumaa wã́sturu. 7 Machi wãaduumaa jarásturu: “Bajãad̶e B̶uuba ichid̶irã ichi juad̶e ua b̶uai; neei uru
         b̶uu”. 8 Maud̶eeba ẽpermo nuree aribiabiásturu, biuped̶aad̶a chokae jiradubiásturu, kakua chau
         nuree aribiabiásturu, jai kachirua awara duabʉ́isturu. Maka waud̶amera mʉʉba machimaa
         chi poyaabarii bari dearuu. Maud̶eeba ẽbẽrarã bari karibásturu. 9-10 Maud̶e naarã adoerã́sturu: chi nejarra, ũabisa, june kotisarã, june paru maud̶e duma
         jãaduai baita,+ chi trajabariimaa ichi deai b̶uu mau joma deai b̶uud̶eeba ichi traju bare.11 »Machi puuru mechiud̶e maebʉrã puuru kaebeud̶e needuud̶e machiba ẽbẽra sõbia nuree
         jʉrʉ́sturu. Mau ẽbẽra ded̶e panésturu ab̶a mau puurud̶ebena wãaduud̶aa. 12 Mau ded̶e ed̶a wãaduud̶e Dachi Akõre trʉ̃d̶e chi ẽbẽrarãmaa biꞌia jarásturu apii jirukaraayuwãe
         panad̶amera. 13 Mau ded̶e panabadaurãba machi biꞌia irsibiiduubʉrã, mau berrea bia jaraped̶aad̶a kĩra
         ãchimaa ara mau kĩra wãd̶ai. Maamina biꞌia irsibid̶aabʉrã, mau berrea bia jaraped̶aad̶a
         kĩra maka wãd̶aabai. 14 Ab̶au bid̶a machi biꞌia irsibiwẽebʉrã, maebʉrã machi berrea ũri kʉ̃riawẽebʉrã, mau
         ded̶ebena wã́sturu. Maebʉrã mau puurud̶ebena wãaduud̶e ioro jora machi jʉ̃rʉd̶e b̶uu
         neapésturu. 15 Mʉʉba biawãra jaraaruu: Dachi Akõreba kastikai ewarid̶e Sodomd̶ebenarã maud̶e Gomorrad̶ebenarã
         audeara mau puuru aude kastikai.+Jesús kakua chi ijãabadaurã biꞌiwãe panad̶ai ʉ̃rʉbenaMarcos 13:9-13; Lucas 21:12-1916 »Mʉʉba machi ẽbẽra kachirua tãed̶e bʉikaaruu. Ãchiba machi kachirua waud̶ai usa kachiruaba
         oejarã orrabarii kĩra. Maud̶eeba ãchi tãed̶e panuud̶e dama kĩra kʉ̃risia kauwa nibásturu,
         maamina paloma kĩra ʉmʉmʉrʉa nibásturu. 17 Ẽbẽrarã tãed̶e kauwa nureásturu. Ãchiba machi chi jaradea ua b̶uabadaurãmaa jidau
         eneed̶aped̶a judiorã araa ãbua imibadau ded̶e soaba ped̶ai. 18 Mʉʉd̶e ijãa panuu kakua ãchiba machi chi jaradea ua b̶uabadaurã maud̶e chi reyrã daad̶e
         adoed̶ai. Maud̶e machiba ãchi daad̶e maud̶e judiowãerã daad̶e mʉ ʉ̃rʉbena berread̶ai.
         19 Machi jidau adoeduud̶e jirukaraarã́sturu saka berread̶ai. Chi jaradea ua b̶uabadaurã
         daad̶e panuud̶e Dachi Akõreba kuitaabiai kãare jarad̶ai. 20 Ara machi kʉ̃risiad̶eeba berread̶aabai, maumaarã machi kakua Dachi Akõre Jauri berreai.21 »Chi ãbaba ara ichi ãba beabii. Chi akõreba ara ichi warr beabii. Maud̶e chi warrarã
         ãchi akõrerã ome kĩrud̶aped̶a beabiad̶ai. 22 Mʉʉd̶e ijãa panuu kakua jomaurãba machi kĩramaad̶ai. Maamina chi kaad̶earebena ewarid̶aa
         dauchia jãadua mʉʉd̶e ijãa panuubʉrã, Dachi Akõreba mau karibai ichi baara chokae
         nuread̶amera. 23 Puuru ab̶aud̶e ẽbẽrarãba machi wãraaduud̶e, junebena puurud̶aa miru wã́sturu. Mʉʉba
         biawãra jaraaruu. Machi Israel puuru joma decha jaradea nibad̶ai naed̶e, mʉ, chi Ẽbẽra
         Ba B̶uad̶a neei.24-25 »Chi ne kuitaa kʉ̃ria b̶uu chi jaradeabarii audeara kuitaa b̶uuwãe. Maamina chi jaradeabarii
         kĩra b̶uaibʉrã, biꞌia b̶uu. Chi chibari baita bari trajabarii ichi chibari audeara
         mechiu niiwãe. Maamina chi chibari kĩra b̶uaruubʉrã, biꞌia b̶uu. Mʉ jai kachiruarã
         jaradea ua b̶uabarii Beelzebú a panuubʉrã, machi ara mau kĩra jarad̶ai.+Jesusba jaradead̶a kai wapea panad̶ai b̶uuLucas 12:1-926 »Ẽbẽrarã wapearã́sturu. Joma chi biꞌia kauwa ũrid̶awẽa panuu mera b̶uabai. Chi dachiba
         kauwa ũrid̶awẽa panuu Dachi Akõreba biꞌia kauwa ũribiai. 27 Mʉʉba machimaa pãriud̶e jara b̶uu ʉ̃d̶aad̶e jarásturu. Mʉʉba machi kʉʉrʉmaa jarad̶a
         de ʉ̃rʉʉba jĩwa jarásturu. 28 Nau chi kakua beabadaurã wapearã́sturu, jãarãba beaped̶aad̶akare waa poyaa waud̶aabaid̶eeba.
         Maamina dachi jauri poyaa bead̶aabai. Maumaarã chi kakua maud̶e dachi jauri tʉbʉchia
         aoko kub̶uu kiikaud̶e baai b̶uu wapeásturu. 29 ¿Nejarr ab̶aba ibana chekerã ome nedoobai b̶uka? Maamina ibana cheke ab̶a bid̶a iorod̶e
         b̶aed̶akau, chi Akõre bajãad̶e b̶uuba jaraaruuwãed̶e. 30 Maud̶e Dachi Akõreba kuitaa b̶uu machiba bud̶a sãabe uru panuu. 31 Dachi Akõre baita machi ibana ãrea audeara biꞌia nureed̶eeba wapead̶awẽa panásturu.Jesús kakua kĩrakayayuwãe b̶uaiLucas 12:8-932 »Ab̶auba ẽbẽrarã daad̶e mʉʉd̶e ijãa b̶uad̶e aaruubʉrã, mʉ Chacha bajãad̶e b̶uu daad̶e
         mʉʉba ichi mʉʉd̶e ai. 33 Ara mau kĩra ab̶au bid̶a ẽbẽrarã daad̶e mʉ unukau aaruubʉrã, mʉa bid̶a mʉ Chacha bajãad̶e
         b̶uu daad̶e ichi unukau ai.¿Kai ãrea kʉ̃riad̶ai panuma?Lucas 12:51-53; 14:26-2734 »Kʉ̃risiarã́sturu mʉ nau iujãad̶e neesii ẽbẽrarã ãbua jirukaraayuwãe b̶uai baita.
         Mʉ mau kakua neewẽa b̶uu, maumaarã neesii ẽbẽrarã biꞌia panarãad̶amera. 35 Mʉ neesii, chi warr chi akõre ome nebʉra waubiyua, chi kau chi nawe ome nebʉra waubiyua
         maud̶e chi ãyu chi pakõre ome nebʉra waubiyua. 36 Machiba mʉʉd̶e ijãa panuu kakua biawãra machi ded̶e kĩramaa paneed̶ai.-37 Ab̶auba chi akõre maebʉrã chi nawe mʉ audeara ãrea kʉ̃ria b̶uubʉrã, mau mʉ baara poyaa
         nibaabai. Ab̶aba chi warr maebʉrã chi kau mʉ audeara ãrea kʉ̃ria b̶uubʉrã, mau mʉ
         baara poyaa nibaabai. 38 Maud̶e mʉʉd̶e ijãa b̶uu kakua, biꞌiwãe b̶uubʉrã, poyaa mʉ baara nibaabai. 39 Ab̶a nau iujãad̶e ara ichi biꞌia b̶uai kʉ̃risia b̶uubʉrã, mau poyaabai. Maamina ab̶a
         mʉ kakua biuruubʉrã mau Dachi Akõre ome ewaricha chokae nibai.Ne kaebea bia adaud̶ai ʉ̃rʉbenaMarcos 9:4140 »Chi machi biꞌia irsibiiduurã, mʉ irsibibadau. Maud̶e mʉ irsibiiduu chi mʉ bʉid̶a
         irsibibadau. 41 Ab̶auba Dachi Akõre baita berreabarii irsibiiruubʉrã, Dachi Akõreba mau bʉid̶ad̶eeba
         ne kaebea bia adaui Dachi Akõre baita berreabadaurãba adaubadau kĩra. Ẽbẽra jipa b̶uu
         irsibiiruubʉrã, Dachi Akõre ẽbẽra jipa b̶uu ne bia deabarii kĩra mau ẽbẽramaa deai.
         42 Mʉʉba jaraaruu: ab̶auba mʉ baara nibabadaurã chi kaebeu b̶eerãmaa bania kũrasãa dearuubʉrã,
         Dachi Akõreba biawãra mau ẽbẽramaa ne bia deai».
         
            
               	Tadeo. Griego bed̶ead̶e chi b̶ee kartad̶e mau trʉ̃ kãyabãra b̶ʉ kub̶uu Lebeo, Tadeo abadau. Mau Tadeo Santiago warr Judas basii.

               	Simón Cananeo. Lucasba b̶ʉ kub̶uu. Simón Celote. Lucas 6:15.

               	Israel puurud̶ebena. Mau jara b̶uu «judiorã».

               	Chi nejarra. Griego bed̶ead̶e naka b̶ʉ kub̶uu: Nee, parata, makawãebʉrã koore.

               	Sodomd̶ebenarã maud̶e Gomorrad̶ebenarã. Génesis 19:1-29.

               	Griego bed̶ead̶e naka b̶ʉ kub̶uu: De chibari jai kachirua jaradea ua b̶uabarii Beelzebú a panuubʉrã, ichi ẽbẽrarã sid̶a
                     ara mau kĩra jarad̶ai.

               	10:36 Miqueas 7:6.

111 Jesusba ichi baara nibabadaurã 12 panuumaa jaradeaped̶a arabena wãsii jaradead̶akad̶e
         mau druad̶ebena puurucha.Juan chi Boro Eabarii ʉ̃rʉbena jarad̶aLucas 7:18-352 Juan chi Boro Eabarii chi jʉ̃abadau ded̶e jʉ̃a b̶uasiid̶e ũrisii Dachi Akõreba Dachi
         Karibabarii deai jara b̶uad̶a wauruu ʉ̃rʉbena. Maud̶eeba ichi baara nibabadaurã ome
         bʉikasii Jesusmaa naka id̶id̶amera:3 —¿Bichi chi neei b̶uad̶aka, maebʉrã june ab̶a esed̶aud̶ai panuka?4 Jesusba ãchimaa naka panausii:—Machiba unu panuu maud̶e ũri panuu Juanmaa jarad̶e wã́sturu. 5 Dau pãriu nuread̶a unu panuu; nʉka nuread̶a biꞌia nuree; kakua chau nuread̶a anid̶aped̶a
         nuree; kʉʉrʉ kiape nuread̶a jãabae ũri panuu; biuped̶aad̶arã waya chokae nuree. Mau
         awara chi nejarr barauwãe nureerãmaa chi bed̶ea bia Dachi Akõre karibai ʉ̃rʉbena ũri
         panuu.-6 Chi mʉʉd̶e ijãai ida b̶ukau nii biꞌia b̶uai.7 Juanba bʉid̶arã wãsid̶aud̶e Jesusba aria nureerãmaa Juan ʉ̃rʉbena nebʉrʉsii: «Drua
         sirua wãꞌãe b̶uud̶aa machiba Juan ichiad̶e wãsid̶aud̶e ¿kãare unud̶ai kʉ̃risiasid̶ama?
         ¿Pũatuuruuba sia dodomia adoeruu kĩra maka unud̶ai kʉ̃risiasid̶aka? 8 Maka kʉ̃risiad̶aabasii. Mau ¿kãare unud̶ai kʉ̃risiasid̶ama? ¿Ẽbẽra ab̶aba paru mipitaa
         ãrea jʉ̃ nii unud̶ai kʉ̃risiasid̶aka? Makawãema; chi ẽbẽra paru mipitaa jʉ̃ nureerã
         reyrã ded̶e panabadau. 9 Mau ¿kãare unud̶ai kʉ̃risiasid̶ama? ¿Dachi Akõre baita berreabarii unud̶ai kʉ̃risiasid̶aka?
         Maerã, Dachi Akõre baita berreabarii ichiad̶e wãsid̶au. Juan Dachi Akõre baita berreabarii
         chi mechiu nii. 10 Ichi ʉ̃rʉbena Dachi Akõre bed̶ead̶e naka b̶ʉ kub̶uu:“Mʉ baita berreabarii bichi naa bʉiruu bichi o jaremera”.-11 »Mʉʉba biawãra jaraaruu: nau druad̶e ab̶a bid̶a Juan audeara mechiu wãꞌãe.+ Maamina Bajãad̶e B̶uuba ichid̶irã ichi juad̶e ua b̶uud̶ebena chi aude kaebeu nii
         ichi audeara chi mechiu nii. 12 Juan chi Boro Eabariiba jaradead̶ad̶eed̶ebena id̶iid̶aa Bajãad̶e B̶uuba ichid̶irã
         ichi juad̶e ua b̶uu, maarã ãrea biꞌiwãe panuu. Ẽbẽrarã kachiruarãba ãchi kachirua
         ãrea wau kʉ̃ria panuu.+13 Dachi Akõre baita berreabadaurãba, Moisés bid̶a chi Bajãad̶e B̶uuba ichid̶irã ichi
         juad̶e ua b̶uai ʉ̃rʉbena berreabachid̶au ab̶a Juan chi Boro Eabarii ewarid̶aa. 14 Ãchiba jarabachid̶au ab̶a Elías kĩra nii neei. Machiba kuitaad̶ai kʉ̃ria panuubʉrã
         Juan Elías+ chi neei a panad̶a; biawãra ichibʉ. 15 Chi kʉʉrʉ bara niiba kauwa ũrise.16 »Id̶ibaebena ẽbẽrarã, mʉʉba ¿kãare kĩra nuree jaraima? Puurud̶e warrarã jemene panuu
         kĩra nuree. Chi nureeba b̶ia kopanuuba jarabadau:17 “Daiba purrsiru chaasid̶aud̶e machi baerad̶aabasii.Kari kĩra nomaa karisid̶aud̶e machi jẽad̶aabasii”.18 »Juan neesiid̶e kokau ewari waubachii maud̶e itua doka basii. Maud̶e ẽbẽrarãba jarabadau
         mau jai kachirua inii. 19 Maumaarã mʉ, chi Ẽbẽra Ba B̶uad̶a, nee b̶uu. Mʉʉba ne joma kobarii maud̶e ne joma
         dobarii. Maud̶e machiba jarabadau mʉ chi ko ãrea nii maud̶e do ãrea nii. Mau awara
         jarabadau mʉ kachirua waubadaurã baara maud̶e Romad̶ebena chi aude mechiu nii baita
         chi nejarra pebadaurã baara nibabarii. Maamina kuitaa panuu Dachi Akõre kʉ̃risia kuitaa
         jipa b̶uu, mau ijãa panuuba jipa waubadaud̶eeba».Jesusba ichi ijãawẽa nuree puuru iadaad̶aLucas 10:13-1520 Maabae Jesusba waabenarã puuru iadaad̶aka kob̶eesii. Maarã puurud̶e ichiba ẽbẽrarãba
         ne poyaa waud̶akau biꞌia wausmina ãchiba chi kachirua ida b̶ud̶aabasii. 21 Naka jarasii:—¡Corazín puurud̶ebenarã maud̶e Betsaidad̶ebenarã miichuburi nuree Dachi Akõreba kastikaid̶eeba!
         Mʉʉba machi tãed̶e ẽbẽrarãba ne poyaa waud̶akau ãrea wausii. Mʉʉba maka waud̶a basirã
         Tirod̶e maud̶e Sidond̶e, mau puurud̶ebenarãba isa ãchi kachirua ida b̶ud̶aped̶a Dachi
         Akõred̶e ijãad̶ai basii.+ Maud̶eeba paru parr jʉ̃d̶ai basii maud̶e etab̶arr jora boro ʉ̃rʉ kuikuad̶ai basii.
         22 Maamina mʉʉba machimaa jaraaruu: Dachi Akõreba kastikai ewarid̶e Tirod̶ebenarã maud̶e
         Sidond̶ebenarã audeara machi aude kastikai.23 ¿Capernaumd̶ebenarã ʉtaa bajãad̶aa wãd̶aika? ¡Wãd̶aabai! ¡Dachi Akõreba machi chi
         biud̶arã panabadaud̶e jirakuai!+ Mʉʉba ẽbẽrarãba ne poyaa waud̶akau machi tãed̶e waud̶a Sodoma puurud̶e waud̶a basirã,
         jãu puuru wabid̶a b̶uai basii.+24 Maamina mʉʉba jaraaruu: Dachi Akõreba kastikai ewarid̶e Sodomd̶ebenarã audeara machi
         aude kastikai.Jesusba ẽbẽrarã kʉrrjĩrubiad̶aLucas 10:21-2225 Mau ewarid̶e Jesusba jarasii: «Chacha, bichi bajãad̶ebena Mechiu maud̶e nau iujãad̶ebena
         Mechiu. Bichiba chi ne adua nureerãmaa mʉʉba jaradead̶a kuitaabiasiid̶eeba mʉʉba bichi
         bia jarai. Ne kuitaa nureerãmaa bichiba kuitaabiabasii. 26 Maerã, Chacha, bichiba maka wausii maka waui kʉ̃ria b̶uasiid̶eeba.27 »Mʉ Chachaba mʉʉmaa ara ichi ʉ̃rʉbena joma kuitaabisii. Ab̶au bid̶a adua panuu mʉ,
         chi Warr saka nii; ab̶a mʉ Chacháburu kuitaa b̶uu. Ara mau kĩra ab̶au bid̶a adua panuu
         mʉ Chacha saka nii; ab̶aburu mʉ, chi Wárrburu kuitaa b̶uu. Mʉʉba ab̶aumaa mʉ Chacha
         kuitaabiiruubʉrã, mau ẽbẽraba kuitaai.28 »Nejomad̶eeba kakua ãkaa panuubʉrã, mʉʉmaa nésturu. Mʉʉba machi kʉrrjĩrubiai.+29 Mʉʉmaa ida adoebísturu. Mʉʉba ne jara b̶uu ũrísturu. Mʉ joma dauchia jãadua b̶uabarii
         maud̶e mʉ sõd̶eeba waabenarã audeara kuitaa b̶uu a kʉ̃risiakau. Mʉʉmaa needuubʉrã
         machi biawãra kʉrrjĩrubiai. 30 Mʉʉba jaradea b̶uu chaareawãe b̶uu. Mʉʉba waubi b̶uu sid̶a waui aude chaarea b̶uu».
         
            
               	11:5 Isaías 26:19; 35:5-6; 61:1-3.

               	11:10 Malaquías 3:1.

               	Griego bed̶ead̶e naka b̶ʉ kub̶uu: Wẽrarãba warr adauped̶aad̶ad̶ebena.

               	Griego bed̶ead̶e mau versículo june kʉ̃risia b̶uu. Waabenarãmaarã, mau jara b̶uu «Juan
                     chi Boro Eabariiba jaradea b̶eed̶ad̶ebena id̶id̶aa Dachi Akõre puurud̶aa kĩrubadau
                     ed̶a wãd̶ai baita. Biawãra ẽbẽrarãba ne joma wau panuu Dachi Akõreba puurud̶ebenarã
                     bad̶ai baita».

               	Elías. Dachi Akõre bed̶ea jarabarii basii. Dachi Akõre bed̶ea b̶ʉd̶ad̶e jara b̶uu nau iujãa
                     baribai naed̶e Elías waya neei israeld̶ebenarã tãed̶e. Malaquías 4:5.

               	Dachi Akõreba Tiro maud̶e Sidón jisii. Amós 1:9-10.

               	Biud̶arã panabadaud̶e. Griego bed̶ead̶e naka b̶ʉ kub̶uu: Hades.

               	Sodoma. Mau puuru maud̶e Gomorra Dachi Akõreba kastikasii. Génesis 18:16—19:29.

               	Nejomad̶eeba kakua ãkaa panuu. Judiorã Moisesba b̶ʉd̶a jaradeabadauba ne chikʉa atoebi panuu kĩra ẽbẽrarãmaa ne chaarea
                     waubibachid̶au. Mateo 23:4.

Jesús bari panabadau ewari chi MechiuMarcos 2:23-28; Lucas 6:1-5121 Bari panabadau ewarid̶e Jesús drua trigo uud̶ad̶e nibasii. Maud̶e ichi baara nibabadaurã
         jarrbisia panuud̶eeba trigo kuma ab̶a ẽe adaud̶aped̶a, ko kopaneesid̶au. 2 Ãchiba maka wau panuu chi nuree fariseorãba unud̶aped̶a maabae Jesusmaa jarasid̶au:—Ichiáse, bichi baara nibabadaurãba bari panabadau ewarid̶e chi dachiba waud̶akau
         b̶uu maka wau panuma.-3 Maud̶e Jesusba ãchimaa jarasii:—¿Machiba Dachi Akõre bed̶ea b̶ʉd̶ad̶e ed̶a jarad̶awẽa panuka? David maud̶e ichi baara
         nibabadaurã jarrbisia panasid̶aud̶e ¿kãare wausid̶ama?-4 David Dachi Akõre ded̶e ed̶a wãped̶a Dachi Akõre baita kub̶uad̶a pan adausii.- Mau pan ¿ab̶a paarerã́buru kod̶ai panaswãeka? Maamina Davidba koped̶a ichi baara
         nibabadaurãmaa dead̶akasii. 5 Maud̶e Dachi Akõreba Moisesmaa b̶ʉd̶a dead̶ad̶e naka jara b̶uu, paarerã bari panabadau
         ewarid̶e Dachi Akõre de mechiud̶e ne waud̶ai panuu.- Maamina bari panabadau ewarid̶e trajaaduud̶e, ãchiba Moisesba b̶ʉd̶a ida b̶ubachid̶amina,
         nebʉra baraa ad̶akau. ¿Machiba mau sid̶a ed̶a jarad̶akaka? 6 Mʉʉba jaraaruu: Dachi Akõre de mechiu audeara chi aude mechiu nii nama b̶uu. 7 Dachi Akõre bed̶ead̶e naka jara b̶uu: “Ãnimara baa dead̶ai bad̶amaarã mʉʉba kʉ̃ria
         b̶uu machiba waabenarã kĩra chuburia panad̶ai”.- Nau bed̶ea jara b̶uu machiba kauwa unuped̶aad̶a basirã, machiba naarã ẽbẽrarã nebʉra
         wãꞌãe b̶ee ʉ̃rʉbena kachirua berread̶aabai basii. 8 Mʉ, chi Ẽbẽra Ba B̶uad̶a bari panabadau ewari Mechiubʉ.Jesusba bari panabadau ewarid̶e ẽbẽra aribiabid̶aMarcos 3:1-6; Lucas 6:6-119 Jesús mamabena judiorã araa ãbua imibadau deemaa wãsii. 10 Aria ẽbẽra jua bʉʉ nii b̶uasii. Maud̶e waabenarãba Jesús jidead̶ai kʉ̃ria panad̶ad̶eeba
         id̶isid̶au:—¿Ẽbẽra ab̶a ẽpermo b̶uubʉrã, bari panabadau ewarid̶e aribiabii b̶uka?11 Jesusba panausii:—Machi oeja bari panabadau ewarid̶e chob̶ead̶e b̶aeruubʉrã ¿biawãra mau ertad̶e wãd̶aabaika?
         ¿Kaiba maka waubaima? 12 ¿Ẽbẽra oeja audeara bibuara niiwãeka? Maud̶eeba biꞌia b̶uu bari panabadau ewarid̶e
         biꞌia waui.13 Maabae chi jua bʉʉ niimaa jarasii:—Bichi jua jiwaase.Maabae ichi jua jiwaasii. Maud̶e chi jua biꞌia did̶isii chi ab̶abena jua kĩra. 14 Maabae chi fariseorã awara wãsid̶aud̶e, berreasid̶au saka Jesús bead̶ai baita.Dachi Akõre baita bari trajabarii jʉrʉ adaud̶a15 Jesusba mau kuitaasiid̶e ãyaa wãsii. Ãrea ẽbẽrarã ichi baara wãsid̶au. Maud̶e Jesusba
         chi ẽpermo nuree joma aribiabiasii. 16 Ichiba ãchimaa bed̶ea chaarea jarasii ichi ʉ̃rʉbena nebʉrʉrãad̶amera. 17 Mau makasii Dachi Akõre baita berreabarii Isaiasba jarad̶a kĩra. 18 Naka jarasii:Nau mʉʉba jʉrʉ adaud̶a, chi mʉ baita bari trajabariibʉ. Mʉʉba ichi kʉ̃ria b̶uu. Ichi
         kakua mʉ biawãra kĩrajʉʉ b̶uu.Mʉ Jauri ichimaa deai. Ichiba puuru b̶eecha mʉʉba jipa waui ʉ̃rʉbena jarai.19 Ichi kĩru kub̶uuba berreabai maud̶e kĩrubid̶eeba b̶iabai. Maud̶eeba ab̶au bid̶a ichi
         berrearuu puurud̶e ũrid̶aabai.20 Sia jimid̶i kõratu b̶uu b̶ʉitaabai. Ʉ̃d̶aa koabarii b̶aꞌãra koa b̶uu kiibai.Ara mau kĩra chi chaareawãe nuree jipa wau panad̶ai ab̶a aude poyaaruud̶aa.21 Maud̶e puuru b̶eecha ichi esed̶aud̶ai ãchi karibamera.-Jesusba jʉbawãe nii ʉ̃rʉbena jaradead̶aMarcos 3:20-30; Lucas 11:14-23; 12:10; 6:43-4522 Maabae ẽbẽra jai kachirua bara nii Jesusmaa eneesid̶au. Mau ẽbẽra dau pãriu b̶uasii
         maud̶e bosara b̶uasii. Jesusba ichi aribiabisii berreamera maud̶e unu nibad̶eamera.
         23 Jomaurãba kãare kʉ̃risiad̶ai adua basiid̶eeba id̶isid̶au:—¿Nau Davidd̶ebena neei b̶uuwãeka?24 Maamina ãchiba maka jara panuu fariseorãba ũrisid̶au. Maarãba jarasid̶au: «Jãu ẽbẽraba
         chi jai kachirua nuree duabʉibarii, chi jai kachirua nuree karr Beelzebuba mau poyaabarii
         deasiid̶eeba».25 Maamina ãchiba kʉ̃risia panuu Jesusba kuitaasiid̶eeba jarasii: «Arab̶au druad̶ebenarã
         ara ãchi chiya chĩo panaaduubʉrã, ãchi du ab̶a kinid̶ai. Arab̶au puurud̶e maebʉrã
         arab̶au ded̶e chi ẽbẽrarã ãchi chiya chĩo panaaduubʉrã, waa panad̶aabai. 26 Ara mau kĩra Satanasba ara ichi jai kachirua duabʉiruubʉrã, ara ichi ome chĩo b̶uu.
         ¿Saka ichid̶irã ichi juad̶e ua b̶uu dauchia jãadua duanaima? 27 Machimaarã, mʉʉba Beelzebú poyaad̶eeba jai kachiruarã duabʉi b̶uubʉrã, makarã machi
         baara nibabadaurãba ¿kai poyaad̶eeba jai duabʉibadama? Ara ãchiba unubibadau machi
         biꞌia kʉ̃risiad̶awẽa panuu. 28 Maamina mʉʉba Dachi Akõre Jaurid̶eeba jai kachiruarã duabʉiruubʉrã, Dachi Akõreba
         unubiai b̶uu ichi neesii machi ichi juad̶e ua b̶uai baita. 29 Ẽbẽra dadarraa nii naa jʉ̃wẽebʉrã, ¿saka ichi ded̶e ed̶a nechiruad̶e wãima? Ab̶a maka
         jʉ̃ nub̶uuruubʉrã poyaa chiruai b̶uu.+30 Chi mʉ baara b̶uuwãe, mʉ kĩramaabʉ. Chi mʉ ome ẽbẽrarã aid̶a jʉrʉ adauwẽa b̶uuba chi
         jʉrʉ adaud̶a ãyaa bʉikabibarii.31 »Maud̶eeba mʉʉba machimaa jaraaruu: ẽbẽrarãba kachirua waubadau maud̶e kachirua berreabadau
         Dachi Akõreba joma perdonai. Maamina ab̶aba Dachi Akõre Jauriba waud̶a jʉbawãe niiba
         jãka wausii aaruubʉrã, Dachi Akõreba mau perdonaabai. 32 Ab̶auba mʉ, chi Ẽbẽra Ba B̶uad̶a ʉ̃rʉbena kachirua berrearuubʉrã Dachi Akõreba mau
         perdonai. Maamina ab̶aba Dachi Akõre Jauri kachirua berrearuubʉrã, Dachi Akõreba mau
         perdonaabai. Nau ewarid̶e maebʉrã mau ewari neeruud̶e, mau kachirua berrea b̶uad̶a
         kakua perdonaabai.33 »Nejõo biꞌia chauruubʉrã kuitaabadau bakuru bia b̶uu. Maamina biꞌia chauwẽebʉrã kuitaabadau
         mau bakuru chi biawãe b̶uu. Bakuru chi nejõod̶eeba kuitaabadau. 34 ¡Ẽbẽrarã dama! ¿Machi chi kachiruarãba saka ne bia berread̶aima? Ẽbẽraba ichi sõd̶e
         kʉ̃risia b̶uu kĩra, maka berreabarii. 35 Ẽbẽra bia b̶uuba ne biꞌia jarabarii ichi sõd̶e ne bia uru b̶uud̶eeba. Maamina ẽbẽra
         kachiruaba ichi sõd̶e ne kachirua uru b̶uud̶eeba kachirua berreabarii. 36-37 Bichiba ne bia jaraaruubʉrã Dachi Akõreba bichi biꞌia nibabii. Maamina ne kachirua
         jaraaruubʉrã ichiba kastikai. Mʉʉba machimaa jaraaruu: Dachi Akõreba kastikai ewarid̶e
         jomaurãba ichimaa jarad̶ai ãchiba bed̶ea kachirua barikia jaraped̶aad̶a».Jesusba Jonás ʉ̃rʉbena jarad̶aMarcos 8:12; Lucas 11:29-3238 Mau maad̶akare waabenarã Moisesba b̶ʉd̶a jaradeabadauba, fariseorã bid̶a Jesusmaa
         jarasid̶au:—Jaradeabarii, daiba kʉ̃ria panuu bichiba ẽbẽrarãba ne poyaa waud̶akau waui. Makarã
         kuitaad̶ai bichi bajãad̶ebena need̶a.39 Maamina Jesusba jarasii:—Machi id̶ibaebena kachiruarãba Dachi Akõred̶e ijãad̶ai ida b̶u panuu. Machiba mʉ
         bajãad̶ebena nee b̶uu kuitaad̶ai baita kʉ̃ria panuu mʉʉba ẽbẽrarãba ne poyaa waud̶akau
         waui. Maamina mʉʉba ẽbẽrarãba ne poyaa waud̶akau waubai. Machiba ab̶aburu chi Dachi
         Akõre baita berreabarii Jonasba makad̶a kĩra unud̶ai. 40 Jonás b̶eda mechiu b̶id̶e ewari õbea maud̶e ẽsabud̶e b̶uad̶a kĩra mʉ, chi Ẽbẽra Ba
         B̶uad̶a ewari õbea maud̶e ẽsabud̶e, ioro ekare b̶uai.-41 Mau awara Dachi Akõreba jomaurã kastikai ewarid̶e Nínive puurud̶ebenarã jiradud̶aped̶a
         machi chi id̶ibaebenarã nebʉra barau a jarad̶ai. Jonasba jarad̶a ũrisid̶aud̶e ãchiba
         kachirua ida b̶ud̶aped̶a Dachi Akõremaa neesid̶au.- Mau Jonás audeara chi mechiu nii nama b̶umina machiba ijãad̶awẽa panuu. 42 Mau awara Salomón ewarid̶e chi surd̶ebena reina basii. Ichi drua kaitawẽeba neesii
         Salomón chi kuitaa nii bed̶ea ũrii baita.- Maamina nau ewarid̶e Salomón audeara chi mechiu nii nama b̶umina machiba ijãad̶awẽa
         panuu. Maud̶eeba Dachi Akõreba kastikai ewarid̶e mau wẽra jiraduped̶a machi nebʉra
         bara nuree ai.Jai kachirua waya need̶aLucas 11:24-2643 »Ẽbẽra kakuad̶ebena wãaruud̶e chi jai kachirua drua sirua wãꞌãe b̶uud̶e jʉrʉ b̶uabarii
         bari b̶uai baita, maamina mau unukau.+44 Maud̶eeba ichi du ab̶a naka jarabarii: “Mʉ b̶uad̶amaa waya wãi”. Ara baaruud̶e, mau
         ẽbẽra sõd̶e de dumadu kub̶uu kĩra unubarii. Kʉd̶a biꞌia nejarr wãꞌãe b̶uu maud̶e joma
         biꞌia kub̶uu unubarii. 45 Maabae 7 jai kachiruarã ichi audeara kachirua b̶ee mau ẽbẽramaa eneeped̶a chi ẽbẽra
         sõd̶e ed̶a panad̶e wãbadau. Maud̶eeba chi ẽbẽra chi naa b̶uad̶a audeara kachirua b̶eebarii.
         Ara mau kĩra chi mʉʉd̶e ijãad̶awãe panuu baita machi, chi id̶ibaebenarã kachiruarã
         baraa aude kachiruad̶e paneed̶ai».Jesús ẽbẽrarã ichimaa neeped̶aad̶aMarcos 3:31-35; Lucas 8:19-2146 Jesusba wabid̶a ẽbẽrarãmaa berrea b̶uud̶e chi nawe, chi ãbarã awara panuu ichi ome
         berrea kʉ̃ria panasid̶au. 47 Ab̶auba Jesusmaa jarasii:—Bichi nawe, bichi ãbarã baara awara panuu. Ãchi bichi ome berrea kʉ̃ria panuu.48 Maamina Jesusba mau ẽbẽramaa jarasii:—Bichimaarã ¿kai mʉ nawe maud̶e mʉ ãbarãma?49 Maabae ichi baara nibabadaurãmaa jua suped̶a jarasii:—Cha duanuu mʉ nawe maud̶e mʉ ãbarãbʉ. 50 Mʉ Chacha bajãad̶e b̶uuba waud̶ai kʉ̃ria b̶uu, mau mʉ ãbabʉ, mʉ neekaubʉ maud̶e mʉ
         nawebʉ.

Netaa uubarii ʉ̃rʉbena nebʉrʉd̶aMarcos 4:1-9; Lucas 8:4-8131 Ara mau ewarid̶e Jesús chi ded̶ebena wãped̶a mar iikaa akʉ b̶uad̶e wãsii. 2 Maud̶e ẽbẽrarã ãrea araa imi nub̶uasii ichimaa ara kaita. Maud̶eeba Jesús jãba ab̶ad̶e
         ʉtʉ wãsii maabae akʉ b̶eesii. Ẽbẽrarã ibud̶e mar iikaa duaneesid̶au. 3 Maabae Jesusba ãchimaa naka ãrea nebʉrʉ kob̶eesii ne jaradeai baita:«Ẽbẽra ab̶a netaa pod̶e wãsii. 4 Maka po kãriid̶e chi b̶ee netaa od̶e b̶aesid̶au. Maabae ibanarã need̶aped̶a pemikuasid̶au.
         5 Chi b̶ee netaa mokara id̶aad̶e b̶aesid̶au. Chi ioro nausãa b̶uud̶eeba mau netaa isa
         tonosii. 6 Maamina pisiaba bʉʉsid̶au chi karr ãrea wãꞌãe b̶uasiid̶eeba. 7 Maud̶e chi b̶ee netaa ʉri id̶aa b̶uud̶e b̶aesid̶au. Aria tonod̶aped̶a jʉ̃kara ʉri
         id̶aa b̶uuba bʉra kenasii. 8 Maamina chi waabenarã netaa ioro biad̶e b̶aesid̶au. Waabenarã netaa ab̶ad̶ebena 30
         deasii, 70 maebʉrã 100. 9 Chi kʉʉrʉ bara niiba kauwa ũrise».Jesusba ¿sakãe nebʉrʉbachima jaradeai baita?Marcos 4:10-12; Lucas 8:9-1010 Maabae Jesús baara nibabadaurãba ichi kaita need̶aped̶a id̶isid̶au:—¿Sakãe ẽbẽrarãmaa nebʉrʉbarima, jaradeai baita?11 Jesusba panausii:—Bajãad̶e B̶uuba ichid̶irã ichi juad̶e ua b̶uu ʉ̃rʉbena jomaurãmaa kuitaabiawẽa b̶umina
         machimaa kuitaabia b̶uu. 12 Ab̶auba biawãra kuitaaruubʉrã, Dachi Akõreba aude kuitaabii. Maamina chi adua niiba
         ne kuitaa b̶uu kʉ̃risiaruubʉrã ichiba kʉ̃risia b̶uu Dachi Akõreba mau juakaa adaui.
         13 Maud̶eeba mʉʉba ãchimaa nebʉrʉ b̶uud̶eeba jaradeabarii. Mʉʉba wau b̶uu ãchiba unu
         panumina kuitaad̶awẽa panuu, maud̶e mʉʉba jara b̶uu ũri panumina kauwa ũrid̶awẽa panuu.
         14 Ãchiba Dachi Akõre baita berreabarii Isaiasba jarad̶a kĩra wauduu:Nau ẽbẽrarãba ũri panumina kauwa ũrid̶akau. Ãchiba ichiadumina, unud̶akau.15 Ãchi sõ chaarea nureed̶eeba ũrid̶ai kʉ̃riad̶akau maud̶e unud̶ai kʉ̃riad̶akau.Maka panad̶awãe basirã, unud̶ai basii, ũrid̶ai basii maud̶e sõd̶eeba ijãad̶ai basii.Maabae mʉʉmaa neeped̶aad̶a basirã mʉʉba ãchi aribiabiai basii.-16 »Maamina machi ãrea biꞌia panuu unubadaud̶eeba maud̶e ũribadaud̶eeba. 17 Mʉʉba biawãra jaraaruu: Dachi Akõre baita berreabadaurãba maud̶e ẽbẽrarã jipa nureerãba
         chi machiba unu panuu unu kʉ̃ria panasid̶au, maamina unud̶aabasii. Maud̶e machiba
         ũri panuu ãchiba ũri kʉ̃ria panasmina, ãchiba ũrid̶aabasii.Jesusba kauwa ũribiasii chi netaa pobarii ʉ̃rʉbenaMarcos 4:13-20; Lucas 8:11-1518 »Kauwa ũrísturu, kãare jara b̶uu chi mʉʉba nebʉrʉd̶a chi netaa pobarii ʉ̃rʉbena. 19 Netaa od̶e pod̶aba nau jara b̶uu: Bajãad̶e B̶uuba ichid̶irã ichi juad̶e ua b̶uu ʉ̃rʉbena
         ab̶a bid̶a ũriped̶a kuitaawẽebʉrã, jʉbawãe niiba mau bed̶ea ichi sõd̶e need̶a kʉde
         b̶eebikau ijãarãamera. 20 Netaa mo id̶aa b̶uud̶e pod̶a nau jara b̶uu: waabenarã ẽbẽrarãba Dachi Akõre bed̶ea
         ũrid̶aped̶a ãrea kĩrajʉʉ ũribadau. 21 Maamina chi karr ãrea jidauwẽa b̶uud̶eeba ãrea dauchia jãadua b̶uakau. Ewari kachirua
         b̶aeruud̶e maebʉrã Dachi Akõre bed̶ea ijãa b̶uud̶eeba ẽbẽrarãba kachirua wauduud̶e
         ichiba ijãa b̶uu ida b̶ubarii. 22 Netaa ioro ʉri id̶aa b̶uud̶e pod̶a nau jara b̶uu: chi nuree ẽbẽrarãba Dachi Akõre
         bed̶ea ũribadau, maamina ãchi saka biꞌia paneed̶ai baita, ne joma uru panad̶ai baita
         maud̶e kĩrajʉʉ panad̶ai baita ãrea kʉ̃risiabadau. Joma mauba Dachi Akõre bed̶ea waa
         ũribiad̶akau. Maud̶eeba ne bia waubiad̶akau. 23 Maamina netaa ioro biad̶e pod̶a nau jara b̶uu: waabenarãba Dachi Akõre bed̶ea bia
         ũrid̶aped̶a ijãabadau. Maabae chi nureerãba biꞌia waubadau Dachi Akõre baita, waabenarãba
         aude biꞌia waubadau maud̶e waabenarãba aude biꞌia ãrea waubadau.+Trigo uud̶ad̶e sirua kachirua uud̶a24 Maabae Jesusba june nebʉrʉsii jaradeai baita:«Bajãad̶e B̶uuba ichid̶irã ichi juad̶e ua b̶uu nau kĩra b̶uu. Ẽbẽra b̶uasii. Mau ẽbẽraba
         ichi druad̶e trigo taa biꞌia kau uusii. 25 Maamina chi ichi baita bari trajabadaurã kãi duanuumisa chi kĩramaabarii neeped̶a
         sirua kachirua trigo uud̶ad̶e uusii. Maabae wãsii. 26 Mau maad̶akare chi trigo tonoped̶a pãra kob̶eesiid̶e sirua kachirua sid̶a tonosii.
         27 Chi ichi baita bari trajabadaurãba chi chibarimaa id̶id̶e wãsid̶au: “Dai mechiu, bichi
         druad̶e trigo biꞌia uusiibʉrã ¿jãu sirua kachirua samareeba neesma?” 28 Chi chibariba panausii: “Mʉ kĩramaabariiba maka wausii”. Maabae chi ichi baita bari
         trajabadaurãba ichimaa id̶isid̶au: “Maka b̶uubʉrã ¿kʉ̃ria b̶uka daiba chi sirua kachirua
         ẽekuad̶e wãd̶ai?” 29 Chi chibariba panausii: “Makarã́sturu. Maka wauduubʉrã chi trigo sirua kachirua baara
         ẽekuad̶aika. 30 Bibuara b̶uu ida ãbua waribid̶ai ab̶a chauruud̶aa. Mau chauruu ewarid̶e mʉʉba jarai
         chi junaaduurãmaa: naa chi sirua kachirua araa ped̶aped̶a jamase baad̶ai baita. Maamina
         chi trigo mʉ ne pebarii ded̶e pe nub̶ústuru”».Mostaza taa ʉ̃rʉbena nebʉrʉd̶aMarcos 4:30-32; Lucas 13:18-1931 Jesusba maucha june nebʉrʉsii jaradeai baita:—Bajãad̶e B̶uuba ichid̶irã ichi juad̶e ua b̶uu nau kĩra b̶uu. Ẽbẽraba mostaza taa
         ichi druad̶e uusii. 32 Mau mostaza taa joma dachiba uubadau audeara kaebeara nii. Maamina uud̶akare, waabenarã
         netaa audeara mechia waribarii, ab̶a chi mau bakuru ara ichi ara nub̶eeruud̶aa. Maud̶eeba
         ibanarã chi juataed̶e de waud̶e neebadau».Pan ẽesãabibarii ʉ̃rʉbena nebʉrʉd̶aLucas 13:20-2133 Maud̶e Jesusba maucha nebʉrʉsii, jaradeai baita:«Bajãad̶e B̶uuba ichid̶irã ichi juad̶e ua b̶uu masa ẽesãabibarii kĩra b̶uu. Mau masa
         ẽesãabibarii wẽraba b̶aꞌãra adauped̶a harina ãread̶e kuasii. Maabae ed̶a ãrea perasii
         ab̶a joma ẽesãaruud̶aa».Jesusba nebʉrʉd̶a jaradeai baitaMarcos 4:33-3434 Mau joma Jesusba ẽbẽrarã ãreamaa mau nebʉrʉsii jaradeai baita. Nebʉrʉʉruuwãebʉrã,
         jaradeaka basii. 35 Dachi Akõre baita berreabariiba jarad̶a kĩra biawãra makasii:«Mʉʉba nebʉrʉʉruuba berreai. Dachi Akõreba nau drua waud̶ad̶ebena id̶iid̶aa kuitaabiwẽa
         b̶uad̶a, mʉʉba mau jarai».-Sirua kachirua ne uu nub̶uud̶e Jesusba kuitaa jarad̶a36 Maabae Jesús ẽbẽrarã ome b̶uad̶a wãaruu aped̶a, deed̶aa wãsii. Ichi baara nibabadau
         need̶aped̶a id̶isid̶au:—Sirua kachirua uud̶a ʉ̃rʉbena daimaa kuitaa jarase.37 Jesusba jarasii:—Chi netaa bia uubarii mʉ, chi Ẽbẽra Ba B̶uad̶abʉ. 38 Ne uu nub̶uu nau druabʉ. Chi netaa bia Bajãad̶e B̶uuba ichid̶irã ichi juad̶e ua b̶uud̶ebena
         ẽbẽrarãbʉ. Sirua kachirua, chi miadaa aude mechiu niid̶ebʉ. 39 Chi kĩramaamaarã, mau sirua kachirua uud̶a jʉbawãe niibʉ. Chi ne uu nub̶uu chaud̶ai
         ewari jara b̶uu chi baribai ewari. Chi ne uu nub̶uu junabadaurã Dachi Akõre angelerãbʉ.
         40 Sirua kachirua ẽed̶aped̶a baabadau kĩra nau ewari baribaaruud̶e makai. 41 Mʉ, chi Ẽbẽra Ba B̶uad̶aba angelerã bʉikai kachirua waubadaurã ped̶amera maud̶e kachirua
         waubiabadaurã mʉʉd̶erã mʉ juad̶e ua b̶uud̶ebena. 42 Maarã tʉbʉ aokod̶e b̶atakuad̶ai. Aria kĩra nomaa jẽa panad̶ai maud̶e puꞌuaba kid̶a
         kʉrrʉa ko panad̶ai. 43 Maamina chi jipa b̶ee ãchi Akõre juad̶e ʉmada kĩra ted̶echoa panad̶ai. Chi kʉʉrʉ bara
         niiba kauwa ũrise.Drua nedod̶a maud̶e perla nedod̶a44 Bajãad̶e B̶uuba ichid̶irã ichi juad̶e ua b̶uu chi nejarra iorod̶e mera b̶ud̶a kĩra
         b̶uu. Mau chi nejarra ẽbẽraba unuped̶a chi b̶uad̶amaa mera b̶usii. Maabae kĩrajʉʉ
         wãped̶a joma ichiba uru b̶uu nedobʉiped̶a chi drua nedosii.45 »Mau awara Bajãad̶e B̶uuba ichid̶irã ichi juad̶e ua b̶uu nau kĩra b̶uu. Ẽbẽra chi
         ne nedobarii b̶uasii. Mau ẽbẽraba perla jʉrʉ b̶uabachii nedoyua. 46 Maka b̶uud̶e ab̶a chi nejarr ãrea id̶ibadau unusii. Ara makʉd̶e ichiba uru b̶uu joma
         nedobʉiped̶a mau perla nedosii.Ãtarraya ʉ̃rʉbena47 »Bajãad̶e B̶uuba ichid̶irã ichi juad̶e ua b̶uu ãtarraya kĩra b̶uu. Ãtarrayaba do b̶ataaduud̶e
         b̶eda barikia jidaubadau. 48 B̶eda ãrea pãriiruud̶e, ibud̶aa erta adoebadau maabae akʉ paneeped̶aad̶a chi aude
         bibuara b̶ee jʉrʉbadau ẽd̶e awara ped̶ayua. Chi kachirua b̶atad̶akabadau. 49 Ara mau kĩra b̶uai chi baribai ewari. Dachi Akõre angelerã need̶aped̶a ẽbẽra kachirua
         chi jipa b̶ee tãed̶ebena awara b̶ud̶ai. 50 Maabae tʉbʉ aokod̶e b̶atakuad̶ai. Aria kĩra nomaa jẽa panad̶ai maud̶e puꞌuaba kid̶a
         kʉrrʉa ko panad̶ai.Ne kaebea wid̶i maud̶e ne kaebea sore ʉ̃rʉbena51 Maabae Jesusba id̶isii:—Mʉʉba jarad̶a ¿machiba joma kauwa ũrisid̶aka?Ãchiba panausid̶au:—Maerã, dai Mechiu.52 Maud̶e Jesusba jarasii:—Bajãad̶e B̶uuba ichid̶irã ichi juad̶e ua b̶uu ʉ̃rʉbena Moisesba b̶ʉd̶a jaradeabariiba
         kuitaaruubʉrã, de chibari kĩra b̶uu. Ichiba chi ne kaebea bia wid̶i pe nub̶uumarebena
         maud̶e chi ne kaebea bia nabẽraed̶ebena sid̶a unubibarii.Jesús Nazaretd̶e b̶uad̶aMarcos 6:1-6; Lucas 4:16-3053 Maka joma nebʉrʉsiid̶e jaradeai baita, Jesús ãyaa wãsii. 54 Maabae ichi puurud̶e neesii. Earab̶a judiorã araa ãbua imibadau ded̶e jaradea b̶uasii.
         Chi ũri panuuba adua basiid̶eeba kãare kʉ̃risiad̶ayu naka jarasid̶au:—¿Kaiba jãumaa kʉ̃risia kuitaa deasma? ¿Saka ẽbẽrarãba ne poyaa waud̶akau poyaa waui?
         55 ¿Ichi dachi puurud̶ebena bakuruba ne kaebea waubarii warrwãeka? Ichi nawe ¿Mariawãeka?
         Ichi ãbarã ¿Santiago, José, Simón maud̶e Judaswãeka? 56 Joma ichi neekaurã ¿dachi tãed̶e panuuwãeka? Maka, ¿ichiba sama mau ãrea kuitaasma?57 Ãchiba Jesús ijãad̶ai kʉ̃riad̶aabasii. Maud̶eeba Jesusba jarasii:—Dachi Akõre baita berreabarii ãibena druad̶e wapeadee nii abadau, maamina ara ichi
         druad̶ebenarãba maud̶e ichi ded̶ebenarãba wapeadee nii ad̶akau.58 Ãchiba ijãad̶aabasiid̶eeba Jesusba aria ẽbẽrarãba ne poyaa waud̶akau ãrea waubasii.
         
            
               	13:15 Isaías 6:9-10.

               	Griego bed̶ead̶e naka b̶ʉ kub̶uu: Waabenarãba 30 chaubadau, waabenarãba sesenta chaubadau maud̶e waabenarãba 100 chaubadau.

               	13:35 Salmos 78:2.

Herodesba Jesús ʉ̃rʉbena ũrid̶aMarcos 6:14-29; Lucas 9:7-9141 Mau ewarid̶e Herodes Galilea druad̶ebena chi jaradea ua b̶uabarii basii.+ Mau Herodesba Jesusba waud̶a ʉ̃rʉbena ũrisii. 2 Maud̶eeba ichiba chi trajabadaurãmaa jarasii: «¡Jãu Juan chi Boro Eabarii chokae jiradud̶a!
         Maud̶éburu joma ẽbẽrarãba ne poyaa waud̶akau poyaa waubarii».3-4 Herodesba mau jarasii Juan beabisiid̶eeba. Mau naka b̶uasii: Herodesba ara ichi ãba
         Felipe wẽra Herodías abadau adausii. Maamina Juanba ichimaa jarabachii: «Moisesba
         b̶ʉd̶ad̶e jara b̶uu bichi ãba wẽra adaubai b̶uu».- Maud̶eeba Herodesba Juan jidaubiped̶a kaenaba jʉ̃biped̶a jʉ̃abadau ded̶e jʉ̃abisii.
         5 Juan beabii kʉ̃ria b̶uasmina puurud̶ebenarã wapea b̶uasiid̶eeba poyaa makawẽa b̶uasii.
         Puurud̶ebenarãba kʉ̃risia panasii Juan Dachi Akõre baita berreabarii.6 Herodes chi naweba adaud̶a ewari kĩrajʉʉ wau panuud̶e Herodías kau jomaurã daad̶e
         baerasii. Mauba Herodes ãrea kĩrajʉʉsii. 7 Maud̶eeba mau ãweramaa bed̶ea deasii ne barikia ichiba id̶iiruu deai baita. 8 Maud̶e chi naweba ichi kaumaa naka id̶ibisii: «Mʉʉmaa paratud̶e Juan chi Boro Eabarii
         boro dease».9 Maka id̶isiid̶e Herodes kĩra nomaasii. Maamina joma chi ichi baara komaa panuu daad̶e
         bed̶ea dead̶ad̶eeba Herodías kauba id̶id̶a waubisii. 10 Ara makʉd̶e Juan jʉ̃abadau ded̶e jʉ̃a b̶uu boro b̶ʉatubisii. 11 Juan boro paratud̶e eneed̶aped̶a Herodías kaumaa deasid̶au. Maabae chi kauba chi nawemaa
         deasii. 12 Mau maad̶akare Juan baara nibaped̶aad̶aba chi kakua adoed̶aped̶a jau b̶usid̶au. Maabae
         Jesusmaa jarad̶e wãsid̶au.Jesusba 5.000 ẽbẽrarã kobiad̶aMarcos 6:30-44; Lucas 9:10-17; Juan 6:1-1413 Jesusba Juan biud̶a ũrisiid̶e ichi du ab̶a jãbad̶e ẽbẽra ãrea wãꞌãemaa wãaruu basii.
         Maamina ẽbẽrarãba ichi samaa wãaruu kuitaasid̶aud̶e puuruchad̶ebena jʉ̃de araa wãsid̶au.
         14 Jesús jãbad̶ebena ed̶aa wãsiid̶e ẽbẽrarã ãrea unusii. Maarã kĩra chuburiasiid̶eeba
         chi ẽpermo nuree aribiabiasii. 15 Kiumaa b̶uud̶e ichi baara nibabadaurã ichimaa need̶aped̶a jarasid̶au:—Nama ara kaita ẽbẽrarã wãꞌãe. Mau awara kiumaa b̶uu. Ẽbẽrarãmaa jarase puuru b̶eed̶e
         chiko nedod̶e wãd̶amera.16 Maud̶e Jesusba ichi baara nibabadaurãmaa jarasii:—Jãarã wãd̶aabai b̶uu. Machiaburu chiko kobiásturu.17 Maamina ãchiba jarasid̶au:—Daiba pan jua ab̶a maud̶e b̶eda ome uru panuu.18 Jesusba jarasii:—Mʉʉmaa enésturu.19 Maabae ẽbẽrarãmaa jarasii siruad̶e akʉ paneed̶amera. Mau pan jua ab̶a panuu maud̶e
         b̶eda ome panuu ichi juad̶e adauped̶a bajãamaa ichiaped̶a Dachi Akõremaa biꞌia jarasii.
         Maabae pan b̶ʉakuaped̶a ichi baara nibabadaurãmaa dead̶akasii dead̶akad̶amera. 20 Jomaurã kod̶aped̶a b̶i jãwaasid̶au. Chi Jesús baara nibabadaurãba pan ʉ̃rʉ b̶eed̶a
         araa pesid̶aud̶e 12 jab̶ara waabirubisid̶au. 21 Aria chi koped̶aad̶a 5.000 mukĩrarã basii maud̶e wẽrarã, warrarã juasiid̶awẽa.Jesús bania ʉ̃rʉ nibad̶aMarcos 6:45-52; Juan 6:16-2122 Mau maad̶akare Jesusba ichi baara nibabadaurã jãbad̶e wãbiasii ichi naa wa kĩaraa
         wãd̶amera. Maud̶e ichi aria b̶eesii ẽbẽrarã ãchi deed̶aa wãbiai baita. 23 Jomaurã wãbiaped̶a ichi du ab̶a ead̶aa Dachi Akõremaa ʉtaa id̶id̶e wãsii. Kiusiid̶e
         ichi du ab̶a b̶uasii. 24 Maumisa Jesús baara nibabadaurã mar kẽsa panasid̶au. Maud̶e mar ʉ̃rape imatu wã kub̶uuba
         jãba ʉtaa jira adau kob̶eesii, chi pũatu ãchi kĩramaa pũatu kãriid̶eeba.25 Ewarimaa Jesús ãchi kaita bania ʉ̃rʉ tʉa kãribasii. 26 Maamina ichi baara nibabadaurãba mau unusid̶aud̶e ãrea perasid̶au. Wapeaba ãchi b̶iasid̶au:—¡Jãu jauribʉ!27 Ara makʉd̶e Jesusba jarasii:—¡Apísturu, perarã́sturu! ¡Mʉʉbʉ!28 Maud̶e Pedroba ichimaa jarasii:—Mʉ Mechiu, biawãra bichibʉrã, mʉ bania ʉ̃rʉ bichimaa wãbise.29 Ara makʉd̶e Jesusba jarasii:—¡Neese!Ara makʉd̶e Pedro jãbad̶ebena ed̶aa wãped̶a Jesusmaa bania ʉ̃rʉ kãribasii. 30 Maamina mau pũatu meserãa ãrea pũatu kub̶uu unusiid̶e, perasii maud̶e ed̶aa taa kãribasii.
         Maabae b̶iasii:—Dai Mechiu, ¡mʉ karibase!31 Ara makʉd̶e Jesusba juad̶e jidau adausii maabae jarasii:—¿Wabid̶a bichiba ijãawẽa b̶uka? ¿Sakãe ijãawẽa b̶uma mʉʉba bichi bania ʉ̃rʉ poyaa
         nibabii b̶uu?32 Jãbad̶e atausid̶aud̶e chi pũatu apiisii. 33 Maabae joma jãbad̶e panuu Jesús daad̶e õdarrd̶e kopaneed̶aped̶a ichimaa biꞌia berreasid̶au:—¡Bichi biawãra Dachi Akõre Warrbʉ!Jesusba ẽpermo nureerã ãrea aribiabiad̶a Genesaret druad̶eMarcos 6:53-5634 Kĩare basid̶aud̶e, Genesaret druad̶e neesid̶au. 35 Arabena ẽbẽrarãba Jesús kuitaasid̶au. Maud̶eeba joma ãchi druad̶e jarad̶e bʉisid̶au
         Jesús need̶a. Maabae ẽbẽrarãba joma chi ẽpermo nureerã ichimaa eneesid̶au. 36 Ãchiba ichimaa chi chuburia id̶isid̶au ichiba ichi anab̶ari jʉ̃barii id̶e waubiamera.
         Joma ẽpermo nureeba mau wauduud̶e aribiabachid̶au.
         
            
               	Herodes. Mau Herodes «Antipas» abachid̶au. Mau ʉ̃rʉbena b̶ʉ kub̶uu: Mateo 14:1-10; Lucas 3:19; 9:7-9; 13:31-33; 23:6-12. Antipas akõre «Herodes chi Mechiu» abachid̶au. Mateo 2:1-23.

               	14:3-4 Levítico 18:16.

Jua jeraabadau ʉ̃rʉbena id̶id̶aMarcos 7:1-23151 Mau maad̶akare waabenarã fariseorã maud̶e Moisesba b̶ʉd̶a jaradeabadaurã Jerusalén
         puurud̶ebena Jesusmaa need̶aped̶a id̶isid̶au:2 —Bichi baara nibabadaurã jua jeraad̶awẽa kobadau. ¿Sakãe dachi nabẽraed̶ebenarãba
         jaradeaped̶aad̶a ida b̶u panuma?+3 Maud̶e Jesusba panausii:—Machia bid̶a ¿sakãe Dachi Akõreba waubi b̶uu bed̶ea ida b̶ubadama ara machiba waubadau
         aude wau kʉ̃ria panuud̶eeba? 4 Ichiba naka jarasii: “Bichi akõre maud̶e bichi nawe wapeadee b̶uase”.- Nau sid̶a jarasii: “Barikiuba ichi akõre maebʉrã ichi nawe kachirua jaraaruubʉrã,
         mau biui b̶uu”.-5-6 Maamina machiba jaradeabadau ẽbẽra ab̶aba poyaa jarai chi akõremaa maebʉrã chi nawemaa:
         “Joma mʉʉba uru b̶uu Dachi Akõremaa deasiid̶eeba mʉʉba bichi poyaa aid̶aabai”. Maka
         machi nabẽraed̶ebenaba jaradeaped̶aad̶a ijãa panuud̶eeba Dachi Akõre bed̶ea ida b̶ubadau.
         7 ¡Machi setaa ẽbẽra bia nuree abadau! Chi Dachi Akõre baita berreabarii Isaiasba machi
         ʉ̃rʉbena arakʉd̶e b̶ʉsii. Naka jarasii:8 Nau puurud̶ebenarãba mʉʉmaa biꞌia berreabadau, maamina biawãra ãchi sõd̶eeba mʉʉd̶e
         kʉ̃risiad̶akau.9 Mʉ bari kʉ̃riabadau. Mʉ bed̶ea jaradead̶ai bad̶amaarã, ẽbẽra kʉ̃risiaburu jaradeabadau.-10 Maabae Jesusba ẽbẽrarã aria panuu joma iukuaped̶a naka jarasii:—Mʉ bed̶ea ũrísturu kuitaad̶amera. 11 Dachiba kobadauba Dachi Akõre daad̶e miadaa b̶ukau. Maumaarã dachi okarrd̶ebena cheeruuba
         dachi miadaa waubibarii.12 Mau maad̶akare Jesús baara nibabadaurã ara kaita need̶aped̶a jarasid̶au:—¿Bichiba kuitaa b̶uu kĩra fariseorã sõ kachirua panuu bichiba jãu bed̶ea jarasiid̶eeba?13 Jesusba panausii:—Mʉ Chacha bajãad̶e b̶uuba joma chi bakuru uu bad̶a chi karrd̶eed̶e ẽekuai. 14 Maud̶eeba fariseorã kakua kʉ̃risiarã́sturu. Ãchi o unubibadaurã dau pãriu nuree kĩra
         panuu. Dau pãriu niiba ab̶a dau pãriu niimaa o jaradearuud̶e, omea chob̶ead̶e b̶ae
         wãd̶ai.15 Maud̶e Pedroba Jesusmaa jarasii:—Dachiba kobadau ʉ̃rʉbena bichiba jaradead̶a daimaa biꞌia jarase.16 Jesusba id̶isii:—¿Machia bid̶a wabid̶a adua panuu kĩra panuka? 17 Joma chi ẽbẽra okarrd̶e wãaruu, b̶id̶e wãbarii maabae awara wãbarii. ¿Mau kuitaad̶awẽa
         panuka? 18 Maamina ẽbẽra okarrd̶ebena cheeruu ichi sõd̶ebena wãbarii. Maud̶eeba ẽbẽra kachirua
         b̶eebibarii Dachi Akõre daad̶e. 19 Ẽbẽra sõd̶ebena nakʉ kʉ̃risia kachirua awara wãbarii: mia beayu; ab̶a miakãid̶a junebena
         ome kãi nub̶eeyu; waabenarã ome ne kachirua wauyu; chiruayu; setaa jarayu; ab̶au ʉ̃rʉbena
         miadaa berreayu; makʉ kʉ̃risia. 20 Joma mauba ẽbẽra Dachi Akõre daad̶e miadaa b̶ubarii, maamina jua jeraawẽa kooruuba
         dachi miadaa b̶ukau.Jesusba cananeobid̶a wẽra aribiabid̶aMarcos 7:24-3021 Jesús arabena Tiro druad̶aa maud̶e Sidón druad̶aa wãsii. 22 Maud̶e cananeobid̶a wẽra mau druad̶ebena Jesús niimaa neesii. Mau wẽraba naka jĩwa
         berrea kob̶eesii:—¡Mʉ Mechiu, Davidd̶ebena need̶a, mʉ kĩra chuburiáse! Mʉ kau jai kachiruaba ãrea biꞌiwãe
         b̶eebi b̶uu.23 Maamina Jesusba panaubasii. Maud̶e ichi baara nibabadaurã ara kaita wãd̶aped̶a ichimaa
         naka chi chuburia id̶isid̶au:—Jãu wẽra dachi kaad̶e b̶ia nii. Ichimaa jarase ãyaa wãmera.24 Wẽra cananeobid̶ad̶eeba Jesusba ichimaa jarasii:—Dachi Akõreba mʉ bʉisii, israeld̶ebenarã aid̶akuamera, oejarã barikiud̶e duanuu kĩra
         nureed̶eeba.25 Maud̶e wẽra Jesús daad̶e õdarrd̶e kob̶eeped̶a jarasii:—Mʉ Mechiu, ¡karibase!26 Jesusba panausii:Biꞌiwãe b̶uu warrarã chiko juakaa adauyu maabae usarãmaa dead̶akayu.27 Maud̶e wẽraba jarasii:—Bichiba biawãra jara b̶uu, mʉ Mechiu, maamina usarãba chi chibari chiko jurrchoabiped̶aad̶a
         mesad̶ebena b̶aeped̶aad̶a kobadau.28 Maabae Jesusba jarasii:—Wẽra, bichiba biawãra ijãa b̶uu mʉʉba bichi kau poyaa aribiabii b̶uu. Maud̶eeba bichiba
         kʉ̃ria b̶uu kĩra mʉʉba waui.Ara makʉd̶e chi kau aribiasii.Jesusba 4.000 ẽbẽrarã kobiad̶aMarcos 8:1-1029 Arabena Jesús wãsii mar Galilead̶aa. Ead̶e ʉtʉ wãped̶a aria akʉ b̶eesii. 30 Maabae ẽbẽrarã ãrea ichi b̶uumaa neesid̶au. Maarãba jʉ̃rʉ nʉka nuree, dau pãriu nuree,
         bosara nuree, jua morraa nuree maud̶e waabenarã ẽpermo nureerã eneesid̶au. Mau joma
         Jesús kĩraare duanuud̶e neesid̶au. Maabae ichiba joma aribiabiasii. 31 Ẽbẽra aria panuurãba unusid̶au chi bosara nuread̶a berreaduu, chi jua morraa nuread̶a
         aribiaduu, jʉ̃rʉ nʉka nuread̶a biꞌia nibad̶eaduu maud̶e dau pãriu nuread̶a unu panuu.
         Jomaurãba kãare kʉ̃risiad̶ai adua panasid̶aud̶eeba israeld̶ebenarã Akõremaa biꞌia
         berreasid̶au.32 Maka panuud̶e Jesusba ichi baara nibabadaurã iukuaped̶a jarasii:—Mʉʉba nau ẽbẽrarã kĩra chuburia b̶uu, mʉ baara panuu ewari õbea baaruud̶eeba. Ãchiba
         kod̶ai wãꞌãesii. Mʉʉba jãarã ãchi deed̶aa kod̶awẽa wãd̶ai kʉ̃riawẽe. Mʉʉba bari ara
         jãka wãd̶ai ida b̶uuruubʉrã od̶e wawa did̶id̶ai.33 Maamina ichi baara nibabadaurãba id̶isid̶au:—Nama ẽbẽrarã wãꞌãed̶e ¿sama unud̶aima kod̶ai baita naka ãrea baita?34 Maud̶e Jesusba id̶ikuasii:—¿Machiba sãabe pan uru panuma?Ãchiba panausid̶au:—Uru panuu 7 maud̶e b̶eda cheke ãreawãe uru panuu.35 Maabae Jesusba ẽbẽrarã jeed̶a akʉ duaneed̶ai jarasii. 36 Mau maad̶akare mau 7 pan maud̶e chi b̶eda ichi juad̶e adauped̶a Dachi Akõremaa ichíturu
         kid̶ibai asii. Makaped̶a chi b̶eda maud̶e pan b̶ʉakuaped̶a ichi baara nibabadaurãmaa
         deasii dead̶akad̶amera. Maabae dead̶akasid̶au. 37 Joma b̶i jãwaa kosid̶au. Chi ʉ̃rʉ b̶eed̶a araa pesid̶aud̶e 7 jab̶ara mechiu waabirubisid̶au.
         38 Chi koped̶aad̶a 4.000 mukĩrarã basii, wẽrarã maud̶e warrarã juasiid̶awẽa. 39 Mau maad̶akare Jesusba ẽbẽrarã ãchi deemaa bʉikasii maabae jãbad̶e ed̶a wãped̶a, Magadán
         druad̶aa wãsii.+
            
               	Dachi Akõre bed̶ead̶e b̶ʉ kub̶uu judiorã paarerã kuid̶ai panasii, maamina Jesús ewarid̶e
                     fariseorãba jaradeabachid̶au joma jua jeraad̶ai panuu nabẽraed̶ebenarãba jaraped̶aad̶a
                     kĩra. Levítico 22:4-8.

               	15:4 Éxodo 20:12.

               	15:4 Éxodo 21:17.

               	15:9 Isaías 29:13.

               	Magadán. Griego bed̶ead̶e chi b̶ee kartad̶e naka b̶ʉ kub̶uu: Magdala.

Fariseorãba Jesusmaa ne poyaa waud̶akau waubii kʉ̃ria panad̶aMarcos 8:11-13; Lucas 12:54-56161 Mau maad̶akare waabenarã fariseorã maud̶e saduceorã Jesusmaa neesid̶au. Ichi bajãad̶ebena
         nee b̶uu kuitaad̶ai baita ichimaa id̶isid̶au ẽbẽrarãba ne poyaa waud̶akau waumera.
         2 Maud̶e Jesusba panausii: «Kiuruud̶e occidenteare bajãa puria nub̶uubʉrã, machiba norema
         iu bia b̶uai a jarabadau. 3 Maud̶e daped̶e orienteare bajãa puria nub̶uubʉrã maud̶e jʉ̃rʉara ãrea nub̶uubʉrã,
         machiba jarabadau iu pãriui. Machiba bajãa maka ichiaduuba kuitaa panumina Dachi Akõreba
         nau id̶ibaebena wau b̶uu kuitaad̶akau. 4 Machi chi id̶ibaebenarã kachiruarãba Dachi Akõred̶e ijãad̶ai ida b̶u panuu. Id̶i panuu
         mʉʉba ẽbẽrarãba ne poyaa waud̶akau waumera. Maamina mʉʉba maka waubai. Machiba ab̶aburu
         Jonás maka b̶uad̶a kĩra unud̶ai».-Maabae Jesús ãchi b̶ʉiped̶a wãsii.Fariseorã masa ẽesãabibariiMarcos 8:14-215 Mar mechiu kĩaraa wãsid̶aud̶e Jesús baara nibabadaurãba pan adoed̶ai kĩrabad̶aabasii.
         6 Maud̶e Jesusba jarasii:—Fariseorã masa ẽesãabibarii maud̶e saduceorãd̶e kauwa panásturu.7 Jesús baara nibabadaurã ãchi chiya naka berreasid̶au:—Ichiba maka jarasii dachiba pan eneed̶aabasiid̶eeba.8 Jesusba kuitaa b̶uasii kãare ʉ̃rʉbena berrea panuu. Maud̶eeba jarasii:—¿Sakãe pan wãꞌãe a panuma? Machiba Dachi Akõred̶e ijãad̶awẽa panuu kĩra panuu. 9 ¿Mʉʉba waud̶a machiba unusid̶amina kauwa ʉ̃rid̶awẽa panuka? ¿Kĩrabad̶awẽka pan jua
         ab̶ad̶ebena mʉʉba ẽbẽrarã 5.000 kobiad̶a?- ¿Kĩrabad̶awẽka machiba chi ʉ̃rʉ b̶eed̶aba sãabe jab̶ara mechiu waabirubiaped̶aad̶a?
         10 ¿Maud̶e kĩrabad̶awẽka pan jua ab̶a ome panuuba mʉʉba ẽbẽrarã 4.000 kobiad̶a?- ¿Kĩrabad̶awẽka machiba chi ʉ̃rʉ b̶eed̶a pesid̶aud̶e jab̶ara mechiu sãabe waabirubiaped̶aad̶a?
         11 ¿Sakaburu kauwa ũrid̶awẽma, mʉʉba pan ʉ̃rʉbena berreawẽa b̶uu? Mʉʉba jarasii fariseorã
         masa ẽesãabibarii maud̶e saduceorãd̶e kauwa panad̶amera.12 Maabáeburu kuitaasid̶au Jesusba masa ẽesãabibarii ʉ̃rʉbena jarawẽa b̶uasii, maumaarã
         jara b̶uasii fariseorãba, saduceorãba jaradeabadau ʉ̃rʉbena kauwa panad̶amera.Pedroba Jesús ʉ̃rʉbena jarad̶aMarcos 8:27-30; Lucas 9:18-2113 Mau maad̶akare Jesús ichi baara nibabadaurã baara Cesarea-Filipod̶e neesid̶au. Maud̶e
         Jesusba ãchimaa id̶isii:—Mʉ, chi Ẽbẽra Ba B̶uad̶a Ẽbẽrarãba mʉ ¿kai kʉ̃risia panuma?14 Ãchiba jarasid̶au:—Chi nureeba jara panuu bichi Juan chi Boro Eabarii. Waabenarãba jara panuu bichi
         Elías. Waabenarãba jara panuu bichi Jeremías maebʉrã Dachi Akõre baita berreabarii.15 Maud̶e Jesusba id̶isii:—Maamina machiba mʉ ¿kai kʉ̃risia panuma?16 Simón Pedroba panausii:—Bichi Dachi Akõreba Dachi Karibabarii deai jarad̶a, Dachi Akõre chokae b̶uu Warrbʉ.17 Jesusba jarasii:—Bichi ãrea biꞌia b̶uu, Simón, Jonás warr. Ab̶au ẽbẽra bid̶a bichimaa mau kuitaabiibasii,
         maumaarã mʉ Chacha bajãad̶e b̶uuba kuitaabisii. 18 Mʉʉba jaraaruu: bichi Pedrobʉ. Mʉʉba nau mo ʉ̃rʉ mʉ puuru wauruu.+ Biumia ab̶au bid̶a mʉ puuru ome poyaabai.+19 Puurud̶ebena llave dearuu kĩra mʉʉba bichi Dachi Akõreba ichid̶irã ichi juad̶e ua
         b̶uu tãed̶e chi mechiu b̶ui.+ Chi bichiba nau iujãad̶e ida kabiwẽe Dachi Akõre bajãad̶e b̶úbid̶a ara mau kĩra ida
         kabiibai. Maud̶e chi bichiba iujãad̶e ida kabi b̶uu Dachi Akõre bajãad̶e b̶úbid̶a
         ida kabii.20 Maabae Jesusba ichi baara nibabadaurãmaa ãrea jarasii ab̶aumaa bid̶a jararãad̶amera
         ichi Dachi Akõreba Dachi Karibabarii deai jarad̶a.Jesusba ichi bead̶ai ʉ̃rʉbena jarad̶aMarcos 8:31—9:1; Lucas 9:22-2721 Mau tõpe Jesusba jara kob̶eesii ichi baara nibabadaurãmaa ichi Jerusalend̶aa wãd̶akare,
         ãrea biꞌiwãe b̶uai b̶uu. Naka jarasii:—Mʉ puurud̶ebena jaradea ua b̶uabadaurã juad̶e, paare mechiurã juad̶e maud̶e Moisesba
         b̶ʉd̶a jaradeabadaurã juad̶e bid̶a ãrea biꞌiwãe b̶uai. Mʉ beabid̶ai maamina ewari
         õbead̶e chokae jiradui.22 Maka jarasiid̶eeba Pedroba Jesús awara adoeped̶a iadaa b̶uu kĩra jarasii:—Mʉ Mechiu, maka berrearã́se. Dachi Akõreba bichi maka ida b̶uubai.23 Maamina Jesusba waya ichiaped̶a Pedromaa jarasii:—¡Satanás, mʉ jãkaabena ãyaa wãse! Mʉʉba waui b̶uu bichiba ida kabiwẽe. Bichiba Dachi
         Akõre kĩra kʉ̃risiawẽa b̶uu. Maumaarã ẽbẽra kĩra kʉ̃risia b̶uu.24 Maabae Jesusba ichi baara nibabadaurãmaa jarasii:—Ab̶a mʉ baara nibai kʉ̃ria b̶uubʉrã, mauba wau kʉ̃ria b̶uu ida b̶uped̶a ãrea biꞌiwãe
         b̶uai baita b̶uai b̶uu. Maabae mʉ baara wãi b̶uu.+25 Ab̶a ara ichi karibai kʉ̃riaruubʉrã, mau poyaabai. Maamina ab̶a mʉ kakua biuruubʉrã,
         Dachi Akõre ome ewaricha chokae b̶uai. 26 Ẽbẽra nau iujãad̶e ne joma uru b̶uud̶e biuruubʉrã, ¿ichiba uru b̶uuba karibai b̶uka?
         Biubiimaaba ichiba uru b̶uud̶ebena ¿sãabe poyaa deaima? 27 Biawãra mʉ, chi Ẽbẽra Ba B̶uad̶a angelerã ome neei mʉ Chacha poyaad̶eeba chi ẽbẽrarã
         nebʉra ichiai baita. Maud̶e bia waubadaurã mʉʉba bia b̶ui maud̶e kachirua waubadaurã
         kastikai. 28 Mʉʉba biawãra jaraaruu: chi nuree nama panuu biud̶ai naed̶e unud̶ai mʉ, chi Ẽbẽra
         Ba B̶uad̶a Dachi Akõreba ichid̶irã ichi juad̶e ua b̶uu neeruu.+
            
               	16:4 Jonás 3:3-9; Mateo 12:38-41.

               	16:9 Mateo 14:17-21.

               	16:10 Mateo 15:34-38.

               	Pedro. Pedro trʉ̃ griego bed̶ead̶e jara b̶uu «mo». Nau mo. Pedro trʉ̃ mo jara b̶uud̶eeba waabenarãmaarã, Jesusba nau mo aaruud̶eeba «Pedro» jara
                     b̶uu. Waabenarãmaarã, jara b̶uu chi Pedroba jarad̶a. Maud̶e waabenarãmaarã, jara b̶uu
                     «Jesús». 1 Corintios 3:11; 10:4; 1 Pedro 2:6-8.

               	Griego bed̶ead̶e b̶u kub̶uu: Hades poraa waib̶ʉa.

               	Jesús ewarid̶e puurud̶ebena llave uru b̶uu chi mechiu basii.

               	Ãrea biꞌiwãe b̶uai baita b̶uai b̶uu. Griego bed̶ead̶e naka b̶ʉ kub̶uu: Ichi cruz adooi b̶uu.

               	Unud̶ai mʉ, chi Ẽbẽra Ba B̶uad̶a Dachi Akõreba ichid̶irã ichi juad̶e ua b̶uu neeruu.
                     Bia kuitaad̶awẽa panuu kãare unud̶ai. Waabenarãmaarã, jara b̶uu Jesús kĩra awara nub̶eei
                     unud̶ai. Waabenarãmaarã, jara b̶uu Jesús chokae jiraduped̶a, ichi bajãad̶aa wãi, maebʉrã
                     Dachi Akõre Jauri neei ʉ̃rʉbena unud̶ai. Daniel 7:13-14.

Jesús kĩra awara did̶id̶aMarcos 9:2-13; Lucas 9:28-36171 6 ewari bad̶akare Jesusba Pedro, Santiago maud̶e chi ãba Juan ãchi du ab̶a ea ʉtʉ
         nub̶uud̶aa adoesii. 2 Aria ãchi daad̶e Jesús kĩra awara did̶isii. Ichi kĩedarr ʉmada kĩra ted̶echoa did̶isii
         maud̶e ichi paru ʉ̃d̶aa kĩra torroa did̶isii. 3 Maka b̶uud̶e ãchiba unusid̶au Moisés maud̶e Elías Jesús ome berreamaa panuu. 4 Maud̶eeba Pedroba Jesusmaa jarasii:—Dai Mechiu, bibuara b̶uu dai nama panuu. Bichiba kʉ̃ria b̶uubʉrã daiba de cheke õbea
         pãeb̶arid̶ai, ab̶a bichi baita, ab̶a Moisés baita maud̶e ab̶a Elías baita.5 Pedro maka berrea b̶uud̶e jʉ̃rʉara ʉ̃d̶aa b̶uu ãchi ʉ̃rʉ neesii. Mau jʉ̃rʉarad̶ebena
         nau bed̶ea jĩwa ũrisid̶au: «Nau mʉ Warrbʉ. Mʉʉba mau ãrea kʉ̃ria b̶uu maud̶e mau kakua
         kĩrajʉʉ b̶uu. Mauba jara b̶uu ũrísturu».-6 Mau ũrisid̶aud̶e wapeaba daub̶ʉʉrʉ ioromaa tʉsid̶au. 7 Maka b̶uud̶e Jesús neeped̶a ãchi wausii. Maabae jarasii:—Jiradústuru. Wapearã́sturu.8 Ãchiba waya ichiaduud̶e chi waabenarã unud̶aabasii. Ab̶aburu Jesús ãchi ome b̶uasii.9 Ead̶ebena ed̶aa wãaduu nid̶aud̶e Jesusba ãchimaa naka jarasii:—Machiba unuped̶aad̶a ab̶aumaa bid̶a jararã́sturu ab̶a mʉ, chi Ẽbẽra Ba B̶uad̶a chokae
         jiraduuruud̶aa.10 Maud̶e ãchiba Jesusmaa id̶isid̶au:—Makarã Moisesba b̶ʉd̶a jaradeabadaurãba ¿sakãe jarabadama Elías naa neei b̶uu?11 Jesusba panausii:—Biawãra Elías neei ne joma biꞌia b̶ui baita.-12 Maamina mʉʉba jaraaruu jãabae Elías neesii. Maamina ab̶au bid̶a ichi kuitaad̶aabasii.
         Maumaarã ẽbẽrarãba mau ome ãchi kʉ̃ria wausid̶au.- Ara mau kĩra mʉ, chi Ẽbẽra Ba B̶uad̶a ãchi juad̶e ãrea biꞌiwãe b̶uai.13 Maud̶e Jesús baara nibabadaurãba kuitaasid̶au ichiba Juan chi Boro Eabarii ʉ̃rʉbena
         berrea b̶uad̶a.-Jesusba warr jai kachirua uru b̶uu aribiabid̶aMarcos 9:14-29; Lucas 9:37-4314 Ãchi ead̶ebena ed̶aa neesid̶aud̶e ẽbẽrarã ãrea ãbua duanasid̶au. Maud̶e ẽbẽra Jesusmaa
         neesii. Mau ẽbẽra Jesús daad̶e õdarrd̶e kob̶eeped̶a jarasii:15 —Mʉ Mechiu, mʉ warr kĩra chuburiáse. Ichi ãrea biꞌiwãe b̶uu. Wawabarii, b̶es ãrea
         tʉbʉd̶e b̶aebarii maud̶e doed̶a b̶aebarii. 16 Mʉʉba ichi bichi baara nibabadaurãmaa eneesii, maamina poyaa aribiabid̶aabasii.17 Jesusba jarasii:—¡Machiba Dachi Akõred̶e ijãad̶akau! ¡Machi chi kachirua nuree! Machiba ijãad̶amera
         ¿sakaed̶aa mʉ dauchia jãadua b̶uaima? Warr namaa enésturu.18 Jesusba chi jai kachirua iadaasiid̶e chi warr kakuad̶ebena wãsii. Ara makʉd̶e chi
         warr aribiasii.19 Mau maad̶akare Jesús baara nibabadaurã ichimaa wãd̶aped̶a ãchi du ab̶a id̶isid̶au:—¿Sakãe daiba jãu jai kachirua poyaa duabʉid̶aabasma?20 Jesusba panausii:—Machiba ãrea Dachi Akõred̶e ijãad̶awẽa panuud̶eeba poyaad̶aabasii. Mʉʉba biawãra
         jaraaruu: mostaza taa kaebeara kĩra machiba b̶istĩika bid̶a ijãa panuubʉrã, nau eamaa
         namabena ãyaa b̶uad̶e wãse a jarad̶ai. Maud̶e ea ãyaa b̶uad̶e wãi. Maka ijãa panuubʉrã
         machiba poyaa waud̶akau wãꞌãe. 21 Maamina jai nau kĩra b̶ee duabʉid̶ai baita Dachi Akõremaa ʉtaa id̶id̶ai panuu maud̶e
         chiko kod̶akau ewari waud̶ai panuu.+Jesusba waya ichi bead̶ai ʉ̃rʉbena jarad̶aMarcos 9:30-32; Lucas 9:43-4522 Galilea druad̶e ãbua panasid̶aud̶e Jesusba ichi baara nibabadaurãmaa jarasii:—Kãꞌãabariwãed̶e mʉ, chi Ẽbẽra Ba B̶uad̶a ẽbẽrarãmaa jidaubiai. 23 Maarãba mʉ bead̶ai, maamina ewari õbead̶e mʉ chokae jiradui.Maud̶eeba ãchi ãrea kĩra nomaa paneesid̶au.Jesusba chi nejarra Dachi Akõre de mechiu baita dead̶a24 Jesús maud̶e ichi baara nibabadaurã Capernaum puurud̶aa neesid̶aud̶e Dachi Akõre de
         mechiu baita chi nejarra pebadaurã Pedromaa wãsid̶au. Ãchiba id̶isid̶au:—¿Machi Jaradeabariiba Dachi Akõre de mechiu baita chi nejarra deabariika?+25 Pedroba panausii:—Maerã, deabarii.Pedro ichi ded̶e ed̶a wãsiid̶e Jesús naa berreasii. Naka id̶isii:—Bichiba ¿saka kʉ̃risia b̶uma, Simón? ¿Kairãba chi nejarra nau druad̶e nuree reyrãmaa
         dead̶ai panuma? ¿Ara ãchi ab̶aarakaurãba maebʉrã ãibenarãba dead̶ai panuka?26 Pedroba panausii:—Ãibenarãba dead̶ai panuu.Jesusba ichimaa jarasii:—Maerã. Chi jaradea ua b̶uabarii ẽbẽrarãba dead̶akau. 27 Dachi Mechiu ẽbẽrarãmina, mau chi nejarra dead̶ai, ẽbẽrarãba kachirua kʉ̃risiarãad̶amera
         dachi ʉ̃rʉbena. Maud̶eeba mard̶aa b̶eda ʉad̶e wãse. Chi b̶eda naa bearuu okarrd̶e
         sẽetao ab̶a unui. Mau chi nejarra adoeped̶a dease mʉʉba deai bad̶a maud̶e bichiba
         deai bad̶a.
         
            
               	17:5 Deuteronomio 18:15; Isaías 42:1.

               	17:11 Malaquías 3:1; 4:5-6.

               	17:12 Marcos 6:14-29.

               	17:13 Mateo 11:14.

               	Griego bed̶ead̶e chi b̶ee kartad̶e mau versículo wãꞌãe.

               	Judiorã chi mukĩrarã 20 año nuree tõpe añocha mau chi nejarra dead̶ai panasid̶au Dachi
                     Akõre de mechiu biꞌia b̶uamera. Ewari ome trajad̶a baita paad̶a dead̶ai panasid̶au.
                     Éxodo 30:13-16; 38:25-26; 2 Crónicas 24:9-14; Nehemías 10:32.

Kai chi mechiu niiMarcos 9:33-48; Lucas 9:46-48; 17:1-2181 Mau ewarid̶e Jesús baara nibabadaurã ichi kaita need̶aped̶a naka id̶isid̶au:—Bajãad̶e B̶uuba ichid̶irã ichi juad̶e ua b̶uud̶ebenarã ¿kai chi aude mechiu nima?2 Maud̶e Jesusba warr ab̶a iuped̶a ãchi ẽsa nub̶usii. 3 Naka jarasii:—Mʉʉba biawãra jaraaruu: machiba ãyaa kʉ̃risiaduubʉrã maud̶e nau warr kĩra paneeduubʉrã,
         Bajãad̶e B̶uuba ichid̶irã ichi juad̶e ua b̶uumare panad̶aabai. 4 Maamina ab̶a nau warr kĩra waabenarã audeara kaebeu b̶eeruubʉrã, Bajãad̶e B̶uuba ichid̶irã
         ichi juad̶e ua b̶uud̶ebenarã chi mechiu b̶uai. 5 Mʉʉd̶e ijãa b̶uud̶eeba nau warr kĩra irsibiiruubʉrã, mʉ sid̶a irsibii.6 »Barikiuba mʉʉd̶e ijãa nuree chi mechiuwãe nureed̶ebena ab̶a kachiruad̶e b̶aebiiruubʉrã,
         Dachi Akõreba mau ẽbẽra ãrea kastikai. Maud̶eeba bibuara b̶uu mau ẽbẽra ostad̶e kũruma
         waib̶ʉa b̶uu jʉ̃d̶aped̶a mard̶e jiratad̶ai ʉ̃yaba jãri biumera.+7 ¡Chi waabenarãmaa nau iujãad̶ebenarã kachirua waubiabadaurã miichuburi panad̶ai! Maarã
         baraai, maamina chi waabenarãmaa kachirua waubiabarii miichuburi b̶uai.8 »Maud̶eeba bichi juaba maebʉrã bichi jʉ̃rʉba bichimaa kachirua waubiiruubʉrã, mau
         b̶ʉatutaped̶a jiratase. Bibuara b̶uu ewaricha Dachi Akõre ome b̶uai bichiba jua ab̶aburu
         maebʉrã jʉ̃rʉ ab̶aburu uru b̶uai, mau jua omea nii maud̶e jʉ̃rʉ omea nii tʉbʉ aoko
         kiikaud̶e jiratai bad̶amaarã. 9 Maud̶e bichi dauba bichimaa kachirua waubiiruubʉrã, mau ẽetaped̶a jiratase. Bibuara
         b̶uu dau b̶errea nii ewaricha Dachi Akõre ome b̶uai, dau omea inii tʉbʉchia aoko kub̶uu
         kiikaud̶e jiratai bad̶amaarã.Oeja barikiad̶e wãd̶a ʉ̃rʉbena jarad̶aLucas 15:3-710 »Warr chekerã kʉ̃riad̶ai ida b̶urã́sturu. Mʉʉba jaraaruu: angelerã mʉ Chacha daad̶e
         panuuba ãchi nubadau. 11 Biawãra mʉ, chi Ẽbẽra Ba B̶uad̶aba chi barikiad̶e panad̶a karibai baita neesii.+12 »Machiba ¿saka kʉ̃risia panuma nau ʉ̃rʉbena? Ẽbẽraba 100 oeja uru b̶uud̶ebena ab̶a
         barikiad̶e wãaruubʉrã ¿chi 99 panuu ead̶e b̶ʉiped̶a chi barikiad̶e wãd̶a jʉrʉd̶e wãabaika?
         13 Mʉʉba biawãra jaraaruu: unuuruubʉrã, mau oeja kakua aude kĩrajʉʉ b̶uai, chi waabenarã
         99 barikiad̶e wãped̶aad̶awãe audeara. 14 Ara mau kĩra machi Akõre bajãad̶e b̶uuba kʉ̃riawẽe ab̶a bid̶a warr cheke barikiad̶e
         wãi.Bichi ãbaba kachirua wauruubʉrã saka waui b̶uuLucas 17:315 »Bichi ãbaba bichimaa kachirua wauruubʉrã, ichimaa wãped̶a machi du ab̶a panuud̶e,
         berreáse kuitaabiyua chi kachirua waud̶a. Ichiba bichi bed̶ea ũriiruubʉrã, chi sõ
         arab̶aud̶e b̶eei. 16 Maamina bichi bed̶ea ijãawẽebʉrã, ẽbẽra ab̶a maebʉrã ome ichimaa adoese. Maarãba joma
         bichiba jara b̶uu biawãra b̶uu ad̶ai.+17 Wabid̶a ãchiba jaraaduu ichiba ũri kʉ̃riawẽebʉrã, Dachi Akõred̶e ijãabadaurãmaa joma
         ãbua iuped̶a ãchimaa mau ʉ̃rʉbena jarase. Maamina Dachi Akõred̶e ijãabadaurãba jaraaduu
         ũrii kʉ̃riawẽebʉrã, ichi Dachi Akõred̶e ijãakau kĩra maebʉrã Romad̶ebena baita chi
         nejarra pebarii kĩra ida b̶ústuru.18 »Mʉʉba biawãra jaraaruu: chi machiba nau iujãad̶e ida kabid̶awẽa panuu Dachi Akõre
         bajãad̶e b̶úbid̶a ida kabiibai. Maud̶e chi machiba nau iujãad̶e ida kabi panuu Dachi
         Akõre bajãad̶e b̶úbid̶a ida kabii.19-20 »Mʉʉba naka jaraaruu: mʉʉd̶e ijãabadaurã ome maebʉrã õbea ãbua panuud̶e mʉ sid̶a aria
         b̶uai. Maud̶eeba nau iujãad̶e machid̶ebena ome panuu mʉ Chachamaa ʉtaa id̶id̶ai baita
         bed̶ea deaduubʉrã, machiba ʉtaa id̶iiduu mʉ Chacha bajãad̶e b̶uuba waui.Kachirua waud̶a perdonawẽa b̶uad̶a ʉ̃rʉbena jaradead̶a21 Maabae Jesús kaita neeped̶a Pedroba id̶isii:—Mʉ Mechiu, mʉ ãbaba mʉ kachirua wauruud̶e ¿sãabe b̶es perdonai b̶uma? ¿7 b̶es bia
         b̶uka?22 Jesusba panausii:—Mʉʉba jaraaruu: 7buru jarawẽe, maumaarã 77 perdonai b̶uu.+23 »Bajãad̶e B̶uuba ichid̶irã ichi juad̶e ua b̶uu nau kĩra b̶uu: Rey ab̶a b̶uasii. Earab̶a
         mau reyba kʉ̃ria b̶uasii chi ichi baita trajabadaurãba ichiba chi nejarra dead̶ad̶ebena
         ichimaa paad̶amera. 24 Maka b̶uud̶e ab̶a eneesid̶au. Mau ẽbẽraba chi reymaa chi nejarra ãrea deai b̶uasii.
         25 Mauba uru b̶uabasiid̶eeba kãareba paayu, chi reyba jarasii chi bari trajabarii kĩra
         nedobʉid̶amera; chi wẽra ome, chi warrarã maud̶e joma chi ne uru b̶uu baara. 26 Maud̶e ẽbẽra õdarrd̶e kob̶eeped̶a chi reymaa naka chi chuburia id̶isii: “Mʉ kĩra chuburiáse.
         Esed̶ause, mʉʉba joma paaima”. 27 Maabae kĩra chuburiad̶eeba chi reyba joma chi ẽbẽraba deai b̶uad̶a perdonaped̶a ichi
         deemaa bʉisii.28 »Maabae chi ẽbẽra wãsii. Mau mukĩra awara wãaruud̶e ichi kõpaero ab̶a unusii. Mauba
         ichimaa chi nejarra b̶aꞌãra deai b̶uasii. Mau otãabara adauped̶a jarasii: “Mʉʉmaa
         deai b̶uu dease”. 29 Maabae mau ichi daad̶e õdarrd̶e kob̶eeped̶a jarasii: “Mʉ kĩra chuburiáse. Esed̶ause,
         mʉʉba joma paaima”. 30 Maamina kĩra chuburiabasii, maumaarã jʉ̃abadau ded̶e jʉ̃abisii ab̶a ichiba deai b̶uad̶a
         joma dearuud̶aa.31 Chi waabenarã rey baita bari trajabadaurãba mau unusid̶aud̶e kĩra nomaad̶aped̶a maabae
         reymaa joma jarad̶e wãsid̶au. 32 Chi reyba mau ẽbẽra ichi daad̶e iubiped̶a naka jarasii: “¡Bichi sõ kachirua nii! ¡Bichi
         mʉʉmaa chi chuburia id̶id̶e neesiid̶e, mʉʉba bichi kĩra chuburiasii maud̶e bichiba
         mʉʉmaa deai b̶uad̶a perdonasii! 33 Mau ¿sakãe bichi kõpaero kĩra chuburiabasma?” 34 Chi rey ãrea kĩru b̶uasiid̶eeba, chi ichi baita trajabarii jʉ̃abadau ded̶e ẽbẽrarã
         kachirua waubadaurã juad̶e b̶usii chi deai b̶uad̶a joma paaruud̶aa.35 »Ara mau kĩra waui mʉ Chacha bajãad̶e b̶uuba machi ome, machiba machi ãbarã kĩra chuburiad̶awẽebʉrã
         maud̶e sõd̶eeba perdonad̶awẽebʉrã maarãba machimaa ne kachirua wauped̶aad̶a.
         
            
               	Kũruma waib̶ʉa. Griego bed̶ead̶e b̶ʉ kub̶uu: Burro kũruma. Mau ewarid̶e ẽbẽrarãba chi kũruma chi muramaa purrabibachid̶au chi netaa b̶amera.

               	Griego bed̶ead̶e ãrea kartad̶e mau versículo wãꞌãe.

               	Maarãba. Griego bed̶ead̶e naka b̶ʉ kub̶uu: Ẽbẽra ome maebʉrã õbea panuuba. Deuteronomio 19:15; 1 Timoteo 5:19.

               	77. Griego bed̶ead̶e b̶ʉ kub̶uu: 70 b̶es 7. Jesusba jara b̶uu dachi kachirua wauduu joma perdonai panuu.

Jesusba miakãid̶a amaarãamera jaradead̶aMarcos 10:1-12; Lucas 16:18191 Maka jarasiid̶e Jesús Galilea druad̶ebena Judea druad̶aa wãsii Jordán do kĩaraa. 2 Ẽbẽrarã ãrea ichi baara wãsid̶au. Aria chi ẽpermo nuree joma aribiabiasii. 3 Maka b̶uud̶e waabenarã fariseorã neesid̶au. Ichi kachirua berreabid̶ai baita naka
         id̶isid̶au:—¿Mukĩraba chi wẽra amaai biꞌia b̶uka ichi kʉ̃riad̶eeba?4 Jesusba panausii:—¿Machiba Dachi Akõre bed̶ead̶e, nau ed̶a jarad̶awẽa panuu kĩra? Nau drua wausiid̶e
         Dachi Akõreba mukĩra maud̶e wẽra wausii.-5 Maud̶e jarasii: “Maud̶eeba mukĩraba chi akõre maud̶e chi nawe b̶ʉiped̶a ichi wẽra
         ome ãbua b̶eei. Maka kakua ara ab̶a nii kĩra nuread̶ai”.-6 Ãchi ome panuu kĩrawãe, maumaarã kakua ab̶a nii kĩra nibad̶ai. Maud̶eeba Dachi Akõreba
         chi araa ãbua b̶ud̶a ab̶au bid̶a amaabai.7 Maud̶eeba ãchiba id̶isid̶au:—Makarã Moisesba ¿sakãe b̶usma wẽra amaai baita karta deai b̶uu, amaai naed̶e?-8 Jesusba panausii:—Machi sõ chaarea nureed̶eeba Moisesba maka ida b̶usii. Maamina Dachi Akõreba nau
         drua wausiid̶e maka kʉ̃riawẽa b̶uasii. 9 Mʉʉba jaraaruu: Barikiuba ichi wẽra junebena ome kãiwẽa b̶uu amaaped̶a, maabae junebena
         wẽra ome miakãiruubʉrã, mau mukĩraba kachirua wau b̶uu. [Junebena mukĩraba chi amaad̶a
         wẽra ome miakãiruubʉrã mau mukĩraba kachirua wau b̶uu mau wẽra ome.]+10 Maud̶e Jesús baara nibabadaurãba ichimaa jarasid̶au:—Maka b̶uubʉrã, mukĩra ab̶a wẽra ome kãibai b̶uu.11 Maud̶eeba Jesusba jarasii:—Jomaurã poyaa du paneed̶aabai. Ab̶aburu Dachi Akõre mau kʉ̃risia deaibʉrã poyaa du
         b̶uai. 12 Chi nureeba poyaa warr waud̶akau chi naweba chi warr adauped̶aad̶ad̶eed̶ebena. Chi
         nureeba poyaa warr waud̶akau maka panabiped̶aad̶ad̶eeba. Maud̶e waabenarãba miakãid̶ai
         kʉ̃riad̶akau ãchi Mechiu Bajãad̶e B̶uu baita ne waud̶ai baita.- Machi poyaa du panuubʉrã, maka panásturu.Jesusba warrarãmaa biꞌia jarad̶aMarcos 10:13-16; Lucas 18:15-1713 Maabae ẽbẽrarãba warrarã Jesusmaa adoesid̶au ichi jua maarã ʉ̃rʉ kub̶uped̶a Dachi
         Akõremaa ʉtaa id̶imera. Maamina Jesús baara nibabadaurãba chi mau warrarã adoeped̶aad̶arã
         iadaasid̶au. 14 Maud̶eeba Jesusba jarasii:—Warrarã mʉʉmaa ida neebísturu, Bajãad̶e B̶uuba ichid̶irã ichi juad̶e ua b̶uud̶erã
         naarã kĩra nureed̶eeba.15 Maabae ichi jua warrarã ʉ̃rʉ kub̶uped̶a wãsii.Barau nii Jesús ome berread̶aMarcos 10:17-31; Lucas 18:18-3016 Ewari ab̶aud̶e kũudrãa Jesusmaa neesii. Mau kũudrãaba id̶isii:—Jaradeabarii, Dachi Akõre ome ewaricha chokae b̶uai baita ¿mʉʉba kãare ne bia wauima?+17 Jesusba panausii:—¿Sakãe mʉʉmaa ne bia ʉ̃rʉbena id̶i b̶uma?+ Ab̶aburu Dachi Akõréturu biꞌia nii. Bichi Dachi Akõre ome ewaricha chokae b̶uai kʉ̃ria
         b̶uubʉrã, ichiba waubi b̶uu bed̶ea wause.18-19 Ichiba id̶isii:—¿Sãu?Jesusba jarasii:—Ẽbẽra bearã́se, junebena miakãid̶a ome kãi b̶eerã́se, nechiruarã́se, setaa jararã́se
         waabenarã ʉ̃rʉbena; bichi akõre, bichi nawe wapeadee nibase;- maud̶e waabenarã kʉ̃riáse ara bichi kʉ̃ria b̶uu kĩra.-20 Kũudrãaba jarasii:—Mau joma wau b̶uu.+ Mʉʉba ¿kãare maucha waui b̶uu?21 Maud̶e Jesusba ichimaa jarasii:—Bichi biawãra jipa b̶uai kʉ̃ria b̶uubʉrã, bichiba uru b̶uu joma nedobʉid̶e wãped̶a
         chi nejarr barauwãe nureerãmaa dead̶akase. Maka bajãad̶e ne bia uru b̶uai. Maabae
         mʉ baara nibad̶e neese.22 Kũudrãaba mau ũriped̶a kĩra nomaa wãsii ãrea chi nejarra barau niid̶eeba. 23 Maud̶e Jesusba ichi baara nibabadaurãmaa jarasii:—Biawãra ãrea chaarea b̶uu ẽbẽra ne barau nii Bajãad̶e B̶uu juad̶e b̶uai baita, ichid̶irã
         baara. 24 Waya mʉʉba jaraaruu: chaarea ãrea b̶uu barau nii Dachi Akõreba ichi juad̶e ua b̶uud̶e
         b̶uayu, camello ab̶a ãkusa daud̶e wãi bad̶amaarã.25 Maud̶e ichi baara nibabadaurãba kãare kʉ̃risiad̶ai adua basii, ãchiba Dachi Akõreba
         barau nuree aude kʉ̃riakua b̶uu kʉ̃risia panuud̶eeba. Ãchiba id̶isid̶au:—Makarã Dachi Akõreba ¿kai karibaima?26 Jesusba ãchi ichiaped̶a jarasii:—Ẽbẽraba mau poyaa waukau maamina Dachi Akõreba poyaa joma waubarii.27 Maud̶e Pedroba Jesusmaa jarasii:—Daiba joma b̶ʉisid̶au bichi baara wãd̶ai baita. ¿Maka b̶uubʉrã mau kuenda kãare adaud̶aima?28 Jesusba panausii:—Mʉʉba biawãra jaraaruu: Dachi Akõreba ne joma chiwid̶i waui ewarid̶e mʉ, chi Ẽbẽra
         Ba B̶uad̶a mʉ rey ãkau biad̶e akʉ b̶eei. Maud̶e machi mʉ baara nibabadaurã 12 rey
         ãkaud̶e akʉ paneed̶ai Israeld̶ebena neeped̶aad̶a 12 puuru nebʉra ichiad̶ai baita.
         29 Mʉ kakua ab̶auba ichi de, ãbarã, neekaurã, akõre, nawe, kima, warrarã maud̶e chi drua
         b̶ʉiruubʉrã, ichiba b̶ʉid̶a audeara 100 adaui maud̶e Dachi Akõre ome ewaricha chokae
         b̶uai.+30 Maka chi naa nuree kaad̶e nuread̶ai, maud̶e chi kaad̶eare nuree naa nuread̶ai.
         
            
               	19:4 Génesis 1:27.

               	19:5 Génesis 2:24.

               	19:7 Deuteronomio 24:1-4.

               	Griego bed̶ead̶e chi b̶ee kartad̶e bed̶ea corcheted̶e b̶uu wãꞌãe.

               	19:12 1 Corintios 7:1-9.

               	Griego bed̶ead̶e chi b̶ee kartad̶e b̶ʉ kub̶uu: Jaradeabarii Bia.

               	Sakãe mʉʉmaa ne bia ʉ̃rʉbena id̶i b̶uma. Griego bed̶ead̶e chi b̶ee kartad̶e naka b̶ʉ kub̶uu: ¿Sakãe mʉ ẽbẽra bia nii a b̶uma?

               	19:18-19 Éxodo 20:12-16.

               	19:18-19 Levítico 19:18.

               	Mau joma wau b̶uu. Griego bed̶ead̶e chi b̶ee kartad̶e b̶ʉ kub̶uu: Mau joma wau b̶uu mʉ kũdrãaed̶ebena.

               	Kima. Griego bed̶ead̶e chi b̶ee kartad̶e mau wãꞌãe.

Drua uva uud̶a ʉ̃rʉbena nebʉrʉd̶a201 »Bajãad̶e B̶uuba ichid̶irã ichi juad̶e ua b̶uu nau kĩra b̶uu. Ewarimaa drua chibari
         ab̶a wãsii trajabadaurã jʉrʉd̶e ichi drua uva uud̶ad̶e trajad̶e wãi baita. 2 Waabenarã ẽbẽrarã ome berreasii ewari ab̶a trajad̶a bare chi nejarra deai baita. Maabae
         ãchi ichi drua uva uud̶ad̶aa trajad̶e wãbiasii.3 Ʉmada ʉtʉ baaruud̶e chi chibari waya puurud̶aa wãsii. Aria unusii ẽbẽrarã trajuswãe
         duanuu. 4 Ãchimaa jarasii: “Machi sid̶a mʉ drua uva uud̶ad̶e trajad̶e wã́sturu. Mau bare mʉʉba
         chi nejarra arakʉd̶e deai”. Ara makʉd̶e wãsid̶au. 5 Ãsa baburuud̶e chi chibariba arab̶aud̶e wausii. 6 Maabae ʉmada ed̶aa wãaruud̶e waya puurud̶aa wãsii. Ẽbẽrarã maucha trajuswãe duanuu
         unuped̶a id̶isii: “¿Sakãe machi id̶i trajad̶awẽa panuma?” 7 Ãchiba panausid̶au: “Ab̶au bid̶a daimaa traju dead̶awẽed̶eeba, trajad̶awẽa panuu”.
         Maabae ichiba jarasii: “Machi sid̶a trajad̶e wã́sturu, mʉ drua uva uud̶ad̶aa. Mau
         bare mʉʉba chi nejarra arakʉd̶e deai”.+8 »Kiumaa b̶uud̶e mau chibariba chi trajabadaurã jaradea ua b̶uabariimaa jarasii: “Chi
         trajabadaurã joma iukuase. Joma naa chi kaad̶e neeped̶aad̶amaa paakuase maabae mau
         joma chi naa daped̶e trajad̶e neeped̶aad̶arãmaa paakuase”. 9 Chi kewaraa las 5d̶e trajad̶ai baita iu panad̶a chi trajabadaurã jaradea ua b̶uabariimaa
         neesid̶au. Maabae ãchicha ewari joma trajaped̶aad̶a kĩra adausid̶au. 10 Maud̶eeba chi naa trajad̶e wã panad̶a neesid̶aud̶e kʉ̃risiasid̶au chi nejarra ãrea
         adaud̶ai maamina arab̶aud̶e adausid̶au. 11 Maud̶eeba uva uu nub̶uu chibari ʉ̃rʉbena kachirua berrea duaneesid̶au. 12 Naka jarasid̶au: “Chi kaad̶e neeped̶aad̶a hora ab̶aburu trajasid̶au, maamina bichiba
         daimaa dead̶a kĩra ãchimaa bid̶a deasii. Dai pisia tãed̶e kewaraad̶aa ãrea trajasid̶au”.
         13 Maamina chi drua uva uud̶a chibariba ãchid̶ebena ab̶aumaa jarasii: “Kõpaero, mʉʉba
         bichi jipa wau b̶uu. ¿Bichiba mʉ ome bed̶ea dead̶awãeka ewari ab̶a chi nejarra bare
         trajai? 14 Bichi chi nejarra adauped̶a wãse. Mʉʉba bichimaa dead̶a kĩra chi kaad̶eare traja panad̶amaa
         dea kʉ̃ria b̶uu. 15 ¿Bichimaarã, mʉ chi nejarra mʉʉba wau kʉ̃ria b̶uu kĩra wauwẽa b̶uka? Mʉ ẽbẽra sõbia
         niid̶eeba ¿bichi kĩru b̶uka?”16 »Ara mau kĩra chi kaad̶eare nuree naa panad̶ai, maud̶e chi naa nuree kaad̶eare panad̶ai.+Jesusba ichi bead̶ai ʉ̃rʉbena waya jarad̶aMarcos 10:32-34; Lucas 18:31-3417 Jesús Jerusalend̶aa wãaruud̶e ichi baara nibabadaurã 12 awara eneeped̶a ãchimaa jarasii:
         18 “Ũrísturu, dachi Jerusalend̶aa wãaduu. Jamaria ab̶aba mʉ, chi Ẽbẽra Ba B̶uad̶a jidaubii
         paare mechiurãba maud̶e Moisesba b̶ʉd̶a jaradeabadaurãba jidaumera. Maarãba jarad̶ai
         mʉ biui b̶uu. 19 Maabae mʉ judiowãerãmaa dead̶ai, mʉ atua jarad̶aped̶a, soaba ped̶aped̶a maabae mʉ
         cruzd̶e jirab̶u bead̶amera. Maamina ewari õbead̶e mʉ chokae jiradui”.Zebedeo warrarãba id̶iped̶aad̶aMarcos 10:35-4520 Mau maad̶akare Zebedeo kima maud̶e ichi warrarã Jesusmaa neesid̶au. Mau wẽra ichi
         daad̶e õdarrd̶e kob̶eed̶e neesii chi chuburia id̶iyua. 21 Maud̶e Jesusba id̶isii:—Bichiba ¿kãare kʉ̃ria b̶uma?Mau wẽraba panausii:—Jarase, bichi ẽbẽrarã rey b̶eeruud̶e, mʉ warrarã bichi jãkaa akʉ paneed̶amera, ab̶a
         bichi jua biare, ab̶a bichi jua sordoare.22 Maud̶e Jesusba jarasii:—Machiba adua panuu kãare id̶i panuu. Mʉ ãrea biꞌiwãe b̶uai. ¿Machi sid̶a biawãra
         ara mau kĩra ãrea biꞌiwãe panad̶ai kʉ̃ria panuka?+Ãchiba panausid̶au:—Maerã, poyaa biꞌiwãe panad̶ai panuu.23 Maud̶e Jesusba jarasii:—Machi sid̶a biawãra mʉ kĩra ãrea biꞌiwãe panad̶ai.+ Maamina mʉʉba poyaa jaraabai kairã mʉ jua biare maebʉrã jua sordoare akʉ paneed̶ayu.
         Mʉ Chacháburu mau jarai, asii.24 Santiagoba, Juan omeeba id̶iped̶aad̶a waabenarã 10 panuuba ũrisid̶aud̶e ãchi ome kĩrusid̶au.
         25 Maud̶e Jesusba ãchi iukuaped̶a jarasii:—Machiba kuitaa panuu nau druad̶ebenarã jaradea ua b̶uabadaurãba ãchi ẽbẽrarã ãrea
         jaradea ua b̶uabadau. Ãchiba unubiabadau ãchiba jaraaduu jomaurãba waud̶ai panuu.
         26 Maamina machi maka nuread̶aabai panuu. Machid̶ebena chi mechiu nibai kʉ̃ria b̶uubʉrã
         waabenarã baita bari trajabarii b̶uai b̶uu. 27 Chi mechiu nibai kʉ̃ria b̶uu jomaurã audeara kaebeu b̶uai b̶uu. 28 Ara mau kĩra mʉ, chi Ẽbẽra Ba B̶uad̶a neewẽa b̶uu ẽbẽrarã mʉ baita bari trajabadaurã
         nuread̶amera. Maumaarã nee b̶uu ẽbẽrarã baita bari trajabarii b̶uai baita. Maka mʉ
         biui ãrea ẽbẽrarã karibai baita.Jesusba ome dau pãriu nid̶au aribiabid̶aMarcos 10:46-52; Lucas 18:35-4329 Jericó puurud̶ebena wãsid̶aud̶e Jesús kaad̶e ẽbẽrarã ãrea wãsid̶au. 30 Maka wãaduud̶e dau pãriu nid̶au ome o iikaa akʉ panasid̶au. Jesús ãchi kaita wãaruu
         ũrisid̶aud̶e naka b̶iasid̶au:—¡Dai Akõre Mechiu, Davidd̶ebena need̶a, dai kĩra chuburiáse!31 Maabae ẽbẽrarãba ãchi iadaasid̶au chũpead̶amera, maamina maarã aude b̶iasid̶au:—¡Dai Akõre Mechiu, Davidd̶ebena need̶a, dai kĩra chuburiáse!32 Maabae Jesús b̶ari nub̶eesii. Maarã iuped̶a id̶isii:—¿Kãare kʉ̃ria panuma mʉʉba waui?33 Maarãba jarasid̶au:—Mʉ Mechiu, mʉʉba unui kʉ̃ria b̶uu.34 Jesusba maarã kĩra chuburiasii maabae chi maarã dau wausii. Ara makʉd̶e unu kopaneesid̶aud̶e
         Jesús baara wãsid̶au.
         
            
               	Mau bare mʉʉba chi nejarra arakʉd̶e deai. Griego bed̶ead̶e chi b̶ee kartad̶e mau wãꞌãe.

               	Griego bed̶ead̶e chi b̶ee kartad̶e nau sid̶a b̶ʉ kub̶uu: Dachi Akõreba ãrea trʉ̃a b̶uu, maamina ãrea jʉrʉ adaubai.

               	Griego bed̶ead̶e naka b̶ʉ kub̶uu: ¿Machi mʉ boro ead̶a kĩra boro ead̶aika? ¿Mʉʉba doi b̶uu machia bid̶a poyaa dod̶aika?

               	Jesusba jarad̶a kĩra biawãra makasii. Hechos 12:1-3; Apocalipsis 1:9.

Jesús Jerusalend̶e need̶aMarcos 11:1-11; Lucas 19:28-40; Juan 12:12-19211 Jerusalend̶e bamaa panuud̶e Betfagé puurud̶e, Olivo ead̶e neesid̶au. Maud̶e Jesusba
         ichi baara nibabadaurã ome panuu puurud̶aa bʉisii. 2 Maarãmaa naka jarasii: «Chi Dachi kĩraare puuru kub̶uumaa wã́sturu. Aria baaduud̶e
         burro wẽra warr bara nii jʉ̃ nub̶uu unud̶ai. Enad̶aped̶a maabae omea mʉʉmaa enésturu.
         3 Ab̶auba machimaa sakãe jãka wau panuma a id̶iiruubʉrã, jarásturu: “Dachi Mechiuba
         naarã kʉ̃ria b̶uu. Maamina ichiba waya urubʉʉi”».4 Mau makasii Dachi Akõre baita berreabariiba jarad̶a kĩra. Naka jarasii:5 «Sión puurud̶ebenarãmaa jarásturu:“Ichiásturu, machi Rey burro ʉ̃rʉ machimaa neeruu.Chi mechiu kĩra neewẽe. Burro cheke ʉ̃rʉ neeruu”».-6 Ara makʉd̶e ome Jesús baara nibabadaurã wãd̶aped̶a Jesusba jarad̶a kĩra wausid̶au.
         7 Burro wẽra, chi warr baara Jesusmaa adoed̶aped̶a ãchiba chi anab̶ari jʉ̃badau burro
         ʉ̃rʉ kub̶usid̶au. Maabae Jesús chi mau ʉ̃rʉ akʉ b̶eesii Jerusalén puurud̶aa wãi baita.
         8 Ẽbẽrarã ãrea panuuba ãchi anab̶ari jʉ̃badau od̶e tõ b̶uikasid̶au, Jesús biꞌia irsibid̶ayua.
         Waabenarãba bakuru jua kiruu bara b̶ee tarid̶aped̶a od̶e tõbʉikabachid̶au. 9 Maud̶e ãrea ẽbẽrarã ichi naa nibaped̶aad̶aba, ichi kaad̶e needuu bid̶a maka b̶iasid̶au:¡Biꞌia nii Davidd̶ebena need̶a!¡Ãrea biꞌia nii chi Dachi Mechiu trʉ̃d̶eeba neeruu!+ ¡Biꞌia nii chi Bajãad̶e B̶uu!10 Jesús Jerusalend̶e neesiid̶e, puurud̶ebenarã joma b̶iuka bara b̶eesii. Naka id̶ibachid̶au:—Jãu ¿kaima?11 Id̶iiduucha Jesús ome neeped̶aad̶arãba panausid̶au:—Jãu Jesusbʉ, Dachi Akõre baita berreabarii. Ichi Nazaret puurud̶ebena, Galilea druad̶ebenabʉ.Jesusba ne kaebea nedobʉibadaurã duabʉikad̶aMarcos 11:15-19; Lucas 19:45-48; Juan 2:13-2212 Mau maad̶akare Jesús Dachi Akõre de mechiu dud̶aa wãsii. Aria ne kaebea nedobadaurã
         maud̶e nedobʉibadaurã unusiid̶e,+ ãchi duabʉika kob̶eesii.- Aria chi nejarra nedobʉibadaurã mesa b̶ee, paloma nedobʉibadaurã akʉ paneebadau joma
         korekuasii.+13 Ãchimaa naka jarasii:—Dachi Akõre bed̶ead̶e naka b̶ʉ kub̶uu: “Mʉ de, chi ʉtaa id̶ibadau de ad̶ai”. Maamina
         machiba “nechiruabadaurã de chob̶ea kĩra” uru panuu.+14 Jesús Dachi Akõre de mechiu dud̶a b̶uasiid̶e dau pãriu nuree maud̶e jʉ̃rʉ nʉka nuree
         ichimaa imisid̶au. Maud̶e ãchi aribiabiasii. 15 Maamina Jesusba aria ẽbẽrarãba ne poyaa waud̶akau wauruud̶e, warrarã Dachi Akõre de
         mechiud̶e panad̶aba Jesusmaa naka jĩwa jarasid̶au: «¡Biꞌia nii Davidd̶ebena need̶a!»
         Chi paare mechiurãba maud̶e Moisesba b̶ʉd̶a jaradeabadaurã bid̶a mau unusid̶aud̶e,+ kĩrusid̶au. 16 Ãchiba Jesusmaa naka jarasid̶au:—¿Nau warrarãba jara panuu bichiba biꞌia ũri b̶uka?Jesusba panausii:—Maerã. ¿Machiba nau bed̶ea ed̶a jarad̶awãe panuu kĩra?“Bichiba warrarã maud̶e ju do nuree b̶usii bichimaa biꞌia berread̶amera”.-17 Maabae Jesusba ãchi b̶ʉiped̶a Jerusalend̶ebena Betania puurud̶aa kãi b̶uad̶e wãsii.Jesusba higo bakuru iadaad̶aMarcos 11:12-14,20-2618 Norema daped̶e Jesús waya Jerusalend̶aa wãsii. Wãaruud̶e jarrbisia kob̶eesii. 19 Maud̶e higo bakuru ab̶a o kaita unusii.+ Maamina araa neesiid̶e bari kirúturu nub̶uu unusii.+ Maud̶eeba higo bakurumaa jarasii:—¡Bichira jãabae chauwẽa b̶uai!Ara makʉd̶e higo bakuru poasii. 20 Jesús baara nibabadaurãba mau unusid̶aud̶e pera duanuu kĩra duaneesiid̶eeba id̶isid̶au:—¿Sakãe jãu higo bakuru isa poasma?21 Jesusba panausii:—Biawãra mʉʉba jarakuaruu: machiba id̶i panuu Dachi Akõreba biawãra waui ijãaduubʉrã,
         maud̶e ichiba poyaa waubai b̶uu kʉ̃risiad̶awẽebʉrã, mʉʉba jãu higo bakurumaa wausii
         kĩra audeara waud̶ai. Machiba nau eamaa jãmabena mard̶e b̶aed̶e wã́bad̶e aaduubʉrã,
         machiba jaraaduu kĩra makai. 22 Joma machiba Dachi Akõremaa ʉtaa id̶iiduu biawãra adaud̶ai ijãaduubʉrã, mau adaud̶ai.¿Kai trʉ̃d̶eeba Jesusba jaradead̶a?Marcos 11:27-33; Lucas 20:1-823 Jesús waya Dachi Akõre de mechiu kaita neeped̶a jaradea b̶eesii. Maka b̶uud̶e paare
         mechiurã maud̶e judiorã mechiurã ichimaa need̶aped̶a ichimaa id̶isid̶au:—Bichiba nama wau b̶uu ¿kaiba naka waubi b̶uma?+24 Jesusba panausii:—Mʉa bid̶a machimaa id̶iiruu. Machiba panauduubʉrã mʉʉba jarai kaiba mʉʉmaa naka waubi
         b̶uu. 25 ¿Juan samareeba neesma boro eamera? ¿Bajãad̶e B̶uuba mau bʉiska, maebʉrã nau iujãad̶ebenarãba?- ¿Ẽbẽraba maebʉrã Bajãad̶e B̶uuba?Maud̶e ara ãchi chiya berrea bara b̶eesii: «Bajãad̶e B̶uuba bʉisii aaduubʉrã, ichiba
         jaraaruu: “Mau ¿sakãe ijãad̶aabasma?” 26 Maamina ¿saka jarad̶aima mau ẽbẽrarãba bʉiped̶aad̶a?»Chi ẽbẽrarã wapea panasid̶au, Juan biawãra Dachi Akõre baita berreabarii basii a kʉ̃risiasid̶aud̶eeba.
         27 Maud̶eeba Jesusmaa jarasid̶au:—Daiba adua panuu.Maud̶e Jesusba jarasii:—Maka b̶uubʉrã mʉa bid̶a machimaa jaraabai kaiba mʉʉmaa naka waubi b̶uu.Warr ome ʉ̃rʉbena28 Maka panuud̶e Jesusba paare mechiurãmaa, judiorã mechiurãmaa bid̶a jarasii:—Machiba nau nebʉrʉ ʉ̃rʉbena ¿saka kʉ̃risia panuma? Ẽbẽra b̶uasii. Mau ẽbẽraba warr
         ome uru b̶uasii. Ewari ab̶aud̶e chi naa b̶uumaa naka jarasii: “Warr, mʉ uva uu nub̶uud̶aa
         trajad̶e wãse”. 29 Maud̶e chi warrba panausii: “¡Mʉ wãwẽma!” Maamina waya kʉ̃risiaped̶a trajad̶e wãsii.
         30 Mau maad̶akare chi akõreba chi ab̶abena warrmaa arab̶aud̶e jarasii. Maud̶e chi warrba
         panausii: “Chacha, mʉ wãaruma”. Maamina wãabasii. 31 Mau machimaarã, chi omed̶ebena ¿sãuba chi akõreba kʉ̃ria b̶uad̶a wausma?Ãchiba panausid̶au:—Chi naa b̶uuba.Maud̶e Jesusba ãchimaa jarasii:—Maerã. Maamina biawãra mʉʉba jaraaruu: Romad̶ebena baita chi nejarra pebadaurã maud̶e
         wẽrarã aud̶uabadaurã machi audeara Dachi Akõreba ichid̶irã ichi juad̶e ua b̶uabariid̶e
         paneed̶ai.+32 Juanba jaradead̶akad̶e nee b̶uasii, ãchi jipa nuread̶amera, maamina ijãad̶aabasii.
         Maamina Romad̶ebena baita chi nejarra pebadaurãba maud̶e wẽrarã aud̶uabadaurãba ijãasid̶au.
         Maud̶e machiba mau unusid̶amina machi kachirua waud̶ai ida b̶ud̶aabasii, ichi bed̶ea
         ijãad̶ai baita.Trajabadaurã kachiruarã ʉ̃rʉbena nebʉrʉd̶aMarcos 12:1-12; Lucas 20:9-1933 »Ũrísturu. June nebʉrʉʉruu. Ẽbẽra ab̶a b̶uasii. Ewari ab̶aud̶e mau ẽbẽraba uva uusii- maabae mokaraba ad̶u karaasii. Aria chob̶ea korosii chi uva barasui baita. Maud̶e
         de ʉtʉ wausii mamauba joma ichiai baita. Maabae ichi uva uu nub̶uu waabenarã ẽbẽrarã
         juad̶e b̶usii. Maarã ome bed̶ea deasid̶au chi uva uud̶a chauruud̶e sãabe ichimaa dead̶ai
         panuu. Maka bed̶ea dead̶aped̶a chi chibari ãibena druad̶aa wãsii. 34 Maabae chi uva waraa nub̶eeruud̶e chi chibariba chi trajabadaurã bʉikasii chi uu nub̶uu
         ʉ̃rʉbena ichimaa dead̶ai panuu adoed̶e wãd̶amera. 35 Maamina chi uu nub̶uu nubadaurãba mau trajabadaurã jidausid̶au. Ab̶a sĩsid̶au, ab̶a
         beasid̶au maud̶e ab̶a mokaraba b̶ata duabʉisid̶au. 36 Mau maad̶akare chi chibariba june waabena trajabadaurã bʉikasii. Maarã chi naa wãped̶aad̶a
         audeara panasid̶au, maamina chi uu nub̶uu nubadaurãba maarã sid̶a arab̶aud̶e kachirua
         wausid̶au.37 »Kaad̶aa chi chibariba ichi warr ãchimaa bʉisii. Naka kʉ̃risiasii: “Ãchi mʉ warr wapeadee
         panad̶ai b̶ubaa”. 38 Maamina ãchiba mau warr unusid̶aud̶e ãchi chiya jarasid̶au: “Jãuba ichi akõre ne kaebea
         joma adaui chi akõre biuruud̶e. ¡Jãu beáduru! Makaburu chi drua dachi baita b̶eei”.
         39 Ara makʉd̶e chi warr jidaud̶aped̶a chi uud̶ad̶ebena wãbid̶aped̶a, beatasid̶au. 40 Jãu chibari neeruud̶e chi uud̶a nubadaurã ome ¿kãare sãaibaama?41 Maud̶e paare mechiurãba maud̶e judiorã mechiurãba naka panausid̶au:—Ichiba kĩra chuburiawẽa mau ẽbẽrarã kachiruarã kenaped̶a, waabena ẽbẽrarã ome bed̶ea
         deai chi uud̶a nud̶amera. Mau ẽbẽrarãba ichi uud̶ad̶ebena dead̶ai panuu chi uva waraa
         nub̶eeruud̶e dead̶ai.42-43 Maud̶e Jesusba ãchimaa jarasii:—Ara mau kĩra Dachi Akõreba machi audeara waabenarã ichi juad̶e ua b̶uai. Maarãburu
         ichiba kʉ̃ria b̶uu waud̶ai. Machiba ¿Dachi Akõre bed̶ea ed̶a jarad̶awẽa panuu kĩra?
         Naka jara b̶uu:“Chi mo chi de waubadaurãba ida b̶uped̶aad̶a, mau chi biara b̶eesii.Dachi Mechiuba maka waud̶ad̶eeba dachimaarã ãrea biꞌia b̶uu”.-44 Barikia chi mau mokara ʉ̃rʉ b̶aeruubʉrã joma ãrii, maud̶e mau mokara ẽbẽra ʉ̃rʉ b̶aeruubʉrã
         berpetai.+45 Paare mechiurãba maud̶e fariseorãba mau nebʉrʉd̶a ũrisid̶aud̶e kuitaasid̶au Jesusba
         ãchi ʉ̃rʉbena berrea b̶uu. 46 Maud̶eeba ãchiba Jesús jidau kʉ̃ria panasid̶au. Maamina puurud̶ebenarã wapea panuud̶eeba
         ida b̶usid̶au. Puurud̶ebenarãba kʉ̃risia panasid̶au Jesús Dachi Akõre baita berreabarii.
         
            
               	21:5 Zacarías 9:9.

               	Biꞌia nii. Arameo bed̶ead̶e jarabadau «Hosanna». Salmos 118:25-26.

               	Ne kaebea nedobadaurã. Dachi Akõre de mechiu dud̶a ne kaebea nedobachid̶au, ẽbẽrarãba ne kaebea dead̶amera
                     Dachi Akõremaa.

               	21:12 Zacarías 14:21.

               	Chi nejarra nedobʉibadaurã. Mau ewarid̶e Dachi Akõre de mechiud̶e chi nejarra nedobachid̶au ẽbẽrarã ãibena druad̶ebena
                     imiiduurãmaa, mau chi nejarra ãibena druad̶ebena deabai b̶uasiid̶eeba Dachi Akõremaa.

               	Mʉ de, chi ʉtaa id̶ibadau de ad̶ai. Isaías 56:7. Nechiruabadaurã de chob̶ea kĩra. Jeremías 7:11.

               	Judiorãba jarabachid̶au dau pãriu nuree, jʉ̃rʉ nʉka nuree sid̶a Dachi Akõre de mechiud̶aa
                     wãd̶aabai b̶uasii. 2 Samuel 5:8.

               	21:16 Salmos 8:2.

               	Dachi Akõre bed̶ead̶e chi higo bakuru Israel puuru a jara b̶uu.

               	Israel druad̶e higo jõ kaebeu marzod̶e maud̶e abrild̶e poyaa kod̶ai panuu. Chi ne
                     jõ kaebeu unuuduubʉrã kuitaabadau juniod̶e b̶istĩika chaui, maud̶e agostod̶ebena octubred̶aa
                     ãrea chaui. Jesusba bari kirúturu nub̶uu unusiid̶eeba kuitaasii joma mau añod̶e chi
                     higo bakuru chaubai.

               	Bichiba nama wau b̶uu. Mau jara b̶uu Jesusba ne kaebea nedobʉibadaurã duabʉikad̶a, maebʉrã saka Jesús Jerusalend̶e
                     need̶a, ichiba dau pãriu nuree, jʉ̃rʉ nʉka nuree sid̶a Dachi Akõre de mechiu kaita
                     aribiabiad̶a, maebʉrã puuru ʉ̃rʉbena jaradea b̶uu.

               	21:25 Mateo 3:1-12; Juan 1:6-28.

               	Dachi Akõreba ichid̶irã ichi juad̶e ua b̶uabariid̶e paneed̶ai. Griego bed̶ead̶e naka b̶ʉ kub̶uu: Dachi Akõreba ichid̶irã ichi juad̶e ua b̶uabariid̶e naa wãd̶ai.

               	21:33 Isaías 5:1-7.

               	21:42-43 Salmos 118:22-23.

               	Griego bed̶ead̶e chi b̶ee kartad̶e mau versículo wãꞌãe. Mo. Isaías 8:14-15; Daniel 2:34-35,44-45.

Miakãibadau ewari ʉ̃rʉbena nebʉrʉd̶aLucas 14:15-24221 Jesusba paare mechiurãmaa maud̶e judiorã mechiurãmaa waya jaradeamaa b̶uud̶e nebʉrʉsii:
         2 «Bajãad̶e B̶uuba ichid̶irã ichi juad̶e ua b̶uu nau kĩra b̶uu: Rey ab̶a b̶uasii. Ichi
         warr miakãid̶ai kĩrajʉʉ bara b̶uabarii ewari waui kʉ̃risia b̶uasii. 3 Chi reyba chi trajabadaurã bʉikasii chi ichiba iud̶arã adoed̶e wãd̶amera. Maamina
         neei kʉ̃riad̶aabasii.4 »Maabae waabena trajabadaurã bʉikaaruud̶e naka jarasii: “Ẽbẽrarã mʉʉba iud̶arãmaa
         jarad̶e wã́sturu need̶amera chi chiko noe poed̶eeba. Paka mukĩra ab̶a beabisii maud̶e
         waabenarã ãnimararã chi aude borea duanad̶a. Mau joma chuu nub̶eesiid̶eeba, urústuru
         chi miakãiduu kĩrajʉʉ bara b̶uabarii ewarid̶e kooduud̶aa”. 5 Maamina ichiba iud̶arãba ijãad̶aabasii. Ab̶a ichi pead̶aa wãsii. Maud̶e ab̶a ichiba
         nedod̶okabariimaa wãsii. 6 Waabenarãba chi trajabadaurã jidaud̶aped̶a sĩd̶aped̶a beasid̶au. 7 Maud̶eeba chi rey ãrea kĩrusii. Ichi kokoroarã bʉikaped̶a mau mia beabadaurã kenad̶aped̶a
         ãchi puuru baa bʉisid̶au.8 »Mau maad̶akare chi reyba chi trajabadaurãmaa jarasii: “Mʉ warr miakãid̶ai kĩrajʉʉ
         bara b̶uabarii ewari joma wausii maamina chi mʉʉba iud̶arã nama need̶aabai panuu.
         9 Maud̶eeba waabena ẽbẽrarã o b̶eecha jʉrʉd̶e wã́sturu. Machiba unuuduurãmaa jarásturu
         mʉ warr miakãid̶ai kĩrajʉʉ bara b̶uabarii ewarid̶aa need̶amera”. 10 Ara makʉd̶e chi trajabadaurã o b̶eecha wãsid̶au. Ẽbẽra bia nureerã maud̶e chi kachirua
         nureerã ãrea neesid̶au. Maka chi de mechiu ẽbẽrarãba pĩchuka kob̶eesii.11 »Chi reyba iud̶arã unud̶e wãsiid̶e ẽbẽra ab̶a paru miakãibadaud̶e jʉ̃badau jʉ̃wẽa
         b̶uu unusii. 12 Chi reyba mau ẽbẽramaa id̶isii: “Kõpaero, bichi ¿sakãe nama ed̶a nee b̶uu kapipia
         jʉ̃wẽa b̶uma?” Chi ẽbẽra chũpeasii. 13 Maud̶e chi reyba chi trajabadaurãmaa jarasii: “Nau ẽbẽra jua maud̶e jʉ̃rʉ bʉrad̶aped̶a
         awara pãriud̶aa jiratásturu. Aria kĩra nomaa jẽa panad̶ai maud̶e puꞌuaba kid̶a kʉrrʉa
         ko panad̶ai”. 14 Dachi Akõreba ãrea iukua b̶uu, maamina b̶aꞌãraburu pekuai».Romad̶ebena baita chi nejarra paad̶ai ʉ̃rʉbena jaradead̶aMarcos 12:13-17; Lucas 20:20-2615 Mau maad̶akare fariseorãba bed̶ea deasid̶au Jesusmaa ãi berreabid̶ayua. 16 Maud̶eeba fariseorãba ãchi baara nibabadaurã maud̶e Herodes jãkaa panuurã Jesusmaa
         bʉisid̶au. Maarãba Jesusmaa jarasid̶au:—Jaradeabarii, daiba kuitaa panuu bichi ẽbẽra jipa nii. Ab̶au bid̶a bichimaa awara
         kʉ̃risiabikau, bichiba joma ẽbẽrarã arab̶aud̶e unubariid̶eeba. Maumaarã biawãra Dachi
         Akõre o ʉ̃rʉbena jomaurãmaa jaradeabarii. 17 Maka b̶uubʉrã daimaa jarase, Romad̶ebena baita chi nejarra paai b̶uu ¿dachi judiorãba
         paad̶ai b̶uka maebʉrã ¿biꞌiwãe b̶uka?18 Jesusba kuitaa b̶uasii ichi setaa kũrua panuu, mau nebʉrad̶e b̶aebid̶ayua. Naka jarasii:—Machi setaa ẽbẽra bia nuree abadau, ¿sakãe mʉ kachirua berreabi kʉ̃ria panuma? 19 Parata sẽetao dachiba paabadau ab̶a unubísturu.Ara makʉd̶e sẽetao ab̶a unubisid̶au.+20 Jesusba ichiaped̶a id̶isii:—¿Kai kĩedarrma nau sẽetaod̶e b̶uu? ¿Kai trʉ̃ b̶ʉ kub̶uma?21 Ãchiba panausid̶au:—Romad̶ebena chi aude mechiu niid̶e.Maabae Jesusba jarasii:—Maka b̶uubʉrã deásturu Romad̶ebena chi aude mechiu niimaa chi mauba id̶iiruu, maud̶e
         ara mau kĩra deásturu Dachi Akõremaa chi mauba id̶iiruu.22 Mau ũrisid̶aud̶e adua panasii kãare kʉ̃risiad̶ai. Ara makʉd̶e ãyaa wãsid̶au.Chokae jiradud̶ai ʉ̃rʉbena Jesusba jarad̶aMarcos 12:18-27; Lucas 20:27-4023 Ara mau ewarid̶e waabenarã saduceorã Jesusmaa neesid̶au. Saduceorãba jarabadau biuped̶aad̶a
         chokae jiradud̶akau.- Maud̶eeba Jesusmaa naka jarasid̶au:24 —Jaradeabarii, Moisesba jarasii ẽbẽra ab̶a warrwãe b̶uud̶e biuruubʉrã, ichi ãbaba
         chi pẽdrãa wẽra adaui b̶uu chi ãba biud̶a baita warr adaui baita.-25 Earab̶a dairãd̶e 7 ãbarã panasid̶au. Chi nabena miakãisii, maamina warr deawẽed̶e
         biusii. Maka chi wẽra chi mawãarebena ãba ome b̶eesii. 26 Maamina mau sid̶a warrwãe biusii. Mau maad̶akare chi mawãarebena ãba arab̶aud̶e makasii.
         Joma mau 7 panad̶a arab̶aud̶e makasid̶au. 27 Mau maad̶akare chi wẽra sid̶a biusii. 28 Mau 7 ãbarãba arab̶au wẽra ome miakãisid̶au. Makarã chokae jiradud̶ai ewarid̶e ¿sãu
         ãbaba mau wẽra uru b̶uaima?29 Maud̶eeba Jesusba panausii:—Machiba Dachi Akõre bed̶ea maud̶e chi poyaabarii adua panuud̶eeba biꞌia kʉ̃risiad̶awẽa
         panuu. 30 Ũrísturu. Biuped̶aad̶arã chokae jiradud̶ai ewarid̶e kima adaud̶aabai maud̶e ab̶au
         bid̶a wẽra dead̶aabai miakãimera, maumaarã Dachi Akõre angelerã kĩra nuread̶ai. 31 Dachi Akõreba biuped̶aad̶arã chokae jiradubadau ʉ̃rʉbena jarad̶a ¿machiba ed̶a jarad̶awẽa
         panuka? 32 Naka jarasii: “Mʉ Abraham Akõre Mechiubʉ, Isaac Akõre Mechiubʉ maud̶e Jacob Akõre
         Mechiubʉ”.- Mau chi biuped̶aad̶a Akõre Mechiuwãe, maumaarã chokae nuree Akõre Mechiubʉ.33 Jesusba maka jaradea b̶uu mau ũrisid̶aud̶e, ẽbẽrarãba adua panasii kãare kʉ̃risiad̶ai.Dachi Akõre waubi b̶uu bed̶ea chi aude mechiu b̶uuMarcos 12:28-3434 Fariseorãba kuitaasid̶au Jesusba saduceorã chũpeabiad̶a. Maud̶eeba ãchi araa ãbua
         imid̶aped̶a Jesusmaa wãsid̶au. 35 Ab̶a Moisesba b̶ʉd̶a jaradeabarii basii.+ Mauba Jesús kachirua berreabid̶ayua naka id̶isii:36 —Jaradeabarii, Dachi Akõreba waubi b̶uu bed̶ead̶ebena ¿sãu chi aude mechiu b̶uma?37-38 Maabae Jesusba naka panausii:—Chi naa b̶ʉd̶a bed̶ea naka jara b̶uu: “Joma bichi sõd̶eeba, joma bichi jaurid̶eeba
         maud̶e joma bichi kʉ̃risiad̶eeba bichi Akõre Mechiu kʉ̃riáse”.- Dachi Akõreba waubi b̶uu bed̶ead̶ebena mau chi nabenabʉ maud̶e chi aude mechiubʉ.
         39 Maud̶e mawãare b̶uu ara mau kĩra b̶uu. Mauba naka jara b̶uu: “Waabenarã kʉ̃riáse ara
         bichi kʉ̃ria b̶uu kĩra”.-40 Mau kʉ̃risia ome aude panuu dachiba ijãaduubʉrã, joma Moisesba b̶ʉd̶a maud̶e Dachi
         Akõre baita berreabadaurãba b̶ʉped̶aad̶a waud̶ai.Dachi Akõreba Dachi Karibabarii deai jarad̶a ¿kai warrma?Marcos 12:35-37; Lucas 20:41-4441 Fariseorã wabid̶a jãma panuud̶e Jesusba ãchimaa id̶isii:42 —Machimaarã, Dachi Akõreba Dachi Karibabarii deai jarad̶a ¿kai warrma?Ãchiba panausid̶au:—Davidd̶ebʉ.43 Maud̶e Jesusba id̶isii:—Maka b̶uubʉrã, Davidba ¿sakãe Dachi Akõre Jaurid̶eeba mau mʉ Mechiu nii asma? Davidba
         naka jarasii:44 Dachi Akõre Mechiuba mʉ Mechiu niimaa jarasii: mʉ jua biare akʉ b̶eese ab̶a bichi
         kĩramaarã mʉʉba joma bichi juad̶e b̶uuruud̶aa.-45 Dachi Akõreba Dachi Karibabarii deai jarad̶a Davidba mʉ Mechiu nii a b̶uubʉrã, ¿saka
         David warr baima?46 Maud̶e ab̶au bid̶a Jesusmaa poyaa panaud̶aabasii. Makaed̶ebena ab̶auba Jesusmaa waya
         id̶id̶ai kʉ̃riad̶aabasii.
         
            
               	Parata sẽetao. Griego bed̶ead̶e naka b̶ʉ kub̶uu: denario chi nejarra dau.

               	22:23 Hechos 23:8.

               	22:24 Deuteronomio 25:5-10.

               	22:32 Éxodo 3:6.

               	Moisesba b̶ʉd̶a jaradeabarii basii. Mau griego bed̶ead̶e chi b̶ee kartad̶e wãꞌãe.

               	22:37-38 Deuteronomio 6:4-5.

               	22:39 Levítico 19:18.

               	22:44 Salmos 110:1.

Jesusba fariseorã kachirua jarad̶aMarcos 12:38-40; Lucas 11:37-54; 20:45-47231 Mau maad̶akare Jesusba ichi baara nibabadaurãmaa maud̶e waabenarã ẽbẽrarãmaa bid̶a
         jarasii: 2 «Moisesba b̶ʉd̶a jaradeabadaurãba maud̶e fariseorãba Moisesba jaradea b̶uad̶a jaradeabadau.
         3 Maud̶eeba ãchiba jaraaduu joma ijã́sturu. Maamina maarãba ara ãchiba jaradea panuu
         kĩra waud̶akau. Maud̶eeba jãarãba wau panuu kĩra waurã́sturu. 4 Ãchiba ẽbẽrarãmaa aude chaarea ãrea waubiabadau ne chikʉa atoebiaduu kĩra. Maamina
         ãchiba b̶istĩika bid̶a aid̶ad̶akau maka waud̶amera.5 »Ãchiba ne joma waubadau waabenarãba biꞌia unud̶amera. Dachi Akõre bed̶ea kartad̶e
         b̶ʉd̶a ũabisa kaebeud̶e ed̶a b̶ud̶aped̶a ãchi daub̶ʉʉrʉd̶e jʉ̃badau maud̶e juapotad̶e
         bid̶a jʉ̃badau. Maamina chi ũabisa jõparrea waubadau waabenarãba biꞌia unud̶amera.
         Maud̶e mau baita ãchiba paru id̶e kapipia deseroa b̶ee kaapirud̶aped̶a jʉ̃badau.-6 Waabenarã baara kod̶e wãaduud̶e, jomaurã kĩraare akʉ paneebadau, jaradea ua b̶uabadau
         mechiurã akʉ paneebadaumare. Maud̶e judiorã araa ãbua imibadau ded̶e bid̶a ara mau
         kĩra waubadau. 7 Maud̶e puurud̶e nid̶aud̶e kʉ̃riabadau ẽbẽrarãba ãchimaa wapeadee panuud̶eeba “Jaradeabarii”
         ad̶ai.8 »Maamina machi arab̶au ãbarã nureed̶eeba maud̶e Jaradeabarii ab̶a uru panuud̶eeba
         kʉ̃riad̶aabai panuu ẽbẽrarãba machimaa “Jaradeabarii” ad̶ayu.+9 Mau awara nau iujãad̶ebena ab̶aumaa bid̶a “dai akõre” arã́sturu, Akõre ab̶a bajãad̶éburu
         uru panuud̶eeba. 10 Maud̶e kʉ̃riarã́sturu ẽbẽrarãba machimaa “dai akõre mechiu” ad̶amera, machi Mechiu
         ab̶aburu niid̶eeba. Ichi Dachi Akõreba Dachi Karibabarii deai a jarad̶a. 11 Machid̶ebena chi mechiu nii waabenarã baita chi trajabarii b̶uai b̶uu. 12 Chi aude mechiu nibai kʉ̃ria b̶uu, Dachi Akõreba mau kaebeu b̶ui. Maud̶e ara du ab̶a
         kaebeu b̶eeruubʉrã, Dachi Akõreba mau aude mechiu nibabii.13 »¡Machi fariseorã, Moisesba b̶ʉd̶a jaradeabadaurã, setaa ẽbẽra bia nuree abadau, miichuburi
         nuree Dachi Akõreba kastikaid̶eeba! Machiba ẽbẽrarãmaa ida kuitaabiad̶akau Bajãad̶e
         B̶uuba ichid̶irã ichi juad̶e ua b̶uu ʉ̃rʉbena. Ichi juad̶e panad̶ai kʉ̃riad̶awẽa panuu
         maud̶e chi aria duanad̶ai kʉ̃ria panuurã ida b̶ud̶akau.14 »¡Machi fariseorã, Moisesba b̶ʉd̶a jaradeabadaurã, setaa ẽbẽra bia nuree abadau, miichuburi
         nuree Dachi Akõreba kastikaid̶eeba! Machiba pẽdrãarã ne juakaa adaubadau maud̶e ʉtaa
         ãrea id̶ibadau ẽbẽrarãba machi biꞌia ichiad̶amera. Maud̶eeba Dachi Akõreba machi aude
         kastikai waabenarã audeara.+15 »¡Machi fariseorã, Moisesba b̶ʉd̶a jaradeabadaurã, chi setaa ẽbẽra bia nuree abadau,
         miichuburi nuree Dachi Akõreba kastikaid̶eeba! Machi nau iorod̶e maud̶e mard̶e bid̶a
         jaradea nibabadau ab̶aumaa ijãabid̶ai baita. Maamina mau ijãaruu machi audeara kachirua
         b̶eeped̶a aude tʉbʉchia aoko kub̶uu kiikaud̶e b̶uai.16 »¡Machi miichuburi nuree Dachi Akõreba kastikaid̶eeba! Dau pãriu nuree kĩra nuree.
         ¿Sakãe barikia o unubii panuma? Naka biꞌia jaradead̶akau: “Ab̶auba Dachi Akõre de
         mechiu trʉ̃d̶eeba biawãra ne waui a jaraaruubʉrã, maka wauwẽe sid̶a kachiruaswãe abadau.
         Maamina Dachi Akõre de mechiud̶e nee nub̶uu trʉ̃d̶eeba ne waui a jaraaruubʉrã, biawãra
         waui b̶uu abadau”. 17 ¡Machi kʉ̃risiaswãe nuree! ¡Dau pãriu nuree kĩra nuree! ¿Sãu bibuara b̶uma? ¿Dachi
         Akõre de mechiu chi nee audeara bibuara b̶uuwãeka? Mau nee Dachi Akõre baita biꞌia
         b̶uu, Dachi Akõre ded̶e b̶uud̶eeba.18 »Machiba nau sid̶a jarabadau: “Ab̶auba ne baa deabadau trʉ̃d̶eeba biawãra ne waui
         a jaraaruubʉrã, maabae mau wauwẽebʉrã, kachirua wauwẽe abadau. Maamina chi ãnimara
         trʉ̃d̶eeba ne waui a jaraaruubʉrã, biawãra waui b̶uu”. 19 ¡Machi kʉ̃risiaswãe nuree! ¡Dau pãriu nuree kĩra nuree!+ ¿Sãu bibuara b̶uma? ¿Ne baa deabarii chi ãnimara audeara bibuara b̶uuwãeka? Mau ãnimara
         Dachi Akõre baita biꞌia b̶uu ne baabadau ʉ̃rʉ b̶uud̶eeba.20 »Ũrísturu: ab̶auba ne baa deabadau trʉ̃d̶eeba biawãra ne waui a jaraaruubʉrã, ab̶aburu
         mau trʉ̃d̶eeba maka waui a jarawẽa b̶uu. Maumaarã mau ʉ̃rʉ b̶uu ãnimara trʉ̃d̶eeba
         maka waui a jara b̶uu. 21 Mau awara ab̶auba Dachi Akõre de mechiu trʉ̃d̶eeba biawãra ne waui a jaraaruubʉrã,
         ab̶aburu mau trʉ̃d̶eeba maka waui a jarawẽa b̶uu. Maumaarã Dachi Akõre mau ded̶e b̶uu
         trʉ̃d̶eeba maka waui a jara b̶uu. 22 Mau awara ab̶auba bajãa trʉ̃d̶eeba biawãra ne waui a jaraaruubʉrã, Dachi Akõre rey
         ãkau trʉ̃d̶eeba maka waui a jara b̶uu maud̶e Dachi Akõre aria akʉ b̶uu trʉ̃d̶eeba
         biawãra ne waui a jara b̶uu.23 »¡Machi fariseorã, Moisesba b̶ʉd̶a jaradeabadaurã, setaa ẽbẽra bia nuree abadau, miichuburi
         nuree Dachi Akõreba kastikaid̶eeba! Menta kiruu, anís, comino Dachi Akõre baita awara
         b̶ubadau; mau 10d̶ebenacha, ab̶a. Maamina Moisesba b̶ʉd̶ad̶e chi aude b̶uu waud̶akau;
         waabenarã ome jipa waud̶akau, kĩra chuburiad̶akau maud̶e Dachi Akõred̶e ijãad̶akau.
         Maka waud̶ai panuu, machiba kiruu deabadau kĩra Dachi Akõremaa. 24 ¡Machi dau pãriu nuree kĩra nuree, barikia o unubiamaa panuud̶eeba waabenarãmaa! ¡Bania
         dod̶ai naed̶e, chi bania sãbadau, ãnimara baara dorãad̶amera! Maamina machiba kuitaad̶awẽa
         panuu, camello joma mimaa panuu kĩra panuu.+25 »¡Machi fariseorã, Moisesba b̶ʉd̶a jaradeabadaurã, setaa ẽbẽra bia nuree abadau, miichuburi
         nuree Dachi Akõreba kastikaid̶eeba! Machiba basu maud̶e paratu chi ʉ̃rʉbena biꞌia
         jeraabadau, maamina ed̶are kachirua nuree. Ara mau kĩra machi sõd̶e bid̶a ne joma
         adaud̶ai kʉ̃riabadau maud̶e chi machiba kachirua kʉ̃riabadau, ara maka waubadau. 26 ¡Fariseo dau pãriu! Naa chi basu maud̶e chi paratu ed̶abena jeraase. Maabae ʉ̃rʉbena
         sid̶a biꞌia jeraai.+27 »¡Machi fariseorã, Moisesba b̶ʉd̶a jaradeabadaurã, setaa ẽbẽra bia nuree abadau, miichuburi
         nuree Dachi Akõreba kastikaid̶eeba! Chi jau b̶ubadau torroa purubadau, ʉ̃rʉ mipitaa
         unud̶amera. Maamina ed̶are biuped̶aad̶arã ãrea chi b̶ʉʉrʉrã baara b̶eraa mikia poe.
         28 Ara mau kĩra machi ẽbẽra daumaarã jipa nuree kĩra nuree, maamina biawãra machiba jaradeabadau
         waud̶akau. Maud̶e ed̶are machi ãrea sõ kachirua nuree.29 »¡Machi fariseorã, Moisesba b̶ʉd̶a jaradeabadaurã, setaa ẽbẽra bia nuree abadau, miichuburi
         nuree Dachi Akõreba kastikaid̶eeba! Machiba Dachi Akõre baita berreabadaurã jau b̶ubadau
         ʉ̃rʉ mipitaa waubiabadau. Maud̶e waabenarã jipa nureerã jau b̶ubadau ʉ̃rʉ bid̶a ara
         mau kĩra waubadau. 30 Maud̶e machiba jarabadau: “Dachi nabẽraed̶ebena ewarid̶e panad̶a basirã, Dachi Akõre
         baita berreabadaurã aid̶a bead̶aabai basii”. 31 Maka machiba jara panuu Dachi Akõre baita berreabadaurã kenaped̶aad̶ad̶ebena imisid̶au.
         Machi maarã kĩra nuree. 32 ¡Maud̶eeba machi nabẽraed̶ebenarãba kachirua wauped̶aad̶awãe, mau joma wáusturu!33 »¡Machi dama kachirua kĩra nuree! ¿Dachi Akõreba machi nebʉra baraa panuu aped̶a,
         tʉbʉchia aoko kub̶uu kiikaud̶e bʉibai b̶uu a kʉ̃risia panuu kĩra? 34 Mʉʉba Dachi Akõre baita berreabadaurã, kʉ̃risia kuitaa nuree maud̶e Moisesba b̶ʉd̶a
         jaradeabadaurã machimaa bʉikaaruu. Maamina machiba maarã bead̶ai maud̶e waabenarã
         cruzd̶e jirab̶ud̶ai. Waabenarã machi judiorã araa ãbua imibadau ded̶e soaba ped̶ai
         maud̶e puurucha wãraad̶ai biꞌiwãe paneebiad̶ai baita. 35 Maud̶eeba joma nabẽraed̶ebenarã ẽbẽrarã jipa nuree beaped̶aad̶a kakua Dachi Akõreba
         machi kastikai: Abel jipa nii beaped̶aad̶a kakua, Berequías warr Zacarías beaped̶aad̶a
         kakua maud̶e joma waabenarã beaped̶aad̶a kakua bid̶a. Zacarías Dachi Akõre de mechiu
         dud̶a chi ne baa deabadau kĩraare beasid̶au.+36 Mʉʉba biawãra jaraaruu: joma mau ẽbẽrarã beaped̶aad̶a kakua Dachi Akõreba id̶ibaebena
         ẽbẽrarã kastikai.Jesús Jerusalén kakua kĩra nomaad̶aLucas 13:34-3537 »¡Jerusalén, Jerusalén, machiba Dachi Akõre baita berreabadaurã beabadau! ¡Dachi Akõreba
         bʉid̶arã sid̶a mooba b̶ata beabadau!- Mʉʉba b̶es ãrea machi ãbua jʉrʉ adau kʉ̃ria b̶uasii eterr wẽraba ichi warrarã ikia
         ekare adaubarii kĩra. Maamina machiba kʉ̃riad̶aabasii. 38 Maud̶eeba Dachi Akõre waa machi baara b̶uabai.-39 Mʉʉba machimaa jaraaruu: biawãra mʉ waya unud̶aabai ab̶a naka jaraaduud̶aa: “¡Ãrea
         biꞌia b̶uu chi Dachi Mechiu trʉ̃d̶e neeruu!”».-
            
               	23:5 Deuteronomio 6:6-9; Números 15:37-41.

               	Jaradeabarii ab̶a uru panuu. Griego bed̶ead̶e chi b̶ee kartad̶e b̶ʉ kub̶uu: Ichi Cristobʉ.

               	Griego bed̶ead̶e chi b̶ee kartad̶e mau versículo wãꞌãe.

               	Machi kʉ̃risiaswãe nuree. Griego bed̶ead̶e chi b̶ee kartad̶e mau wãꞌãe.

               	Judiorãba camello kod̶aka basii. Levítico 1:14. Jesusba maka jarasii kauwabiai baita chi judiorã mechiurãba chi Dachi Akõre ʉ̃rʉbena
                     jaradeaped̶aad̶a bibuara b̶uu, aduabachid̶au. Maumaarã dachi ne kaebea kaebeu b̶ee
                     waui b̶uu baita ãrea jaradeabachid̶au.

               	Paratu. Griego bed̶ead̶e chi b̶ee kartad̶e mau wãꞌãe.

               	Abel. Génesis 4:3-8. Zacarías. Mau Zacarías akõre ara Joyadá basii. 2 Crónicas 24:20-22. Berequías warr Zacarías. Zacarías 1:1.

               	23:37 1 Reyes 9:10; Jeremías 2:30.

               	23:38 Jeremías 22:5.

               	23:39 Salmos 118:26.

Dachi Akõre de mechiu joma ãrid̶ai ʉ̃rʉbenaMarcos 13:1-23; Lucas 21:5-24241 Jesús Dachi Akõre de mechiud̶ebena awara wãsii. Maud̶e ichi baara nibabadaurã ichi
         kaita need̶aped̶a jarasid̶au:—Ichiáse Dachi Akõre de mechiu, maud̶e de ad̶u kub̶uu sid̶a biꞌia kub̶uu.2 Maud̶e Jesusba ãchimaa jarasii:—Maerã, machiba unu panuu biꞌia kub̶uu. Maamina biawãra mʉʉba jaraaruu: nau mo kaped̶aad̶a
         joma ãrid̶ai.3 Jesús Olivo ead̶e akʉ b̶uasiid̶e ichi baara nibabadaurã ichimaa wãd̶aped̶a ãchi du
         ab̶a naka id̶isid̶au:—Daimaa jarase, Dachi Akõre de mechiu ¿mau sakaed̶e makaima? ¿Kãared̶eeba kuitaad̶aima
         bichi neeruu? Maud̶e ¿kãared̶eeba kuitaad̶aima nau ewari baribai?4 Jesusba panausii:—Kauwa nureásturu ab̶au bid̶a setaa kũruarãad̶amera. 5 Ãreaba jarad̶ai: “Mʉ Dachi Akõreba Dachi Karibabarii deai jarad̶a”. Maka ẽbẽrarã ãrea
         setaa kũruad̶ai.6 Puuru ab̶a ab̶au puuru ome chĩobika nub̶uu ũriiduud̶e maud̶e makad̶ai ʉ̃rʉbena ũriiduud̶e,
         wapearã́sturu. Mau joma makai b̶uu. Maamina nau ewari wabid̶a neebai. 7 Drua ab̶a ab̶au drua ome chĩobika nub̶uai. Maud̶e rey ab̶a ab̶au rey ome chĩobika
         nub̶uai.+ Druacha jarrba baraai maud̶e ioromia druacha baraai. 8 Maamina mau naed̶e b̶aꞌãra biꞌiwãe panad̶ai, wẽra warr pira chaa b̶uu kĩra.9 »Mau ewarid̶e ẽbẽrarãba machi jidau dead̶ai, kachirua waud̶aped̶a bead̶amera. Mʉʉd̶e
         ijãa panuu kakua jomaurãba machi kĩramaad̶ai. 10 Maud̶eeba ãrea, mʉʉd̶e ijãad̶ai ida b̶ud̶ai. Maud̶e chiya jidaubid̶ai maud̶e chiya
         kĩramaad̶ai. 11 Dachi Akõre baita berreabadau chi biawãrawãe nuree need̶ai. Maarãba ẽbẽrarã ãrea setaa
         kũruad̶ai. 12 Kachirua ãrea baraaruud̶eeba ãreaba waabenarã kʉ̃ria panad̶a ida b̶ud̶ai. 13 Maamina chi kaad̶earebena ewarid̶aa dauchia jãadua mʉʉd̶e ijãa panuubʉrã, Dachi Akõreba
         mau karibai. 14 Maud̶e chi bed̶ea bia Dachi Akõreba ichid̶irã ichi juad̶e ua b̶uu ʉ̃rʉbena joma nau
         druad̶e jaradead̶ai puurucha ũrid̶amera. Mau maad̶akare nau ewari baribai.15-16 »Dachi Akõre baita berreabarii Danielba kartad̶e b̶ʉsii chi kachirua Dachi Akõreba
         kʉ̃riakau b̶ui, Dachi Akõre de mechiud̶e de jã ed̶a chi bibuara b̶uud̶e.+ (Chi karta ed̶a jara b̶uuba kãare ed̶a jara b̶uu kauwa kuitaai b̶uu). Machiba mau
         unuuduud̶e Judea druad̶e nuree ead̶aa miru wãd̶ai panuu. 17 Maud̶e ẽbẽra ichi de ʉ̃rʉ b̶uu ichi ded̶e ed̶a neebai b̶uu chi ne kaebea pe adooi
         baita. 18 Chi uu nub̶uud̶e b̶uuba chi anab̶ari jʉ̃barii adaud̶e wãabai b̶uu. 19 Mau ewarid̶e miichuburi chi wẽrarã warr bara nuree maud̶e warr ju dawa nuree. 20 Dachi Akõremaa ʉtaa id̶ísturu kui che ewarid̶e maebʉrã bari panabadau ewarid̶e miru
         wãrãad̶amera. 21 Mau ewarid̶e ẽbẽrarã ãrea biꞌiwãe panad̶ai. Dachi Akõreba nau iujãa wausiid̶eed̶ebena
         ẽbẽrarã mau kĩra ãrea biꞌiwãe panad̶aabasii maud̶e nau maad̶akare mau kĩra biꞌiwãe
         panad̶aabai. 22 Mau ewari ãrea b̶uai. Dachi Mechiuba chi mau ewari b̶aꞌãra b̶ud̶awãe basirã, ẽbẽra
         ab̶a bid̶a chokae panad̶aabai basii. Maamina ichiba mau ewari b̶aꞌãra b̶usii ichiba
         jʉrʉ adaud̶arã kʉ̃ria b̶uabariid̶eeba.23 »Maud̶eeba ab̶auba machimaa jaraaruubʉrã: “Ichiásturu, Dachi Akõreba Dachi Karibabarii
         deai jarad̶a nama b̶uu”, mau ijãarã́sturu. Maud̶e “chawa b̶uu” aaruubʉrã mau ijãarã́sturu.
         24 Mau ewarid̶e setaa jarad̶ai ãchi Dachi Akõreba Dachi Karibabarii deai jarad̶a. Maud̶e
         waabenarãba setad̶eeba jarad̶ai ãchi Dachi Akõre baita berreabadaurã. Maarãba ẽbẽrarãba
         ne poyaa waud̶akau mechiu waud̶ai ẽbẽrarã setaa kũruad̶ai baita. Dachi Akõreba jʉrʉ
         adaud̶arã sid̶a poyaa setaa kũruaped̶aad̶a basirã, ãchi sid̶a setaa kũruad̶ai basii.
         25 Mau joma mʉʉba machimaa jarasii makai naed̶e.26 »Maud̶eeba ab̶auba machimaa jaraaruubʉrã: “Ũrísturu, Dachi Akõreba Dachi Karibabarii
         deai jarad̶a drua sirua wãꞌãed̶e b̶uu”, mamaa wãrã́sturu. Waabenaba jaraaruubʉrã:
         “Ichiásturu, ichi nama ded̶e ed̶a b̶uu”, mau sid̶a ijãarã́sturu. 27 Chi Ẽbẽra Ba B̶uad̶a neeruu jomaurãba unud̶ai ʉmada neebariared̶ebena ʉmada b̶aebariid̶aa
         bajãa puri chebibarii unubadau kĩra. 28 Jomaurãba kuitaa panuu biud̶a b̶ari b̶uumare ãkoso orrobadau. Ara mau kĩra mʉ neeruud̶e
         jomaurãba unud̶ai.Chi Ẽbẽra Ba B̶uad̶a neei ʉ̃rʉbenaMarcos 13:24-37; Lucas 21:25-33; 17:26-30,34-3629 »Ẽbẽrarã ãrea biꞌiwãe panaped̶aad̶akare ara makʉd̶e ʉmada pãriui. Jed̶ako sid̶a pãriui.
         Pusterrearã bajãad̶ebena b̶aed̶ai. Joma bajãad̶e b̶ee urid̶ai.-30 Maud̶e bajãad̶e ne unud̶ai. Mau mʉ, chi Ẽbẽra Ba B̶uad̶a neeruu ʉ̃rʉbena. Mau unuuduud̶e
         joma puuru nau iujãad̶ebenarã wapeaba jẽad̶ai.- Mʉ jʉ̃rʉarad̶e poyaabarii baraa neeruu maud̶e kĩrawãrea ted̶echoa neeruu unud̶ai.-31 Maud̶e kachu ãrea jĩwa chaaruud̶e mʉʉba angelerã drua b̶eecha wãbiai Dachi Akõreba
         jʉrʉ adaud̶arã araa ãbua imibiad̶amera.32 »Higo bakuru makad̶a ʉ̃rʉbena kuitásturu. Chi bakuru jua tuku nub̶eeped̶a kiruu baraabarii.
         Maud̶eeba jomaurãba kuitaa panuu iu bia ewari kãꞌãabariwãed̶e neei. 33 Ara mau kĩra mʉʉba jarad̶a joma unuuduud̶e kuitásturu mʉ neei ewari ʉ̃rʉ bamaa b̶uu,
         poraad̶e iu b̶uu kĩra. 34 Mʉʉba machimaa biawãra jaraaruu: nau ʉ̃raud̶ebena ẽbẽrarã biud̶ai naed̶e mau joma
         makai. 35 Bajãa maud̶e iujãa waa b̶uabai, maamina mʉ bed̶ea biawãra ewaricha b̶uai.36 »Maamina ab̶au bid̶a mau ewari sakaed̶e makai adua panuu. Chi angelerã bid̶a mau adua
         panuu. Mʉ, chi Ẽbẽra Ba B̶uad̶a bid̶a adua b̶uu.+ Ab̶aburu mʉ Chacháburu mau kuitaa b̶uu. 37 Chi Ẽbẽra Ba B̶uad̶a neei, Noé ewarid̶e maka b̶uad̶a kĩra.-38 Nau iujãa joma birui naed̶e ẽbẽrarã ko duanabachid̶au, do duanabachid̶au, miakãi duanabachid̶au,
         chi kaurã dead̶aka duanabachid̶au miakãid̶amera. Maka duanabachid̶au ab̶a Noé jãba
         mechiud̶e ed̶a wãaruud̶aa. 39 Maarãba jãba neei ʉ̃rʉbena adua basii. Maamina biawãra neesiid̶e ãchi joma ãrea baniaba
         biusid̶au.- Mau jãba maka need̶a kĩra mʉ, chi Ẽbẽra Ba B̶uad̶a neei. 40 Mau ewarid̶e ẽbẽra ome ãchi druad̶e traja panuu. Mʉ, chi Ẽbẽra Ba B̶uad̶aba ab̶a adooi
         maamina chi ab̶abena b̶ʉi. 41 Wẽrarã ome arab̶au kũrumad̶e ne b̶amaa panad̶ai. Ab̶a adooi maamina chi ab̶abena b̶ʉi.42 »Maud̶eeba dau kuitaa nureásturu. Machi Mechiu sakaed̶e neei adua panuu. 43 Nau kuitásturu: de chibariba nechiru sakaed̶e neei kuitaa b̶uad̶a basirã, kãi b̶eewẽa
         b̶uai basii, ded̶e ed̶a wãbiamaaba. 44 Ara mau kĩra machi sid̶a dau kuitaa panásturu. Machiba mʉ, chi Ẽbẽra Ba B̶uad̶a neei,
         kʉ̃risiad̶awẽa panuud̶e neei.Chi chibari baita bari trajabarii bia maud̶e kachirua ʉ̃rʉbenaLucas 12:41-4845 »Chibari baita bari trajabarii kʉ̃risia kuitaa b̶uuba jipa waubarii kĩra duanásturu.
         Ichi chibariba chi waabenarã bari trajabadaurã ichi juad̶e b̶usii chi kod̶ai baaruud̶e
         kobia b̶uamera. 46 Chibari baita bari trajabariiba maka wau b̶uu ichi chibariba unud̶e neeruubʉrã, ichi
         ãrea kĩrajʉʉ b̶uai. 47 Mʉʉba biawãra jaraaruu: chi chibariba joma ichiba uru b̶uu mau trajabarii juad̶e b̶ui.
         48 Maamina mau trajabarii kachirua niibʉrã, ichi sõd̶e “mʉ chibari isa neebai” ai. 49 Maud̶e waabenarã bari trajabadaurã sĩd̶ikai maud̶e itua dobadaurã ome b̶eeped̶a itua
         do b̶uai. 50 Ab̶aed̶e ichi chibari neei kʉ̃risiaswãe b̶uud̶e ara makʉd̶e neei. 51 Maabae chi chibariba ãrea kastikaped̶a chi setaa ẽbẽra bia nuree abadau ome jʉ̃a bʉikai.
         Aria jomaurã kĩra nomaa jẽa panad̶ai maud̶e chi puaba kid̶a kʉrrʉa ko panad̶ai.
         
            
               	Griego bed̶ead̶e chi b̶ee kartad̶e nau sid̶a b̶ʉ kub̶uu: Kakua kachirua b̶uai neekuad̶ai.

               	Griego bid̶a Antioco Epipaneba Dachi Akõre de mechiu miadaa b̶usii 168 año Jesús b̶uai
                     naed̶e. Maamina Jesusba jarasii mau Antiocoba waud̶aka waya makai. Waabenarãmaarã,
                     Jesusba jarad̶a biawãra makasii romad̶ebenarãba Jerusalén puuru maud̶e Dachi Akõre
                     de mechiu sid̶a joma ãrisid̶aud̶e año 70d̶e. Waabenarãmaarã, jara b̶uu kachirua ʉ̃rʉbena
                     ẽbẽraba maka waui. 2 Tesalonicenses 2:3-10. Maud̶e waabenarãmaarã Jesusba jarad̶a kaad̶ebena ewarid̶e makai. Daniel 9:27; 11:31; 12:11.

               	24:29 Isaías 13:9-10; 34:4; Ezequiel 32:7; Joel 2:10-11; 3:15.

               	24:30 Zacarías 12:10.

               	24:30 Daniel 7:13-14.

               	Mʉ, chi Ẽbẽra Ba B̶uad̶a bid̶a adua b̶uu. Mau griego bed̶ead̶e chi b̶ee kartad̶e wãꞌãe.

               	24:37 Génesis 6:5-8.

               	24:39 Génesis 7:6-24.

Ãwerarã 10 ʉ̃rʉbena nebʉrʉd̶a251 »Bajãad̶e B̶uuba ichid̶irã ichi juad̶e ua b̶uu nau kĩra b̶uai: ãwerarã 10 panasid̶au.
         Ãchicha ʉ̃d̶aa koabarii adoed̶aped̶a chi miakãiruu mukĩra irsibid̶e wãsid̶au. 2 Mau ãwerarã jua ab̶a biꞌia kʉ̃risia panasid̶au. Maud̶e chi waabenarã jua ab̶a kʉ̃risia
         adua panasid̶au. 3 Chi kʉ̃risia adua nureeba ãchi ʉ̃d̶aa koabarii adoesid̶au maamina olivo draa ãrea
         adoed̶aabasii waya ead̶ai baita. 4 Maud̶e chi biꞌia kʉ̃risia nureeba ãchi ʉ̃d̶aa koabarii eneesid̶au, maud̶e olivo draa
         ãrea adoesid̶au. 5 Chi miakãiruu mukĩra kãꞌãa b̶uasiid̶eeba, jomaurã dapokead̶aped̶a kãi duaneesid̶au.6 Maud̶e ẽsab̶aare bakarĩid̶e bed̶ea jĩwa ũrisid̶au: “¡Chi miakãiruu mukĩra neeruu!
         ¡Mau irsibid̶e wã́sturu!” 7 Ara makʉd̶e joma mau ãwerarã jiradusid̶au ãchi ʉ̃d̶aa koabarii biꞌia uruabid̶ai baita.
         8 Maud̶e chi kʉ̃risia adua nureerãba chi kʉ̃risia kuitaa nureerãmaa jarasid̶au: “Dai
         ʉ̃d̶aa koabarii kiimaa b̶uud̶eeba, machi olivo draad̶ebena b̶aꞌãra deásturu, asid̶au”.
         9 Maamina chi biꞌia kʉ̃risia nureerãba panausid̶au: “Daiba machimaa dead̶awẽe jomaurã
         baita wãꞌãed̶eeba. Maumaarã wã́sturu, draa nedobadaumaa machi baita nedod̶amera”.
         10 Ara makʉd̶e olivo draa nedod̶e wãsid̶au. Maumisa chi miakãiruu mukĩra neesii. Maabae
         chi biꞌia kʉ̃risia nuree ichi ome chi kĩrajʉʉ miakãid̶ai ded̶e ed̶a wãsid̶au. Ara
         makʉd̶e ab̶auba chi poraa jʉ̃asii.11 Mau maad̶akare chi olivo draa nedod̶e wã panad̶a waya need̶aped̶a jarasid̶au: “Dai
         mechiu, dai mechiu, poraa ewase, dai ed̶a wãd̶ai baita”. 12 Maamina chi miakãiruu mukĩraba jarasii: “Mʉʉba biawãra jaraaruu: mʉʉba machi unukau”.13 »Mau kakua machi dau kuitaa duanásturu. Mʉ, chi Ẽbẽra Ba B̶uad̶a neei ewari maud̶e
         chi hora adua panuu.+Chi nejarra ʉ̃rʉbena nebʉrʉd̶aLucas 19:11-2714 »Bajãad̶e B̶uuba ichid̶irã ichi juad̶e ua b̶uu nau kĩra b̶uu: ẽbẽra waabena druad̶aa
         wãsiid̶e, ichi trajabadaurã iukuaped̶a ichi chi nejarra ãchicha dead̶akasii ne wauduuba
         waribid̶amera. 15 Ãchicha chi nejarra dead̶akasii ãchi kʉ̃ria aude waribid̶amera. Ab̶aumaa chi nejarra
         5.000 deasii. Waabenamaa 2.000 deasii. Waabenamaa 1.000 deasii. Maabae wãsii.16 Chi 5.000 adaud̶a trajad̶e wãsii mau chi nejarra waribii baita. Maka ichiba maucha
         5.000 adausii. 17 Ara mau kĩra chi 2.000 adaud̶aba maucha 2.000 adausii. 18 Maamina chi 1.000 adaud̶aba mau chi nejarra iorod̶e ʉyaasii.19 »Ãrea bad̶akare ãchi chibari waya neesii. Maabae ichiba chi nejarra b̶ʉid̶a ʉ̃rʉbena
         ichi baita trajabadaurãmaa id̶isii. 20 Chi 5.000 adaud̶a neeped̶a maucha 5.000 deaped̶a jarasii: “Mʉ chibari, bichiba 5.000
         dead̶ad̶ebena mʉʉba maucha 5.000 eneesii”. 21 Chi chibariba jarasii: “Biꞌia b̶uu, trajabarii bia nii, bichiba jipa waubarii. Mʉʉba
         b̶aꞌãra dead̶aba bichiba biꞌia wausiid̶eeba mʉʉba maucha aude deai. Ed̶a neese mʉ
         ome kĩrajʉʉ b̶uai baita”.22 Maabae chi 2.000 adaud̶a neeped̶a jarasii: “Mʉ chibari, bichiba 2.000 dead̶ad̶ebena
         mʉʉba maucha 2.000 eneesii”. 23 Chi chibariba jarasii: “Biꞌia b̶uu, trajabarii bia nii, bichiba jipa waubarii. Mʉʉba
         b̶aꞌãra dead̶aba bichiba biꞌia wausiid̶eeba mʉʉba bichimaa maucha ãrea dearuu. Ed̶a
         neese mʉ ome kĩrajʉʉ b̶uai baita”.24 »Maamina chi 1.000 adaud̶a neeped̶a jarasii: “Mʉ mechiu, mʉʉba kuitaa b̶uu bichiba
         waabenarã kĩra chuburiakau chi nejarra aude adaui baita. Mau awara waabenarãba uuped̶aad̶a
         adaubarii. 25 Maud̶eeba mʉʉba wapeasii. Bichi chi nejarra wãꞌãebiamaaba iorod̶e ʉyaasii. Maamina
         chi nejarra nama uru b̶uu”. 26 Maud̶e chi chibariba jarasii: “¡Trajabarii kachirua, bichi koꞌoa nii! Bichiba biawãra
         kuitaa b̶uasii mʉʉba waabenarã trajud̶eeba adaubarii maud̶e waabenarãba uuped̶aad̶a
         adaubarii. 27 Maud̶eeba bichiba mʉ nejarra, chi nejarra nubadau ded̶e b̶ui b̶uasii. Makad̶a basirã
         mʉ neeruud̶e, mau awara mʉ chi nejarra chi mau ʉ̃rʉ paad̶a baara adaui basii”.28 »Maabae chi chibariba jarasii: “Ichiba chi nejarra 1.000 uru b̶uu juakaa adaud̶aped̶a
         chi 10.000 uru b̶uumaa deásturu. 29 Ab̶auba biawãra kuitaaruubʉrã, Dachi Akõreba aude kuitaabii. Maamina chi adua niiba
         ne kuitaa b̶uu kʉ̃risiaruubʉrã ichiba kʉ̃risia b̶uu Dachi Akõreba mau juakaa adaui.
         30 Jãu trajabarii kachirua awara pãriud̶aa duabʉísturu chi jẽabadaumare maud̶e puꞌuaba
         kid̶a kʉrrʉa kobadaumare”.Jomaurã ichiaped̶a, kastikai ʉ̃rʉbena jaradead̶a31 »Mʉ, chi Ẽbẽra Ba B̶uad̶a joma angelerã baara kĩrawãrea baraa neeruud̶e, mʉ rey ãkaud̶e
         akʉ b̶eei, ẽbẽrarã nebʉra bara nuree ai baita. 32 Maabae drua jomad̶ebena ẽbẽrarã mʉ daad̶e need̶ai. Maarã mʉʉba aꞌawaraa b̶ui oeja
         nubariiba ichi oeja cabra ome ãbua panad̶a awara b̶ubarii kĩra. 33 Chi oeja kĩra nuree mʉ jua biare bʉii. Chi cabra kĩra nuree mʉ jua sordoare bʉii.
         34 Maabae mʉ, chi Reyba jua biare panuurãmaa naka jaraaruu:“Machi, mʉ Chachaba biꞌia duanud̶a, nésturu. Ichi puurud̶e biꞌia panásturu. Nau iujãa
         wausiid̶eed̶ebena mau puuru machi baita waud̶a b̶uu. 35-36 Mʉ jarrbisia b̶uasiid̶e machiba kobisid̶au; mʉ obisia b̶uasiid̶e bania deasid̶au;
         mʉ ãibena kĩra neesiid̶e machi ded̶e irsibisid̶au; mʉ paruswãe neesiid̶e mʉʉmaa deasid̶au;
         mʉ ẽpermo b̶uasiid̶e ichiad̶e neesid̶au; maud̶e mʉ jʉ̃abadau ded̶e jʉ̃a b̶uasiid̶e
         ichiad̶e neesid̶au”.37 »Maabae chi jipa nureeba id̶id̶ai: “Dai Akõre Mechiu, ¿Sakaed̶e bichi jarrbisia nii
         unusid̶ama maud̶e kobisid̶ama? ¿Sakaed̶e bichi obisia nii unusid̶ama maud̶e dobisid̶ama?
         38 ¿Sakaed̶e daiba bichi ãibena kĩra unusid̶ama, maud̶e dai deemaa irsibisid̶ama? ¿Sakaed̶e
         daiba bichi ewaraa nii unusid̶ama maud̶e paru jʉ̃bisid̶ama? 39 Sakaed̶e bichi daiba ẽpermo b̶uu unusid̶ama maud̶e jʉ̃abadau ded̶e b̶uu ichiad̶e wãsid̶ama?”40 Maud̶e mʉʉba panaui: “Mʉʉba biawãra jaraaruu: machiba mʉ ãbarã chi kaebeu nuree karibasid̶aud̶e
         mʉ karibasid̶au”.41 »Maabae mʉ jua sordoare panuurãmaa jarai: “Machi, chi Dachi Akõreba nebʉra barau abadaurã,
         mʉ jãkaabena ãyaa wã́sturu tʉbʉchia kiikaud̶aa. Mau Dachi Akõreba b̶usii jʉbawãe nii,
         ichid̶irã baara kastikai baita. 42 Mʉ jarrbisia b̶uasiid̶e machiba kobid̶aabasii; mʉ obisia b̶uasiid̶e bania dobid̶aabasii.
         43 Ãibena kĩra neesiid̶e irsibid̶aabasii; mʉ paruswãe b̶uasiid̶e machiba dead̶aabasii;
         mʉ ẽpermo b̶uasiid̶e, jʉ̃abadau ded̶e jʉ̃a b̶uasiid̶e bid̶a machiba mʉ ichiad̶e need̶aabasii”.44 »Maud̶e ãchiba id̶id̶ai: “Dai Akõre Mechiu, daiba bichi jarrbisia b̶uu, obisia b̶uu,
         ãibena kĩra nii, ewaraa b̶uu, ẽpermo b̶uu, maebʉrã jʉ̃abadau ded̶e jʉ̃a b̶uu unud̶aabasii.
         ¿Sakaed̶e bichi aid̶ad̶aabasma?”45 »Maud̶e mʉʉba panaui: “Mʉʉba biawãra jaraaruu: machiba chi kaebeu nuree aid̶ad̶aabasiid̶e
         mʉ sid̶a aid̶ad̶aabasii”. 46 Maabae Dachi Akõreba maarã tʉbʉchia kiikaud̶aa bʉi, maamina chi jipa nuree eneei ichi
         baara ewaricha chokae panad̶amera.

Jesús bead̶ai baita kʉ̃risia jʉrʉ panad̶aMarcos 14:1-2; Lucas 22:1-2; Juan 11:45-53261 Joma mau jaradeaped̶a Jesusba ichi baara nibabadaurãmaa jarasii:2 —Machiba kuitaa panuu ewari ome baaruud̶e Pascua+ ewari waud̶ai. Maud̶e ab̶auba mʉ, chi Ẽbẽra Ba B̶uad̶a jidaubii cruzd̶e jirab̶u bead̶amera.3 Maumisa paare mechiurã, Moisesba b̶ʉd̶a jaradeabadaurã maud̶e paare mechiurã Caifás
         de mechiud̶e ãbua panasid̶au. Mau Caifás paarerã jaradea ua b̶uabarii mechiu basii.
         4 Maabae bed̶ea deasid̶au Jesús chũpea jidaud̶aped̶a beabid̶ai baita. 5 Maamina jarasid̶au:—Bari panabadau ewarid̶e jidaud̶aabai ẽbẽrarã kĩrubid̶aabayua».Wẽraba nardo kera Jesús boro ʉ̃rʉ ead̶aMarcos 14:3-9; Juan 12:1-86 Mau ewarid̶e Jesús Betania puurud̶e Simón kakua chau nii abadau ded̶e b̶uasii. 7 Maud̶e wẽra ab̶a ichimaa neesii. Mau wẽraba b̶otia alabastro mo waud̶a eneesii.+ B̶otia kera chi nejarr ãrea id̶ibadau waabiru b̶uasii. Jesús akʉ b̶eeped̶a, komaa
         b̶uud̶e, wẽraba mau kera ichi boro ʉ̃rʉ eabʉisii. 8 Jesús baara nibabadaurãba mau unusid̶aud̶e kĩrusid̶au. Naka jarasid̶au:—¿Sakãe jãu kera jãka ãrisma? 9 Nedobʉid̶a basirã chi nejarra ãrea adaud̶ai basii. Mauba chi nejarr barauwãe nuree
         aid̶ad̶ai basii.10 Maamina Jesusba mau ũrisiid̶e jarasii:—¿Sakãe jãu wẽra iadaa panuma? Jãuba waud̶a mʉ baita biꞌia b̶uu. 11 Chi nejarr barauwãe nuree ewaricha machi tãed̶e panad̶ai, maamina mʉ machi baara ewaricha
         b̶uabai. 12 Kãꞌãabariwãed̶e mʉ biud̶akare jau b̶ud̶ai. Maud̶eeba nau wẽraba mʉ ʉ̃rʉ keraba easii.
         13 Mʉʉba biawãra jaraaruu: joma nau druad̶e chi bed̶ea bia mʉ ʉ̃rʉbena jaradeaduud̶e
         nau wẽraba waud̶a nebʉrʉd̶ai kĩrabad̶amera.Judasba Jesús jidaubii baita kʉ̃risiad̶aMarcos 14:10-11; Lucas 22:3-614 Judas Iscariote abadau chi Jesús baara nibabadaurã 12 basii. Mau Judas paare mechiurãmaa
         wãsii. 15 Maabae ichiba naka id̶isii:—Mʉʉba machimaa Jesús jidau dearuubʉrã, ¿machiba mʉʉmaa kãare dead̶aima?Maabae ãchiba parata 30 sẽetao deasid̶au.-16 Makaed̶eed̶e Judasba kʉ̃risia kob̶eesii Jesús saka jidaubii.Jesusba 12 jʉrʉ adaud̶arã baara kod̶aMarcos 14:12-25; Lucas 22:7-23; Juan 13:21-30; 1 Corintios 11:23-2617 Pascua ewarid̶e pan ẽesãabibariiwãe kobachid̶au. Chi nabena ewarid̶e Jesús baara nibabadaurãba
         ichimaa wãd̶aped̶a id̶isid̶au:—¿Bichiba sama kʉ̃ria b̶uma daiba Pascua ewarid̶e chi kobadau bichi baita waud̶ai?18 Jesusba panausii:—Jerusalend̶e dachiba unubadau ẽbẽramaa wã́sturu. Ichimaa naka jarásturu: “Dachi Jaradeabariiba
         jara b̶uu ichi ewari ara kaita b̶uu. Ichiba maud̶e ichi baara nibabadaurãba Pascua
         ewarid̶e chi kobadau bichi ded̶e kod̶ai”.19 Ara makʉd̶e Jesusba jarad̶a kĩra ichi baara nibabadaurãba Pascua ewarid̶e chi kobadau
         wausid̶au.20 Kiusiid̶e Jesús, ichi baara nibabadaurã 12 panuu baara mesa jãkaa akʉ b̶eesii. 21 Komaa panuud̶e ichiba jarasii:—Mʉʉba biawãra jaraaruu: ab̶a machid̶ebenaba mʉ jidaubii.22 Maud̶eeba ãchi ãrea kĩra nomaa paneesid̶au. Ara makʉd̶e ab̶aab̶aa ichimaa id̶isid̶au:—Mʉ Mechiu, ¿mʉʉka?23 Ichiba panausii:—Mʉ ome arab̶au paratud̶e komaa b̶uuba mʉ jidaubii.-24 Biawãra mʉ, chi Ẽbẽra Ba B̶uad̶a biui b̶uu Dachi Akõre bed̶ead̶e b̶ʉ kub̶uu kĩra.- Maamina ¡chi mʉ jidaubiiruu ẽbẽra miichuburi nii! Bibuara b̶uasii chi naweba mau
         adaubai.25 Maud̶e Judas, Jesús jidaubii b̶uuba id̶isii:—Jaradeabarii, ¿mʉʉka?Jesusba panausii:—Maerã, bichiba jarasii.26 Komaa panuud̶e Jesusba pan juad̶e adauped̶a Dachi Akõremaa biꞌia jarasii. Maabae b̶ʉaped̶a
         ichi baara nibabadaurãmaa deaped̶a jarasii:—Adáusturu. Kósturu. Nau mʉ kakuabʉ.27 Mau maad̶akare uva b̶aa basud̶e nub̶uu adauped̶a Dachi Akõremaa ichíturu kid̶ibai
         asii. Maabae ãchimaa deaped̶a jarasii:—Jomaurãba dósturu. 28 Nau mʉ oabʉ. Mʉ oa cheeruuba Dachi Akõreba bed̶ea chiwid̶i dearuu ãrea ẽbẽrarãba kachirua
         wauped̶aad̶a perdonayua.+29 Mʉʉba jaraaruu: uva b̶aa waya doobai ab̶a chi uva b̶aa chiwid̶i dooruud̶aa machi baara,
         mʉ Chachaba ichid̶irã ichi juad̶e ua b̶eeruud̶aa.+Pedroba Jesús unukau ad̶aMarcos 14:26-31; Lucas 22:31-34; Juan 13:36-3830 Maabae Dachi Akõre bed̶ea ʉ̃rʉbena karid̶aped̶a Olivo ead̶aa wãsid̶au.+31 Maud̶e Jesusba ãchimaa jarasii:—Nau ẽsabud̶e joma machiba mʉ b̶uid̶ai. Dachi Akõre bed̶ead̶e naka b̶ʉ kub̶uu: “Mʉʉba
         oeja nubarii bearuud̶e chi oejarã jĩichoad̶ai”.-32 Maamina mʉ chokae jiraduuruud̶e machi naa wãi Galilea druad̶aa.33 Maud̶e Pedroba Jesusmaa jarasii:—Jomaurãba bichi b̶uidumina mʉarã b̶uiwẽe.34 Jesusba Pedromaa jarasii:—Mʉʉba biawãra jaraaruu: Ara nau ẽsabud̶e eterr birui naed̶e bichiba b̶es õbea mʉ
         unukau ai.35 Maamina Pedroba aude jara b̶uasii:—Mʉ bichi baara beadumina, bichi b̶uibai.Waabenarã bid̶a arab̶aud̶e jarasid̶au.Jesusba Getsemanid̶e Dachi Akõremaa ʉtaa id̶id̶aMarcos 14:32-42; Lucas 22:39-4636 Jesús maud̶e ichi baara nibabadaurã Getsemaní abadaud̶aa wãsid̶au. Aria Jesusba maarãmaa
         jarasii:—Mʉ jamaria Dachi Akõremaa ʉtaa id̶id̶e wãaruumisa nama akʉ panésturu.37 Maabae Zebedeo warrarã omea Pedro baara ãyaa adoesii. Ichi makai ʉ̃rʉbena kʉ̃risia
         b̶uud̶eeba kĩra nomaa b̶eesii. 38 Maud̶e ãchimaa jarasii:—Mʉ kĩra nomaaba biuruu kĩra b̶uu. Nama panésturu. Mʉ kĩra chokae panásturu.39 Jesús waa waparaa wãped̶a õdarrd̶e kob̶eeped̶a daub̶ʉʉrʉ jeed̶a tʉped̶a, Dachi Akõremaa
         ʉtaa id̶isii: «Chacha, bichiba kʉ̃ria b̶uubʉrã, nau biꞌiwãe b̶uai b̶uud̶ebena mʉ karibase.+ Maamina mʉʉba kʉ̃ria b̶uu waurã́se, maumaarã bichiba kʉ̃ria b̶uu kĩra wause».40 Maabae Jesús ichi baara nibabadaurã õbea panuumaa waya neeruud̶e unusii maarã kãi
         duanuu. Pedromaa jarasii:—¿Machi mʉ baara hora ab̶a bid̶a poyaa chokae panad̶aabai panuka? 41 Machi ʉ̃rʉma panásturu. Dachi Akõremaa ʉtaa id̶ísturu kachiruad̶e b̶aed̶aamaaba. Mʉʉba
         kuitaa b̶uu machiba bia wau kʉ̃ria panuu. Maamina machi kakuaba poyaad̶aabai panuu.42 Maabae Jesús waya wãped̶a Dachi Akõremaa ʉtaa id̶isii: «Mʉ Chacha, mʉ ãrea biꞌiwãe
         b̶uai ida makabiwẽebʉrã, bichiba kʉ̃ria b̶uu kĩra wause».43 Maabae waya ãchimaa neeruud̶e kãi duanuu unusii. Ãchi dau poyaa bũadaabasii dapokeaba.
         44 Ãchi waya b̶uiped̶a wãsii. Dachi Akõremaa arab̶au ʉtaa id̶isii. 45 Maabae ichi baara nibabadaurãmaa waya neeped̶a jarasii:—Machi ¿wabid̶a kãi duanuka? Mʉ ewari basii. Mʉ, chi Ẽbẽra Ba B̶uad̶a ẽbẽrarã kachiruarã
         juad̶e deaduu. 46 ¡Jiradústuru! ¡Wã́duru! ¡Ichiásturu, mʉ jidaubiiruu ẽbẽra ara kaita uruu!Jesús jidauped̶aad̶aMarcos 14:43-50; Lucas 22:47-53; Juan 18:2-1147 Jesús wabid̶a berreamaa b̶uud̶e, Judas chi 12d̶ebena neesii ẽbẽrarã ãrea baara. Maarã
         bakuru maud̶e espada baara nibasid̶au. Maarã paare mechiurãba maud̶e judiorã mechiurãba
         bʉiped̶aad̶a basii. 48 Chi jidaubii b̶uuba ãchimaa jara b̶uasii saka waui sãu Jesús kuitaad̶amera. Naka jarasii:
         «Chi mʉʉba kĩedarrd̶e ĩyaaruu, Jesusbʉ. Mau jidáusturu».49 Maud̶e Judas Jesús kaita wãped̶a jarasii:—¡Jaradeabarii!Maka jaraped̶a Jesús kĩedarrd̶e ĩyaasii. 50 Jesusba ichimaa jarasii:—Kõpaero, bichiba waud̶e nee b̶uu isa wause.+Ara makʉd̶e waabenarã ara kaita need̶aped̶a Jesús jidausid̶au. 51 Maud̶e Jesús baara nibabarii ab̶aba ichi espada erta adauped̶a paare mechiu chi bari
         baita trajabarii kʉʉrʉ oatutasii. 52 Maabae chi kʉʉrʉ oatutad̶amaa Jesusba jarasii:—Bichi espada ed̶a joa adause. Chĩobadau espadaba biubadau. 53 Mʉ Chachamaa id̶iiruud̶e maabae ichiba angelerã ãrea bʉikai. ¿Bichiba mau adua b̶uka?
         54 Maamina maka wauruubʉrã ichi Bed̶ead̶e mʉ ʉ̃rʉbena b̶ʉ kub̶uu ¿saka makaima?55 Maabae Jesusba waabenarãmaa id̶isii:—Machi ¿sakãe machi espada maud̶e bakuru baara imisid̶ama mʉ jidaud̶ayua ẽbẽra mia
         kachirua nii jidauduu kĩra? Mʉʉba ewaricha Dachi Akõre de mechiu dud̶a machimaa jaradea
         akʉ b̶uabachii. ¿Sakãe mʉ aria jomaurã daad̶e jidaud̶aabasma? 56 Maamina joma nau wau panuu Dachi Akõre baita berreabadaurãba b̶ʉped̶aad̶a makamera.Maka b̶uud̶e joma chi ichi baara nibabadaurãba mau b̶ʉid̶aped̶a jĩichoasid̶au.Jesús chi mechiurã daad̶e b̶uad̶aMarcos 14:53-65; Lucas 22:54-55,63-71; Juan 18:12-2457 Maabae Jesús jidauped̶aad̶arãba ichi chi paare mechiu Caifasmaa adoesid̶au. Mau Caifás
         ded̶e Moisesba b̶ʉd̶a jaradeabadaurã, paare mechiurã baara araa ãbua imi nub̶uasii.
         58 Maabae Pedro kaitawẽeba kaad̶e niiba chi paare mechiu deemaa neesii. Chi de dud̶a
         ed̶a wãped̶a Dachi Akõre de nubadaurã baara ãbua akʉ b̶eesii Jesús saka waud̶ai kuitaai
         baita.59 Joma paare mechiurãba maud̶e joma judiorã mechiurãba ẽbẽrarã jʉrʉsid̶au Jesús ʉ̃rʉbena
         setaa kachirua berread̶amera. Maka Jesús beabid̶ai basii. 60 Ãreaba Jesús ʉ̃rʉbena setaa jarad̶e neesid̶amina ichi ʉ̃rʉbena kachirua jarad̶ai unud̶aabasii.
         Maka panuud̶e ẽbẽra ome neesid̶au. 61 Maarãba jarasid̶au:—Nau ẽbẽraba jarasii: “Mʉʉba Dachi Akõre de mechiu poyaa ãrii b̶uu, maamina ewari
         õbead̶e waya waui b̶uu”.-62 Maabae paare mechiu b̶ari nub̶eeped̶a Jesusmaa id̶isii:—Chi bichi ʉ̃rʉbena kachirua jara panuu, ¿mau biawãraka? ¿Ab̶a bid̶a jarai baita wãꞌãeka?63 Maamina Jesús chũpea b̶eesii.- Maka b̶uud̶e paare mechiuba ichimaa jarasii:—Dachi Akõre chokae nii daad̶e daimaa biawãra jarase. ¿Bichi Dachi Akõreba Dachi Karibabarii
         deai jarad̶aka? ¿Bichi Dachi Akõre Warrka?64 Jesusba panausii:—Maerã, bichiba jarasii. Mau awara mʉʉba jarakuai: id̶iiba ʉtaa machiba mʉ, chi Ẽbẽra
         Ba B̶uad̶a unud̶ai Dachi Akõreba joma poyaabarii jua biare akʉ b̶uu maud̶e jʉ̃rʉarad̶e
         neeruu.-65 Maabae chi paare mechiu nii kĩruuruuba ichi paru kõetaped̶a waabenarãmaa jarasii:—¡Maka jãuba Dachi Akõre ʉ̃rʉbena kachirua jara b̶uu! ¿Sakãe june ẽbẽrarã jʉrʉd̶aima
         jãu ʉ̃rʉbena jidead̶amera? Ara machiba ũrisid̶au jãuba Dachi Akõre kachirua ʉ̃rʉbena
         jaraaruu. 66 Machimaarã, ¿jãu kãare waud̶aima?Ãchiba panausid̶au:—Jãu nebʉra bara b̶uu. Maud̶eeba bead̶ai b̶uu.-67 Maabae chi nureeba Jesús kĩedarrmaa id̶usid̶au maud̶e drʉsid̶au. Waabenarãba ichi
         sĩsid̶au.-68 Maabae jarasid̶au:—¡Bichi Dachi Akõreba Dachi Karibabarii deai jarad̶abʉrã, Dachi Akõre baita berreabarii
         kĩra, daimaa jarase kaiba bichi sĩsii!Pedroba Jesús unukau ad̶aMarcos 14:66-72; Lucas 22:56-62; Juan 18:15-18,25-2769 Pedro mau de mechiu dud̶a akʉ b̶uud̶e wẽra trajabarii ichimaa neesii. Mau wẽraba jarasii:—Bichi Jesús Galilead̶ebena baara nibasii.70 Maamina Pedroba jomaurã daad̶e merasii. Naka jarasii:—Mʉʉba aduama bichiba kãare jara b̶uu.71 Maabae Pedro, de dud̶abena poraamaa wãsii. Maud̶e june wẽra trajabariiba mau unuped̶a
         aria panuurãmaa jarasii:—Nau Jesús Nazaretd̶ebena baara nibasii.72 Maamina Pedroba waya merasii:—Mʉʉba biawãra jaraaruu: jãu ẽbẽra unukau.73 Kãꞌãabariwãed̶e chi aria panuuba Pedromaa wãd̶aped̶a jarasid̶au:—Biawãra bichi maarãd̶ebenabʉ. Bichiba poyaa merawẽe, Galilead̶ebena kĩra berrea niid̶eeba.74 Pedroba jarasii:—¡Mʉʉba setaa jaraaruubʉrã Dachi Akõreba mʉ kastikai! Biawãra jaraaruu: mʉʉba jãu
         ẽbẽra unukau.Ara makʉd̶e eterr birusii. 75 Maud̶e Pedroba kĩrabasii Jesusba jarad̶a: «Eterr birui naed̶e bichiba b̶es õbea mʉ
         unukau ai».- Maabae Pedro awara wãped̶a ãrea kĩra nomaa jẽasii.
         
            
               	Pascua. Egiptod̶ebena wãd̶ai naed̶e, judiorãba decha oeja ab̶a beasid̶au maabae chi oa ãchi
                     de poraa wãtomaa purusid̶au. Maka wausid̶au Dachi Akõreba Egiptobid̶arã kastikai ewarid̶e
                     biurãad̶amera. Jãabae Jesusba jara b̶uu ichi oeja ara ichi oa cruzd̶e eab̶ari wãaruu
                     kĩra nii. Maka wausii, Dachi Akõremaa ichid̶e ijãabadaurã nau iujãa jomad̶ebena kastikarãad̶amera.
                     Éxodo 12:1-27.

               	Alabastro. Mau mo kukuaraa b̶uu. Chaareawãe b̶uud̶eeba ne waubadau. Judiorãba alabastro Egipto
                     druad̶ebena eneebachid̶au. Joma alabastro waud̶a ãrea bale b̶uabarii.

               	26:15 Zacarías 11:12; Éxodo 21:32.

               	26:23 Salmos 41:9.

               	26:24 Salmos 22; Salmos 118:22; Isaías 52:13—53:12.

               	Bed̶ea chiwid̶i. Dachi Akõre naed̶e israeld̶ebenarã ome bed̶ea deasii. Éxodo 24:6-8; Jeremías 31:31-34. Wid̶i. Griego bed̶ead̶e chi b̶ee kartad̶e mau wãꞌãe.

               	Uva b̶aa waya doobai. Maud̶e Griego bed̶ead̶e jara b̶uu: Uva b̶aa wid̶i doi.

               	Mau bari panabadau ewarid̶e ne kod̶ai naed̶e Salmos 113d̶ebena ab̶a 114d̶aa karibachid̶au.
                     Kosid̶aud̶e Salmos 115d̶ebena ab̶a 118d̶aa karibachid̶au.

               	26:31 Zacarías 13:7.

               	Griego bed̶ead̶e naka b̶ʉ kub̶uu: Nau basu mʉʉd̶ebena wãbise. Mau basu jara b̶uu dachi biꞌiwãe panad̶ai, dachi kastikad̶ai maebʉrã chaaread̶e b̶aebid̶ai
                     wauped̶aad̶a bad̶a.

               	Bichiba waud̶e nee b̶uu isa wause. Mau bed̶ea nau sid̶a jara b̶uu «¿Kãare waud̶e nee b̶uu?»

               	26:61 Juan 2:19.

               	26:63 Isaías 53:7.

               	26:64 Salmos 110:1; Daniel 7:13-14.

               	26:66 Levítico 24:15-16.

               	26:67 Isaías 50:6.

               	26:75 Mateo 26:34.

Judas biud̶aHechos 1:18-19271 Daped̶eed̶e joma paare mechiurãba judiorã mechiurã baarauba bed̶ea deasid̶au Jesús
         beabid̶ai baita. 2 Maabae jʉ̃d̶aped̶a, Romad̶ebena ẽbẽra Poncio Pilato abadaumaa adoesid̶au. Mau Pilato
         Judea druad̶ebena jaradea ua b̶uabarii basii.+3 Maud̶e Judasba kuitaasii Jesús bead̶ayu. Ichiba jidaubid̶ad̶eeba ãrea kĩra nomaasii.
         Ara makʉd̶e ichiba chi 30 parata sẽetao adoesii paare mechiurãmaa maud̶e judiorã mechiurãmaa
         waya deayua. 4 Maarãmaa jarasii:—Mʉʉba kachirua wausii mukĩra nebʉraswãe nii jidaubisiid̶eeba.Maud̶e ãchiba jarasid̶au:—¿Dai baita mau sakaima? Mau bichid̶e b̶uu.5 Maabae Judasba chi sẽetao Dachi Akõre de mechiud̶e ed̶a b̶atabʉisii. Maabae mamabena
         wãped̶a ichi du ab̶a ojʉ̃ biusii. 6 Judas wãd̶akare paare mechiurãba mau sẽetao jʉrʉd̶aped̶a jarasid̶au: «Nau chi nejarra
         Dachi Akõremaa deabadau chi nejarra baara b̶ud̶aabai panuu, nauba mukĩra beabid̶ad̶eeba».7 Maud̶eeba bed̶ea deasid̶au mau sẽetaoba drua nedod̶ayu, drua ab̶a uru panad̶ai baita
         ãibenarã jau b̶ud̶ayua. Mau drua Choko Kabarii Drua abachid̶au. 8 Maamina mamau tõpe «Oa Drua» abadau. 9 Mau makasii Dachi Akõre baita berreabarii Jeremiasba jarad̶a kĩra. Naka jarasii:«Maarãba 30 sẽetao parata adausid̶au. Israeld̶ebenarãba mau bed̶ea deasid̶au sãabe
         parata dead̶ai b̶uu.10 Mau sẽetaoba maarãba choko kabarii drua nedosid̶au Dachi Mechiuba mʉʉmaa jarad̶a kĩra».-Jesús Pilato daad̶e b̶uad̶aMarcos 15:1-5; Lucas 23:1-5; Juan 18:28-3811 Maud̶e Jesús Pilato daad̶e b̶ari nub̶uasii. Pilatoba ichimaa id̶isii:—¿Bichi biawãra judiorã reyka?Jesusba panausii:—Maerã, ara bichiba jarasii.12 Maud̶e paare mechiurãba maud̶e judiorã mechiurãba Jesús jideasid̶au maamina ichiba
         panaubasii. 13 Maud̶eeba Pilatoba Jesusmaa id̶isii:—Jãarãba bichi ãrea kachirua jara panuu bichi jidead̶ai baita. ¿Mau ũriwẽa b̶uka?14 Maamina Jesusba bed̶ea ab̶a bid̶a panaubasii.+ Maud̶eeba Pilatoba kãare kʉ̃risiai adua basii.Jesús bead̶ai baita jaraped̶aad̶aMarcos 15:6-20; Lucas 23:13-25; Juan 18:38—19:1615 Añocha mau bari panabadau ewarid̶e Pilatoba chi jʉ̃a b̶uad̶ad̶ebena ab̶a enatabachii,
         chi puurud̶ebenarãba id̶iped̶aad̶a. 16 Mau ewarid̶e romad̶ebenarãba ab̶a jʉ̃a uru panasid̶au Barrabás abadau. Ẽbẽrarãba mau
         Barrabás trʉ̃ poa kub̶uu ũribachid̶au. 17-18 Pilatoba kuitaa b̶uasii paare mechiurãba Jesús jiwaa panuud̶eeba ichi jidau deasid̶au.
         Maud̶eeba chi aria ãbua imi nub̶uumaa id̶isii:—¿Machiba kai mʉʉba enata bʉi kʉ̃ria panuma: Barrabás maebʉrã Jesús, chi ẽbẽrarãba
         Dachi Akõreba Dachi Karibabarii deai a jara panuma?+19 Pilato ẽbẽrarã jibarii ãkaud̶e akʉ b̶uud̶e chi wẽraba nau bed̶ea ichimaa jarabʉisii:
         «Jãu ẽbẽra jipa nii enata bʉise. Id̶i jãu ʉ̃rʉbena kamokaraasiid̶eeba mʉ ãrea wapea
         b̶uu».20 Maud̶e paare mechiurãba maud̶e judiorã mechiurãba ẽbẽrarã araa imi nub̶uumaa jarasid̶au
         Pilatomaa jarad̶amera Barrabás enata bʉiped̶a Jesús beamera. 21 Maka panuud̶e Pilatoba waya ẽbẽrarã araa ãbua nub̶uumaa id̶isii:—Nau omed̶ebena ¿chi sãu mʉʉba enata bʉi kʉ̃ria panuma?Ãchiba Barrabás enatase asid̶au.22 Pilatoba id̶isii:—Maka b̶uubʉrã mʉʉba ¿kãare sãaima Jesús ome, chi ẽbẽrarãba Dachi Akõreba Dachi Karibabarii
         deai a jara panuma?Jomaurãba jarasid̶au:—¡Cruzd̶e jirab̶u beabise!23 Pilatoba id̶isii:—¿Sakãe maka wauima? Ichiba ¿kãare kachirua wausma?Maka berrea b̶uud̶e waya aude b̶iasid̶au:—¡Cruzd̶e jirab̶u beabise!24 Maka panuud̶e Pilatoba kuitaasii ẽbẽrarãba ichi bed̶ea ijãad̶aabasii. Mau awara unusii
         ẽbẽrarã aude b̶iuka nub̶eeduu. Maabae baniaba ichi jua jomaurã daad̶e jeraaped̶a jarasii:—Nau ẽbẽra jipa b̶uu beaduu kakua mʉ nebʉra wauwẽa b̶uu.+ Mau biawãra machid̶e b̶uu.25 Maabae jomaurãba panausid̶au:—¡Maka b̶uubʉrã dai, dai warrarã sid̶a nebʉra waud̶ai ichi beaduu kakua!26 Maabae Pilatoba Barrabás enatasii. Maamina Jesús pebiped̶a kokoroarãmaa deasii cruzd̶e
         jirab̶u bead̶amera.27 Ara makʉd̶e Pilato kokoroarãba Jesús de mechiu Pretorio abadaud̶aa eneesid̶au. Aria
         waabena kokoroarã ichi ad̶u jũrasid̶au. 28 Maabae Jesús paru jʉ̃ b̶uad̶a ẽetasid̶au maud̶e anab̶ari jʉ̃barii puria b̶uu jʉ̃bisid̶au.
         29 Boro jũra ʉri kad̶a ichi borod̶e jʉ̃ b̶usid̶au maud̶e ichi jua biare bakuru deasid̶au.
         Maabae ichi daad̶e õdarrd̶e kopaneed̶aped̶a atua jarasid̶au: «¡Ãrea biꞌia nii, judiorã
         rey!»30 Maabae ichimaa id̶ubachid̶au maud̶e bakuru ichi juad̶e b̶uu juakaa adaud̶aped̶a boromaa
         ubachid̶au.-31 Ichi atua jara kopanuuba kachirua jarad̶aped̶a ãchiba chi anab̶ari jʉ̃barii jʉ̃biped̶aad̶a
         ẽetasid̶au. Maabae ichi paru waya jʉ̃bid̶aped̶a cruzd̶e jirab̶ud̶e adoesid̶au.Jesús cruzd̶e jirab̶uped̶aad̶aMarcos 15:21-32; Lucas 23:26-43; Juan 19:17-2732 Arabena wãsid̶aud̶e kokoroarãba ẽbẽra Simón abadau unusid̶au. Mau Cirene puurud̶ebena
         basii. Ãchiba mau Simonmaa Jesús cruz adoebisid̶au. 33 Gólgota abadaumaa neesid̶au. Gólgota jara b̶uu «Dachi Boro B̶ʉʉrʉ». 34 Aria ãchiba uva b̶aa orekea hiel abadaud̶aa perad̶a Jesusmaa deasid̶au chi puꞌua aribiabid̶ai
         baita, maamina do chaaped̶a kʉ̃riabasii.-35 Maabae kokoroarãba Jesús cruzd̶e jirab̶usid̶au. Mau maad̶akare ne jemenesid̶au Jesús
         paru kaiba adaui kuitaad̶ai baita. [Maka wausid̶au Dachi Akõre baita berreabariiba
         jarad̶a makamera. Naka jarasii: «Mʉ paru ãchicha adausid̶au. Mʉ paru kakua ne jemenesid̶au
         kaiba mau adaud̶ai kuitaad̶ai baita».]+36 Maabae nuuduu akʉ paneesid̶au ab̶auba Jesús karibad̶e neerãad̶amera.37 Jesús boro ʉ̃rʉ cruzd̶e bed̶ea naka jara b̶ʉ nub̶usid̶au kuitaabiad̶ai baita ichi
         kãare kakua beaduu: «Nau Jesús, judiorã Reybʉ». 38 Maud̶e nechiru ome Jesús kaita cruzd̶e jirab̶usid̶au, ab̶a jua biare, ab̶a jua sordoare.
         39 Chi arare wãaduuba ãchi boro bʉraaduuba Jesusmaa naka kachirua jajarabachid̶au:-40 —Bichiba Dachi Akõre de mechiu ãriped̶a ewari õbead̶e waya poyaa wauruubʉrã, ¡biawãra
         bichi du ab̶a karibase! Bichi Dachi Akõre Warrbʉrã, jãu cruzd̶ebena ed̶aa uruse.41 Ara mau kĩra paare mechiurãba, Moisesba b̶ʉd̶a jaradeabadaurãba maud̶e judiorã mechiurãba
         Jesús atua jajarabachid̶au:42 —Jãuba waabenarã karibasii, maamina ara ichi du ab̶a poyaa karibawẽe. Jãu Israeld̶ebena
         Reybʉrã, jãu cruzd̶ebena ed̶aa uruubʉrã makarã ijãad̶ai. 43 Ichiba kʉ̃risia b̶uu Dachi Akõre ichi ome b̶uu. ¿Ichi Dachi Akõre Warr a jaraabaska?
         Maka b̶uubʉrã Dachi Akõreba ichi biawãra kʉ̃ria b̶uubʉrã, ara makʉd̶e karibai b̶uu.-44 Maud̶e ẽbẽra mia kachirua nuree ichi jãkaa cruzd̶e jirab̶uped̶aad̶a bid̶a ara mau
         kĩra kachirua berreasid̶au.Jesús cruzd̶e biud̶aMarcos 15:33-41; Lucas 23:44-49; Juan 19:28-3045 Ʉmada jipad̶ebena ʉmada b̶aare baaruud̶aa joma pãriu nub̶eesii.-46 Ãsa ʉ̃rʉ õbea baaruud̶e Jesusba jĩwa jarasii:—¿Elí, Elí, lama sabactani?Mau arameo bed̶ead̶e jara b̶uu: «Chacha, Chacha ¿sakãe mʉ ida b̶uisma?»-47 Mau bed̶ea ũriiduud̶e chi nuree aria duanuuba jarasid̶au:—Jãuba Dachi Akõre baita berreabarii Elías iumaa b̶uu.48 Ara makʉd̶e ab̶a isa pira wãped̶a uva b̶aa orekea modaa b̶uumaa b̶ekeaped̶a adoesii.
         Bakurud̶e jʉ̃ped̶a Jesusmaa deasii domera.-49 Maamina waabenarãba jarasid̶au:—Ida b̶ústuru, ichiad̶ai baita Eliasba karibad̶e neei kuitaa.50 Maka b̶uud̶e Jesús waya jĩwa b̶iaped̶a biusii. 51 Ara maud̶e Dachi Akõre de mechiud̶e ed̶a chi piezad̶e paru eab̶ari jirab̶u ʉtʉʉba
         ed̶aa ẽsa kõa urusii. Maud̶e ioromia wãsii.+ Mauba mo toapekuasii. 52 Biud̶arã jau b̶ubadau ewakuasii. Maud̶e Dachi Akõred̶e ijãabadaurã biuped̶aad̶a ãrea
         chokae jiradukuasid̶au. 53 Maarã chi chob̶ead̶ebena wãurisid̶au. Jesús chokae jiradusiid̶e Dachi Akõre baita
         b̶uu puuru Jerusalend̶aa wãsid̶au. Aria ãrearãba maarã unusid̶au.54 Romad̶ebena kokoroarã jaradea ua b̶uabariiba, ichi kokoroarã bid̶a Jesús nu panasid̶au
         ab̶auba aid̶arãad̶amera. Maamina ioromiaba makaaruu unusid̶aud̶e ãrea perad̶aped̶a
         jarasid̶au:—Biawãra nau mukĩra Dachi Akõre Warr basii.55 Maud̶e wẽrarã ãreaba kaitawẽeba ichia duanasid̶au. Maarã wẽrarã Jesús Galilead̶ebena
         neesiid̶e ichi aid̶a nibabachid̶au. 56 Ãchi tãed̶e María Magdalena b̶uasii maud̶e chi ab̶au María. Mau María Santiago maud̶e
         José nawe basii. Mau Zebedeo wẽra basii.Jesús jau b̶uped̶aad̶aMarcos 15:42-47; Lucas 23:50-56; Juan 19:38-4257 Kiumaa b̶uud̶e mukĩra ab̶a barau nii José abadau neesii. Mau José Arimatea puurud̶ebena
         basii.+ Ichi sid̶a Jesús baara nibabachii. 58 Mau Pilatomaa wãped̶a Jesús biud̶a id̶isii jau b̶ui baita. Maabae Pilatoba deabisii.
         59 Ara makʉd̶e Joseba Jesús adoeped̶a paru torroa b̶uuba bʉra nub̶usii. 60 Maabae mo chob̶ea wid̶i korod̶ad̶e ed̶a jau b̶usii. Mau chob̶ea Josed̶e basii. Maabae
         mo mechiuba chi ed̶a wãbariimare bʉraa kub̶uped̶a wãsii. 61 Jesús jau b̶usid̶aud̶e María Magdalena maud̶e chi ab̶abena María akʉ panasid̶au.Pilatoba kokoroarãmaa Jesús jau b̶ud̶a nubiad̶a62 Norema bari panabadau ewari basii. Maud̶e paare mechiurã maud̶e fariseorã araa ãbua
         imid̶aped̶a Pilatomaa wãd̶aped̶a jarasid̶au:63 —Dai chibari, daiba kĩraba panuu jãu ẽbẽra seta id̶aa nii wabid̶a chokae b̶uasiid̶e
         naka jarasii: “Mʉ ewari õbead̶e chokae jiradui”. 64 Maud̶eeba chi jau b̶ubadau ewari õbead̶aa biꞌia nubiáse ichi baara nibabadaurãba ẽsabud̶e
         need̶aped̶a chi mau adoerãad̶amera. Maka maarãba poyaa jarad̶aabai puurud̶ebenarãmaa
         chi mau biu b̶uad̶a chokae jiradusii. Maarãba mau chokae jiradusii aaduubʉrã, mau
         setad̶eeba aude mau puuru bia setaa kũrua uru panad̶ai.65 Pilatoba ãchimaa jarasii:—Cha panuu kokoroarã chi jau b̶ud̶amaa adoed̶aped̶a biꞌia nubiásturu.66 Ara makʉd̶e kokoroarãba chi chob̶ea mo koraa kub̶usid̶au maabae mau ʉ̃rʉ bestusid̶au,
         ab̶auba ewai kuitaad̶ai baita. Maabae nu paneesid̶au.
         
            
               	Pilato. Romad̶ebena rey Tiberio abadauba Pilato Judea druad̶ebena chi karr b̶usii, año 26d̶ebena
                     ab̶a 36d̶aa. Judiorã mechiurãba Jesús Pilatomaa adoesid̶au chi jʉ̃a panuurã bead̶akau
                     panuud̶eeba. Ab̶a romad̶ebenarãba maka waud̶ai panasid̶au.

               	Jipa b̶uu. Mau griego bed̶ead̶e chi b̶ee kartad̶e wãꞌãe.

               	27:30 Isaías 50:6.

               	27:34 Salmos 69:21.

Jesús chokae jiradud̶aMarcos 16:1-8; Lucas 24:1-12; Juan 20:1-10281 Bari panabadau ewari wãsiid̶e misa ewari daped̶eed̶e ewariruud̶e María Magdalena,
         chi ab̶abena María baara Jesús jau b̶uped̶aad̶amaa ichiad̶e wãsid̶au. 2 Maud̶e maka b̶uud̶e ioromia ãrea neesii. Dachi Mechiud̶e ángel bajãad̶ebena neeped̶a
         chob̶ea jʉ̃a kub̶uad̶a ãyaa bʉraa kub̶uped̶a mau ʉ̃rʉ akʉ b̶eesii. 3 Ichi kĩedarr bajãa puri chebi wãbarii kĩra urua b̶uasii. Ichi kakuad̶e jʉ̃ b̶uu ãrea
         torroa b̶uasii. 4 Mau wapeaba kokoroarã uri kopaneesid̶au maabae biud̶a kĩra paneesid̶au. 5 Maamina angelba wẽrarãmaa jarasii:—Wapearã́sturu. Mʉʉba kuitaa b̶uu machiba Jesús cruzd̶e jirab̶uped̶aad̶a jʉrʉ panuu.
         6 Mau nama wãꞌãe. Biawãra biud̶ad̶ebena chokae jiradusii ichiba jarad̶a kĩra.- Ichi jau b̶uped̶aad̶amaa ichiad̶e nésturu. 7 Mau isa wãd̶aped̶a ichi baara nibabadaurãmaa naka jarásturu: “Mau biu b̶uad̶a chokae
         jiradusii. Ichi machi naa wãi Galilea druad̶aa. Aria ichi unud̶ai”. Mau mʉʉba machimaa
         jarad̶e neesii.8-9 Ara makʉd̶e wẽrarã Jesús jau b̶uped̶aad̶a chob̶ead̶ebena pira wãsid̶au. Wapea panumina
         ãrea kĩrajʉʉ pira wãsid̶au. Jesús baara nibabadaurãmaa jarad̶e wãaduud̶e Jesús neeped̶a
         —¡Ãjãa! asii. Maabae wẽrarã ichimaa need̶aped̶a jʉ̃rʉmaa bʉrʉd̶aped̶a ichimaa biꞌia
         berreasid̶au. 10 Maka panuud̶e Jesusba jarakuasii:—Wapearã́sturu. Ãbarãmaa jarad̶e wã́sturu Galilea druad̶aa wãd̶amera. Aria ãchiba
         mʉ unud̶ai.Kokoroarãba jaraped̶aad̶a11 Wẽrarã wãaduumisa chi kokoroarã Jesús jau b̶uped̶aad̶amare nu panad̶a puurud̶aa wãsid̶au.
         Ãchiba unuped̶aad̶a joma paare mechiurãmaa nebʉrʉsid̶au. 12 Maabae paare mechiurã, judiorã mechiurã baara araa ãbua imid̶aped̶a, bed̶ea dead̶aped̶a
         kokoroarãmaa chi nejarra ãrea deasid̶au. 13 Deaduud̶e naka jarasid̶au: «Ab̶auba id̶iiruubʉrã, jarásturu machi kãi duanuumisa Jesús
         baara nibabadaurã ẽsabud̶e need̶aped̶a chi kakua chirua adoesid̶au. 14 Pilatoba machi kãi duanasii kuitaaruubʉrã, daiba ichi ome berread̶ai machi nebʉrad̶e
         paneerãad̶amera».15 Maabae kokoroarãba chi nejarra adaud̶aped̶a jarasid̶au Jesús baara nibaped̶aad̶aba
         ichi kakua chirua adoesid̶au. Judiorãba id̶ibaebena bid̶a maka jarabadau.Jesusba chi jʉrʉ adaud̶arãmaa ichi unubiad̶aMarcos 16:14-18; Lucas 24:36-49; Juan 20:19-2316 Mau maad̶akare Jesús baara nibabadaurã 11 panuurã Galilea druad̶aa wãsid̶au Jesusba
         jarad̶a ead̶aa. 17 Ichi unusid̶aud̶e ichimaa biꞌia berreasid̶au maamina waabenarãba ãrea ijãad̶aabasii.
         18 Maud̶e Jesús ãchi kaita neeped̶a jarasii:—Dachi Akõreba mʉʉmaa chi poyaabarii deasii bajãad̶e, maud̶e nau iorod̶e joma poyaa
         uru b̶uamera.-19 Maud̶eeba joma puuru b̶eecha wãd̶aped̶a jaradeásturu mʉ baara wãd̶amera. Maarã Dachi
         Akõre trʉ̃d̶eeba, chi Warr trʉ̃d̶eeba, Dachi Akõre Jauri trʉ̃d̶eeba boro eásturu.
         20 Maarãmaa jaradeásturu mʉʉba machimaa jarad̶a joma waud̶amera. Maud̶e mʉ machi baara
         ewaricha b̶uai nau ewari wãꞌãeruud̶aa.
         
            
               	28:6 Mateo 16:21; 17:23; 20:19.

               	28:18 Daniel 7:13-14.

Juan chi Boro Eabarii ʉ̃rʉbenaMateo 3:1-12; Lucas 3:1-9,15-17; Juan 1:19-2811-2 Nau chi bed̶ea bia Dachi Akõre Warr Jesucristo ʉ̃rʉbena b̶ʉʉruu. Naed̶e Dachi Akõre
         baita berreabarii Isaiasba naka b̶ʉsii:«Chi mʉ baita bed̶ea jarabarii mʉʉba bichi naa bʉii bichi o jaremera.-3 Ẽbẽra drua sirua wãꞌãe b̶uud̶e jĩwa berrea b̶uu:“O jarésturu Dachi Mechiu biꞌia irsibid̶amera.O ichi baita jipa wirua wáusturu”».-4 Ara mau kĩra Juan chi Boro Eabarii drua sirua wãꞌãe b̶uud̶e ẽbẽrarãmaa jaradea b̶eesii
         ãchi kachirua ida b̶ud̶aped̶a Dachi Akõremaa need̶amera. Ichiba jarasii maka wauduubʉrã
         Dachi Akõreba ãchi kachirua perdonai. Maabae boro ead̶ai panuu abachii. 5 Maud̶e ẽbẽrarã Jerusalend̶ebenarã maud̶e joma Judea druad̶ebenarã Juanmaa wãbachid̶au.
         Ãchiba kachirua wauped̶aad̶a ichi daad̶e jarabachid̶au. Maabae Juanba ãchi Jordán
         dod̶e boro eakuabachii.6 Juanba paru camello kara waud̶a jʉ̃bachii. Kʉrrd̶e ãnimara e waud̶a jʉ̃bachii.+ Sisi kobachii maud̶e moded̶ebena nidurr kũab̶ari b̶aa dobachii. 7 Maud̶e naka jaradeabachii: «Mʉare ab̶a neei chi mʉ aude mechiu nii. Maud̶eeba mʉ sinib̶arikau
         kob̶eeped̶a ichiba jʉ̃rʉd̶e jʉ̃barii poyaa enai b̶uuwãe. 8 Biawãra mʉʉba baniaba machi boro easii maamina ichiba Dachi Akõre Jaurid̶eeba boro
         eai».Juanba Jesús boro ead̶aMateo 3:13-17; Lucas 3:21-229 Mau ewarid̶e Jesús Nazaret puurud̶ebena Juan b̶uumaa wãsii. Nazaret puuru Galilea
         druad̶e b̶uu. Jesús wãsiid̶e Juanba ichi Jordán dod̶e boro easii. 10 Jesús doed̶abena wãaruud̶e bajãa ewaaruu unusii. Maud̶e Dachi Akõre Jauri paloma kĩra
         ichi ʉ̃rʉ neeruu unusii. 11 Bajãad̶ebena mimi ab̶a ũrisid̶au. Naka jarasii: «Bichi mʉ Warr chi mʉʉba kʉ̃ria inii.
         Bichi kakua mʉ ãrea kĩrajʉʉ b̶uu».-Jʉbawãe niiba Jesús kachiruad̶e b̶aebii chaad̶aMateo 4:1-11; Lucas 4:1-1312 Maad̶akare Dachi Akõre Jauriba Jesús drua sirua wãꞌãe b̶uud̶aa wãbisii. 13 Aria Jesús ãnimara kachirua nuree tãed̶e 40 ewari b̶uasii. Satanasba ichi kachiruad̶e
         b̶aebii chaa b̶uasii kachiruad̶e b̶aemera. Maud̶e angelerãba ichi aid̶abachid̶au.Jesusba jaradea b̶eed̶aMateo 4:12-17; Lucas 4:14-1514 Juan chi Boro Eabarii jʉ̃a b̶uasiid̶e Jesús Galilea druad̶aa wãped̶a chi bed̶ea bia
         Dachi Akõre ʉ̃rʉbena jaradeabachii.+15 Naka jarabachii: «Ewari neesii. Dachi Akõreba ichid̶irã ichi juad̶e ua b̶eei.- Machiba kachirua waubadau ida b̶ud̶aped̶a mau bed̶ea bia ijã́sturu».Jesusba b̶eda jidaubadaurã iud̶aMateo 4:18-22; Lucas 5:1-1116 Jesús Galilea mar iikaa wãaruud̶e Simón maud̶e chi ãba Andrés unusii. Mau ẽbẽrarã
         b̶eda jidaubadaurã basiid̶eeba, mard̶e b̶ata nibasid̶au. 17 Maka panuud̶e Jesusba ãchimaa jarasii:—Mʉ baara wã́duru. Machiba b̶eda jidaubadau kĩra mʉʉba machimaa jaradeai ẽbẽrarã mʉʉmaa
         eneed̶amera.18 Ara makʉd̶e ãchi ãtarraya ida b̶ud̶aped̶a Jesús baara wãsid̶au.19 Mau naabe wãaruud̶e Jesusba Santiago maud̶e chi ãba Juan unusii. Maarã Zebedeo warrarã
         basii. Jãbad̶e chi ãtarraya kõad̶a jʉ̃ʉkamaa panasid̶au. 20 Maud̶e Jesusba ãchi iusii ichi baara wãd̶amera. Ara makʉd̶e Santiago maud̶e Juanba
         ãchi akõre Zebedeo maud̶e chi ichi baita trajabadaurã jãbad̶e b̶ʉid̶aped̶a, Jesús
         baara wãsid̶au.Jesusba jai kachirua duabʉid̶aLucas 4:31-3721 Maarã Capernaum puurud̶aa wãsid̶au. Maabae bari panabadau ewari bakare Jesús judiorã
         araa ãbua imibadau deed̶aa wãped̶a Dachi Akõre bed̶ea jaradea b̶eesii. 22 Jaradea b̶uud̶e jomaurãba kuitaa kʉ̃risiad̶aabasii. Chi Moisesba b̶ʉd̶a jaradeabadaurã
         kĩra jaradeaka basii. Maumaarã ãrea kuitaa b̶uud̶eeba arakʉd̶e jaradea b̶uasii. 23 Aria panuud̶e, mau judiorã araa ãbua imibadau ded̶e, jai kachirua bara b̶uu ẽbẽra
         naka jĩwa jarasii:24 —¡Jesús Nazaretd̶ebena! ¡Dai ida b̶use! ¿Dai kenad̶e neeska?+ Mʉʉba kuitaa b̶uu bichi kai: ¡Bichi Dachi Akõreba bʉid̶a!25 Jesusba ichimaa naka jarasii:—¡Chũpea b̶uase! Jãu mukĩra kakuad̶ebena awara wãse.26 Ara makʉd̶e chi jai kachiruaba chi mukĩra wawabiped̶a, ãrea b̶iaped̶a awara wãsii.
         27 Maud̶eeba jomaurãba kuitaa kʉ̃risiad̶aabasii. Ãchiba chiya id̶i kopaneesid̶au: «¿Nau
         kãarema? Jesusba jaradea b̶uu chi wid̶ibʉ, ãrea kuitaa arakʉd̶e jaradeabariid̶eeba.
         Chi jai kachiruarã bid̶a ichiba jaraaruu ũri panuu».28 Maud̶eeba joma Galilea druad̶e kãꞌãabariwãed̶e Jesús trʉ̃ poa kob̶eesii.Jesusba Simón Pedro pakõre aribiabid̶aMateo 8:14-17; Lucas 4:38-4129 Maud̶e judiorã araa ãbua imibadau ded̶ebena wãd̶aped̶a Simón deed̶aa wãsid̶au Jesús,
         Santiago maud̶e Juan. Simón ãba Andrés sid̶a aria b̶uabachii. 30 Maud̶e Jesusmaa jarasid̶au Simón pakõre kʉamiaba kʉd̶ad̶e b̶uu. 31 Mau b̶uumaa wãped̶a, juad̶e jidauped̶a jiradubisii. Ara makʉd̶e chi kʉamia duusii.
         Maabae Simón pakõreba ãchimaa kobiasii.32 Kiusiid̶e ẽbẽrarãba barikiu ẽpermo nuree maud̶e jai kachirua uru nuree Jesusmaa adoesid̶au.
         33 Puurud̶ebenarã joma chi poraamare pĩchua orro nub̶eesii. 34 Maud̶e Jesusba ẽpermo nuree ãrea aribiabiasii maud̶e jai kachiruarã ãrea duabʉikuasii.
         Jauri kachiruarãba ichi kuitaa panad̶ad̶eeba Jesusba chũpeabiabachii.Galilead̶e jaradea nibad̶aLucas 4:42-4435 Daped̶eed̶e Jesús jiradusii. Wabid̶a pãriu b̶uud̶e ẽbẽra wãꞌãemare Dachi Akõremaa
         ʉtaa id̶id̶e wãsii. 36 Maud̶eeba Simonba maud̶e ichi ome panuurãba Jesús jʉrʉ panasid̶au. 37 Unusid̶aud̶e jarasid̶au:—Jomaurãba bichi jʉrʉ panuu.38 Maud̶e Jesusba jarasii:—Waabenarã puururãd̶aa wãd̶ai mʉʉba aria bid̶a jaradeai b̶uud̶eeba. Mʉ mau kakua neesii.39 Maka joma Galilea druad̶e nibasii. Judiorã araa ãbua imibadau decha jaradeabachii.
         Ichi wãaruumaa jai kachirua duabʉikabachii.Jesusba kakua chau nii aribiabid̶aMateo 8:1-4; Lucas 5:12-1640 Maka b̶uud̶e ẽbẽra kakua chau nii Jesusmaa neesii.+ Mau ẽbẽra õdarrd̶e kob̶eeped̶a naka chi chuburia id̶isii:—Bichiba kʉ̃ria b̶uubʉrã, mʉ poyaa aribiabii.41 Jesusba miichuburi nii unud̶ad̶eeba ichi jua ʉ̃rʉ kub̶uuruud̶e jarasii:—Maka wau kʉ̃ria b̶uu. ¡Aribiáse!42 Ara makʉd̶e chi kakua chau b̶uad̶a wãꞌãesii, maud̶e chi ẽbẽra anisii. 43-44 Maud̶e Jesusba ichimaa kĩrud̶eeba jarasii:—Bichi chi kakua anid̶a ab̶aumaa bid̶a jararã́se. Maumaarã judio paaremaa wãse bichi
         kakua anid̶a unumera. Maabae Dachi Akõre daad̶e biꞌia b̶eei baita Moisesba jarad̶a
         kĩra ne kaebea dease.- Maka ẽbẽrarãba kuitaad̶ai bichi chi kakua biawãra anid̶a.Maka jaraped̶a Jesusba ichi wãbisii. 45 Maamina chi ẽbẽraba Jesusba ichi aribiabid̶a ʉ̃rʉbena jomaurãmaa nebʉrʉd̶e wãsii.
         Maud̶eeba Jesús ab̶a puurud̶e bid̶a wãabai b̶uasii. Maumaarã awara nibabachii ẽbẽrarã
         wãꞌãemare. Maamina ẽbẽrarã puuruchad̶ebena ichimaa wãbachid̶au.
         
            
               	1:1-2 Malaquías 3:1.

               	1:3 Isaías 40:3.

               	Juan chi Boro Eabariiba paru jʉ̃bachii, chi nabẽra Dachi Akõre baita berreabarii Eliasba
                     jʉ̃bachii kĩra.

               	1:11 Isaías 42:1.

               	Bed̶ea bia Dachi Akõre ʉ̃rʉbena. Griego bed̶ead̶e chi b̶ee kartad̶e b̶ʉ kub̶uu: Bed̶ea bia Dachi Akõreba ichid̶irã ichi juad̶e ua b̶uu ʉ̃rʉbena.

               	1:15 Daniel 2:44.

               	¿Dai kenad̶e neeska? Jesusba ãchi beabai basii, maumaarã ãchi kastikai basii, ewaricha biꞌiwãe panad̶amera.

               	Jesús ewarid̶e chi lepra saka b̶uasii dachiba kuitaad̶awẽa panuu. Maamina judiorãmaarã
                     ab̶a Dachi Akõréburu poyaa aribiabii b̶uasii. Números 12:9-12; 2 Reyes 5:7. Mau awara ab̶auba lepra jidauruubʉrã ãyaa b̶uad̶e wãi b̶uasii. Levítico 13:45-46.

               	1:43-44 Levítico 14:1-32.

Jesusba ẽbẽra b̶akara bʉʉ nii aribiabid̶aMateo 9:1-8; Lucas 5:17-2621-2 Kãꞌãabariwãed̶e Jesús waya Capernaum puurud̶aa wãsii. Ichi ded̶e b̶uu kuitaasid̶aud̶e
         ẽbẽrarã ãrea ichimaa pĩchua kob̶eesii. Maud̶e chi poraareeba ed̶a wãi sid̶a wãꞌãe
         basii. Maud̶e Jesusba Dachi Akõre bed̶ea jaradea b̶uasii. 3 Maka b̶uud̶e ẽbẽrarã kimare neesid̶au. Ẽbẽra b̶akara bʉʉ nii Jesusmaa adoeduu inibasid̶au.
         4 Maamina pĩchua kub̶uud̶eeba poyaa Jesusmaa adoed̶aabasii. Maud̶eeba de ʉ̃rʉare chob̶ea
         uyad̶aped̶a chi b̶akara bʉʉ nii chi jira adoebadaud̶e mama ed̶aa bʉisid̶au. 5 Jesusba unusii ãchiba biawãra ijãa panuu chi b̶akara bʉʉ nii poyaa aribiabii b̶uu.
         Maud̶eeba Jesusba ichimaa jarasii:Kũudrãa, bichiba kachirua waud̶a mʉʉba perdonasii.6 Maud̶e Moisesba b̶ʉd̶a jaradeabadaurã chi nuree aria akʉ panasid̶au. Maarãba kʉ̃risiasid̶au:
         7 «¿Nau sakãe jãka berrea b̶uma? ¡Dachi Akõre daad̶e kachirua berrea b̶uu! Ab̶a Dachi
         Akõréburu ẽbẽraba kachirua waud̶a poyaa perdonabarii».8 Ãchiba maka kʉ̃risia panuu Jesusba ichi sõd̶e kuitaasii. Maud̶eeba ãchimaa jarasii:«¿Sakãe machi sõd̶e jãka kʉ̃risia panuma? 9 Machimaarã, ¿chi b̶akara bʉʉ niimaa jarai baita sãu bari au b̶uma: “Bichi kachirua
         waud̶a perdonasii ai maebʉrã nau ẽbẽra b̶akara bʉʉ nii jiradubiped̶a bichi jira adoebadau
         adoeped̶a nibabii?” 10 Dachi Akõreba mʉ, chi Ẽbẽra Ba B̶uad̶a b̶usii nau iujãad̶e duanuuba kachirua waubadau
         perdonabiamera. Mau machimaa unubiai».Ara makʉd̶e chi b̶akara bʉʉ niimaa naka jarasii:11 —Jiraduse. Chi bichi jira adoebadau adauped̶a deed̶aa wãse.12 Ara makʉd̶e chi b̶akara bʉʉ b̶uad̶a jiraduped̶a ichi jira adoebadau adauped̶a jomaurã
         daad̶e wãsii. Maud̶eeba jomaurãba kuitaa kʉ̃risiad̶aabasii maud̶e Dachi Akõremaa biꞌia
         berrea duaneesid̶au. Naka jarasid̶au:—¡Nau kĩra dachiba unud̶aka basii!Jesusba Leví iud̶aMateo 9:9-13; Lucas 5:27-3213 Mau maad̶akare Jesús waya Galilea mard̶aa wãsii. Maud̶e ẽbẽrarã ãrea ichimaa wãsid̶au.
         Ichiba maarãmaa jaradeasii. 14 Wãaruud̶e Jesusba Alfeo warr Leví unusii. Mau Leví Romad̶ebena chi aude mechiu nii
         baita chi nejarra deabadau ded̶e akʉ b̶uasii. Jesusba ichimaa jarasii: «Mʉ ome wãse».Ara makʉd̶e Leví jiraduped̶a Jesús ome wãsii.15 Mau maad̶akare Jesús chi ichi baara nibabadaurã baara Leví ded̶e kod̶e wãsid̶au. Ãrea
         chi Romad̶ebena baita chi nejarra pebadaurã maud̶e kachirua waubadaurã+ aria akʉ panasid̶au, ãchi sid̶a Jesús baara nibabachid̶aud̶eeba. 16 Maka panuud̶e Moisesba b̶ʉd̶a jaradeabadaurã (maarã sid̶a fariseorã basma), maarãba
         Jesús jãarã ẽbẽrarã baara komaa b̶uu unusid̶au. Maud̶eeba fariseorãba Jesús baara
         nibabadaurãmaa id̶isid̶au:—Machi jaradeabarii ¿sakãe Romad̶ebena baita chi nejarra pebadaurã maud̶e kachirua
         waubadaurã baara komaa b̶uma?17 Mau ũriped̶a Jesusba jarasii:—Chi ẽpermowãe nureeba ʉrrmid̶ia deabarii jʉrʉd̶akau. Maumaarã chi ẽpermo nuréburu
         jʉrʉbadau. Mʉ, chi jipa nuree iui baita need̶awãe, maumaarã chi kachirua waubadaurã́turu
         iui baita nee b̶uu Dachi Akõremaa need̶amera.Chiko kod̶akau ewari ʉ̃rʉbenaMateo 9:14-17; Lucas 5:33-3418 Mau ewarid̶e Juan chi Boro Eabarii baara nibabadaurãba maud̶e fariseorãba chiko kod̶akau
         ewari wau panasid̶au. Maka panuud̶e waabenarã Jesusmaa need̶aped̶a id̶isid̶au:—Juan chi Boro Eabarii baara nibabadaurãba maud̶e fariseorãba chiko kod̶akau ewari
         waubadau. Maamina bichi baara nibabadaurãba ¿sakãe maka waud̶akama?19 Jesusba panausii:—Kãibadau kĩrajʉʉ ewari wau b̶uud̶e ¿kaiba chiko kod̶akau ewari wauima? Mau mukĩra
         wabid̶a ichiba iud̶arã baara b̶uumisa chiko kod̶akau ewari waud̶aabai. 20 Maamina ewari ab̶ad̶e waabena ẽbẽrarãba ichi ãyaa adoed̶ai. Mau ewarid̶éburu ichiba
         iud̶arãba chiko kod̶akau ewari waud̶ai.21 Ab̶au bid̶a paru wid̶id̶ebena b̶aꞌãra tõobai, paru soremaa kaapirui baita. Makaaruubʉrã,
         chi paru wid̶i araa chiraduuruuba chi paru sore aude kõai. 22 Maud̶e ab̶au bid̶a uva b̶aa wid̶i ãnimara e waud̶a chi sored̶e tʉd̶akau. Maka wauduubʉrã
         b̶aaka kob̶eeruud̶e chi ãnimara e waud̶a chi sore tojĩidrʉi. Maabae chi uva b̶aa eawãi,
         maud̶e chi ãnimara e waud̶a ãrii. Maud̶eeba uva b̶aa wid̶i ãnimara e waud̶a wid̶id̶e
         tʉd̶ai panuu.+Jesús chi bari panabadau ewari chibaribʉMateo 12:1-8; Lucas 6:1-523 Bari panabadau ewarid̶e Jesús drua trigo uud̶ad̶e nibasii. Maud̶e ichi baara nibabadaurãba
         chi trigo kuma ab̶a ẽe kãribasid̶au chi taa kod̶ai baita. 24 Maud̶eeba fariseorã ãchimaa needuuba Jesusmaa jarasid̶au:—Ichiáse, bichi baara nibabadaurãba ¿sakãe bari panabadau ewarid̶e chi dachiba waud̶akau
         b̶uu maka wau panuma?25 Jesusba ãchimaa jarasii:—¿Dachi Akõre bed̶ea b̶ʉd̶ad̶e ed̶a jarad̶awẽa panuka? Ewari ab̶ad̶e Davidba maud̶e
         ichi baara nibabadaurãba kod̶awẽa panasid̶au. Jarrbisia panasid̶aud̶e ¿kãare wausid̶ama?-26 Abiatar paare mechiu b̶uasiid̶e David Dachi Akõre ded̶e ed̶a wãped̶a, chi Dachi Akõre
         baita kub̶uad̶a pan adausii.- Mau pan ¿ab̶a paarerã́buru kod̶ai panaswãeka? Maamina Davidba koped̶a ichi baara
         nibabadaurãmaa dead̶akasii.27 Maabae Jesusba ãchimaa jarasii:—Dachi Akõreba ẽbẽra waubasii bari panabadau ewari nud̶amera maumaarã bari panabadau
         ewari b̶usii ẽbẽrarã kʉrrjĩrud̶amera. 28 Mʉ, chi Ẽbẽra Ba B̶uad̶a bari panabadau ewari Mechiubʉ.
         
            
               	Kachirua waubadaurã. Maarãba chi fariseorãba jaradeabadau kĩra waud̶aka basii.

               	Mau ʉ̃rʉbena Jesusba kuitaabisii ichi bed̶ea ãchi nabẽraed̶ebenaba kʉ̃risia ome jaradeabachid̶au
                     kĩra jaradeaka basii.

               	2:25 1 Samuel 21:1-6.

               	2:26 Levítico 24:5-9.

Jesusba bari panabadau ewarid̶e ẽbẽra aribiabid̶aMateo 12:9-14; Lucas 6:6-1131 Waya Jesús judiorã araa ãbua imibadau ded̶e wãsii. Aria ẽbẽra jua bʉʉ nii b̶uasii.
         2 Chi nuree waabenarãba Jesús ichia panasid̶au bari panabadau ewarid̶e mau ẽbẽra aribiabii
         kuitaa. Aribiabid̶a basirã kachirua jarad̶ai kʉ̃risia panasid̶au. 3 Maud̶e Jesusba chi ẽbẽra jua bʉʉ niimaa naka jarasii:—Jiraduped̶a ẽsa ʉkʉ nub̶uad̶e neese.4 Maabae Jesusba ãchimaa id̶isii:—¿Bari panabadau ewarid̶e kãare waud̶ai panuma? ¿Chi bia maebʉrã chi kachirua? ¿Waabenarã
         karibai maebʉrã ida biubiaika?Maamina ãchi chũpea paneesid̶au. 5 Maud̶e Jesús jirukaraasii sõ chaarea nureed̶eeba. Nomaa kĩru kub̶uuba ãchi ichiaped̶a
         chi jua bʉʉ niimaa jarasii:—Jua jiwaase.Maka jiwaaruud̶e ichi jua biꞌia did̶isii. 6 Ara makʉd̶e chi fariseorã awara wãsid̶aud̶e, Herodesd̶ebenarã baara araa ãbua imid̶aped̶a,
         berreasid̶au saka Jesús bead̶ai baita.Galilea mar iikaa duanad̶a7 Maabae Jesús ichi baara nibabadaurã ome Galilea mard̶aa wãsid̶aud̶e, aria Galilea
         druad̶ebenarã ãrea ichi baara nibasid̶au.+8 Jesusba ẽbẽrarãba ne poyaa waud̶akau wau b̶uu waabenarã bid̶a ũrid̶aped̶a, Judea druad̶ebenarã,
         Jerusalén puurud̶ebenarã, Idumea druad̶ebenarã, Jordán do kĩaraabenarã, Tiro druad̶ebenarã
         maud̶e Sidón druad̶ebenarã Jesús b̶uumaa wãsid̶au. 9-10 Ichiba ẽpermo nuree aribiabiad̶ad̶eeba ẽbẽrarãba ichi waud̶ayua pĩchua imisid̶au.
         Ichi pĩchua uru panarãad̶amera Jesusba ichi baara nibabadaurãmaa jarasii jãba adoed̶amera.11 Ẽbẽra jai kachirua bara nureeba Jesús unuuduud̶e ichi daad̶e õdarrd̶e kopaneed̶aped̶a
         wapead̶eeba jĩwa jarasid̶au: «¡Bichi Dachi Akõre Warrbʉ!»12 Maamina Jesusba jai kachiruarãmaa iadaakuabachii ichi ʉ̃rʉbena arakʉd̶e jararãad̶amera.Jesusba ẽbẽrarã 12 jʉrʉ adaud̶aMateo 10:1-4; Lucas 6:12-1613 Mau maad̶akare Jesús ead̶aa wãped̶a ichiba kʉ̃riaruu iukuasii. Chi maarã neesid̶aud̶e,
         14 12 jʉrʉ adauped̶a, «ichiba bʉid̶arã» duanusii, ichi baara nibad̶amera maud̶e ichi
         bed̶ea jara nibad̶amera.+15 Jesusba ãchimaa poyaabarii dead̶akasii ẽpermo nuree aribiabid̶amera maud̶e jai kachirua
         sid̶a duabʉid̶amera. 16 Chi ichiba 12 panuu duanud̶a naarãbʉ: Simón (Jesusba Pedro trʉ̃ad̶a).+17 Zebedeo warr Santiago maud̶e chi ãba Juan. Mau omed̶ebena Jesusba trʉ̃ jarasii Boanerges,
         mau trʉ̃ «bã warrarã» jara b̶uud̶eeba. 18 Naarã sid̶a duanusii: Andrés, Felipe, Bartolomé, Mateo, Tomás, Alfeo warr Santiago,
         Tadeo maud̶e Simón Cananeo.+19 Jesusba Judas Iscariote sid̶a bʉisii, chi ichi jidaubid̶a.Jesús kachirua jaraped̶aad̶aMateo 12:22-32; Lucas 11:14-23; 12:1020 Jesús deed̶a ed̶a neesiid̶e waya ẽbẽrarã ãrea pĩchuka kob̶eesid̶au. Mauba Jesús maud̶e
         ichi baara nibabadaurã chiko poyaa kod̶aabasii. 21 Jesús ãbarãba mau kuitaasid̶aud̶e ichi adoed̶ai baita neesid̶au ichi kĩranema b̶uu
         a jarasid̶aud̶eeba. 22 Maamina Moisesba b̶ʉd̶a jaradeabadaurã Jerusalén puurud̶ebena neeped̶aad̶aba jarasid̶au:—Jãu Jesús jãka b̶uu, jai kachiruarã karr Beelzebuba wara b̶uud̶eeba. Ichiba jai kachirua
         duabʉibarii Beelzebuba mau poyaabarii deasiid̶eeba.23 Mau ũriped̶a Jesusba ãchi iukuaped̶a naka nebʉrʉsii: «¿Saka Satanasba ara ichi duabʉiima?
         24 Arab̶au druad̶ebenarã ara ãchi chiya chĩo panaaduubʉrã waa panad̶aabai. 25 Maud̶e arab̶au ded̶e chi ẽbẽrarã ãchi chiya chĩo panaaduubʉrã ãrea panad̶aabai. 26 Ara mau kĩra Satanás ara ichi jai kachiruarã ome chĩoped̶a ãchi kakawaa wãaduubʉrã
         waa poyaa panad̶aabai. Mau ara mamaud̶aaburu b̶uai.27 »Maud̶e ẽbẽra dadarraa nii naa jʉ̃wẽebʉrã, ¿saka ichi ded̶e ed̶a nechiruad̶e wãima?
         Ab̶a maka jʉ̃ nub̶uuruubʉrã poyaa chiruai b̶uu.28 »Biawãra mʉʉba machimaa jaraaruu: ẽbẽrarãba kachirua waubadau maud̶e kachirua berreabadau
         Dachi Akõreba joma perdonai. 29 Maamina ab̶aba Dachi Akõre Jauri ʉ̃rʉbena kachirua berrearuubʉrã, Dachi Akõreba mau
         perdonaabai. Mau ẽbẽra ewaricha nebʉrad̶e b̶uai».30 Jesusba maka jarasii ichi jai kachirua uru b̶uu aped̶aad̶ad̶eeba.Jesús ẽbẽrarã ichimaa neeped̶aad̶aMateo 12:46-50; Marcos 3:21; Lucas 8:19-2131 Maud̶e Jesús ãbarã, chi nawe baara neesid̶au. Maamina awara paneed̶aped̶a Jesús iubisid̶au
         ãchimaa awara wãmera. 32 Maabae ẽbẽrarã Jesús jãkaa akʉ panad̶aba jarasid̶au:—Bichi nawe maud̶e bichi ãbarã awara panuu.+ Maarãba bichi jʉrʉ panuu.33 Maamina Jesusba jarasii:—Machimaarã ¿kai mʉ nawe maud̶e mʉ ãbarãma?34 Ichi kaita akʉ b̶eemaa ichiaped̶a jarasii:—Cha duanuu mʉ nawe maud̶e mʉ ãbarãbʉ. 35 Chi Dachi Akõreba kʉ̃ria b̶uu waubadaurã mʉ ãbarãbʉ, mʉ neekaurãbʉ maud̶e mʉ nawebʉ.
         
            
               	Griego bed̶ead̶e chi b̶ee kartad̶e nau sid̶a b̶ʉ kub̶uu: Judead̶ebenarã sid̶a.

               	Ichiba bʉid̶arã. Griego bed̶ead̶e chi b̶ee kartad̶e mau wãꞌãe.

               	Griego bed̶ead̶e chi b̶ee kartad̶e nau sid̶a b̶ʉ kub̶uu: Naarã 12 panuu adoesii.

               	Simón Cananeo. Lucasba naka b̶ʉ kub̶uu: Simón Celote. Lucas 6:15.

               	Griego bed̶ead̶e chi b̶ee kartad̶e naka b̶ʉ kub̶uu: Bichi neekaurã.

Ne uu nub̶uu ʉ̃rʉbena nebʉrʉd̶aMateo 13:1-9; Lucas 8:4-841 Waya Jesusba Dachi Akõre bed̶ea mar iikaa jaradea kob̶eesii. Maud̶e ẽbẽrarã ãrea ichimaa
         pĩchuka kob̶eesii. Maud̶eeba Jesús jãba mard̶e nub̶uud̶e ed̶a wãped̶a maabae akʉ b̶eesii.
         Ẽbẽrarã ibud̶e mar iikaa duaneesid̶au. 2 Maabae Jesusba ne aꞌawaraa nebʉrʉ jarasii. Naka jarasii:3 «¡Ũrísturu! Ẽbẽra ab̶a netaa pod̶e wãsii. 4 Maka po kãriid̶e chi b̶ee netaa od̶e b̶aesid̶au. Maabae ibanarã need̶aped̶a pemikuasid̶au.
         5 Chi b̶ee netaa mokara id̶aad̶e b̶aesid̶au. Chi ioro nausãa b̶uud̶eeba mau netaa isa
         tonosii. 6 Maamina pisiaba bʉʉsid̶au chi karr ãrea wãꞌãe b̶uasiid̶eeba. 7 Maud̶e chi b̶ee netaa ʉri id̶aa b̶uud̶e b̶aesid̶au. Aria tonod̶aped̶a jʉ̃kara ʉri
         id̶aa b̶uuba bʉra kenasii. Mauba poyaa chaud̶aabasii. 8 Maamina chi waabenarã netaa ioro biad̶e b̶aesid̶au. Mau tonod̶aped̶a, warid̶aped̶a
         ãrea chausid̶au. Chi nuree netaa ab̶ad̶ebena 30 deasii, 70 maebʉrã 100».9 Maabae Jesusba jarasii: «Chi kʉʉrʉ bara niiba kauwa ũrise».Jesusba ¿sakãe chi nebʉrʉ jarasma?Mateo 13:10-17; Lucas 8:9-1010 Ẽbẽrarã wãsid̶aud̶e Jesús baara nibabadaurã 12 panuuba maud̶e waabenarã ichi jãkaa
         panuuba id̶isid̶au ichiba nebʉrʉd̶a jaradead̶a ʉ̃rʉbena. 11 Jesusba panausii: «Dachi Akõreba ichid̶irã ichi juad̶e ua b̶uu ʉ̃rʉbena jomaurãmaa
         kuitaabiawẽa b̶umina machimaa kuitaabia b̶uu. Maamina waabenarãmaa mʉʉba nebʉrʉʉruuba
         berrea b̶uu,12 “ãchiba ichia panumina unurãad̶amera,maud̶e ũri panumina kauwa ũrirãad̶amera.Maka nuread̶aabasirã Dachi Akõremaa need̶aped̶a ãchiba kachirua waubadau perdonai
         basii”-».Jesusba chi mau nebʉrʉd̶a ʉ̃rʉbena jaradead̶aMateo 13:18-23; Lucas 8:11-1513 Maud̶e Jesusba ãchimaa jarasii: «¿Machiba chi mau nebʉrʉd̶a ũrid̶awẽka? Makarã ¿sakãe
         chi waabenarãba mau ũrid̶aima? 14 Ũrísturu. Netaa pobarii Dachi Akõre bed̶ea jarabarii kĩra nii. 15 Netaa od̶e b̶aed̶a chi Dachi Akõre bed̶ea ũribadaurã kĩra nuree. Mau bed̶ea ũri panuu,
         maamina ara makʉd̶e Satanás mau bed̶ea ãchi sõd̶e need̶a wãꞌãebibarii. 16 Netaa mo id̶aa b̶uud̶e pod̶a nau jara b̶uu: waabenarã ẽbẽrarãba Dachi Akõre bed̶ea
         ũrid̶aped̶a ãrea kĩrajʉʉ ũribadau. 17 Maamina ãrea chi karr jidaud̶awẽa nureed̶eeba ãrea dauchia jãadua panad̶akau. Ewari
         kachirua b̶aeruud̶e maebʉrã Dachi Akõre bed̶ea ijãa panuu kakua ẽbẽrarãba kachirua
         wauduud̶e ãchiba ijãa panuu ida b̶ubadau. 18 Netaa ioro ʉri id̶aa b̶uud̶e pod̶a nau jara b̶uu: chi nuree ẽbẽrarãba Dachi Akõre
         bed̶ea ũribadau. 19 Maamina nau saka biꞌia panad̶ai baita ãrea kʉ̃risia panabadau, ne joma uru panabadau
         maud̶e ne kaebea maucha ãrea kʉ̃riabadau. Joma mauba Dachi Akõre bed̶ea waa ũribiad̶akau
         maud̶e ne bia waubiad̶akau. 20 Maamina netaa ioro biad̶e pod̶a nau jara b̶uu: waabenarãba Dachi Akõre bed̶ea bia
         ũrid̶aped̶a ijãabadau. Maabae chi nureerãba biꞌia waubadau Dachi Akõre baita, waabenarãba
         aude biꞌia waubadau maud̶e waabenarãba aude biꞌia ãrea waubadau».+Ʉ̃d̶aa koabarii ʉ̃rʉbena nebʉrʉd̶aMateo 5:15; Lucas 8:16-1821 Jesusba maucha nebʉrʉsii: «Dachiba ʉ̃d̶aa koabarii eneebadaka ¿cajón ekare mera nub̶ud̶ai
         baita maebʉrã kʉd̶a ekare nub̶ud̶ai baita? Makawãema, ne kaebea ʉ̃rʉ ʉtʉ nub̶ubadau.
         22 Ara mau kĩra ne merad̶a jãad̶akare mau unui. Chi dachiba kuitaad̶awẽa panuu jãad̶akare
         Dachi Akõreba mau joma kuitaabiai. 23 Chi kʉʉrʉ bara niiba kauwa ũrise».24 Mau awara Jesusba jarasii: «Mʉʉba jaradea b̶uu kauwa ũrísturu. Chi ab̶au biꞌiawãe
         b̶uu a jarabadau kĩra, ara mau kĩra Dachi Akõreba machi biꞌiawãe panuu ai maud̶e machimaa
         aude kuitaabiai. 25 Ab̶auba biawãra kuitaaruubʉrã, Dachi Akõreba aude kuitaabii. Maamina chi adua niiba
         ne kuitaa b̶uu kʉ̃risiaruubʉrã ichiba kʉ̃risia b̶uu Dachi Akõreba mau juakaa adaui».Netaa waribarii ʉ̃rʉbena nebʉrʉd̶a26 Maud̶e Jesusba jarasii:—Dachi Akõreba ichid̶irã ichi juad̶e ua b̶uu chi iorod̶e netaa pobarii kĩra b̶uu.27 Ẽsabud̶e ẽbẽra kãi nub̶uumisa maud̶e ãyadaa chokae b̶uumisa, chi netaa tonoped̶a waribarii.
         Chi pod̶aba saka waribi b̶uu kuitaakamina, makabarii. 28 Iorod̶e ara istu chaubarii. Naa tonobarii. Maabae ikuped̶a, otoped̶a, ãrea chaubarii.
         29 Maabae chi netaa poa kob̶eeruud̶e ẽbẽraba nekoba totabarii, chi ewari basiid̶eeba.Mostaza taa ʉ̃rʉbena nebʉrʉd̶aMateo 13:31-32,34-35; Lucas 13:18-1930 Maud̶e Jesusba jarasii: «Dachi Akõreba ichid̶irã ichi juad̶e ua b̶uu ¿kãare kĩra b̶uma?
         ¿Kãare nebʉrʉʉruuba mʉʉba kuitaa jaraima? 31 Mostaza taa kĩra nii. Mau mostaza taa joma dachiba uubadau audeara kaebeara nii. 32 Maamina uud̶akare, waabenarã netaa audeara mechia waribarii. Chi bakuru jua mechia
         wariiruud̶e ibana chi bakuru juad̶e de waubadau».33 Maka nebʉrʉʉruuba Jesusba jaradeabachii ẽbẽrarãba poyaa ũrid̶aibia. 34 Nebʉrʉʉruuwãebʉrã, jaradeaka basii. Maamina ichi baara nibabadaurã ãchi du ab̶a panuud̶e
         joma kuitaa jarabachii.Jesusba pũaturã maud̶e mar mechiu apiibid̶aMateo 8:23-27; Lucas 8:22-2535 Mau ewarid̶e kiusiid̶e Jesusba ichi baara nibabadaurãmaa jarasii:—Mar kĩaraa wãd̶a.36 Ara makʉd̶e ãchiba ẽbẽrarã aria panuu b̶ʉid̶aped̶a Jesús ara ichi b̶uu jãbad̶e kĩaraa
         adoesid̶au. Waabenarã ẽbẽrarã sid̶a junebena jãbad̶e wãsid̶au. 37 Maka mar kĩaraa wãaduud̶e chi pũatu mimichia pũa kob̶eesii maud̶e mar ʉ̃rapeba chi
         jãbamaa mechia wãkarãad̶easii. Maud̶eeba chi jãba taawãmaa b̶uasii. 38 Maud̶e Jesús chi jãba drud̶e borokaumaa sĩu kãi nub̶uasii. Maud̶eeba ichi baara nibabadaurãba
         ʉ̃rʉmad̶aped̶a naka jarasid̶au:—Jaradeabarii, ¿bichimaarã dachi ʉ̃yaba jãri biud̶ai bia b̶uka?39 Maabae Jesús jiraduped̶a pũatu maud̶e do ʉ̃rapemaa iadaasii:—¡Chũpease! ¡Apiise!Ara makʉd̶e pũatuwẽa did̶isii. Joma apii nub̶eesii. 40 Maka b̶uud̶e Jesusba ãchimaa jarasii:—Machi ¿sakãe wapea panuma? ¿Dachi Akõred̶e wabid̶a ijãad̶awẽa panuka?41 Maamina Jesusba waud̶a kakua ãchi ãrea wapeasid̶au. Maud̶eeba ãchi chiya id̶i bara
         b̶eesii:—¿Nau kaima? Pũaturãba maud̶e mar bid̶a ichi bed̶ea ijãa panuu.
         
            
               	4:12 Isaías 6:9-10.

               	Griego bed̶ead̶e naka b̶ʉ kub̶uu: Chi nureeba 30 chaubadau, waabenarãba sesenta chaubadau maud̶e waabenarãba 100 chaubadau.

Jesusba jai kachirua ãrea duabʉikad̶aMateo 8:28-34; Lucas 8:26-3951 Maabae mar mechiu kĩare basid̶au Gerasa druad̶e.+2 Jesús jãbad̶ebena ed̶aa wãsiid̶e ara maud̶e ẽbẽra jai kachirua uru b̶uu ichimaa neesii.
         3 Mau ẽbẽra biud̶arã jau b̶ubadaumare chob̶ead̶e b̶uabachii. Ab̶au bid̶a ichi ome poyaad̶aka
         basii, kaenaba jʉ̃ʉduu sid̶a. 4 B̶es ãrea ichi kaenaba jʉ̃rʉ maud̶e jua jʉ̃bachid̶amina ab̶aed̶e joma tuikuabachii.
         Ichi ome ab̶au bid̶a poyaad̶aka basii. 5 Ãyadaa maud̶e ẽsabud̶e ead̶e nibabachii maud̶e biud̶arã jau b̶ubadaumare. Ara istu
         mooba drʉkuabachii. 6 Ichiba kaitawẽeba Jesús unusiid̶e pira neesii. Jesús daad̶e õdarrd̶e kob̶eeped̶a,
         7 jĩwa jarasii:—Dachi Mechiu Warr, Jesús, ¿sakãe mʉ joe b̶uma? ¡Michuburia, Dachi Akõre daad̶e jarase
         mʉ biꞌiwãe b̶eebiibai!8 Maka berreasii Jesusba ichimaa naka jara b̶uasiid̶eeba: «¡Jauri kachirua, nau ẽbẽra
         kakuad̶ebena awara wãse!»9 Maabae Jesusba chi jai kachiruamaa id̶isii:—¿Bichi trʉ̃ kaima?Chi jai kachiruaba panausii:—Mʉ trʉ̃ Legionbʉ+, dai ãread̶eeba.10 Maud̶e chi jai kachiruaba Jesusmaa chi chuburia id̶isii mau druad̶ebena duabʉirãamera.
         11 Mau kaita eakarr jãkaa sinarã ãrea komaa panasid̶au. 12 Maud̶eeba chi jai kachiruarãba Jesusmaa naka chi chuburia id̶isid̶au:—Dai sina jari duanuu kakuad̶e ed̶a wãbiáse.13 Jesusba makabiasii. Mau mukĩra kakuad̶ebena awara wãd̶aped̶a sinarã kakuad̶e ed̶a
         wãsid̶au. Maabae chi sina pira wãurid̶aped̶a eakarrd̶ebena doed̶aa jĩichoad̶aped̶a
         ʉ̃yaba jãri kinisid̶au. Chi sinarã beraa 2.000 basii.14 Maud̶e chi sina nu panad̶a pira wãsid̶au. Ãchiba unuped̶aad̶a nebʉrʉsid̶au chi puurud̶ebenarãmaa
         maud̶e puuru joma aude ara kaita b̶eemaa. Maarãba chi makad̶a ichiad̶e neesid̶au.
         15 Jesús b̶uumaa neesid̶aud̶e, mau mukĩra jai kachiruarã uru b̶uad̶a unusid̶au. Mau paru
         jʉ̃ped̶a akʉ b̶uu maud̶e kĩrabia b̶uu unusid̶aud̶e, perasid̶au. 16 Chi mau unuped̶aad̶aba waabenarãmaa nebʉrʉsid̶au chi jai kachirua uru b̶uad̶a maud̶e
         sinarã ome kãare sãad̶a. 17 Maud̶eeba Jesusmaa chi chuburia id̶isid̶au ãchi druad̶ebena ãyaa wãmera.18 Jesús jãbad̶e atausiid̶e chi jai kachirua uru b̶uad̶aba chi chuburia id̶isii ichi
         ome wãi baita. 19 Maamina Jesusba ida wãbiibasii. Maumaarã jarasii:—Deed̶aa wãped̶a bichi ẽbẽrarãmaa jarase Dachi Mechiuba bichi ome ne ãrea waud̶a.
         Maarãmaa nebʉrʉse saka ichiba bichi ãrea kĩra chuburiasii.20 Ara makʉd̶e chi jai kachirua uru b̶uad̶a wãped̶a joma Decápolis druad̶e nebʉrʉbachii
         Jesusba ichi ome ne ãrea waud̶a. Maud̶eeba jomaurãba kuitaa kʉ̃risiad̶aabasii.Jesusba wẽrakau aribiabid̶aMateo 9:18-26; Lucas 8:40-5621 Jesús waya jãbad̶e mar mechiu kĩaraa wãsiid̶e ẽbẽrarã ãrea ichi b̶uumaa neesid̶au.
         Maud̶eeba Jesús do iikaa b̶eesii. 22 Maka b̶uud̶e ẽbẽra Jairo abadau neesii. Mau ẽbẽra judiorã araa ãbua imibadau ded̶e
         chi karr basii. Mau Jesús kaita neeped̶a ichi jʉ̃rʉ kaita õdarrd̶eeba kob̶eeped̶a,
         23 naka chi chuburia id̶isii:—Mʉ kau biumaa b̶uu. Bichi jua ichi ʉ̃rʉ kub̶ud̶e neese aribiamera.24 Ara makʉd̶e Jesús Jairo baara wãsiid̶e ẽbẽrarã ãrea ãchi kaad̶e wãsid̶au. Ãread̶eeba
         ichi pĩchuka uru panasid̶au. 25 Maud̶e ẽbẽrarã tãed̶e wẽra ab̶a 12 año oamia inibasii. 26 Mau wẽraba ʉrrmid̶ia deabadaurãmaa chi nejarra joma deasmina, aribiabasii. Chi nuree
         ʉrrmid̶ia deabadaurãba ichi ãrea biꞌiwãe b̶eebisid̶au, maamina aribiai bad̶ad̶e chi
         oamia aude kãribasii. 27-28 Maud̶e Jesús ʉ̃rʉbena berrea panuu ũriped̶a ẽbẽrarã tãed̶e Jesús kaad̶eeba ara kaita
         wãsii. Naka kʉ̃risiasii: «Ichi anab̶ari jʉ̃barii wauruubʉrã, mʉ aribiaika». Ara makʉd̶e
         Jesús anab̶ari jʉ̃barii wausii. 29 Ara makʉd̶e, ichi oamia tʉ did̶isii. Maka kuitaasii ichi ẽpermo b̶uad̶a aribiasii.
         30 Maamina Jesusba kuitaasii ichi poyaad̶eeba ab̶a aribiasii. Maud̶eeba waya ichiaped̶a
         id̶isii:—¿Kaiba mʉ paru wausma?31 Maud̶e ichi baara nibabadaurãba jarasid̶au:—¿Saka bichiba id̶i b̶uma kaiba bichi wausii? ¿Bichiba unuwẽa b̶uka ẽbẽrarãba dachi
         pĩchua uru panuu?32 Maka jarasid̶amina Jesusba joma ad̶u purra ichiasii ichi waud̶a kuitaai baita. 33 Maka b̶uud̶e wẽra ab̶a peraba uri kob̶eesii Jesusd̶eeba aribiad̶a kuitaasiid̶eeba.
         Maabae Jesusmaa neeped̶a ichi daad̶e õdarrd̶eeba kob̶eeped̶a jarasii:—Mʉʉba biawãra bichi wausii.34 Maud̶eeba Jesusba ichimaa jarasii:—Kau, biawãra ijãasiid̶eeba bichi aribiasii. Jirukaraayuwãe wãse bichi ẽpermo b̶uad̶a
         aribiasiid̶eeba.35 Jesús wabid̶a berreamaa b̶uud̶e, Jairo ded̶ebena ẽbẽrarã need̶aped̶a maabae Jairomaa
         jarasid̶au:—Bichi kau biusii. ¿Sakãe chi Jaradeabarii ome wabid̶a berrea b̶uma?36 Jesusba maka jaraaduu ũrismina, Jairomaa jarasii:—Wapearã́se; mʉʉd̶e ijãase.37 Maabae Jesusba Pedro, Santiago maud̶e Santiago ãba Juan, Jairo deemaa adoesii. Chi
         waabenarã ida wãbiabasii. 38 Jairo deemaa needuud̶e Jesusba ẽbẽrarã kĩra nomaa jẽa duanuu ũrisii. 39 Ed̶a wãped̶a Jesusba chi kĩra nomaa jẽa duanuumaa jarasii:—¿Sakãe ãrea kĩra nomaa jẽa panuma? Jãu wẽrakau biuwẽa b̶uu, bari kãi nub̶uu.40 Maud̶eeba ẽbẽrarãba ichimaa ichiad̶aped̶a ʉisid̶au. Maamina Jesusba jomaurã awara
         wãbiasii. Maabae ichi baara nibabadaurã õbea, chi wẽrakau akõre maud̶e chi nawe ed̶a
         adoesii chi wẽrakau biud̶a nub̶uumare. 41 Wẽrakau juad̶e jidauped̶a Jesusba jarasii:—Talita cum. (Mau arameo bed̶ead̶e naka jara b̶uu: “Wẽrakau, mʉʉba bichimaa jaraaruu:
         jiraduse”).42 Ara makʉd̶e jiraduped̶a wãkarãad̶easii. Mau wẽrakau 12 año nibasii. Mau unusid̶aud̶e,
         ẽbẽrarã kãare kʉ̃risiad̶ai adua duaneesid̶au. 43 Maamina Jesusba ãchimaa ãrea jarasii ab̶aumaa bid̶a jararãad̶amera. Maud̶e jarasii
         wẽrakaumaa ne kobid̶amera.
         
            
               	Gerasa. Griego bed̶ead̶e chi b̶ee kartad̶e naka b̶ʉ kub̶uu: Gadara maebʉrã Gergasa.

               	Legionbʉ. Latín bed̶ead̶e mau trʉ̃ jara b̶uu «6000 kokoroarã».

Jesús Nazaretd̶e b̶uad̶aMateo 13:53-58; Lucas 4:16-3061 Maad̶akare Jesús ichi puurud̶aa wãsii. Ichi baara nibabadaurã sid̶a wãsid̶au. 2 Bari panabadau ewarid̶e Jesusba judiorã araa ãbua imibadau ded̶e Dachi Akõre bed̶ea
         jaradea kob̶eesii. Ẽbẽrarãba Jesusba jaradea b̶uu ũrisid̶aud̶e, kãare kʉ̃risiad̶ai
         adua basii. Maabae chiya id̶i bara b̶eesii:—Nauba ¿sama kuitaasma jãu jaradea b̶uu? ¿Kaiba jãumaa kʉ̃risia kuitaa deasma, jãka
         ẽbẽrarãba ne poyaa waud̶akau poyaa waumera?3 ¿Nau mukĩra bakuruba ne kaebea waubariiwãeka? ¿Nau María wauwãeka? ¿Santiago, José,
         Judas maud̶e Simón ichi ãbarãwãeka? ¿Ichi neekaurã sid̶a dachi tãed̶e panuuwãeka?Maarãba Jesusd̶e ijãad̶ai kʉ̃riad̶aabasii.4 Maud̶eeba Jesusba jarasii:—Dachi Akõre baita berreabarii ãibena druad̶e wapeadee nii abadau, maamina ara ichi
         druad̶ebenarãba maud̶e ichi ded̶ebenarãba wapeadee nii ad̶akau.5 Aria Jesusba ẽbẽrarãba ne poyaa waud̶akau poyaa waubasii. Ẽbẽrarã ẽpermo nuree b̶aꞌãra
         aribiabiasii ichi juaba wausiid̶e. 6 Ichi puurud̶ebenarãba ijãad̶aabasiid̶eeba Jesusba ãrea kʉ̃risia b̶eesii.Jesusba 12 jʉrʉ adaud̶arã bʉikad̶aMateo 10:5-15; Lucas 9:1-6Jesusba puurucha jaradea nibasii. 7 Ichiba 12 jʉrʉ adaud̶arã ãbua iukuasii maabae omeemea bʉikasii. Ãchimaa poyaabarii
         dead̶akasii jai kachiruarã ichi trʉ̃d̶eeba duabʉikad̶amera. 8 Ãchi wãd̶ai naed̶e jarasii, wãaduud̶e ab̶au bid̶a ne adoerãad̶amera. Chiko, ũabisa
         maud̶e chi nejarra adoed̶aabai panuu. Duma ab̶aburu adoed̶ai panuu. 9 Machi kotisa jʉ̃d̶ai b̶uu, maamina paru june adoed̶aabai b̶uu. 10 Mau awara jarasii:—Machi barikiu puurud̶e needuud̶e ab̶auba machi biꞌia irsibiiruud̶e mau ded̶e panésturu
         ab̶a mau puurud̶ebena wãaduud̶aa.11 Maamina ẽbẽrarãba machi biꞌia irsibid̶aabʉrã, maud̶e machiba jaradeaduu ũrid̶ai kʉ̃riad̶aabʉrã,
         arabena wã́sturu. Wãaduud̶e, chi jʉ̃rʉd̶ebena ioro jora neapésturu, Dachi Akõreba
         mau kʉ̃riawẽa b̶uu unubiad̶ai baita. Mauba kuitaabiai ãchiba Dachi Akõre ida b̶u panuu
         kakua ichiba kastikai.+12 Ara makʉd̶e Jesús baara nibabadaurã wãsid̶au. Wãaduucha ẽbẽrarãmaa jarabachid̶au ãchi
         kachirua ida b̶ud̶aped̶a Dachi Akõremaa need̶amera. 13 Mau awara jai kachirua ãrea ẽbẽrarã kakuad̶ebena duabʉikuasid̶au maud̶e ãrea ẽpermo
         nuree olivo draaba puruuduud̶e aribiabiabachid̶au.+Herodesba Jesús ʉ̃rʉbena ũrid̶aMateo 14:1-12; Lucas 9:7-914 Herodes Galilea druad̶ebena chi rey basii.+ Mau Herodesba Jesusba waud̶a ʉ̃rʉbena ũrisii, ãreaba mau ʉ̃rʉbena berreasid̶aud̶eeba.
         Chi nureeba naka jarabachid̶au: «Juan chi Boro Eabarii chokae jiradusii. Maud̶eeba
         joma ẽbẽrarãba ne poyaa waud̶akau poyaa waubarii».+15 Chi nureeba jarasid̶au mau Dachi Akõre baita berreabarii Elías. Waabenarãba jarasid̶au:
         «Ichi Dachi Akõre baita berreabarii dachi nabẽraed̶ebena ewarid̶e nuread̶a kĩra».16 Maamina Herodesba maka ũriped̶a jarasii: «Mau Juanbʉ. Mʉʉba ichi boro b̶ʉatubisii
         maamina biud̶ad̶ebena chokae jiradusii».17-18 Herodesba Juan beabid̶a naka b̶uasii: Herodesba ara ichi ãba Felipe wẽra adausii.
         Mau wẽra Herodías abachid̶au. Herodesba ichi ãyure adausiid̶eeba Juanba jarabachii:
         «Moisesba b̶ʉd̶ad̶e jara b̶uu bichi ãba wẽra adaubai b̶uu».- Maud̶eeba Herodesba Juan jidaubiped̶a kaenaba jʉ̃biped̶a jʉ̃abadau ded̶e jʉ̃abisii.19 Mau awara Herodiasba Juan kĩramaa b̶uasii. Ichi beabii kʉ̃ria b̶uasmina poyaa makaabasii.
         20 Herodesba Juan wapea b̶uasii, mau ẽbẽra jipa nii maud̶e Dachi Akõre baita nii kuitaa
         b̶uasiid̶eeba. Maud̶eeba Juan nu uru b̶uasii. Maud̶e Juanba jaradea b̶uu ũrii kʉ̃ria
         b̶uabachimina ãrea apiid̶aubachii.21 Kaad̶aa Herodiasba Juan saka beabii kuitaasii. Naka b̶uasii: chi jaradea ua b̶uabarii
         Herodes chi naweba adaud̶a ewari neesiid̶e chiko kobadau ãrea waubiasii. Ichid̶irã
         chi mechiurã, chi kokoroarã jaradea ua b̶uabadaurã maud̶e Galilea druad̶ebena chi
         mechiu nuree iukuasii ichi baara kod̶amera. 22 Maka komaa panuud̶e Herodías kau ed̶a neeped̶a jomaurã daad̶e baerasii. Mauba Herodes
         maud̶e ichi baara komaa panuurã ãrea kĩrajʉʉsid̶au. Herodesba mau ãweramaa jarasii:—Bichiba kʉ̃riaruu mʉʉmaa id̶ise. Ara makʉd̶e mʉʉba bichimaa deaima.23 Ichiba naka bed̶ea deasii:—Bichiba mʉʉmaa ne barikia id̶iiruu mʉʉba joma deai. Chi mʉʉba juad̶e uru b̶uu sid̶a
         ẽsa deai.24 Herodías kau awara wãped̶a ichi nawemaa naka id̶isii:—Mʉʉba ¿kãare id̶iima?Maud̶e chi naweba panausii:—Juan chi Boro Eabarii boro id̶ise.25 Chi kau Herodesmaa waya isa wãped̶a naka jarasii:—Mʉʉba kʉ̃ria b̶uu anakʉd̶e bichiba Juan chi Boro Eabarii boro mʉʉmaa paratud̶e deai.26 Maka id̶isiid̶e Herodes ãrea jirukaraasii. Maamina chi ichi baara komaa panuu daad̶e
         bed̶ea dead̶ad̶eeba chi ãweraba id̶id̶a kĩra waui merai kʉ̃riabasii. 27 Ara makʉd̶e Herodesba kokoroa ab̶a chi jʉ̃abadau deed̶aa wãbisii Juan boro adoemera.
         28 Mau kokoroaba Juan boro tʉʉtaped̶a paratud̶e Herodías kaumaa deasii. Maabae chi kauba
         chi nawemaa deasii.29 Juan baara nibaped̶aad̶aba mau ũrisid̶aud̶e chi kakua jʉrʉd̶e wãd̶aped̶a jau b̶usid̶au.Jesusba 5.000 kobiad̶aMateo 14:13-21; Lucas 9:10-17; Juan 6:1-430 Mau maad̶akare Jesusba bʉid̶arã waya araa ãbua imisid̶aud̶e, ãchiba wauped̶aad̶a maud̶e
         jaradeaped̶aad̶a joma nebʉrʉsid̶au. 31 Maka panuud̶e ẽbẽrarã ãrea imi nub̶uud̶eeba, ãchi poyaa kod̶aabasii. Maud̶eeba Jesusba
         jarasii:—Wã́duru ẽbẽrarã wãꞌãemaa kʉrrjĩrud̶ai baita.32 Ara makʉd̶e ãchi du ab̶a jãbad̶e wãsid̶au ẽbẽrarã wãꞌãemaa. 33 Maamina ãreaba ãchi wãaduu unusid̶au. Maud̶e kuitaasid̶au kairã wãped̶aad̶a. Maud̶eeba
         puuruchad̶ebenarã ãchi naa pirad̶aped̶a ãchi naa neesid̶au. 34 Jesús jãbad̶ebena ed̶aa wãsiid̶e ẽbẽrarã ãrea unusii. Oeja nubariiwãe nuree kĩra duanuud̶eeba,
         Jesusba ãchi kĩra chuburiasii. Maud̶eeba ãchimaa ne ãrea jaradea kob̶eesii. 35 Kiumaa b̶uud̶e Jesús baara nibabadaurã ichimaa need̶aped̶a jarasid̶au:—Nama ara kaita ẽbẽrarã wãꞌãe. Mau awara kiumaa b̶uu.36 Ẽbẽrarãmaa jarase decha wãd̶amera maud̶e puurucha chiko nedod̶e wãd̶amera.+37 Maamina Jesusba jarasii:—Machiaburu chiko kobiásturu.Maud̶e ãchiba jarasid̶au:—¿Kãare daiba kobiad̶aima? ¿Bichiba kʉ̃ria b̶uka daiba joma nau ẽbẽrarã baita pan
         nedod̶e wãd̶ai? Ab̶a año baidia trajai b̶uu mau chi nejarra adaui baita.38 Maud̶e Jesusba id̶isii:—¿Dachiba pan sãabe uru panuma? Ichiad̶e wã́sturu.Ara makʉd̶e wãsid̶au. Ichiad̶aped̶a ãchiba jarad̶e neesid̶au:—Pan jua ab̶a maud̶e b̶eda ome uru panuu.39 Maabae Jesusba jomaurãmaa jarasii siruad̶e aꞌawaracha akʉ duaneed̶amera. 40 Ara makʉd̶e waabenarã 100cha, waabenarã 50cha aꞌawaraa akʉ duaneesid̶au. 41 Jesusba mau pan jua ab̶a panuu maud̶e b̶eda ome panuu ichi juad̶e adauped̶a bajãamaa
         ichiaped̶a Dachi Akõremaa biꞌia jarasii. Maabae pan b̶ʉakuaped̶a ichi baara nibabadaurãmaa
         dead̶akasii dead̶akamera. Maud̶e b̶eda sid̶a joma dead̶akasid̶au. 42 Maabae jomaurã kod̶aped̶a b̶i jãwaasid̶au. 43 Chi Jesús baara nibabadaurãba pan ʉ̃rʉ b̶eed̶a maud̶e b̶eda ʉ̃rʉ b̶eed̶a araa pesid̶aud̶e
         12 jab̶ara waabirubisid̶au. 44 Aria chi koped̶aad̶a 5.000 mukĩrarã basii.Jesús bania ʉ̃rʉ nibad̶aMateo 14:22-27; Juan 6:16-2145 Mau maad̶akare Jesusba ichi baara nibabadaurã jãbad̶e wãbiasii ichi naa kĩaraa wãd̶aped̶a
         Betsaida puurud̶aa wãd̶amera. Maud̶e ichi b̶eesii ẽbẽrarã ãchi deed̶aa wãbiai baita.
         46 Joma wãbiaped̶a ead̶aa Dachi Akõremaa ʉtaa id̶id̶e wãsii. 47 Kiusiid̶e Jesús baara nibabadaurã jãbad̶e mar kẽsa panasid̶au. Maud̶e Jesús iorod̶e
         du ab̶a b̶uasii. 48 Mamauba unusii chi ichi baara nibabadaurãba dowiid̶ai baita dauchia jãadua panuu,
         chi pũatu ãchi kĩramaa pũatu kãriid̶eeba. Ewarimaa ãchi kaita bania ʉ̃rʉ wãyaa tʉa
         kãribasii. 49-50 Maud̶e ãchiba ichi bania ʉ̃rʉ nii unusid̶au. Maamina jauríturu maka nii kʉ̃risiasid̶au.
         Maud̶eeba ãrea perad̶aped̶a wapeaba b̶iasid̶au. Ara makʉd̶e Jesusba jarasii:—¡Apísturu! ¡Perarã́sturu! ¡Mʉʉbʉ!51 Jesús jãbad̶e atausiid̶e chi pũatu apiisii. Maud̶eeba kãare kʉ̃risiad̶ai adua basii.
         52 Jesusba pan b̶istĩika b̶uud̶ebena ẽbẽrarã ãreamaa kobiasmina ãchiba wabid̶a ijãad̶awẽa
         panasid̶au. Poyaa kuitaad̶aabasii.Jesusba Genesaret druad̶e ẽpermo nuree aribiabid̶aMateo 14:34-3653 Kĩare basid̶aud̶e, Genesaret druad̶e neesid̶au. Aria chi jãba jʉ̃ nub̶usid̶au mar
         iikaa. 54 Jãbad̶ebena ed̶aa wãsid̶aud̶e ara maud̶e ariabenarãba Jesús kuitaasid̶au. 55 Maud̶eeba puurucha pira wãsid̶au chi ẽpermo nuree Jesusmaa adoed̶amera. Ẽbẽrarãba
         Jesús sama b̶uu ũriiduud̶e chi ẽpermo nuree chi jira adoebadaud̶e araa adoebachid̶au.
         56 Ichi wãaruumaacha ẽbẽrarãba ẽpermo nuree adoebachid̶au. Puuru kaebeurãd̶e, puuru b̶eed̶e
         maud̶e puuru awarad̶e maka waubachid̶au. Od̶e nub̶ubachid̶au maud̶e Jesús wãyaa wãaruud̶e,
         chi chuburia id̶ibachid̶au ichi anab̶ari jʉ̃barii id̶e waubiamera. Joma ẽpermo nureeba
         mau wauduud̶e aribiabachid̶au.
         
            
               	Griego bed̶ead̶e chi b̶ee kartad̶e nau sid̶a b̶ʉ kub̶uu: Biawãra ara mʉʉba jaraaruu: Dachi Akõreba kastikai ewarid̶e Sodoma, Gomorra puuru
                     audeara mau puuru aude kastikai. Génesis 18:16—19:29.

               	Jesús baara nibabadaurãba ẽpermo nuree olivo draaba purud̶aabasii aribiabid̶ai baita.
                     Maumaarã maka puruuruud̶e kuitaabiasid̶au Dachi Akõreba ẽbẽrarã aribiabi b̶uu. Santiago 5:14-15.

               	Herodes. Mau Herodes «Antipas» trʉ̃ basii. Mau ʉ̃rʉbena b̶ʉ kub̶uu: Mateo 14:1-10; Lucas 3:19; 9:7-9; 13:31-33; 23:6-12. Antipas akõre «Herodes chi Mechiu» abachid̶au. Mateo 2:1-23.

               	Griego bed̶ead̶e chi b̶ee kartad̶e b̶ʉ kub̶uu Herodesba maka jarasii.

               	6:17-18 Levítico 18:16.

               	Griego bed̶ead̶e chi b̶ee kartad̶e naka b̶ʉ kub̶uu: Kod̶ai baita wãꞌãe.

Jua jeraabadau ʉ̃rʉbenaMateo 15:1-2071 Ewari ab̶a fariseorã, Moisesba b̶ʉd̶a jaradeabadaurã maud̶e Jerusalén puurud̶ebena
         Jesusmaa neesid̶au. 2 Mau ẽbẽrarãba unusid̶au waabenarã Jesús baara nibabadaurã chi nuree ãchi jua jeraad̶awẽa
         komaa panuu. Nabẽraed̶e jua jeraabachid̶au kĩra waud̶awẽa panuud̶eeba ãchiba kachirua
         wau panuu a jarasid̶au.+3 (Fariseorãba maud̶e waabena judiorãba jua b̶es ãrea jeraabadau nabẽraed̶e jaradeabachid̶au
         kĩra.+ Maka jeraad̶awẽebʉrã kod̶akau. 4 Maud̶e chi nedobʉibad̶aumarebena deed̶aa need̶aped̶a nabẽraed̶e jaradeabachid̶au kĩra
         jeraad̶awẽebʉrã kod̶akau. Mau awara ãchi basu, choko, paratu koore waud̶a maud̶e kʉd̶a
         kauwa jeraabadau.+ Ne ãrea kauwa waubadau nabẽraed̶ebenaba jaradeabachid̶au kĩra). 5 Maud̶e fariseorãba maud̶e Moisesba b̶ʉd̶a jaradeabadaurãba Jesusmaa id̶isid̶au:—¿Bichi baara nibabadaurãba sakãe waud̶awẽa panuma, dachi nabẽraed̶ebenarãba jaradeaped̶aad̶a
         kĩra? Mau ida b̶ud̶aped̶a, jua jeraad̶awẽa kobadau.6 Jesusba panausii:—Chi Dachi Akõre baita berreabarii Isaiasba machi ʉ̃rʉbena arakʉd̶e b̶ʉsii. ¡Setaa
         ẽbẽra bia nuree abadau! Isaiasba jarasii:Nau puurud̶ebenarãba mʉʉmaa biꞌia berreabadau, maamina biawãra ãchi sõd̶eeba mʉʉd̶e
         kʉ̃risiad̶akau.7 Mʉ bari kʉ̃riabadau.Mʉ bed̶ea jaradead̶ai bad̶amaarã, ẽbẽra kʉ̃risiaburu jaradeabadau.-8 Ara mau kĩra Dachi Akõreba waubi b̶uu bed̶ea machiba ida b̶ubadau nabẽrarãba jaradeaped̶aad̶a
         waud̶ai baita.+9 Mau awara Jesusba jarasii:—Ara machiba waubadaud̶eeba Dachi Akõreba waubi b̶uu bed̶ea ida b̶ubadau. 10 Moisesba naka jarasii: “Bichi akõre maud̶e bichi nawe wapeadee b̶uase”.- Nau sid̶a jarasii: “Barikiuba ichi akõre maebʉrã ichi nawe kachirua jaraaruubʉrã,
         mau biui b̶uu”.-11 Maamina machiba jaradeabadau ẽbẽra ab̶aba poyaa jarai chi akõremaa maebʉrã chi nawemaa:
         “Joma mʉʉba uru b̶uu Dachi Akõremaa deasiid̶eeba mʉʉba machi poyaa aid̶aabai”.+12 Maka jaradeabadau chi warrba chi akõre maud̶e chi nawe aid̶abid̶aamaaba. 13 Maka machi nabẽraed̶ebenarãba jaradeabachid̶au kĩra wau panuud̶eeba Dachi Akõre bed̶ea
         ida b̶ubadau. Machiba mau kĩra ne ãrea waubadau.14 Maabae Jesusba ẽbẽrarã aria panuu joma iukuaped̶a naka jarasii:—Jomaurãba mʉ bed̶ea ũrísturu kuitaad̶amera.15 Dachiba kobadauba Dachi Akõre daad̶e miadaa b̶ukau. Maumaarã chi sõd̶ebena neeruuba
         dachi miadaa waubibarii. 16 Chi kʉʉrʉ bara niiba kauwa ũrise.+17 Maabae Jesusba ẽbẽrarã aria panuu b̶ʉiped̶a deed̶a ed̶a wãsii. Aria ichi baara nibabadaurãba
         ichiba nebʉrʉd̶a ʉ̃rʉbena id̶isid̶au. 18 Maud̶e Jesusba jarasii:—¿Machia bid̶a wabid̶a mau adua panuka? Ũrísturu: dachiba kobadauba Dachi Akõre daad̶e
         miadaa b̶ukau, 19 dachi sõd̶e ed̶a wãwẽa b̶uud̶eeba. Joma chi ẽbẽra okarrd̶e wãaruu, b̶id̶e wãbarii
         maabae awara wãbarii.Maka jara b̶uud̶eeba Jesusba kuitaabiasii ne joma kod̶ai biꞌia b̶uu.20 Maabae jarasii:—Ẽbẽra sõd̶ebena neeruuba mau ẽbẽra kachirua b̶eebibarii Dachi Akõre daad̶e. 21-22 Nakʉ kʉ̃risia kachirua awara wãbarii: Kʉ̃risia kachirua b̶eeyu, waabenarã ome ne kachirua
         wauyu, chiruayu, mia beayu, ab̶a miakãid̶a junebena ome kãi nub̶eeyu, joma uru b̶uai
         kʉ̃riayu, ne kachirua wauyu, waabenarã setaa kũruayu, perawẽa wauyu, waabenarãba uru
         b̶uu kakua kĩra kachirua b̶uayu, ab̶au ʉ̃rʉbena miadaa berreayu, waabenarã audeara
         biꞌia b̶uu kʉ̃risiayu maud̶e kʉ̃risia wãꞌãe b̶ukau wau b̶uayu. 23 Joma mau kachirua sõd̶ebena neeruuba ẽbẽra Dachi Akõre daad̶e miadaa b̶ubarii.Jesusba wẽrakau aribiabid̶aMateo 15:21-2824 Maad̶akare Jesús Tiro druad̶aa wãped̶a ab̶a ẽbẽra ded̶e b̶eesii.+ Ichi sama b̶uu ab̶aumaa bid̶a kuitaabi kʉ̃riawẽa b̶uasii. Maamina kuitaasid̶au. 25 Mau druad̶e wẽra b̶uasii. Ichi kau jai kachirua bara b̶uasii. Mau wẽraba Jesús ʉ̃rʉbena
         ũrisiid̶e ichi b̶uumaa wãped̶a ichi jʉ̃rʉ kaita õdarrd̶e kob̶eesii. 26 Maud̶e chi chuburia id̶isii Jesusba jai kachirua ichi kau kakuad̶ebena duabʉimera.
         Maamina chi wẽra judiowãe basii.+ Sirofenicia druad̶ebena basii. 27 Maud̶eeba Jesusba ichimaa jarasii:—Warrarã naa ida kobiai b̶uu. Biꞌiwãe b̶uu warrarã chiko juakaa adauyu maabae usarãmaa
         dead̶akayu.28 Maud̶e chi wẽraba panausii:—Bichiba jara b̶uu biawãrabʉ, mʉ Mechiu, maamina warrarãba chiko jurrchoabiped̶aad̶a
         usarãba mesa ekare kobadau.29 Mau ũriped̶a Jesusba jarasii:—Bichiba maka biꞌia panausiid̶eeba jirukaraayuwãe deed̶aa wãse. Bichi kau kakuad̶e
         b̶uad̶a jai kachirua ãyaa wãsii.30 Chi wẽra ichi ded̶e neesiid̶e ichi kau kʉd̶ad̶e jirukaraayuwãe b̶uu unusii. Chi jai
         kachirua biawãra ãyaa wãsii.Jesusba ẽbẽra kʉʉrʉ kiape nii aribiabid̶aMateo 15:29-3131 Jesús Tiro druad̶e b̶uad̶a waya wãsii. Sidón druare wãped̶a Decápolis druad̶aa Galilea
         mard̶aa wãsii. 32 Aria ẽbẽrarãba kʉʉrʉ kiape nii Jesusmaa adoesid̶au. Mau ẽbẽra bosara b̶uasii. Ãchiba
         Jesusmaa chi chuburia id̶isid̶au ichi jua mau ẽbẽra ʉ̃rʉ kub̶uped̶a aribiabimera.
         33 Maud̶e Jesusba chi kʉʉrʉ kiape nii awara adoesii. Maabae ichi jua jimid̶i chi ẽbẽra
         kʉʉrʉ chob̶eacha bʉisii. Maka wauped̶a ara ichi jua jimid̶iba id̶ub̶aba puruped̶a
         maabae chi ẽbẽra kẽrame wausii. 34 Maabae bajãad̶aa ichiaped̶a ʉ̃yabaped̶a arameo bed̶ead̶e jarasii: «¡Efatá!» Mau bed̶ea
         jara b̶uu «Kʉʉrʉ ẽesãase».35 Ara makʉd̶e chi mukĩra berrea kob̶eesii maud̶e chi kʉʉrʉ ẽesãasii. 36 Jesusba ãchimaa jarasii mau ʉ̃rʉbena ab̶aumaa bid̶a jararãad̶amera. Maamina aude nebʉrʉbachid̶au.
         37 Chi ũriped̶aad̶arã pera bara b̶eesii maabae chiya berrea bara b̶eesii: «Biawãra b̶uu
         Jesusba joma biꞌia waubarii. ¡Kʉʉrʉ kiape b̶ee ũribiabarii maud̶e bosara nuree berreabiabarii!»-
            
               	Ãchiba kachirua wau panuu a jarasid̶au. Griego bed̶ead̶e chi b̶ee kartad̶e mau wãꞌãe.

               	Paarerã jeraad̶ai panuu ʉ̃rʉbena b̶ʉ kub̶uu, maamina Jesús ewarid̶e fariseorãba jarabachid̶au
                     jomaurãba maka waud̶ai panuu. Levítico 22:4-8.

               	Kʉd̶a. Griego bed̶ead̶e chi b̶ee kartad̶e mau wãꞌãe.

               	7:7 Isaías 29:13.

               	Griego bed̶ead̶e chi b̶ee kartad̶e nau sid̶a b̶ʉ kub̶uu: Machiba choko maud̶e sãu kauwa jeraabadau. Machiba ne ãrea mau kĩra waubadau.

               	7:10 Éxodo 20:12.

               	7:10 Éxodo 21:17.

               	Joma mʉʉba uru b̶uu Dachi Akõremaa deasiid̶eeba. Griego bed̶ead̶e b̶ʉ kub̶uu: Nau Corbán.

               	Griego bed̶ead̶e chi b̶ee kartad̶e mau versículo wãꞌãe.

               	Tiro. Griego bed̶ead̶e chi b̶ee kartad̶e naka b̶ʉ kub̶uu: Maud̶e Sidón.

               	Judiowãe. Griego bed̶ead̶e naka b̶ʉ kub̶uu: Griego.

               	7:37 Isaías 35:5-6.

Jesusba 4.000 ẽbẽrarã kobiad̶aMateo 15:32-3981 Mau ewarid̶e waya ẽbẽrarã Jesusmaa ãrea pĩchua neesid̶au. Kod̶awẽa panasid̶aud̶eeba
         Jesusba ichi baara nibabadaurã iukuaped̶a jarasii:2 —Mʉʉba nau ẽbẽrarã kĩra chuburia b̶uu, mʉ baara panuu ewari õbea baaruud̶eeba. Ãchiba
         kod̶ai baita uru panad̶a wãꞌãesii. 3 Mʉʉba ãchi deemaa ara jãka bʉikaaruubʉrã, od̶e jarrbaba wawa did̶id̶ai, chi nuree
         kaitawẽeba neesid̶aud̶eeba.4 Ichi baara nibabadaurãba id̶isid̶au:—Nama ẽbẽra wãꞌãed̶e ¿samabena jãu ẽbẽrarã baita chi kod̶ai unud̶aima?5 Maud̶e Jesusba id̶isii:—¿Machiba pan sãabe uru panuma?Ãchiba panausid̶au:—7.6 Maabae Jesusba ẽbẽrarã joma jeed̶a akʉ b̶eebiasii. Mau 7 pan ichi juad̶e adauped̶a
         Dachi Akõremaa ichíturu kid̶ibai aped̶a, maabae chi pan b̶ʉakuaped̶a ichi baara nibabadaurãmaa
         deasii dead̶akad̶amera. Maabae dead̶akasid̶au. 7 Maud̶e b̶eda ãreawãe uru panasid̶au. Jesusba mau kakua Dachi Akõremaa ichíturu kid̶ibai
         aped̶a ẽbẽrarãmaa dead̶akabiasii. 8 Jomaurãba kod̶aped̶a b̶i jãwaakuasid̶au. Chi ʉ̃rʉ b̶eed̶a araa pesid̶aud̶e 7 jab̶ara
         mechiu waabirubiasid̶au. 9 Aria chi koped̶aad̶a 4.000 basii. Ara makʉd̶e Jesusba chi ẽbẽrarã wãbiasii. 10 Maabae ichi maud̶e chi ichi baara nibabadaurã jãbad̶e ataud̶aped̶a Dalmanuta druad̶aa
         wãsid̶au.Fariseorãba Jesusmaa ne poyaa waud̶akau waubi panad̶aMateo 16:1-4; Lucas 12:54-5611 Mau ewarid̶e fariseorã need̶aped̶a Jesús ome kĩru berrea panasid̶au. Ichi bajãad̶ebena
         nee b̶uu kuitaad̶ai baita ichimaa id̶isid̶au ẽbẽrarãba ne poyaa waud̶akau waumera.
         12 Ãchiba maka waa jara panuud̶eeba Jesús id̶u ʉ̃yabaped̶a jarasii:—Id̶ibena ẽbẽrarãba ¿sakãe ẽbẽrarãba ne poyaa waud̶akau unu kʉ̃ria panuma? Biawãra
         ara mʉʉba jaraaruu: mʉ Dachi Akõred̶ebena nee b̶uu kuitaad̶amera mʉʉba ẽbẽrarãba ne
         poyaa waud̶akau waubai.13 Maka jaraped̶a fariseorã b̶ʉikasii. Jesús maud̶e ichi baara nibabadaurã jãbad̶e atausid̶au
         waya mar kĩaraa wãd̶ai baita.Fariseorã masa ẽesãabibariiMateo 16:5-1214 Mau wãaduud̶e Jesús baara nibabadaurãba chiko adoed̶ai kĩrabad̶aabasii. Jãbad̶e pan
         ab̶aburu uru panasid̶au. 15 Maud̶e Jesusba jarasii:—Fariseorã masa ẽesãabibarii maud̶e Herodesd̶e sid̶a, kauwa panásturu.16 Jesús baara nibabadaurã ãchi chiya naka berreasid̶au:—Ichiba maka jarasii dachiba pan eneed̶aabasiid̶eeba.17 Jesusba kuitaa b̶uasii kãare ʉ̃rʉbena berrea panuu. Maud̶eeba jarasii:—¿Sakãe pan wãꞌãe a panuma? ¿Mʉʉba waud̶a machiba unusid̶amina kuitaad̶aabaska? ¿Ab̶aed̶e
         poyaa kuitaad̶aabaska? ¿Adua panuka mʉ kai?18 ¿Machi dau bara nuremina unud̶akama? ¿Kʉʉrʉ bara nuremina ũrid̶akama? Mʉʉba waud̶a
         ¿kĩrabad̶awẽka? 19 Mʉʉba pan jua ab̶ad̶ebena ẽbẽrarã 5.000 kobiasiid̶e machiba chi ʉ̃rʉ b̶eed̶a araa
         pesid̶aud̶e ¿jab̶ara mechiu sãabe waabirubiasid̶ama?Ãchiba panausid̶au:—12.20 Jesusba jarasii:—Maud̶e mʉʉba 7 panba ẽbẽrarã 4.000 kobiasiid̶e machiba chi ʉ̃rʉ b̶eed̶a araa pesid̶aud̶e
         ¿jab̶ara mechiu sãabe waabirubiasid̶ama?Ãchiba panausid̶au:—7.21 Maabae Jesusba ãchimaa id̶isii:—¿Sakaburu machiba wabid̶a kauwa ũrid̶awẽma?Jesusba ẽbẽra dau pãriu nii aribiabid̶a22 Betsaida puurud̶e neesid̶aud̶e waabenarãba ẽbẽra dau pãriu nii Jesusmaa adoed̶aped̶a
         chi chuburia id̶isid̶au aribiabimera. 23 Jesusba mau dau pãriu nii jua jidauped̶a puuru awara adoesii. Maabae chi ẽbẽra daud̶e
         id̶usii. Ichi jua ʉ̃rʉ kub̶uped̶a id̶isii:Jãabae ¿b̶aꞌãra unu b̶uka?24 Maabae ad̶u ichiaped̶a jarasii:—Mʉʉba ẽbẽrarã bakuru kĩra nid̶au unu b̶uu.25 Jesusba waya ichi jua chi ẽbẽra dau ʉ̃rʉ kub̶usii. Maud̶e ichi dau aribiasiid̶eeba
         joma ʉ̃d̶aa unu kob̶eesii. 26 Jesusba ichimaa naka jarasii:—Deed̶aa wãaruud̶e puurud̶aa wãrã́se. Mʉʉba waud̶a ab̶aumaa bid̶a jararã́se.+Pedroba Jesús ʉ̃rʉbena jarad̶aMateo 16:13-20; Lucas 9:18-2127 Mau maad̶akare Jesús ichi baara nibabadaurã ome Cesarea-Filipod̶e, puuru kaebeu b̶eecha
         nibad̶e wãsid̶au. Od̶e nid̶aud̶e Jesusba ichi baara nibabadaurãmaa id̶isii:—Ẽbẽrarãba mʉ ¿kai kʉ̃risia panuma?28 Ãchiba panausid̶au:—Chi nureeba jara panuu bichi Juan chi Boro Eabarii. Chi nureeba jara panuu bichi
         Elías. Waabenarãba jara panuu bichi Dachi Akõre baita berreabarii.29 Maud̶e Jesusba id̶isii:—Maamina machiba mʉ ¿kai kʉ̃risia panuma?Pedroba panausii:—Bichi Dachi Akõreba Dachi Karibabarii deai jarad̶abʉ.+30 Jesusba ãchimaa jarasii mau ab̶aumaa bid̶a jararãad̶amera.Jesusba ichi bead̶ai ʉ̃rʉbena jarad̶aMateo 16:21-28; Lucas 9:22-2731 Maad̶akare Jesusba ichi baara nibabadaurãmaa jara kob̶eesii ichi ãrea biꞌiwãe b̶uai
         b̶uu. Naka jarasii:—Puurud̶ebena jaradea ua b̶uabadaurãba, paare mechiurãba maud̶e Moisesba b̶ʉd̶a jaradeabadaurãba
         mʉ, chi Ẽbẽra Ba B̶uad̶a, ida b̶ud̶aped̶a beabid̶ai. Maamina mʉ ewari õbead̶e chokae
         jiradui.32 Jesusba mau arakʉd̶e jarasii. Maud̶eeba Pedroba ichi awara adoeped̶a iadaa b̶uu kĩra
         maka berrearãaba asii. 33 Maamina Jesús ad̶u purrab̶ariped̶a, chi ichi baara nibabadaurãmaa ichiaruud̶e Pedromaa
         jarasii: «¡Satanás, mʉ jãkaabena ãyaa wãse! Bichiba Dachi Akõre kĩra kʉ̃risiawẽa b̶uu.
         Maumaarã ẽbẽra kĩra kʉ̃risia b̶uu».34 Jesusba ichi baara nibabadaurã maud̶e waabenarã iukuaped̶a jarasii:«Ab̶a mʉ baara nibai kʉ̃ria b̶uubʉrã, mauba wau kʉ̃ria b̶uu ida b̶uped̶a ãrea biꞌiwãe
         b̶uai baita b̶uai b̶uu.+ Maabae mʉ baara wãi b̶uu. 35 Ab̶a ara ichi karibai kʉ̃riaruubʉrã, mau poyaabai. Maamina ab̶a mʉ kakua biuruubʉrã
         maebʉrã chi bed̶ea bia mʉ ʉ̃rʉbena jara b̶uu kakua biuruubʉrã, Dachi Akõre ome ewaricha
         chokae nibai. 36 Ẽbẽra nau iujãad̶e ne joma uru b̶uud̶e biuruubʉrã, ¿ichiba uru b̶uuba karibai b̶uka?
         37 Biubiimaaba ichiba uru b̶uud̶ebena ¿sãabe poyaa deaima? 38 Ab̶auba mʉ ʉ̃rʉbena kĩrakayaaruubʉrã maud̶e mʉ bed̶ead̶e, mʉ, chi Ẽbẽra Ba B̶uad̶a
         neeruud̶e mau ẽbẽra kakua kĩrakaya b̶uai. Mau ewarid̶e mʉ Chachaba mʉʉmaa poyaabarii
         dead̶ad̶eeba neei, chi ichi angelerã biꞌia nuree baara».
         
            
               	Mʉʉba waud̶a ab̶aumaa bid̶a jararã́se. Griego bed̶ead̶e chi b̶ee kartad̶e mau wãꞌãe.

               	Dachi Akõreba Dachi Karibabarii deai jarad̶a. Mau griego bed̶ead̶e naka b̶ʉ kub̶uu: Cristo. Mau chi trʉ̃wãe. Arameo bed̶ead̶e jarabadau «Mesías».

               	Ãrea biꞌiwãe b̶uai baita b̶uai b̶uu. Griego bed̶ead̶e naka b̶ʉ kub̶uu: Ichi cruz adooi b̶uu.

91 Maud̶e Jesusba jarasii:—Mʉʉba biawãra jaraaruu: chi nuree nama panuu biud̶ai naed̶e unud̶ai Dachi Akõre poyaad̶eeba
         ichid̶irã ichi juad̶e ua b̶uu neeruu.+Jesús kĩra awara did̶id̶aMateo 17:1-13; Lucas 9:28-362 6 ewari bad̶akare Jesusba Pedro, Santiago maud̶e Juan ãchi du ab̶a ea ʉtʉ nub̶uud̶aa
         adoesii. Aria ãchi daad̶e Jesús kĩra awara did̶isii. 3 Ichi paru ãrea torroa did̶isii. Nau iujãad̶ebenarãba mau paru kĩra poyaa torroabid̶aabai.
         4 Maud̶e ãchiba unusid̶au Elías maud̶e Moisés Jesús ome berreamaa panuu. 5 Maud̶eeba Pedroba Jesusmaa jarasii:—Jaradeabarii, biꞌia b̶uu dai nama panuu. Daiba de cheke õbea pãeb̶arid̶ai; ab̶a bichi
         baita, ab̶a Moisés baita maud̶e ab̶a Elías baita.6 Pedroba adua basii kãare jara b̶uu ãchi ãrea perasid̶aud̶eeba. 7 Maka b̶uud̶e jʉ̃rʉara ãchi ʉ̃rʉ neesii. Mau jʉ̃rʉarad̶ebena nau bed̶ea jĩwa ũrisid̶au:
         «Nau mʉ Warrbʉ. Mʉʉba mau ãrea kʉ̃ria b̶uu. Mauba jara b̶uu ũrísturu».8 Ara maud̶e ãchi ad̶u ichiaduud̶e chi waabenarã unud̶aabasii. Ab̶aburu Jesús ãchi ome
         b̶uasii.9 Maabae ead̶ebena ed̶aa wãaduu nid̶aud̶e Jesusba ãchimaa ãrea jara kob̶eesii ead̶e
         unuped̶aad̶a ab̶aumaa bid̶a jararãad̶amera ab̶a chi Ẽbẽra Ba B̶uad̶a chokae jiraduuruud̶aa.
         10 Mau ara ãchi kʉ̃risiad̶e uru paneesid̶au. Ãchi chiya berrea bara b̶eesid̶au mau «chokae
         jiradui» ʉ̃rʉbena. 11 Maabae Jesusmaa id̶isid̶au:—Makarã Moisesba b̶ʉd̶a jaradeabadaurãba ¿sakãe jarabadama Elías naa neei b̶uu?12 Jesusba panausii:—Biawãra Elías naed̶e neei b̶uu ne joma biꞌia b̶ui baita. Maamina ¿sakãe Dachi Akõre
         bed̶ead̶e b̶ʉ kub̶uu chi Ẽbẽra Ba B̶uad̶a ãrea biꞌiwãe b̶uu maud̶e ẽbẽrarãba ida b̶ud̶aima?13 Mʉʉba machimaa jaraaruu jãabae Elías neesii.- Maamina Dachi Akõre bed̶ead̶e b̶ʉ kub̶uu kĩra ẽbẽrarãba mau ome ãchi kʉ̃ria wausid̶au.-Jesusba warr jai kachirua uru b̶uu aribiabid̶aMateo 17:14-21; Lucas 9:37-4314 Jesús, Pedro, Santiago maud̶e Juan waabenarã Jesús baara nibabadaurã panuumaa neesid̶au.
         Maud̶e unusid̶au ãrea ẽbẽrarã ãchimaa pĩchuka imi nub̶uu. Chi nuree Moisesba b̶ʉd̶a
         jaradeabadaurã ãchi ome kĩru berrea duanasid̶au. 15 Jesús unusid̶aud̶e jomaurãba ãrea kuitaa kʉ̃risiad̶aabasii. Ara makʉd̶e ichimaa pira
         wãd̶aped̶a biꞌia irsibisid̶au. 16 Jesusba ãchimaa id̶isii:—¿Sakãe kĩru berrea panuma?17 Mau pĩchuka nee nub̶uud̶ebena ab̶aba panausii:—Jaradeabarii, mʉ warr adoesii bichiba aribiabimera. Mau jai kachiruaba uru b̶uu.
         Mau jai kachiruaba bosara babi uru b̶uu.18 Jauri kachiruaba jidauruud̶e b̶aebibarii, okarrd̶ebena kõpepeabibarii, kid̶a kʉrrʉabibarii
         maud̶e kakua ʉb̶ʉabibarii. Mʉʉba bichi baara nibabadaurãmaa jarasii mau jai kachirua
         duabʉid̶amera. Maamina poyaad̶aabasii.19 Jesusba jarasii:—¡Machiba Dachi Akõred̶e ijãad̶akau! Machiba ijãad̶amera ¿sakaed̶aa mʉ dauchia jãadua
         b̶uaima? Mau warr namaa enésturu.20 Ara makʉd̶e chi warr Jesusmaa adoesid̶au. Chi jai kachiruaba Jesús unuuruud̶e chi
         warr wawabisii. Chi warr jeed̶a b̶aeped̶a bʉraa wã kob̶eesii maud̶e okarrd̶aa kopepea
         kob̶eesii. 21 Jesusba chi mau warr akõremaa id̶isii:—¿Sakaed̶eed̶e jãka b̶uma?Chi akõreba panausii:—Kaebe niid̶eed̶e jãka b̶uu. 22 B̶es ãrea ichi tʉbʉchiad̶e maud̶e doed̶a b̶aebibarii beai baita. Poyaa b̶uubʉrã dai
         kĩra chuburiáse maud̶e dai karibase.23 Maud̶e Jesusba jarasii:—Bichiba ¿saka mʉʉmaa poyaa karibai b̶uubʉrã a b̶uma? Ijãa b̶uubʉrã, mʉʉba joma poyaa
         karibai.24 Ara makʉd̶e chi akõreba jĩwa jarasii:—Mʉʉba ijãa b̶uu maamina karibase aude ijãai baita.25 Jesusba ẽbẽrarã araa pĩchuka imiiduu unusiid̶eeba chi jai kachirua naka iadaasii:—Jauri kachirua kʉʉrʉ kiapebibarii maud̶e bosara babibarii, mʉʉba bichimaa jaraaruu:
         nau warr kakuad̶ebena awara wãse. Waya ichi kakuad̶e ed̶a wãrã́se.26 Ara makʉd̶e chi jai kachirua b̶iaped̶a waya chi warr ãrea wawabisii. Maabae ichi kakuad̶ebena
         wãsii maamina chi warr biud̶a kĩra b̶aesii. Maud̶eeba chi aria panuuba jarasid̶au:—¡Ay, jãu warr biusii!27 Maamina Jesusba chi warr juad̶e jidauped̶a jiradubisii. Maud̶e chi warr ʉkʉ nub̶eesii.28 Jesús deed̶aa wãsiid̶e ichi baara nibabadaurãba ãchi chiya id̶isid̶au:—¿Sakãe daiba jãu jai kachirua poyaa duabʉid̶aabasma?29 Jesusba panausii:—Jauri kachirua nau kĩra nuree duabʉid̶ai baita Dachi Akõremaa ʉtaa id̶id̶ai panuu
         maud̶e chiko kod̶akau ewari waud̶ai panuu.+Jesusba ichi bead̶ai ʉ̃rʉbena waya jarad̶aMateo 17:22-23; Lucas 9:44-4530 Arabena wãd̶aped̶a, Galilea druad̶e nibasid̶au. Jesusba sama panuu ab̶aumaa bid̶a
         kuitaabii kʉ̃riawẽa b̶uasii, 31 ichi baara nibabadaurãmáburu jaradead̶akai b̶uud̶eeba. Maud̶e ãchimaa jarasii: «Mʉ,
         chi Ẽbẽra Ba B̶uad̶a ẽbẽrarãmaa jidaubiai. Maarãba mʉ bead̶ai, maamina ewari õbead̶e
         mʉ chokae jiradui».32 Maamina ãchiba Jesusba maka berread̶a kuitaad̶aabasii. Ichimaa id̶id̶ai wapea panasid̶au.¿Kai chi mechiu nima?Mateo 10:42; Lucas 9:46-5033 Maabae Capernaum puurud̶aa waya neesid̶au. Deed̶aa neesiid̶e Jesusba id̶isii:—¿Sakãe od̶e kĩru berrea neesid̶ama?34 Ãchi chũpea paneesid̶au biawãra kĩru berrea panasiid̶eeba. Ãchi berrea duaneesid̶au
         kai chi aude mechiu nii kuitaad̶ayua. 35 Maabae Jesús akʉ b̶eeped̶a ichiba adoed̶a 12 panuu kaita iukuaped̶a jarasii:—Ab̶a chi mechiu nibai kʉ̃ria b̶uubʉrã, jomaurã audeara kaebeu nibai. Waabenarã baita
         bari trajabarii b̶uai.36 Maud̶eeba warr adoeped̶a ãchi ẽsa nub̶usii. Maabae ichi juad̶e ore adauped̶a jarasii:37 —Ab̶auba mʉʉd̶e ijãa b̶uud̶eeba naarã warrarãd̶ebena ab̶a biꞌia irsibiiruubʉrã, mʉ
         sid̶a biꞌia irsibiiruu. Chi mʉ biꞌia irsibiiruuba ab̶aburu mʉ irsibiiruuwãe, maumaarã
         chi mʉ bʉid̶a sid̶a biꞌia irsibii.+Chi dachi kĩramaawẽe dachi baara b̶uu38 Maud̶e Juanba Jesusmaa jarasii:—Jaradeabarii, daiba unusid̶au ẽbẽraba bichi trʉ̃d̶eeba jai kachirua duabʉikua b̶uu.
         Maamina ichi daid̶iwãed̶eeba daiba jarasid̶au waa maka waurãamera.39 Maud̶e Jesusba jarasii:—Maka waurã́sturu. Chi mʉ trʉ̃d̶eeba ẽbẽrarãba ne poyaa waud̶akau wau b̶uuba mʉ ʉ̃rʉbena
         poyaa kachirua berreabai. 40 Chi dachi kĩramaawẽe dachi baara b̶uu. 41 Biawãra ara mʉʉba jaraaruu: machi mʉʉd̶ed̶eeba barikiuba machimaa bania dead̶akaaruubʉrã,
         Dachi Akõreba biawãra mau ẽbẽramaa ne bia deai.Kaubaa kachirua waud̶aiMateo 18:6-9; Lucas 17:1-242 »Barikiuba mʉʉd̶e ijãa nuree chi mechiuwãe nureed̶ebena ab̶a kachiruad̶e b̶aebiiruubʉrã,
         Dachi Akõreba mau ẽbẽra ãrea kastikai. Maud̶eeba bibuara b̶uu mau ẽbẽra ostad̶e kũruma
         jʉ̃d̶aped̶a mard̶e jiratad̶ai. 43-44 Bichi juaba bichimaa kachirua waubiiruubʉrã, mau b̶ʉatutase. Bibuara b̶uu Dachi Akõre
         ome ewaricha juaswãe nii b̶uai, bichi jua omea inii tʉbʉchia aoko kub̶uu kiikaumaa
         wãi bad̶amaarã.+45-46 Ara mau kĩra bichi jʉ̃rʉba bichimaa kachirua waubiiruubʉrã, mau b̶ʉatutase. Bibuara
         b̶uu Dachi Akõre ome ewaricha jʉ̃rʉswãe nii b̶uai, bichi jʉ̃rʉ omea inii tʉbʉchia
         aoko kub̶uu kiikaud̶e jiratai bad̶amaarã.+47 Maud̶e bichi dauba bichimaa kachirua waubiiruubʉrã, mau ẽetase. Bibuara b̶uu dau b̶errea
         nii ewaricha Dachi Akõre juad̶e b̶uai, dau omea inii tʉbʉchia aoko kub̶uu kiikaud̶e
         jiratai bad̶amaarã. 48 Aria kii biud̶akau baraa maud̶e chi aoko nub̶uu sid̶a kiikau.-49 Dachi ãrea biꞌiwãe panuud̶eeba Dachi Akõre baita biꞌia nuread̶ai.+50 Biawãra tã ãrea bibuara nii, maamina chi kuyaa wãꞌãeruubʉrã ¿saka waya chi kuyaa b̶eeima?
         Maud̶eeba Dachi Akõre baita biꞌia nureásturu.+ Maud̶e ãbua jirukaraayuwãe nureásturu.
         
            
               	Unud̶ai Dachi Akõre poyaad̶eeba ichid̶irã ichi juad̶e ua b̶uu. Arakʉd̶e kuitaad̶awẽa panuu kãare unud̶ai. Chi nureemaarã jara b̶uu Jesús kĩra awara
                     nub̶eei ʉ̃rʉbena unud̶ai. Chi nureemaarã jara b̶uu Jesús chokae jiradui ʉ̃rʉbena,
                     ichi bajãad̶aa wãi ʉ̃rʉbena maebʉrã Dachi Akõre Jauri neei ʉ̃rʉbena unud̶ai.

               	9:13 Mateo 11:14; 17:11-12; Lucas 1:16-17.

               	9:13 Marcos 6:14-29.

               	Maud̶e chiko kod̶akau ewari waud̶ai panuu. Griego bed̶ead̶e chi b̶ee kartad̶e mau wãꞌãe.

               	Mʉʉd̶e ijãa b̶uud̶eeba. Griego bed̶ead̶e naka b̶ʉ kub̶uu: Mʉ trʉ̃d̶e.

               	Griego bed̶ead̶e chi b̶ee kartad̶e nau sid̶a b̶ʉ kub̶uu: Aria kii biud̶akau maud̶e chi tʉbʉchia kiikau.

               	Griego bed̶ead̶e chi b̶ee kartad̶e nau sid̶a b̶ʉ kub̶uu: Aria kii biud̶akau maud̶e chi tʉbʉchia kiikau.

               	9:48 Isaías 66:24.

               	Mau versículo ab̶aed̶e arakʉd̶e b̶uuwãe. Griego bed̶ead̶e naka b̶ʉ kub̶uu: Jomaurã tʉbʉ aokoba kuyaa nuread̶ai.

               	Maud̶eeba Dachi Akõre baita biꞌia nureásturu. Mau griego bed̶ead̶e naka b̶ʉ kub̶uu: Tãswãe nureásturu.

Jesusba kãiped̶aad̶a amaad̶ai ʉ̃rʉbena jaradead̶aMateo 19:1-12; Lucas 16:18101 Maabae Jesús Capernaum puurud̶ebena Judea druad̶aa wãsii Jordán do kĩaraa. Ẽbẽrarã
         ãrea waya ichimaa imisid̶aud̶e ichiba waubarii kĩra ãchimaa jaradea kob̶eesii. 2 Maka b̶uud̶e waabenarã fariseorã neesid̶au. Ichi kachirua berreabid̶ai baita naka
         id̶isid̶au:—¿Mukĩraba chi wẽra amaai biꞌia b̶uka?3 Jesusba panausii:—¿Moisesba kãare b̶ʉsma?4 Chi fariseorãba panausid̶au:—Moisesba mau ida kabisii. Chi mukĩraba chi wẽra amaai baita karta b̶ʉped̶a maabae
         wẽramaa deaped̶a, amaai b̶uu.-5 Maud̶e Jesusba jarasii:—Moisesba mau waubi b̶uu bed̶ea b̶ʉsii machi sõ chaarea nureed̶eeba. 6 Maamina nau iujãa wausiid̶e Dachi Akõreba mukĩra maud̶e wẽra wausii.-7 Maud̶eeba mukĩraba chi akõre maud̶e chi nawe b̶ʉiped̶a ichi wẽra ome ãbua b̶eei. 8 Maka kakua ab̶a nii kĩra nibad̶ai.- Ãchi ome panuu kĩrawãe, maumaarã ab̶a b̶uu kĩra nuread̶ai. 9 Maud̶eeba Dachi Akõreba chi araa ãbua b̶ud̶a ab̶au bid̶a amaabai.10 Maad̶akare deed̶a ãstu panuud̶e, chi Jesús baara nibaped̶aad̶aba waya ara mau ʉ̃rʉbena
         id̶i kopaneesid̶au. 11 Maud̶e Jesusba panausii:—Mukĩraba ichi wẽra amaaped̶a junebena wẽra ome miakãiruubʉrã chi nabena wẽramaa kachirua
         wau b̶uu. 12 Arab̶aud̶e wẽraba chi kima amaaped̶a, junebena mukĩra ome miakãiruubʉrã mau wẽraba
         chi kima ome kachirua wau b̶uu.Jesusba warrarãmaa biꞌia jarad̶aMateo 19:13-15; Lucas 18:15-1713 Maud̶e ẽbẽrarãba warrarã Jesusmaa adoesid̶au ichi jua maarã ʉ̃rʉ kub̶uped̶a biꞌia
         jaramera. Maamina Jesús baara nibabadaurãba chi mau warrarã adoeped̶aad̶arã iadaasid̶au.
         14 Ãchiba makaped̶aad̶a Jesusba unusiid̶e, kĩruped̶a naka jarasii:—Warrarã mʉʉmaa ida neebísturu, Dachi Akõreba ichid̶irã ichi juad̶e ua b̶uud̶erã naarã
         kĩra nureed̶eeba.15 Mʉʉba biawãra jaraaruu: warr ichi akõre ome nibabarii kĩra ab̶a bid̶a Dachi Akõre
         ome niiwãebʉrã, mau ẽbẽra Dachi Akõre juad̶e b̶uabai ichid̶irã baara.16 Maka jaraped̶a Jesusba chi warrarã juad̶e oreped̶a ichi jua ʉ̃rʉ kub̶usiid̶e biꞌia
         jarasii.Chi nejarra barau nii Jesús ome berread̶aMateo 19:16-30; Lucas 18:18-3017 Maad̶akare Jesús wãaruud̶e ẽbẽra ichimaa pira neesii. Mau ẽbẽra Jesús daad̶e õdarrd̶e
         kob̶eeped̶a id̶isii:—Jaradeabarii bia nii, Dachi Akõre ome ewaricha chokae b̶uai baita ¿mʉʉba kãare waui
         b̶uma?18 Jesusba panausii:—¿Sakãe mʉʉmaa biꞌia nii a b̶uma? Mae, ab̶a bid̶a chi bia nii wãꞌãe, ab̶aburu Dachi
         Akõréturu chi bia nii.19 Bichiba kuitaa b̶uu Dachi Akõreba waubi b̶uu bed̶ea: mia bearã́se, junebena miakãid̶a
         ome kãi b̶eerã́se, nechiruarã́se, setaa jararã́se waabenarã ʉ̃rʉbena, waabenarã setaa
         kũruarã́se, bichi akõre maud̶e bichi nawe wapeadee b̶uase.20 Maud̶e ẽbẽraba jarasii:—Jaradeabarii, kũudrãaed̶e mʉʉba joma mau wau b̶uu.21 Maud̶e Jesusba ẽbẽra kʉ̃riad̶eeba ichiaped̶a jarasii:—Wabid̶a bichiba ne ab̶a waui b̶uu. Bichiba uru b̶uu joma nedobʉid̶e wãped̶a chi nejarr
         barauwãe nureerãmaa dead̶akase. Maka bajãad̶e ne bia uru b̶uai. Maabae mʉ baara nibad̶e
         neese.+22 Chi ẽbẽraba mau ũriped̶a miamaasii maud̶e kĩra nomaa wãsii ãrea chi nejarra barau
         niid̶eeba. 23 Maud̶e Jesusba ad̶u purra ichiaped̶a ichi baara nibabadaurãmaa jarasii:—Biawãra ãrea chaarea b̶uu ẽbẽra chi nejarra barau nii Dachi Akõre juad̶e b̶uai baita,
         ichid̶irã baara.24 Ichi baara nibabadaurãba kuitaa kʉ̃risiad̶aabasii.+ Maud̶eeba Jesusba waya jarasii:—Warrarã, biawãra ãrea chaarea b̶uu ẽbẽra chi nejarra barau nii Dachi Akõre juad̶e
         b̶uai baita, ichid̶irã baara. 25 Chaarea ãrea b̶uu barau nii Dachi Akõreba ichi juad̶e ua b̶uud̶e b̶uayu, camello ab̶a
         ãkusa daud̶e wãi bad̶amaarã.26 Ichi baara nibabadaurãba waya kuitaa kʉ̃risiad̶aabasii. Maud̶e chiya id̶isid̶au:—Makarã Dachi Akõreba ¿kai karibaima?27 Jesusba ãchi ichiaped̶a jarasii:—Ẽbẽraba mau poyaa waukau maamina Dachi Akõre báitara makawãe. Dachi Akõrebarã poyaa
         joma waui.28 Maud̶e Pedroba Jesusmaa jarasii:—Daiba joma b̶ʉisid̶au bichi baara wãd̶ai baita.29 Jesusba jarasii:—Mʉʉba biawãra jaraaruu: mʉ kakua maud̶e chi bed̶ea bia mʉ ʉ̃rʉbena kakua ichi de,
         ãbarã, neekaurã, akõre, nawe, kima, warrarã maud̶e chi drua b̶ʉiruubʉrã, 30 ichiba b̶ʉid̶a audeara nau ewarid̶e 100 adaui: de, ãbarã, neekau, nawe, warrarã maud̶e
         ichi drua. Ẽbẽrarãba ichi kachirua waud̶ai baita wãraad̶ai maamina kaad̶ebena ewarid̶e
         Dachi Akõre ome ewaricha chokae b̶uai. 31 Maamina chi kaad̶eare nuree naa panad̶ai, maud̶e chi naa nuree kaad̶eare panad̶ai.Jesusba ichi bead̶ai ʉ̃rʉbena waya jarad̶aMateo 20:17-19; Lucas 18:31-3432 Jerusalend̶aa wãsid̶aud̶e Jesús ãchi naa wãsii. Aria wãaduu nid̶aud̶e chi ichi baara
         nibabadaurãba kuitaa kʉ̃risiad̶aabasii. Joma chi ichi baara wãaduurã sid̶a wapea panasid̶au.
         Maka panuud̶e Jesusba waya ichiba jʉrʉ adaud̶a 12 panuu ãyaa adoesii. Maabae ichi
         sakad̶ai ʉ̃rʉbena jarasii:33 —Ũrísturu, dachi Jerusalend̶aa wãaduu. Jamaria ab̶aba mʉ, chi Ẽbẽra Ba B̶uad̶a jidaubii
         paare mechiurãba maud̶e Moisesba b̶ʉd̶a jaradeabadaurãba jidaumera. Mʉ biui b̶uu jarad̶aped̶a
         judiowãerãmaa dead̶ai. 34 Maarãba mʉ atua jarad̶aped̶a, mʉʉmaa id̶ud̶aped̶a, soaba ped̶aped̶a bead̶ai. Maamina
         ewari õbead̶e mʉ chokae jiradui.Zebedeo warrarãba id̶iped̶aad̶aMateo 20:20-2835 Zebedeo warrarã Santiago maud̶e Juan Jesusmaa need̶aped̶a jarasid̶au:—Jaradeabarii, daiba kʉ̃ria panuu daiba id̶iiduu bichiba waumera.36 Jesusba id̶isii:—¿Kãare kʉ̃ria panuma mʉʉba machi baita waui?37 Ãchiba panausid̶au:—Bichid̶irã bichi juad̶e ua b̶eeruud̶e, dai bichi jãkaa akʉ b̶eebiáse, ab̶a bichi
         jua biare, ab̶a bichi jua sordoare.+38 Maud̶e Jesusba ãchimaa jarasii:—Machiba adua panuu kãare id̶i panuu. Mʉ ãrea biꞌiwãe b̶uai. ¿Machi sid̶a ara mau
         kĩra ãrea biꞌiwãe panad̶ai kʉ̃ria panuka?+39 Ãchiba panausid̶au:—Maerã, poyaa biꞌiwãe panad̶ai panuu.Maud̶e Jesusba jarasii:—Machi sid̶a biawãra mʉ kĩra ãrea biꞌiwãe panad̶ai.+40 Maamina mʉʉba poyaa jaraabai kairã mʉ jua biare maebʉrã jua sordoare akʉ paneed̶ayu.
         Dachi Akõréburu mau jarai.41 Maud̶e chi Santiagoba maud̶e Juanba id̶iiduu waabenarã 10 panuuba ũrisid̶au. Maud̶eeba
         ãchi ome kĩrusid̶au. 42 Maud̶e Jesusba ãchi iukuaped̶a jarasii:—Machiba kuitaa panuu nau druad̶ebenarã jaradea ua b̶uabadaurãba ãchi ẽbẽrarã ãrea
         jaradea ua b̶uabadau. Ãchiba unubiabadau ãchiba jaraaduu jomaurãba waud̶ai panuu.
         43 Maamina machi maka nuread̶aabai panuu. Machid̶ebena chi mechiu nibai kʉ̃ria b̶uubʉrã
         waabenarã baita bari trajabarii b̶uai b̶uu. 44 Chi mechiu nibai kʉ̃ria b̶uu jomaurã audeara kaebeu b̶uai b̶uu. 45 Maud̶eeba mʉ, chi Ẽbẽra Ba B̶uad̶a neewẽa b̶uu ẽbẽrarã mʉ baita bari trajabadaurã
         nuread̶amera. Maumaarã nee b̶uu ẽbẽrarã baita bari trajabarii b̶uai baita. Maka mʉ
         biui ãrea ẽbẽrarã karibai baita.Jesusba dau pãriu nii aribiabid̶aMateo 20:29-34; Lucas 18:35-4346 Jesús, ichi baara nibabadaurã maud̶e waabenarã ãrea panuu Jericó puuruare wãsid̶au.
         Wãaduud̶e ẽbẽra dau pãriu nii mau o jãkaa chi nejarra id̶i b̶uu akʉ b̶uasii. Mau ẽbẽra
         Bartimeo basii, Timeo warr. 47 Bartimeoba ũrisii Jesús Nazaretd̶ebena wãaruu. Maud̶eeba b̶ia jarasii:—¡Jesús, Davidd̶ebena need̶a, mʉ kĩra chuburiáse!48 Maud̶e ãreaba ichi chũpeamera iadaasid̶au maamina ichiba waya aude b̶iasii:—¡Jesús, Davidd̶ebena need̶a, mʉ kĩra chuburiáse!49 Mau ũrisiid̶e Jesús b̶ari nub̶eeped̶a, naka jarasii:—Jãu iústuru.Maud̶e chi dau pãriu nii iud̶aped̶a jarasid̶au:—Kĩrajʉʉse. Jiraduse. Jesusba bichi iu b̶uma.50 Ara makʉd̶e Bartimeoba ichiba anab̶ari jʉ̃barii jʉ̃ b̶uad̶a enaped̶a isa jiraduped̶a
         Jesusmaa wãsii. 51 Maud̶e Jesusba ichimaa id̶isii:—¿Kãare kʉ̃ria b̶uma mʉʉba waui?Chi dau pãriu niiba jarasii:—Jaradeabarii, mʉʉba unui kʉ̃ria b̶uu.52 Maud̶e Jesusba jarasii:—Wãse. Bichiba ijãasiid̶eeba aribiasii.Ara makʉd̶e chi dau pãriu nibad̶a unu kob̶eesii. Maabae Jesús baara od̶e wãsii.
         
            
               	10:4 Deuteronomio 24:1-4.

               	10:6 Génesis 1:27; 5:2.

               	10:8 Génesis 2:24.

               	Griego bed̶ead̶e chi b̶ee kartad̶e nau sid̶a b̶ʉ kub̶uu: Bichi cruz adaui.

               	Kuitaa kʉ̃risiad̶aabasii. Chi Jesús baara nibabadaurãba kʉ̃risia panasid̶au Dachi Akõreba chi nejarra barau
                     nuree aude bia paneebiasii.

               	Bichid̶irã bichi juad̶e ua b̶eeruud̶e. Griego bed̶ead̶e naka b̶ʉ kub̶uu: Bichi biꞌia b̶uud̶e.

               	Griego bed̶ead̶e naka b̶ʉ kub̶uu: ¿Machi mʉ boro ead̶ai kĩra boro ead̶aika? ¿Mʉʉba doi b̶uu machia bid̶a poyaa dod̶aika?

               	Jesusba jarad̶a kĩra biawãra makasii. Hechos 12:1-3; Apocalipsis 1:9.

Jesús Jerusalend̶e need̶aMateo 21:1-11; Lucas 19:28-40; Juan 12:12-19111 Jerusalend̶e bamaa panuud̶e Betfagé puurud̶e maud̶e Betania puurud̶e neesid̶au, Olivo
         ea kaita. Aria Jesusba ichi baara nibabadaurã ome panuu puurud̶aa bʉisii.2 Ãchimaa naka jarasii: «Chi Dachi kĩraare puuru kub̶uumaa wã́sturu. Aria baaduud̶e
         machiba burro cheke unud̶ai. Mau ʉ̃rʉ wabid̶a ab̶a bid̶a ataud̶akau. Enad̶aped̶a enésturu.
         3 Ab̶auba machimaa sakãe jãka wau panuma a id̶iiruubʉrã jarásturu: “Dachi Mechiuba nau
         kʉ̃ria b̶uu maamina waya isa urubʉʉi”».4 Od̶e wãaduu nid̶aud̶e burro iikaa de poraa jãkaa jʉ̃ nub̶uu unusid̶au. Maabae enatasid̶au.5 Chi aria panuuba id̶isid̶au: «¿Kãare wau panuma? ¿Sakãe jãu burro ena panuma?»6 Jesusba jarad̶a kĩra panausid̶aud̶e chi aria panuuba ida adoebiasid̶au.7 Maabae chi mura cheke Jesusmaa adoed̶aped̶a ãchiba chi anab̶ari jʉ̃badau burro ʉ̃rʉ
         kub̶usid̶au. Maabáeburu Jerusalén puurud̶aa wãi baita Jesús chi burrod̶e atausii.
         8 Ãreaba Jesús biꞌia irsibid̶ai baita ãchiba chi anab̶ari jʉ̃badau od̶e tõ bʉikasid̶au.
         Waabenarãba bakuru jua maud̶e kiruu moded̶e tarid̶aped̶a od̶e bʉikasid̶au.+9 Maka wauduud̶e ichi naa nid̶auba maud̶e kaad̶e nid̶auba jĩwa jara kopaneesid̶au:¡Ãrea biꞌia nii! ¡Ãrea biꞌia nii chi Dachi Mechiu trʉ̃d̶eeba neeruu!+10 ¡Ãrea biꞌia nii dachi nabẽraed̶ebena Davidd̶ebena need̶a! ¡Ichid̶irã ichi juad̶e ua
         b̶uai!¡Ãrea biꞌia nii dachi Bajãad̶ebena Akõre!11 Jesús Jerusalend̶e neesiid̶e Dachi Akõre de mechiud̶aa wãsii. Joma ad̶u kauwa ichiaped̶a,
         kiuruud̶eeba ichiba 12 panuu baara Betania puurud̶aa waya wãsid̶au.Jesusba higo bakuru kachirua jarad̶aMateo 21:18-1912 Norema Betania puurud̶ebena wãaduud̶e Jesús jarrbisia kob̶eesii. 13 Maud̶e kaitawẽeba higo bakuru kiruu baraa nub̶uu unusii. Wabid̶a chi chaubarii ewariwãe
         basmina, Jesusba ichiad̶e wãsii chi jõo bara nub̶uu kuitaa. Araa neeruud̶e bari kirúturu
         nub̶uu unusii.+14 Maud̶e Jesusba chi higomaa jarasii: «¡Ab̶au bid̶a jãabae bichi jõo jõd̶aabai!»Mau bed̶ea ichi baara nibabadaurãba ũrisid̶au.Jesusba ne barikia nedobʉibadaurã duabʉikuad̶aMateo 21:12-17; Lucas 19:45-48; Juan 2:13-2215 Jesús Jerusalend̶e waya neeped̶a Dachi Akõre de mechiu dud̶aa wãsii. Aria ne kaebea
         nedobadaurã maud̶e nedobʉibadaurã unusiid̶e ãchi duabʉika kob̶eesii. Aria chi nejarra
         nedobʉibadaurã mesa b̶ee, paloma nedobʉibadaurã akʉ paneebadau joma korekuasii. 16 Dachi Akõre de mechiud̶e nekaebearã nedobʉid̶ai baita adoeduurã ed̶a wãd̶ai ida kabiabasii.
         17 Ãchimaa naka jaradeasii:—Dachi Akõre bed̶ead̶e naka b̶ʉ kub̶uu: “Mʉ de, chi ʉtaa id̶ibadau de ad̶ai, joma
         puururã baita”. Maamina machiba “nechiruabadaurã chob̶ea” kĩra uru panuu.+18 Mau bed̶ea ũrisid̶aud̶e paare mechiurã maud̶e Moisesba b̶ʉd̶a jaradeabadaurãba Jesús
         wapeasid̶au ichiba jaradea b̶uu jomaurãba biꞌia ũrisid̶aud̶eeba. Maad̶akare saka bead̶ai
         jʉrʉ kopaneesid̶au. 19 Kiuruud̶e Jesús ichi baara nibabadaurã baara Jerusalend̶ebena wãsid̶au.Higo poa nub̶eed̶aMateo 21:20-2220 Norema daped̶e Jesús ichi baara nibabadaurã baara waya Jerusalend̶aa wãsid̶au. Wãaduud̶e
         chi higo bakuru karraed̶e poa nub̶uu unusid̶au. 21 Maud̶e Jesusba jarad̶a Pedroba kĩrabasii. Maud̶eeba jarasii:—Jaradeabarii, ichiáse. Bichiba kachirua jara b̶ud̶aba higo bakuru poa nub̶eesii.22 Jesusba jarasii:—Machiba Dachi Akõred̶e ijãad̶ai panuu.23 Mʉʉba biawãra jaraaruu: barikiuba cha nau eamaa jãmabena mard̶aa wã́bad̶e aaruubʉrã,
         ichiba jaraaruu kĩra makai. Maamina ichi sõd̶e kʉ̃risiabai b̶uu ichiba jaraaruu makawẽe,
         maumaarã biawãra makai ijãai b̶uu. 24 Maud̶eeba mʉʉba machimaa jaraaruu: joma machiba Dachi Akõremaa ʉtaa id̶iiduu biawãra
         adaud̶ai ijãaduubʉrã, mau adaud̶ai. 25 Maud̶e machiba Dachi Akõremaa ʉtaa id̶i panuud̶e barikia ẽbẽra ome kĩra kachirua panuubʉrã,
         mau ẽbẽraba kachirua waud̶a perdonásturu. Makaaruubʉrã machiba kachirua wauped̶aad̶a
         machi Bajãad̶ebena Akõreba perdonai. 26 Maamina machiba perdonawẽebʉrã waabenarãba machimaa kachirua wauped̶aad̶a makarã machi
         Bajãad̶ebena Akõre bid̶a machiba kachirua waubadau perdonaabai.+¿Kai trʉ̃d̶eeba Jesusba jaradea b̶uu?Mateo 21:23-27; Lucas 20:1-827 Maabae ãchi waya Jerusalend̶e neesid̶au. Jesús Dachi Akõre de mechiu kaita b̶uumisa,
         paare mechiurã maud̶e Moisesba b̶ʉd̶a jaradeabadaurã need̶aped̶a, 28 ichimaa id̶isid̶au:—Bichiba nama wau b̶uu ¿kaiba naka waubi b̶uma?29 Jesusba panausii:—Mʉa bid̶a machimaa id̶iiruu. Machiba panauduubʉrã mʉʉba jarai kaiba mʉʉmaa naka waubi
         b̶uu. 30 ¿Kaiba Juan bʉisma boro eamera? ¿Ẽbẽraba maebʉrã Bajãad̶e B̶uuba? Panáusturu.31 Maabaeara ara ãchi chiya berrea bara b̶eesii: «Bajãad̶e B̶uuba bʉisii aaduubʉrã, ichiba
         jaraaruu: “Mau ¿sakãe ijãad̶aabasma?” 32 Maamina ¿saka jarad̶aima mau ẽbẽrarãba bʉiped̶aad̶a?»Chi ẽbẽrarã wapea panasid̶au, Juan biawãra Dachi Akõre baita berreabarii basii a kʉ̃risiasid̶aud̶eeba.
         33 Maud̶eeba Jesusmaa jarasid̶au:—Daiba adua panuu.Maud̶e Jesusba jarasii:—Maka b̶uubʉrã mʉa bid̶a machimaa jaraabai kaiba mʉʉmaa naka waubi b̶uu.
         
            
               	Bakuru jua maud̶e kiruu moded̶e tarid̶aped̶a od̶e bʉikasid̶au. Mau ewarid̶e maka waubachid̶au ẽbẽra mechiu nii biꞌia irsibid̶ai baita.

               	Ãrea biꞌia nii. Arameo bed̶ead̶e b̶ʉ kub̶uu: Hosanna. Salmos 118:25-26.

               	Israel druad̶e higo jõ kaebeu marzod̶e maud̶e abrild̶e poyaa kod̶ai panuu. Chi ne
                     jõ kaebeu unuuduubʉrã kuitaabadau juniod̶e b̶istĩika chaui, maud̶e agostod̶ebena octubred̶aa
                     ãrea chaui. Jesusba bari kirúturu nub̶uu unusiid̶eeba kuitaasii joma mau añod̶e chi
                     higo bakuru chaubai. Israel mau higo bakuru kĩra nii. Oseas 9:10; Miqueas 7:1-2.

               	Mʉ de, chi ʉtaa id̶ibadau de ad̶ai. Isaías 56:7. Nechiruabadaurã chob̶ea. Jeremías 7:11.

               	Griego bed̶ead̶e chi b̶ee kartad̶e mau versículo wãꞌãe.

Ne uubadau kachiruarã ʉ̃rʉbena nebʉrʉd̶aMateo 21:33-46; Lucas 20:9-19121 Maud̶e Jesusba nebʉrʉʉruuba ãchimaa jarasii:—Ẽbẽra ab̶a b̶uasii. Ewari ab̶aud̶e mau ẽbẽraba uva uusii maabae mokaraba ad̶u karaasii.
         Aria chob̶ea korosii chi uva barasui baita. Maud̶e de ʉtʉ wausii mamauba joma ichiai
         baita. Maabae ichi uva uu nub̶uu waabenarã ẽbẽrarã juad̶e b̶usii. Maarã ome bed̶ea
         deasid̶au chi uva uud̶a chauruud̶e sãabe ichimaa dead̶ai panuu. Maka bed̶ea dead̶aped̶a
         chi chibari ãibena druad̶aa wãsii.2 Maad̶akare chi uva junabadau ewari neesiid̶e chi chibariba chi bari trajabarii ab̶a
         bʉisii chi uu nub̶uud̶ebena ichimaa dead̶ai panuu adaud̶e wãmera. 3 Maamina chi uu nub̶uu nu panuuba chi chibari baita bari trajabarii jidaud̶aped̶a sĩsid̶au.
         Maabae jua ara jãka duabʉisid̶au. 4 Mau maad̶akare chibari baita bari trajabarii june ab̶a bʉisii ichimaa dead̶ai panuu
         dead̶amera. Maamina mau boro kõapetasid̶au maud̶e miadaa jarakuasid̶au.+5 Mau maad̶akare june maucha chibari baita bari trajabarii bʉisii maamina mau beasid̶au.
         Mau maad̶akare june maucha bari trajabadaurã ãrea bʉikasii. Maamina chi nuree sĩsid̶au,
         chi nuree beasid̶au.6 »Chi chibariba wabid̶a ab̶a uru b̶uasii bʉii baita; mau ichi warr ãrea kʉ̃ria inii
         basii. Kaad̶aa, “mʉ warr wapeadee panad̶ai b̶ubaa” a kʉ̃risiaped̶a, bʉisii. 7 Maamina chi uva uu nub̶uu nubadaurãba chi warr unusid̶aud̶e ãchi chiya jarasid̶au:
         “Jãuba chi akõreba uru b̶uu joma adaui. ¡Jãu beáduru! Makaburu chi drua dachi baita
         b̶eei”. 8 Ara makʉd̶e chi warr jidaud̶aped̶a beasid̶au. Maabae chi uva uu nub̶uud̶ebena awara
         jiratasid̶au.9 Machimaarã, chi uu nub̶uu chibariba ¿saka wauima? Araa wãped̶a ãchi joma kenaped̶a
         ichi uva uu nub̶uu waabenarãmaa deai nud̶amera.10 Machiba ¿Dachi Akõre Bed̶ea b̶ʉd̶a ed̶a jarad̶awãe panuka? Naka jara b̶uu:“Chi mo chi de waubadaurãba ida b̶uped̶aad̶a, mau chi biara b̶eesii.11 Dachi Mechiuba maka waud̶ad̶eeba dachimaarã ãrea biꞌia b̶uu”-».12 Paare mechiurãba maud̶e Moisesba b̶ʉd̶a jaradeabadaurãba kuitaasid̶au Jesusba mau
         nebʉrʉ b̶uud̶eeba ãchi ʉ̃rʉbena berreasii. Maud̶eeba Jesús jidau kʉ̃ria panasid̶au.
         Maamina Jesús jãkaa ẽbẽrarã ãrea basiid̶eeba jidaubid̶ai wapea panasid̶au. Maka mau
         ida apii b̶ud̶aped̶a maabae ãyaa wãsid̶au.Romad̶ebena baita chi nejarra pebadau ʉ̃rʉbenaMateo 22:15-22; Lucas 20:20-2613 Mau maad̶akare fariseorãba maud̶e Herodesd̶ebenarã Jesusmaa chi nuree bʉisid̶au ichimaa
         kachirua berreabid̶ai baita. 14 Need̶aped̶a jarasid̶au:—Jaradeabarii, daiba kuitaa panuu bichi ẽbẽra jipa nii. Ab̶au bid̶a bichimaa awara
         kʉ̃risiabikau, bichiba joma ẽbẽrarã arab̶aud̶e unubariid̶eeba. Maumaarã biawãra Dachi
         Akõre o ʉ̃rʉbena jomaurãmaa jaradeabarii. Maka b̶uubʉrã daimaa jarase, Romad̶ebena
         baita chi nejarra paai b̶uu ¿dachi judiorãba paad̶ai b̶uka? maebʉrã ¿biꞌiwãe b̶uka?15 Jesusba ãchi ẽbẽrarã chi jipa kĩra nuree kuitaasiid̶e, naka jarasii:—Machiba ¿sakãe mʉ kachirua berreabid̶ai kʉ̃ria panuma? Sẽetao dachiba paabadau ab̶a
         unubiásturu.16 Ara makʉd̶e adoesid̶au. Maud̶e Jesusba id̶isii:—¿Kai kĩedarrma nau chi sẽetaod̶e b̶uu? ¿Kai trʉ̃ b̶ʉ kub̶uma?Ãchiba panausid̶au:—Romad̶ebena chi aude mechiu niid̶e.17 Maabae Jesusba jarasii:—Maka b̶uubʉrã deásturu Romad̶ebena chi aude mechiu niimaa chi mauba id̶iiruu, maud̶e
         ara mau kĩra deásturu Dachi Akõremaa chi mauba id̶iiruu.Ichi bed̶ea ũrisid̶aud̶e, pera bara b̶eesii.Chi biuped̶aad̶arã chokae jiradubadau ʉ̃rʉbenaMateo 22:23-33; Lucas 20:27-4018 Maka panuud̶e waabenarã saduceorã Jesusmaa neesid̶au. Saduceorãba jarabadau biuped̶aad̶a
         chokae jiradud̶akau. Maud̶eeba Jesusmaa naka jarasid̶au:19 —Jaradeabarii, Moisesba dachi baita b̶ʉsii ẽbẽra ab̶a warrwãe b̶uud̶e biuruubʉrã,
         ichi ãbaba chi pẽdrãa wẽra adaui b̶uu chi ãba biud̶a baita warr adaui baita.-20 Earab̶a ãbarã 7 panasid̶au. Chi nabena miakãisii, maamina warr deawẽed̶e biusii. 21 Maabae chi ãba mawãare b̶uu miakãisii chi pẽdrãa ome. Maamina mau sid̶a warrwãe b̶uud̶e
         biusii. Arab̶aud̶e makasid̶au chi ãbarã kaad̶e panuurã ome. 22 Joma mau 7 warrwãe biusid̶au. Mau maad̶akare chi wẽra sid̶a biusii. 23 Mau 7 ãbarãba arab̶au wẽra ome miakãisid̶au. Makarã chokae jiraduuduud̶e ¿sãu ãbaba
         mau wẽra uru b̶uaima?24 Maud̶eeba Jesusba panausii:—Machiba Dachi Akõre bed̶ea maud̶e chi poyaabarii adua panuud̶eeba biꞌia kʉ̃risiad̶awẽa
         panuu.25 Ũrísturu. Biuped̶aad̶arã chokae jiradud̶ai ewarid̶e kima adaud̶aabai maud̶e ab̶au
         bid̶a wẽra dead̶aabai miakãimera, maumaarã Dachi Akõre angelerã kĩra nuread̶ai. 26 ¿Machiba biuped̶aad̶arã chokae jiradud̶ai ʉ̃rʉbena Moisés kartad̶e ed̶a jarad̶awẽa
         panuka? Dachi Akõreba Moisesmaa jarasii: “Mʉ Abraham Akõre Mechiubʉ, Isaac Akõre Mechiubʉ
         maud̶e Jacob Akõre Mechiubʉ”.-27 ¡Mau chi biuped̶aad̶a Akõre Mechiuwãe, maumaarã chokae nuree Akõre Mechiubʉ! ¡Machi
         ãrea ãyaa kʉ̃risia panuu!Dachi Akõreba waubi b̶uu bed̶ea chi aude mechiu b̶uuMateo 22:34-4028 Maka berrea panuud̶e Moisesba b̶ʉd̶a jaradeabarii Jesús kaita neesii. Mau jaradeabariiba
         ũrisii Jesusba saduceorãmaa biꞌia panaud̶a. Maud̶eeba id̶isii:—Dachi Akõreba waubi b̶uu bed̶ea jomad̶ebena ¿sãu chi aude mechiu b̶uma?29 Jesusba panausii:—Dachi Akõreba waubi b̶uu bed̶ea ʉ̃rʉbena chi aude mechiu b̶uu naubʉ: “Ũrísturu, israeld̶ebenarã.
         Dachi Mechiu ab̶aburu nii. 30 Joma bichi sõd̶eeba, joma bichi jaurid̶eeba, joma bichi kʉ̃risiad̶eeba maud̶e joma
         bichi poyaad̶eeba bichi Akõre Mechiu kʉ̃riáse”. Dachi Akõreba waubi b̶uu bed̶ead̶ebena
         mau chi aude mechiu b̶uu.31 Maud̶e chi mawãare b̶uu naubʉ: “Waabenarã kʉ̃riáse ara bichi kʉ̃ria b̶uu kĩra”.- Mau omed̶ebena audeara chi mechiu wãꞌãe.32 Maud̶e Moisesba b̶ʉd̶a jaradeabariiba jarasii:—Biꞌia b̶uu, Jaradeabarii, bichiba jara b̶uu kĩra Dachi Akõre ab̶aburu nii, ichi aude
         june wãꞌãe. 33 Dachiba biawãra joma dachi sõd̶eeba, joma dachi kʉ̃risiad̶eeba, joma dachi jaurid̶eeba,
         joma dachi akõre mechiud̶eeba Dachi Akõre kʉ̃riad̶ai panuu. Maud̶e ab̶au ara dachi
         kʉ̃ria b̶uu kĩra kʉ̃riad̶ai panuu. Mau ãrea ãnimara Dachi Akõremaa baa deai bad̶amaarã
         aude biꞌia b̶uu.34 Moisesba b̶ʉd̶a jaradeabariiba mau kʉ̃risia kuitaad̶eeba jarasiid̶eeba Jesusba jarasii:—Bichi Dachi Akõreba ichid̶irã ichi juad̶e ua panuu kaita b̶uu.Makaed̶ebena ab̶auba Jesusmaa waya id̶id̶ai kʉ̃riad̶aabasii.Dachi Akõreba Dachi Karibabarii deai jarad̶a ¿kai warrma?Mateo 22:41-46; Lucas 20:41-4435 Jesusba Dachi Akõre de mechiu dud̶a jaradea b̶uasiid̶e ẽbẽrarãmaa naka id̶isii:—Judiorã Moisesba b̶ʉd̶a jaradeabadauba ¿sakãe jara panuu Dachi Akõreba Dachi Karibabarii
         deai jarad̶a David warr? 36 Ara mau Davidba Dachi Akõre Jaurid̶eeba naka jarasii:Dachi Mechiuba mʉ mechiu niimaa jarasii: mʉ jua biare akʉ b̶eese ab̶a bichi kĩramaarã
         mʉʉba joma bichi juad̶e b̶uuruud̶aa.-37 Dachi Akõreba Dachi Karibabarii deai jarad̶a Davidba mau mʉ Mechiu aaruubʉrã, ¿saka
         David warr baima?Jesusba maka jaradea b̶uu ẽbẽrarã ãreaba kĩrajʉʉ ũri duanasid̶au.Jesusba fariseorã ʉ̃rʉbena kachirua jarad̶aMateo 23:1-36; Lucas 11:37-5438 Jesusba wabid̶a jaradea b̶uud̶e naka jarasii: «Moisesba b̶ʉd̶a jaradeabadaurãd̶e kauwa
         panásturu. Ãchiba paru chi nejarra ãrea id̶ibadau jʉ̃d̶ai kʉ̃riabadau. Maud̶e puurud̶e
         nid̶aud̶e ẽbẽrarãba wapeadee panuud̶eeba saka b̶uma ad̶ayu kʉ̃riabadau. 39 Dachi judiorã araa ãbua imibadau ded̶e ãchi jomaurã kĩraare akʉ paneebadau, jaradea
         ua b̶uabadau mechiurã akʉ paneebadaumare; maud̶e waabenarã baara kod̶e wãaduud̶e ara
         maka waubadau. 40 Maarãba pẽdrãarã ne kaebea juakaa adaubadau maud̶e ʉtaa ãrea id̶ibadau ẽbẽrarãba machi
         biꞌia ichiad̶amera. Maud̶eeba Dachi Akõreba ãchi aude kastikai».Pẽdrãa chi nejarr barauwãe niiba sẽetao dead̶aLucas 21:1-441 Jesús sĩu b̶uasii Dachi Akõre de mechiud̶e chi nejarr pebadau kaita. Mau unusii ẽbẽrarãba
         sẽetao ed̶a bʉikamaa panuu. Chi nejarr barau nureerãba ãrea bʉikabachid̶au. 42 Maud̶e pẽdrãa chi nejarr barauwãe nii neeped̶a sẽetao ome kaebeu kub̶usii. 43 Jesusba ichi baara nibabadaurãmaa jarasii:—Mʉʉba biawãra machimaa jaraaruu: jãu pẽdrãa chi nejarr barauwãe niiba jomaurãba deaped̶aad̶a
         audeara deasii. 44 Ãchiba chi ʉ̃rʉ b̶eed̶a deasid̶au, maamina nau wẽra chi nejarr barauwãe niiba koi
         baita uru b̶uad̶a joma deasii.
         
            
               	Mau boro kõapetasid̶au maud̶e miadaa jarakuasid̶au. Griego bed̶ead̶e chi b̶ee kartad̶e naka b̶ʉ kub̶uu: Mo b̶ataaduud̶e.

               	12:11 Salmos 118:22-23.

               	12:19 Deuteronomio 25:5.

               	12:26 Éxodo 3:2-6.

               	12:31 Levítico 19:18.

               	12:36 Salmos 110:1.

Dachi Akõre de mechiu ãrid̶ai ʉ̃rʉbena Jesusba jarad̶aMateo 10:16-25; 24:1-28; Lucas 17:22-24; 21:5-24131 Jesús Dachi Akõre de mechiud̶ebena wãsiid̶e ichi baara nibabadaurãd̶ebena ab̶aba jarasii:—Jaradeabarii, ¡ichiáse nau mo mechia panuu maud̶e nau de mipitaa kob̶ee!2 Maud̶e Jesusba jarasii:—Biawãra, naarã de mechia kob̶ee. Nau mo kaped̶aad̶a joma ãrid̶ai.3 Maabae Olivo ead̶aa wãsid̶au, Dachi Akõre de mechiu kĩraare. Jesús aria akʉ b̶uasiid̶e
         Pedroba, Santiagoba, Juanba maud̶e Andresba ãchi du ab̶a ichimaa id̶isid̶au:4 —Daimaa jarase: ¿mau sakaed̶e makaima? ¿Kãared̶eeba kuitaad̶aima mau ewari ʉ̃rʉ ba
         b̶uu?5 Maud̶e Jesusba jarasii:—Kauwa nureásturu ab̶au bid̶a setaa kũruarãad̶amera. 6 Ãreaba jarad̶ai: “Mʉ Dachi Akõreba Dachi Karibabarii deai jarad̶a”. Maka ẽbẽrarã ãrea
         setaa kũruad̶ai.7 Puuru ab̶a ab̶au puuru ome chĩobika nub̶uu ũriiduud̶e maud̶e makad̶ai ʉ̃rʉbena ũriiduud̶e,
         wapearã́sturu. Mau joma makai b̶uu. Maamina nau ewari wabid̶a neebai. 8 Drua ab̶a ab̶au drua ome chĩobika nub̶uai. Maud̶e rey ab̶a ab̶au rey ome chĩobika
         nub̶uai. Ioromia druacha baraai maud̶e jarrba baraai. Maamina mau joma chi naa ãrea
         biꞌiwãe panad̶ai, wẽra warr adauruud̶e chi naa pira kob̶eebarii kĩra.9 »Kauwa nureásturu. Machi chi jaradea ua b̶uabadaurãmaa jidau eneed̶aped̶a judiorã
         araa ãbua imibadau ded̶e soaba ped̶ai. Mʉʉd̶e ijãa panuu kakua ãchiba machi chi jaradea
         ua b̶uabadaurã maud̶e chi reyrã daad̶e adoed̶ai. Maud̶e machiba mʉ ʉ̃rʉbena ãchi daad̶e
         berread̶ai. 10 Maamina nau ewari neei naed̶e chi bed̶ea bia mʉ ʉ̃rʉbena joma puurucha jarad̶ai panuu.
         11 Ẽbẽrarãba machi jidau adoeduud̶e jirukaraarã́sturu saka berread̶ai. Mau ʉ̃rʉbena kʉ̃risiarã́sturu.
         Ab̶aburu jarásturu Dachi Akõreba jarabiaruu. Ara machi kʉ̃risiad̶eeba berread̶aabai,
         maumaarã machi kakua Dachi Akõre Jauri berreai.12 »Chi ãbaba ara ichi ãba beabii. Chi akõreba ara ichi warr beabii. Maud̶e chi warrarã
         ãchi akõrerã ome kĩrud̶aped̶a bead̶ai. 13 Mʉʉd̶e ijãa panuu kakua jomaurãba machi kĩramaad̶ai. Maamina chi kaad̶earebena ewarid̶aa
         dauchia jãadua mʉʉd̶e ijãa panuubʉrã, Dachi Akõreba mau karibai ichi baara chokae
         nuread̶amera.14 »Chi kachirua Dachi Akõreba kʉ̃riakau ichi b̶uabai b̶uumare machiba mau unuuduud̶e
         Judea druad̶e nuree ead̶aa miru wãd̶ai panuu.+ (Chi karta ed̶a jara b̶uuba kãare jara b̶uu kuitaai b̶uu). 15 Maud̶e ẽbẽra ichi de ʉ̃rʉ b̶uu ichi ded̶e ed̶a neebai b̶uu chi ne kaebea pe adooi
         baita. 16 Chi uu nub̶uud̶e b̶uuba chi anab̶ari jʉ̃barii adaud̶e wãabai b̶uu. 17 Mau ewarid̶e miichuburi chi wẽrarã warr bara nuree maud̶e warr ju dawa nuree. 18 Dachi Akõremaa ʉtaa id̶ísturu kui che ewarid̶e makabiamaaba. 19 Mau ewarid̶e ẽbẽrarã ãrea biꞌiwãe panad̶ai. Dachi Akõreba nau iujãa wausiid̶eed̶ebena
         ẽbẽrarã mau kĩra ãrea biꞌiwãe panad̶aabasii maud̶e nau maad̶akare mau kĩra biꞌiwãe
         panad̶aabai. 20 Dachi Mechiuba chi mau ewari b̶aꞌãra b̶ud̶awãe basirã, ẽbẽra ab̶a bid̶a chokae panad̶aabai
         basii. Maamina ichiba mau ewari b̶aꞌãra b̶usii ichiba jʉrʉ adaud̶arã kʉ̃ria b̶uabariid̶eeba.21 »Maud̶eeba ab̶auba machimaa jaraaruubʉrã, “Ichiásturu, Dachi Akõreba Dachi Karibabarii
         deai jarad̶a nama b̶uu”, mau ijãarã́sturu. Maud̶e “Ichiásturu, chawa b̶uu” aaruubʉrã
         mau ijãarã́sturu. 22 Mau ewarid̶e setaa jarad̶ai ãchi Dachi Akõreba Dachi Karibabarii deai jarad̶a. Maud̶e
         waabenarãba setad̶eeba jarad̶ai ãchi Dachi Akõre baita berreabadaurã. Maarãba ẽbẽrarãba
         ne poyaa waud̶akau mechiu waud̶ai ẽbẽrarã setaa kũruad̶ai baita. Dachi Akõreba jʉrʉ
         adaud̶arã sid̶a poyaa setaa kũruaped̶aad̶a basirã, ãchi sid̶a setaa kũruad̶ai basii.23 Kauwa nureásturu. Joma mʉʉba machimaa jarasii makai naed̶e.Chi Ẽbẽra Ba B̶uad̶a neei ʉ̃rʉbenaMateo 24:29-44; Lucas 21:25-3624 »Ẽbẽrarã ãrea biꞌiwãe panaped̶aad̶akare ʉmada pãriui. Jed̶ako sid̶a pãriui. 25 Pusterrearã bajãad̶ebena b̶aed̶ai. Joma bajãad̶e b̶ee urid̶ai.26 »Mau ewarid̶e mʉ, chi Ẽbẽra Ba B̶uad̶a jʉ̃rʉarad̶e poyaabarii baraa neeruu maud̶e
         kĩrawãrea baraa neeruu unud̶ai.-27 Maud̶e mʉʉba angelerã drua b̶eecha wãbiai Dachi Akõreba jʉrʉ adaud̶arã araa ãbua imibiad̶amera.28 »Higo bakuru makad̶a ʉ̃rʉbena kuitásturu. Chi bakuru jua tuku nub̶eeped̶a kiruu baraabarii.
         Maud̶eeba jomaurãba kuitaa panuu iu bia ewari kãꞌãabariwãed̶e neei. 29 Ara mau kĩra mʉʉba jarad̶a unuuduud̶e kuitásturu mʉ neei ewari ʉ̃rʉ bamaa b̶uu, poraad̶e
         iu b̶uu kĩra. 30 Mʉʉba machimaa biawãra jaraaruu: nau ʉ̃raud̶ebena ẽbẽrarã biud̶ai naed̶e mau joma
         makai. 31 Bajãa maud̶e iujãa waa b̶uabai, maamina mʉ bed̶ea biawãra ewaricha b̶uai.32 »Maamina ab̶au bid̶a mau ewari sakaed̶e makai adua panuu. Chi angelerã bid̶a mau adua
         panuu. Mʉ, chi Ẽbẽra Ba B̶uad̶a bid̶a adua b̶uu. Ab̶aburu mʉ Chacháburu mau kuitaa
         b̶uu.33 »¡Kauwa nureásturu! ¡Dau kuitaa nureásturu!+ Machiba chi ewari sakaed̶e neei adua panuu. 34 Mau ewari neeruu nau kĩra b̶uu: ẽbẽra waabena druad̶aa wãaruud̶e chi ichi baita bari
         trajabadaurã b̶ʉibarii ichi de nud̶amera. Ãchicha ne waud̶amera b̶ubarii. Chi poraa
         nubariimaa jarabarii kauwa nu b̶uamera. 35 Ara mau kĩra machia bid̶a adua panuu machi De Chibari sakaed̶e waya neei: kiuruud̶e,
         ẽsabud̶e, eterr biruuruud̶e maebʉrã daped̶e. Maud̶eeba dau kuitaa nureásturu, 36 etiud̶e mʉ neeruud̶e machi kãi panuu unurãamera. 37 Chi mʉʉba machimaa jara b̶uu jomaurãmaa jara b̶uu: dau kuitaa nureásturu.
         
            
               	Chi kachirua Dachi Akõreba kʉ̃riakau. Griego bed̶ead̶e chi b̶ee kartad̶e nau sid̶a b̶ʉ kub̶uu: Dachi Akõre baita berreabarii Danielba jarad̶a. Daniel 9:27; 11:31; 12:11. Griego Antioco Epipaneba Dachi Akõre de mechiu miadaa b̶usii 168 años Jesús chi naweba
                     adaui naed̶e. Maamina Jesusba jarasii mau Antiocoba waud̶a kĩra waya makai. Waabenarãmaarã
                     Jesusba jarad̶a biawãra makasii romad̶ebenarãba Jerusalén puuru maud̶e Dachi Akõre
                     de mechiu año 70d̶e joma ãrisid̶aud̶e. Waabenarãmaarã jara b̶uu chi ẽbẽra kachirua
                     niiba maka waui. 2 Tesalonicenses 2:3-10. Maud̶e waabenarãmaarã Jesusba jarad̶a kaad̶eare ewarid̶e makai.

               	13:26 Daniel 7:13-14.

               	¡Kauwa nureásturu! ¡Dau kuitaa nureásturu! Griego bed̶ead̶e chi b̶ee kartad̶e b̶ʉ kub̶uu: Ʉtaa id̶ii nureásturu.

Jesús bead̶ai baita kʉ̃risia jʉrʉ panad̶aMateo 26:1-5; Lucas 22:1-2; Juan 11:45-53141 Ewari ome baaruud̶e judiorãba Pascua+ ewari waud̶ai basii. Mau bari panabadau ewarid̶e pan ẽesãabibariiwãe b̶uu kobadau.
         Paare mechiurãba maud̶e Moisesba b̶ʉd̶a jaradeabadaurãba jʉrʉbachid̶au Jesús setaa
         saka kũraad̶ai. Maka jidaud̶ai basii maud̶e beabid̶ai basii. 2 Maamina chi nureerãba jarasid̶au: «Bari panabadau ewarid̶e jidaud̶aabai ẽbẽrarã kĩrubid̶aabayua».Mariaba Jesús boro ʉ̃rʉ kera ea bʉid̶aMateo 26:6-13; Juan 12:1-83 Mau ewarid̶e Jesús Betania puurud̶e Simón kakua chau nii abadau ded̶e b̶uasii. Ko
         akʉ b̶uud̶e wẽra ichimaa neesii. Mau wẽraba b̶otia alabastro mo waud̶a eneesii. B̶otia
         nardo keraara waabiru b̶uasii. Mau nardo kera ãrea id̶i b̶uu b̶uasii. Maud̶e wẽraba
         chi b̶otia osta b̶ʉaped̶a kera chi Jesús boro ʉ̃rʉ easii. 4 Chi nuree aria panad̶a kĩrusid̶au maabae ãchi chiya berrea bara b̶eesii:—¿Sakãe jãu kera jãka ãrisma? asid̶au. 5 Nedobʉid̶a basirã chi nejarra ãrea+ adaud̶ai basii. Mauba chi nejarr barauwãe nuree aid̶ad̶ai basii.Maud̶eeba mau wẽra iadaasid̶au. 6 Maamina Jesusba ãchimaa jarasii:—Ida b̶ústuru. ¿Sakãe kachirua jara panuma? Jãu wẽraba waud̶a biꞌia b̶uu. 7 Chi nejarr barauwãe kid̶uree ewaricha machi tãed̶e panad̶ai; machiba kʉ̃riaduubʉrã
         ãchi poyaa aid̶ad̶ai panuu. Maamina mʉ machi baara ewaricha b̶uabai. 8 Nau wẽraba arakʉd̶e wausii. Kãꞌãabariwãed̶e mʉ biud̶akare jau b̶ud̶ai. Maud̶eeba nau
         wẽraba mʉ ʉ̃rʉ keraba easii. 9 Mʉʉba biawãra jaraaruu: joma nau druad̶e chi bed̶ea bia mʉ ʉ̃rʉbena jaradeaduud̶e
         nau wẽraba waud̶a nebʉrʉd̶ai kĩrabad̶amera.Judasba Jesús jidaubiad̶aMateo 26:14-16; Lucas 22:3-610 Judas Iscariote, chi Jesús baara nibabadaurã 12 ab̶a paare mechiurãmaa wãsii Jesús
         jidaubiai baita. 11 Mau ũrisid̶aud̶e, kĩrajʉʉsid̶au maabae Judasmaa chi nejarr dead̶ai asid̶au. Maabae
         Judasba jʉrʉ kob̶eesii ãchimaa Jesús saka jidaubii baita.Jesús chi ichi baara 12 nibabadaurã baara kod̶aMateo 26:17-29; Lucas 22:7-23; Juan 13:21-30; 1 Corintios 11:23-2612 Pascua ewarid̶e pan ẽesãabibariiwãe kobachid̶au. Chi nabena ewarid̶e oeja kaebeu ab̶a
         bead̶aped̶a, kobachid̶au. Mau ewarid̶e Jesús baara nibabadaurãba ichimaa wãd̶aped̶a
         id̶isid̶au:—¿Bichiba sama kʉ̃ria b̶uma daiba chi mau chiko kobadau+ bichi baita waud̶ai?13 Maabae Jesusba chi ichi baara nibabadaurãd̶ebena ome iuped̶a naka jarasii:—Jerusalén puurud̶aa wã́sturu. Aria mukĩraba bania chokod̶e adoeruu unud̶ai. Mau kaad̶e
         wã́sturu. 14 Chi mau deemaa wãaruu chibarimaa naka jarásturu: “Dachi Jaradeabariiba nau id̶ibisii:
         mʉʉba maud̶e mʉ baara nibabadaurã Pascua ewarid̶e chi kobadau ¿sama kod̶aima?” 15 Mauba de ʉtʉbena pieza mechiu biꞌia wau kub̶uu unubiai. Aria chi kod̶ai joma wáusturu
         dachi kod̶ai baita.16 Chi Jesús baara nibabadaurã puurud̶aa wãsid̶au. Wãaduud̶e joma Jesusba jarad̶a kĩra
         unusid̶au maud̶e aria ne joma wausid̶au Pascua ewarid̶e chi kobadau kod̶ai baita.17 Ẽsabud̶aa Jesús chi ichi baara nibabadaurã 12 baara neesii. 18 Komaa panuud̶e, Jesusba jarasii:—Mʉʉba biawãra jaraaruu. Ab̶a machid̶ebenaba mʉ jidaubii. Mau nama mʉ baara komaa
         b̶uu.19 Maabae kĩra nomaasid̶aud̶e, ab̶aab̶aa Jesusmaa id̶isid̶au:—¿Mʉʉka? a id̶isid̶au.20 Maabae Jesusba panausii:—Machi 12 ab̶aba chi pan mʉ ome arab̶au paratud̶e b̶ekearuuba mʉ jidaubii. 21 Biawãra mʉ, chi Ẽbẽra Ba B̶uad̶a biui b̶uu Dachi Akõre Bed̶ead̶e b̶ʉ kub̶uu kĩra.- Maamina ¡chi mʉ jidaubiiruu ẽbẽra miichuburi nii! Bibuara b̶uasii chi naweba mau
         adaubai.22 Komaa panuud̶e Jesusba pan juad̶e adauped̶a Dachi Akõremaa biꞌia jarasii. Maabae b̶ʉaped̶a
         maabae chi ichi baara nibabadaurãmaa deaped̶a jarasii:—Adáusturu. Kósturu. Nau mʉ kakuabʉ.23 Mau maad̶akare uva b̶aa basud̶e nub̶uu adauped̶a, Dachi Akõremaa ichíturu kid̶ibai
         a jaraped̶a maabae chi ichi baara nibabadaurãmaa deasii. Jomaurãba mau dosid̶au. 24 Maud̶e Jesusba jarasii:—Nau mʉ oabʉ. Mʉ oa cheeruuba Dachi Akõreba ãreamaa bed̶ea chiwid̶i dearuu.+25 Mʉʉba biawãra jaraaruu: uva b̶aa waya doobai ab̶a chi uva b̶aa chiwid̶i dooruud̶aa,
         Dachi Akõreba ichid̶irã ichi juad̶e ua b̶eeruud̶aa.Pedroba Jesús unukau ad̶aMateo 26:30-35; Lucas 22:31-34; Juan 13:36-3826 Maabae Dachi Akõre bed̶ea ʉ̃rʉbena karid̶aped̶a Olivo ead̶aa wãsid̶au.+27 Wãaduud̶e Jesusba jarasii:—Nau ẽsabud̶e joma machiba mʉ b̶uid̶ai. Dachi Akõre bed̶ead̶e naka b̶ʉ kub̶uu: “Mʉʉba
         oeja nubarii bearuud̶e chi oejarã jĩichoad̶ai”.28 Maamina mʉ chokae jiraduuruud̶e, Galilea druad̶aa machi naa wãi.29 Maabae Pedroba jarasii:—Jomaurãba bichi b̶uidumina mʉarã b̶uiwẽe.30 Jesusba panausii:—Mʉʉba biawãra jaraaruu. Ara nau ẽsabud̶e eterr b̶es ome birui naed̶e, b̶es õbea mʉ
         unukau ai.31 Maamina Pedroba aude jara b̶uasii:—Mʉ bichi baara beadumina, bichi b̶uibai.Waabenarã bid̶a arab̶aud̶e jarasid̶au.Jesús Getsemanid̶e Dachi Akõremaa ʉtaa id̶id̶aMateo 26:36-46; Lucas 22:39-4632 Mau maad̶akare Getsemaní abadaud̶aa wãsid̶au. Aria basid̶aud̶e, Jesusba chi ichi baara
         nibabadaurãmaa jarasii:—Nama akʉ panésturu mʉ ʉtaa id̶id̶e wãaruumisa.33 Pedro, Santiago maud̶e Juan ãyaa adoesii. Ichi makai ʉ̃rʉbena kʉ̃risia b̶uud̶eeba,
         kĩra nomaaba jirukaraa b̶eesii. 34 Maud̶e ãchimaa jarasii:—Mʉ kĩra nomaaba biuruu kĩra b̶uu. Nama panésturu. Mʉ kĩra chokae panásturu.35 Jesús waa waparaa wãped̶a õdarrd̶e kob̶eeped̶a daub̶ʉʉrʉ jeed̶a tʉped̶a, ʉtaa id̶isii
         Dachi Akõreba kʉ̃ria b̶uubʉrã, ichi mau biꞌiwãe b̶uai b̶uud̶ebena karibai. 36 Naka jarasii: «Chacha, bichiba ne joma poyaa waui b̶uu. Nau biꞌiwãe b̶uai b̶uud̶ebena
         mʉ karibase.+ Maamina mʉʉba kʉ̃ria b̶uu kĩra waurã́se, maumaarã bichiba kʉ̃ria b̶uu kĩra wause».37 Jesús ichiad̶e neesiid̶e, chi ichi baara nibabadaurã kãi duanuu unu neesii. Maabae
         Simón Pedromaa jarasii:—Simón, ¿kãi nub̶uka? ¿Hora ab̶a bid̶a poyaa chokae b̶uabai b̶uka? 38 Machi ʉ̃rʉma panásturu. Dachi Akõremaa ʉtaa id̶ísturu kachiruad̶e b̶aed̶aamaaba. Mʉʉba
         kuitaa b̶uu machiba bia wau kʉ̃ria panuu. Maamina machi kakuaba poyaad̶aabai panuu.39 Waya ʉtaa id̶id̶e wãped̶a, ara mau kĩra ʉtaa id̶isii. 40 Maabae waya ãchimaa neeruud̶e kãi duanuu unusii. Ãchi dau poyaa bũadaabasii dapokeaba.
         Ʉ̃rʉmaaduud̶e, adua panasid̶au kãare jarad̶ai. 41 B̶es õbea id̶id̶akare waya neesiid̶e, Jesusba jarasii:—¿Wabid̶a kãi duanuka? Ara basma. Mʉ ewari basii. Mʉ, chi Ẽbẽra Ba B̶uad̶a ẽbẽrarã
         kachiruarã juad̶e deaduu. 42 ¡Jiradústuru! ¡Wã́duru! ¡Ichiásturu, mʉ jidaubiiruu ẽbẽra ara kaita uruu!Jesús jidauped̶aad̶aMateo 26:47-56; Lucas 22:47-53; Juan 18:2-1143 Jesús wabid̶a berreamaa b̶uud̶e, ara makʉd̶e Judas chi 12d̶ebena neesii ẽbẽrarã ãrea
         baara. Maarã bakuru maud̶e espada baara nibasid̶au. Paare mechiurãba, Moisés bed̶ea
         jaradeabadaurãba maud̶e judiorã chi mechiurãba maarã ẽbẽrarã bʉisid̶au. 44 Chi jidaubii b̶uuba ãchimaa jara b̶uasii saka waui sãu Jesús kuitaad̶amera. Naka jarasii:
         «Chi mʉʉba kĩedarrd̶e ĩyaaruu, Jesusbʉ. Mau jidaud̶aped̶a, biꞌia jʉ̃d̶aped̶a, adoésturu».45 Maud̶eeba Jesús b̶uumare neesid̶aud̶e, Judas berread̶e neesii:—¡Dai Jaradeabarii!Maka jaraped̶a Jesús kĩedarrd̶e ĩyaasii. 46 Maabae Jesús jidausid̶au.47 Maud̶e Jesús baara nibabarii ab̶aba ichi espada erta adauped̶a paare mechiu chi bari
         baita trajabarii kʉʉrʉ oatutasii. 48 Maabae Jesusba waabenarãmaa id̶isii:—¿Sakãe machi espada maud̶e bakuru baara imisid̶ama mʉ jidaud̶ayua ẽbẽra mia kachirua
         nii jidauduu kĩra? 49 Ewaricha mʉ Dachi Akõre de mechiu dud̶a b̶uabarii ichi bed̶ea jaradeayua. ¿Sakãe mʉ
         aria jomaurã daad̶e jidaud̶aabasma? Maamina nau makamaa b̶uu Dachi Akõre Bed̶ea b̶ʉd̶ad̶e
         jara b̶uu kĩra.-50 Maka b̶uud̶e, joma chi ichi baara nibabadaurãba mau b̶ʉid̶aped̶a jĩichoasid̶au. 51 Maamina kũudrãa ab̶a Jesús kaad̶e nibasii. Chi kakua sabanaba bʉra b̶uasii, ãkad̶aa
         nibasiid̶eeba. Judas baara nibaped̶aad̶aba mau kũudrãa jidausid̶au. 52 Maamina, peraba chi sábana enatasii maabae ãkad̶aa pira wãsii.Jesús chi mechiurã daad̶e b̶uad̶aMateo 26:57-68; Lucas 22:54-55,63-71; Juan 18:12-14,19-2453 Maabae Jesús chi paare mechiu b̶uumaa adoesid̶au. Aria paare mechiurã, judiorã mechiurã
         maud̶e Moisesba b̶ʉd̶a jaradeabadaurã araa ãbua imi nub̶uasii. 54 Pedro kaitawẽeba kaad̶e niiba chi paare mechiu de dud̶a ed̶a wãsii. Aria akʉ b̶eesii
         Dachi Akõre de nubadaurã baara tʉbʉchia jãkaa kãi baita.55 Joma paare mechiurãba maud̶e joma judiorã mechiurãba ẽbẽrarã jʉrʉsid̶au Jesús ʉ̃rʉbena
         setaa kachirua berread̶amera. Maka Jesús beabid̶ai basii. Maamina ab̶a bid̶a unud̶aabasii
         jidead̶ai baita. 56 Ãreaba Jesús ʉ̃rʉbena setaa jarad̶e neesid̶amina ãchiba jaraped̶aad̶a arab̶aud̶e jarad̶aabasii.
         57 Chi nuree chi mechiurã daad̶e jiradusid̶au maabae setaa jarasid̶au:58 —Daiba ũrisid̶au ichiba jaraaruu: “Mʉʉba Dachi Akõre de mechiu poyaa ãrii b̶uu, maamina
         ewari õbead̶e waya waui b̶uu. Maamina ẽbẽrarãba waubadau kĩra waubai”.-59 Maamina ãchicha mau ʉ̃rʉbena arab̶aud̶e jarad̶aabasii. 60 Mau ũrisiid̶e, chi paarerã mechiu jomaurã daad̶e b̶ari nub̶eeped̶a Jesusmaa id̶isii:—Chi bichi ʉ̃rʉbena kachirua jara panuu, ¿mau biawãraka? ¿Ab̶a bid̶a jarai baita wãꞌãeka?61 Maamina Jesusba ab̶a bid̶a panaubasii; chũpea kob̶eesii.Maka b̶uud̶e, chi paare mechiuba waya Jesusmaa id̶isii:¿Bichi Dachi Akõreba Dachi Karibabarii deai jarad̶aka? ¿Bichi Dachi Akõre chi Biꞌia
         nii Warrka?62 Jesusba panausii:—Mʉʉbʉ. Machiba mʉ, chi Ẽbẽra Ba B̶uad̶a unud̶ai, Dachi Akõreba joma poyaabarii jua
         biare akʉ b̶uu maud̶e jʉ̃rʉarad̶e neeruu.-63 Maabae chi paare mechiuba ichi paru kõetaped̶a jarasii:—¿Sakãe june ẽbẽrarã jʉrʉd̶aima jãu ʉ̃rʉbena jidead̶amera? 64 ¡Machiba biawãra ũrisid̶au jãuba kachirua jarad̶a Dachi Akõre ʉ̃rʉbena! ¿Jãu ome kãare
         sãad̶ai kʉ̃risia panuma?—Maud̶e jomaurãba jarasid̶au Jesús biui b̶uu ichiba maka jarad̶ad̶eeba.65 Chi nureeba Jesusmaa id̶usid̶au maabae dau bʉrad̶aped̶a drʉsid̶au. Maka duanuud̶e
         jarasid̶au:—¡Biawãra bichi Dachi Akõre Warrbʉrã, jarase kaiba bichi sĩsii!Maud̶e Dachi Akõre de nubadaurãba bid̶a ichi sĩbachid̶au.Pedroba Jesús unukau ad̶aMateo 26:69-75; Lucas 22:56-62; Juan 18:15-18,25-2966 Maumisa Pedro de dud̶a b̶uasii. Aria ichimaa chi paare mechiu baita trajabarii wẽra
         neesii. 67 Mau wẽraba Pedro tʉbʉchia jãkaa kãmaa b̶uu unusiid̶e, biꞌia ichiaped̶a maabae jarasii:—Bichi sid̶a Jesús Nazaretd̶ebena baara nibasii.68 Maud̶e Pedroba naka merasii:—Mʉʉba jãu ẽbẽra unukau. Mʉʉba adua b̶uu bichiba kãare jara b̶uu.Maka jaraped̶a Pedro de dud̶abena poraamaa wãsii. Maud̶e eterr birusii.+69 Mau wẽraba waya unusiid̶e, jarasii chi aria panuurãmaa:—Ichiásturu, jãu Jesús baara nibabadaurãd̶ebenabʉ.70 Pedroba maka ũriped̶a waya merasii. Kãꞌãabariwãed̶e chi aria panuuba waya Pedromaa
         jarasid̶au:—Biawãra bichi maarãd̶ebenabʉ. Bichi Galilead̶ebenabʉ. Jãarã kĩra berreabarii.+71 Pedroba jarasii:—¡Mʉʉba setaa jaraaruubʉrã Dachi Akõreba mʉ kastikai! Biawãra jaraaruu: chi machiba
         jara panuu ẽbẽra mʉʉba mau unukau.72 Ara makʉd̶e eterr waya birusii. Ara maud̶e Pedroba kĩrabasii Jesusba jarad̶a: «Eterr
         b̶es ome birui naed̶e, bichiba b̶es õbea mʉ unukau ai».- Mau kʉ̃risiaped̶a, Pedro jẽasii.
         
            
               	Pascua. Egiptod̶ebena wãd̶ai naed̶e, judiorãba decha oeja ab̶a beasid̶au maabae chi oa ãchi
                     de poraa wãtomaa purusid̶au. Maka wausid̶au Dachi Akõreba Egiptobid̶arã kastikai ewarid̶e
                     biurãad̶amera. Jãabae Jesusba jara b̶uu ichi oeja ara ichi oa cruzd̶e eab̶ari wãaruu
                     kĩra nii. Maka wausii, Dachi Akõremaa ichid̶e ijãabadaurã nau iujãa jomad̶ebena kastikarãad̶amera.
                     Éxodo 12:1-27.

               	Chi nejarra ãrea. Griego bed̶ead̶e naka b̶ʉ kub̶uu: 300 denario wãyaa. Ẽbẽra ab̶a año ab̶a trajai b̶uasii mau chi nejarra adaui baita.

               	Chi mau chiko kobadau. Kajuma bed̶ead̶e b̶ʉ kub̶uu: Pascua.

               	14:21 Salmos 22; Salmos 118:22; Isaías 52:15—53:12.

               	Bed̶ea chiwid̶i. Dachi Akõre naed̶e israeld̶ebenarã ome bed̶ea dea b̶uasii. Éxodo 24:6-8; Jeremías 31:31-34.

               	Mau bari panabadau ewarid̶e ne kod̶ai naed̶e Salmos 113d̶ebena ab̶a 114d̶aa karibachid̶au.
                     Kosid̶aud̶e Salmos 115d̶ebena ab̶a 118d̶aa karibachid̶au.

               	Nau biꞌiwãe b̶uai b̶uud̶ebena mʉ karibase. Griego bed̶ead̶e naka b̶ʉ kub̶uu: Nau basu mʉʉd̶ebena ãyaa adoese.

               	14:49 Isaías 53:12.

               	14:58 Juan 2:19-22.

               	14:62 Salmos 110:1; Daniel 7:13-14.

               	Maud̶e eterr birusii. Griego bed̶ead̶e chi b̶ee kartad̶e mau wãꞌãe.

               	Jãarã kĩra berreabarii. Griego bed̶ead̶e chi b̶ee kartad̶e mau wãꞌãe.

               	14:72 Marcos 14:27-31.

Jesús Pilato daad̶e adoeped̶aad̶aMateo 27:1-2,11-14; Lucas 23:1-5; Juan 18:28-38151 Daped̶eed̶e paare mechiurã, chi judiorã mechiurã maud̶e chi Moisesba b̶ʉd̶a jaradeabadaurã,
         maarã jomaurãba,+ ãbua bed̶ea deasid̶au Jesús Pilatomaa adoed̶ai baita.+ Ara makʉd̶e Jesús jʉ̃d̶aped̶a adoesid̶au. 2 Pilatoba Jesusmaa id̶isii:—¿Bichi biawãra judiorã reyka?Jesusba panausii:—Maerã, ara bichiba jarasii.3 Maud̶e paare mechiurãba Jesús ne ãrea jideasid̶au. 4 Maud̶eeba Pilatoba wapead̶eeba waya Jesusmaa id̶isii:—Ũrise, jãarãba bichi aude jidea panuu. ¿Bichiba panauwẽka?5 Maamina Jesusba mau sid̶a panaubasii. Maud̶eeba Pilatoba kãare kʉ̃risiai adua basii.Jesús bead̶ai baita jaraped̶aad̶aMateo 27:15-31; Lucas 23:13-25; Juan 18:38—19:166 Mau bari panabadau ewarid̶e Pilatoba chi jʉ̃a b̶uad̶ad̶ebena ab̶a enatabachii, chi
         puurud̶ebenarãba id̶iped̶aad̶a. 7 Maud̶e ẽbẽra Barrabás abadau b̶uasii. Mau Barrabás chi kõpaerorã baara puurud̶e kĩrubikasid̶aud̶e
         ẽbẽra mia beasid̶au. Maud̶eeba jʉ̃a uru panasid̶au. 8 Maud̶e ãrea judiorã Pilatomaa need̶aped̶a id̶i kopaneesid̶au ichiba waubarii waumera.
         9-10 Pilatoba kuitaa b̶uasii paare mechiurãba Jesús jiwaa panuud̶eeba ichi jidau deasid̶au.
         Maud̶eeba chi aria ãbua imi nub̶uumaa id̶isii:—¿Machiba kʉ̃ria panuka mʉʉba cha nii judiorã rey ena b̶ui?11 Maud̶e paare mechiurãba chi aria ãbua imi nub̶uumaa naka jarasid̶au: “Pilatomaa jarásturu
         Barrabásturu enatamera”. 12 Maud̶eeba Pilatoba waya ãchimaa id̶isii:—Makarã machiba judiorã rey abadau ¿mʉʉba saka wauima?13 Maud̶e ãchiba jĩwa b̶ia jara kopaneesid̶au:—¡Cruzd̶e jirab̶u beabise!14 Pilatoba id̶isii:—¿Sakãe maka wauima? ¿Ichiba kãare kachirua wausma?Maka berrea b̶uud̶e waya aude b̶iasid̶au:—¡Cruzd̶e jirab̶u beabise!15 Pilato ẽbẽrarã ome kachirua b̶eebayua, Barrabás enatasii. Maamina Jesús pebiped̶a
         kokoroarãmaa deasii cruzd̶e jirab̶u bead̶amera.16 Ara makʉd̶e chi kokoroarãba Jesús de mechiu Pretorio abadaud̶e ed̶a adoesid̶au. Aria
         waabena kokoroarã joma iukuasid̶au. 17 Maabae anab̶ari jʉ̃barii pupuchia b̶uu jʉ̃bisid̶au. Boro jũra ʉri kad̶a jʉ̃ b̶usid̶au.
         18 Maabae jĩwa jara kopaneesid̶au:—¡Ãrea biꞌia nii, judiorã rey!19 Boromaa bakuruba ubachid̶au. Id̶ubachid̶au maud̶e ichi kĩraare õdarrd̶e kopaneebachid̶au
         ichimaa biꞌia berreaduu kĩra. 20 Ichi atua jara kopanuuba kachirua jarad̶aped̶a ãchiba chi anab̶ari jʉ̃barii jʉ̃biped̶aad̶a
         ẽetasid̶au. Maabae ichi paru waya jʉ̃bid̶aped̶a cruzd̶e jirab̶ud̶e adoesid̶au.Jesús cruzd̶e jirab̶uped̶aad̶aMateo 27:32-44; Lucas 23:26-43; Juan 19:17-2721 Jesús puuru awara adoesid̶aud̶e ẽbẽra Simón abadau Jerusalend̶aa neeruu basii. Mau
         Alejandro maud̶e Rufo akõre basii.- Mau Cirene puurud̶ebena basii. Kokoroarãba ichimaa Jesús cruz adoebisid̶au.22 Maka Jesús drua Gólgota abadaumaa adoesid̶au. Gólgota jara b̶uu: «Dachi Boro B̶ʉʉrʉ».
         23 Aria uva b̶aa orekea mirra baara perad̶a Jesusmaa deasid̶au chi puꞌua aribiabid̶ai
         baita. Maamina Jesusba doobasii. 24 Maabae cruzd̶e jirab̶usid̶au. Mau maad̶akare ne jemenesid̶au Jesús paru kaiba adaud̶ai
         kuitaad̶ai baita.25 Mau daped̶e las 9d̶e ichi cruzd̶e jirab̶usid̶au. 26 Chi b̶ʉd̶ad̶e ichi sakãe biui b̶uu ʉ̃rʉbena naka b̶ʉ nub̶usii: «Judiorã Reybʉ». 27 Aria nechirurã sid̶a ome cruzd̶e jirab̶usid̶au, ab̶a Jesús jua biare, ab̶a jua sordoare.
         28 [Mau makasii Dachi Akõre Bed̶ead̶e b̶ʉd̶a kĩra:«Kachirua waubadaurã baara ãbua nub̶usid̶au».]+29-30 Chi arare wãaduuba ãchi boro bʉraaduuba Jesusmaa naka kachirua jajarabachid̶au:—¡Ay, Bichiba Dachi Akõre de mechiu ãriped̶a ewari õbead̶e waya poyaa wauruubʉrã,
         ¡biawãra bichi du ab̶a karibase! ¡Jãu cruzd̶ebena ed̶aa uruse!31 Ara mau kĩra paare mechiurãba maud̶e Moisesba b̶ʉd̶a jaradeabadaurãba Jesús atua jajarabachid̶au:—Jãuba waabenarã karibasii, maamina ara ichi du ab̶a poyaa karibawẽe. 32 Jãu Dachi Akõreba Dachi Karibabarii deai jarad̶a, jãu Israeld̶ebena Rey, cruzd̶ebena
         ed̶aa uruubʉrã makarã ijãad̶ai.Chi ichi jãkaa jira panad̶a bid̶a ichi ʉ̃rʉbena kachirua berreabachid̶au.Jesús cruzd̶e biud̶aMateo 27:45-56; Lucas 23:44-49; Juan 19:28-3033 Ʉmada jipad̶ebena ʉmada b̶aare baaruud̶aa joma pãriu nub̶eesii.-34 Ãsa ʉ̃rʉ õbea baaruud̶e Jesusba jĩwa jarasii: «Eloi, Eloi, ¿lama sabactani?»Mau arameo bed̶ead̶e jara b̶uu: «Chacha, Chacha, ¿Sakãe mʉ ida b̶uisma?»35 Mau bed̶ea ũriiduud̶e chi nuree aria duanuuba jarasid̶au:—Ũrísturu! Dachi Akõre baita berreabarii Elías iumaa b̶uu.36 Maud̶e mukĩra ab̶a isa pira wãped̶a uva b̶aa orekea modaa b̶uumaa b̶ekeaped̶a adoesii.
         Bakurud̶e jʉ̃ped̶a Jesusmaa deasii domera. Maabae jarasii:—Ida b̶ústuru, ichiad̶ai baita Eliasba cruzd̶ebena ed̶aa adaud̶e neei kuitaa.37 Maka b̶uud̶e Jesús jĩwa b̶iaped̶a biusii. 38 Maud̶e Dachi Akõre de mechiud̶e ed̶a chi piezad̶e paru eab̶ari jirab̶u ʉtʉʉba ed̶aa
         ẽsa kõa urusii.-39 Kokoroarã jaradea ua b̶uabarii Jesús kĩraare akʉ nub̶uad̶aba ichi maka biumaa b̶uu
         unusiid̶e, jarasii:—¡Biawãra, nau mukĩra Dachi Akõre Warr basii!40 Chi nuree wẽrarã aria duanad̶aba kaitawẽeba ichiamaa panasid̶au: María Magdalena,
         Salomé maud̶e chi ab̶au María. Mau Santiago (chi kũudrãa) maud̶e José nawe basii.
         41 Jesús Galilea druad̶e nibasiid̶e, maarã wẽrarãba ichi nubachid̶au. Maud̶e chi ichi
         baara Jerusalend̶aa neeped̶aad̶arã wẽrarã ãrea panasid̶au.Jesús jau b̶ud̶aMateo 27:57-61; Lucas 23:50-56; Juan 19:38-4242 Norema bari panabadau ewari basii. Mau ewari baita chi judiorãba ne wau panasid̶au.
         Kewaraa baaruud̶e, 43 José Arimatea puurud̶ebena Pilatomaa wapeawẽa id̶id̶e wãsii Jesús jau b̶ui baita.
         Mau judiorã chi jaradea ua b̶uabadaurãd̶ebena ab̶a chi aude mechiu basii maud̶e kʉ̃ria
         b̶uasii Dachi Akõreba ichid̶irã ichi juad̶e ua b̶uamera. 44 Pilatoba Jesús isa biusii ijãabasii. Maud̶eeba chi kokoroarã jaradea ua b̶uabarii
         iuped̶a, maumaa id̶isii Jesús biawãra biusii kuitaai baita.45 Maabae mauba Jesús biusii asiid̶e, Pilatoba Josemaa chi Jesús ed̶aa adáubad̶e asii.
         46 Maabae Joseba paru torr nedoped̶a chi Jesús kakua cruzd̶ebena ed̶aa adauped̶a, mau
         paru torrd̶e bʉra adausii. Maabae mo chob̶ea korod̶ad̶e ed̶a jau b̶uped̶a, mo mechiuba
         chi ed̶a wãbariimare bʉraa kub̶usii. 47 María Magdalenaba maud̶e José nawe Mariaba Jesús aria b̶uuduu unusid̶au.+
            
               	Maarã jomaurãba. Griego bed̶ead̶e naka b̶ʉ kub̶uu: Sanedrín.

               	Pilato. Romad̶ebena chi aude mechiu Tiberio abadauba Pilato Judea druad̶ebena chi karr b̶usii,
                     año 26d̶ebena ab̶a 36d̶aa. Judiorã mechiurãba Jesús Pilatomaa adoesid̶au chi jʉ̃a
                     panuurã bead̶akau panuud̶eeba. Ab̶a romad̶ebenarãba maka waud̶ai panasid̶au.

               	15:21 Romanos 16:13.

               	Griego bed̶ead̶e chi b̶ee kartad̶e versículo 28 wãꞌãe. Isaías 53:12.

               	15:33 Amós 8:9-10.

               	15:38. Éxodo 26:31-33; Hebreos 9:1-15.

               	José. Nau José chi Jesús kakua Pilatomaa wãped̶a id̶id̶awãebʉ, maumaarã junebena Santiago
                     ãbabʉ. Marcos 15:40; 16:1.

Jesús chokae jiradud̶aMateo 28:1-10; Lucas 24:1-12; Juan 20:1-10161 Bari panabadau ewari wãsiid̶e María Magdalenaba, Santiago nawe Mariaba maud̶e Salomeba
         kera nedosid̶au Jesús purud̶ai baita. 2 Misad̶e daped̶eed̶e, ara ʉmada awara neeruud̶e, ãchi Jesús jau b̶uped̶aad̶amaa wãsid̶au.
         3 Maud̶e naka jara nibasid̶au: «¿Jãu mo mechiu chob̶ea jʉ̃a kub̶uu kaiba dachi baita
         ãyaa bʉraaima?»4 Maamina araa ichiaduud̶e chi mo mechiu jʉ̃a kub̶uad̶a ãyaa bʉraa kub̶uu unusid̶au.
         5 Ara makʉd̶e chob̶ead̶e ed̶a wãaduud̶e kũudrãa ãchi jua biare akʉ b̶uu unusid̶au. Mauba
         paru torroa jʉ̃ nibasii. Mau kakua wẽrarã perasid̶au. 6 Mau kũudrãaba ãchimaa jarasii:—Perarã́sturu. Machiba Jesús Nazaretd̶ebena cruzd̶e jirab̶uped̶aad̶a jʉrʉ panuu. Mau
         chokae jiradusii. Chi jau b̶uped̶aad̶amaa ichiásturu. Nama b̶uuwãe.7 Jarad̶e wã́sturu chi ichi baara nibabadaurãmaa maud̶e Pedromaa, Jesús ãchi naa Galilea
         druad̶aa wãaruu. Aria ichi unud̶ai ichiba naed̶e jarad̶a kĩra.-8 Maud̶e pera panuuba kakua urisid̶au. Ara makʉd̶e wẽrarã Jesús jau b̶uped̶aad̶a chob̶ead̶ebena
         pira wãsid̶au. Wapead̶eeba ab̶aumaa bid̶a jarad̶aabasii.+Jesusba María Magdalenamaa unubid̶aJuan 20:11-189 Misa daped̶eed̶e Jesús chokae jiraduped̶a naa María Magdalenamaa unubisii. Mau wẽra
         kakuad̶ebena Jesusba naed̶e jai kachiruarã 7 duabʉika b̶uasii. 10 Maabae María chi Jesús baara nibaped̶aad̶arãmaa chi angelba jarabid̶a jarad̶e wãsii.
         Ichi neesiid̶e ãchi kĩra nomaa jẽa panasid̶au. 11 Maamina Mariaba Jesús chokae nii unusii a jarasiid̶e, ãchiba mau ijãad̶aabasii.Jesusba ichi baara nibabadau omemaa unubid̶aLucas 24:13-3512 Mau maad̶akare Jesús baara nibabadaurã ome puuru awara nibasid̶au. Maarãmaa Jesusba
         ichi kĩra awara unubiasii. 13 Ãchi waya wãd̶aped̶a waabenarãmaa jarasid̶au. Maamina wabid̶a ijãad̶aabasii.Jesusba chi ichi baara nibabadaurãmaa unubiad̶aMateo 28:16-20; Lucas 24:36-44; Juan 20:19-2314 Mau maad̶akare chi Jesús baara nibabadaurã 11 komaa panuud̶e, Jesusba ichi unubiasii.
         Ãchi sõ chaaread̶eeba ijãad̶aabasiid̶eeba maud̶e chi ichi chokae jiradud̶a unuped̶aad̶aba
         ãchimaa jarad̶a ijãad̶aabasiid̶eeba ichiba ãchi iadaasii. 15 Maabae Jesusba ãchimaa jarasii: «Druacha wãd̶aped̶a chi bed̶ea bia mʉ ʉ̃rʉbena jomaurãmaa
         jarásturu. 16 Mau bed̶ea ijãaduubʉrã maud̶e boro eaduubʉrã Dachi Akõreba mau karibai. Maamina chi
         mau bed̶ea ijãawẽe ichiba mau kastikai. 17 Chi mʉʉd̶e ijãa nureeba nau ẽbẽrarãba ne poyaa waud̶akau waud̶ai: mʉ trʉ̃d̶eeba jai
         kachiruarã duabʉid̶ai maud̶e bed̶ea wid̶id̶e berread̶ai. 18 Ãchi juaba dama jidaud̶ai. Nearãa dooduubʉrã mauba kachirua waubai. Maud̶e chi ẽpermo
         nuree ʉ̃rʉ ãchi jua kub̶uuduud̶e aribiabiad̶ai».Jesús bajãad̶aa adoed̶aLucas 24:50-5319 Maka jarasiid̶e Dachi Akõreba Dachi Mechiu Jesús bajãad̶aa adoesii. Aria ichi jua
         biare akʉ b̶eesii. 20 Maabae chi Jesús baara nibabadaurãba ichi bed̶ea ãchi wãaduumaacha jarasid̶au. Dachi
         Mechiuba ãchi aid̶abachii. Ẽbẽrarãba poyaa ne waud̶akau waubi b̶uud̶eeba kuitaabiabachii
         ãchiba jara panuu biawãra b̶uu.
         
            
               	16:7 Marcos 14:28.

               	Griego bed̶ead̶e chi b̶ee kartad̶e versículos 9d̶ebena ab̶a 20d̶aa wãꞌãe.

Lucasba Teofilomaa b̶ʉ urubʉid̶a11 Dachi Akõreba dachi tãed̶e waud̶a ʉ̃rʉbena, ẽbẽrarã ãreaba kartad̶e b̶ʉd̶ai kʉ̃riasid̶au.
         2 Joma mau waud̶a unuped̶aad̶aba nebʉrʉsid̶au maud̶e jaradeasid̶au. Maabae chi karta
         b̶ʉped̶aad̶aba mau b̶ʉsid̶au. 3 Mʉʉba biꞌia ichiasii chi b̶ʉped̶aad̶a maud̶e chi nebʉrʉped̶aad̶a biꞌia kuitaasii.
         Maabae mau kʉ̃risiaped̶a, mʉʉba nau b̶ʉmaa b̶uu, bichi baita chi mechiu nii Teófilo.
         4 Maka bichiba kuitaai bichimaa jaradeaped̶aad̶a chi biawãra.Juan chi Boro Eabarii adaui kuitaabid̶a ʉ̃rʉbena5 Herodes Judea druad̶ebena rey basiid̶e paare Zacarías abachid̶au b̶uasii.+ Mau Zacarías paarerã ichi baarabena trajabadaurã basii Abías abachid̶aud̶ebenarã.+ Chi wẽra Elisabet Aarond̶ebena need̶a basii. 6 Ãchi omea Dachi Akõre daad̶e jipa panasid̶au. Dachi Mechiuba waubii jarad̶a joma wau
         panuud̶eeba kachirua jarad̶ayuswãe panasid̶au. 7 Maamina Elisabet warr baraakau basiid̶eeba warrwãe nibasid̶au. Maud̶e mau awara ãrea
         chõra panasid̶au.8 Maka panuud̶e Zacarías Dachi Akõre de mechiud̶e trajai b̶uu ewari neesii. Maud̶eeba
         ichi maud̶e waabena paarerã ichi baara trajabadaurã Dachi Akõre daad̶e trajamaa panasid̶au.
         9 Maud̶e paarerãba waubadau kĩra ne jemenesid̶au kuitaad̶ayua kai wãi b̶uu Dachi Mechiu
         de mechiud̶e ed̶a ne tuwaa baai baita. Maabae Zacariasmaa b̶aesii.10 Ne tuwaa baa deai hora neesiid̶eeba Zacarías ed̶a wãsii.+ Maud̶e ẽbẽrarã ãrea awara Dachi Akõremaa ʉtaa id̶imaa panasid̶au. 11 Maka b̶uud̶e Dachi Mechiud̶e ángel ne tuwaa baa deabadau jua biare unubisii. 12 Mau unusiid̶e Zacarías ãrea peraped̶a kãare kʉ̃risiai adua basii. 13 Maamina chi angelba jarasii:—Wapearã́se. Bichiba Dachi Akõremaa ʉtaa id̶i b̶uad̶a ichiba ũrisii. Bichi wẽra Elisabetba
         warr adaui. Mau trʉ̃ Juan b̶use. 14-15 Mau warr kakua ãrea kĩrajʉʉd̶ai. Mau Dachi Mechiu daad̶e chi mechiu baid̶eeba bichi
         sid̶a ãrea kĩrajʉʉ b̶uai. Uva b̶aa orekea maud̶e itua dokau b̶uai. Warr adaui naed̶e,
         Dachi Akõre Jauri ichi baara b̶uai.-16 Ichiba ãrea israeld̶ebenarã Dachi Akõre Mechiumaa waya neebiai. 17 Eliasba uru b̶uad̶a jauri maud̶e chi poyaabarii bichi warrba uru b̶uai. Maud̶eeba
         ichi Dachi Mechiu naa wãi chi akõrerã ãchi warrarã baara waya kĩrajʉʉ panabiai baita.- Mau awara chi ijãad̶akau nuree sid̶a aid̶ai, jipa nureerãba kʉ̃risiabadau kĩra kʉ̃risiad̶amera.
         Maka aid̶ai puurud̶ebenarãba Dachi Mechiu biꞌia irsibid̶amera.18 Maud̶e Zacariasba chi angelmaa id̶isii:—¿Mʉʉba saka kuitaima bichiba biawãra jara b̶uu? Mʉ ãrea chõra b̶uu. Mʉ wẽra sid̶a
         chõodraa b̶uu.19 Chi angelba Zacariasmaa jarasii:—Mʉ Gabrielbʉ, Dachi Akõreba jarad̶a waubarii. Ichiba mʉ bichimaa bʉisii mau bed̶ea
         bia jaramera. 20 Mʉʉba jara b̶uu Dachi Akõreba b̶ʉd̶a ewarid̶e biawãra makai. Maamina ijãabasiid̶eeba
         bichi bosara b̶eei ab̶a bichi wẽra warr adauruud̶aa.21 Maumisa ẽbẽrarãba awara esed̶au panasid̶au. Ãchiba kuitaad̶aabasii sakãe Zacarías
         de mechiud̶e ed̶a ãrea kãꞌãa b̶uu. 22 Maka b̶uud̶e ichi awara neesiid̶e poyaa berreabasii. Bosara b̶eesiid̶eeba ichi juaburu
         jua su jara b̶uasii. Mauba ẽbẽrarãba kuitaasid̶au Dachi Akõreba jãumaa ne unubisii.23 Mau Dachi Akõre de mechiud̶e trajai ewari bad̶akare, Zacarías deed̶aa wãsii. 24 Mau maad̶akare ichi wẽra Elisabet warr baraa b̶eesii. Maud̶eeba Elisabet 5 jed̶ako
         deed̶a b̶eesii. Naka kʉ̃risiasii: 25 «Dachi Mechiuba mʉ aid̶asii warr baraa b̶eemera. Jãka bia waud̶aba mʉ kĩrakaya wãꞌãebisii.
         Ẽbẽrarãba mʉ ʉ̃rʉbena waa kachirua jarad̶aabai».Angelba Mariamaa jarad̶a26-27 Elisabet warr baraa b̶eed̶a jed̶ako 6 bad̶akare, Dachi Akõreba ángel Gabriel Galilea
         druad̶e Nazaret puurud̶aa bʉisii ãwera mukĩra chaawẽa nii Mariamaa. Mau María José
         ome bed̶ea dea panasid̶au miakãid̶ayu. José Davidd̶ebena need̶a basii. 28 Mau ángel Mariamaa neeped̶a naka jarasii:—¡María! Dachi Mechiuba bichi biꞌia unu b̶uu.+ Ichi bichi ome b̶uu.29 Mau bed̶ea ũrisiid̶e Mariaba kãare kʉ̃risiai adua basii sakãe nau angelba maka berrea
         b̶uu. 30 Maud̶e chi angelba ichimaa jarasii:—María, wapearã́se; Dachi Akõreba bichi aid̶a b̶uu. 31 Maud̶eeba bichi warr baraaped̶a warr adaui. Mau warr trʉ̃ Jesús b̶use.-32 Mau chi mechiu bai maud̶e Dachi Akõre mechiuba ichi Warr ai. Dachi Akõre ichi israeld̶ebenarã
         mechiu b̶ui ichi nabẽraed̶e David b̶uad̶a kĩra. 33 Ichi Jacobd̶ebena imiped̶aad̶arã chi mechiu b̶uai. Ewaricha ichid̶irã ichi juad̶e
         ua b̶uai.-34 Maud̶e Mariaba chi angelmaa id̶isii:—Mukĩra ome kãi b̶eewẽa b̶uud̶e ¿mʉ saka warr baraaima?35 Mau angelba panausii:—Dachi Akõre Jauri bichimaa neeped̶a chi poyaabarii bichi baara b̶uai.+ Maud̶eeba ichiba dea b̶uu warr bichiba adauruu Dachi Akõreba ichi Warr ai. 36 Bichi niu Elisabet sid̶a warr adaui. Chõodraa b̶umina maud̶e warr adaukau abachid̶amina,
         warr baraad̶a jed̶ako 6 basii. 37 Dachi Akõre baita poyaa waubai wãꞌãe.38 Mariaba panausii:—Mʉ Dachi Mechiu baita bari trajabariibʉ. Biꞌia b̶uu bichiba jarad̶a kĩra mauba waui.Maabae chi ángel wãsii.Mariaba Elisabet ichiad̶e wãd̶a39 Mau maad̶akare María isa Elisabet puurud̶aa wãsii. Mau puuru Judea drua ea id̶aa b̶uud̶e
         b̶uu. 40 Aria Zacarías ded̶e ed̶a wãped̶a Elizabetmaa jarasii:—¡Ãjãa!41 Elisabetba María bed̶ea ũriiruud̶e ichi warr b̶ited̶e b̶uu miipasii. Ara makʉd̶e Elisabet
         Dachi Akõre Jaurid̶e b̶eesii. 42 Maud̶e Mariamaa naka jĩwa jarasii:—Bichi biawãra waabena wẽrarã audeara Dachi Akõreba biꞌia aid̶a b̶uu, maud̶e bichi
         warr Dachi Akõreba biꞌia aid̶a b̶uai. 43 ¿Mʉ kaima, mʉ Mechiu naweba naka ichiad̶e neesma? 44 Biawãra bichi bed̶ea ũriiruud̶e warr mʉ b̶id̶e b̶uu kĩrajʉʉba miipasii. 45 Dachi Mechiuba jarad̶a biawãra makai ijãad̶ad̶eeba bichi ãrea bia b̶uu.46 Maud̶e Mariaba jarasii:«Sõd̶eeba mʉʉba jaraaruu: Dachi Akõre chi Mechiubʉ.-47 Mʉ ãrea kĩrajʉʉ b̶uu Dachi Akõre ome, mʉ karibabarii.48-49 Ichiba mʉ chi ichi baita bari trajabarii miichuburi nii biꞌia uru b̶uu.Id̶iid̶eeba jomaurãba jarad̶ai Dachi Akõre joma poyaa b̶uuba mʉ ãrea aid̶a b̶uu, mʉ
         baita ne mechiu wau b̶uud̶eeba.¡Ab̶a ichi Dachi Akõrebʉ!50 Maud̶eeba ichi wapea nuree ewaricha kĩra chuburia b̶uabarii.51 Dachi Akõreba ichi poyaad̶eeba ne waib̶ʉa waukuasii.Ara ãchi du ab̶a chi mechiu kʉ̃risia b̶eerã ichiba jĩichoabiasii.52 Chi mechiu b̶ead̶a ãyaa duanuped̶a chi kaebeu b̶ee chi mechiu duanusii.53 Chi nejarr barauwãe nureerãmaa ne bia joma deasii, maamina chi nejarra barau nuree
         ãyaa jua bari wãbiakuasii.54-55 Chi ichi baita bari trajabarii Israel puuru karibasii. Ichiba Abraham maud̶e ichid̶ebena
         needuurã ewaricha kĩra chuburiasii dachi nabẽraed̶ebenarãmaa jarad̶a kĩra».56 María Elisabet ded̶e jed̶ako õbea b̶uaped̶a waya ichi deed̶aa wãsii.Juan chi Boro Eabarii adaud̶a57 Chi ewari neesiid̶e Elisabet warr adausii. 58 Ichi de jãkaa panabadauba maud̶e chi ded̶ebenarã bid̶a mau ũrisid̶aud̶e ichi ome kĩrajʉʉsid̶au
         Dachi Mechiuba ãrea kĩra chuburiasiid̶eeba.59 Warr adaud̶a 8 ewari baaruud̶e mau adoesid̶au chi wãwa chi mukĩra kakua tõod̶ai baita.- Maud̶e waabenarãba ichi akõre trʉ̃ kĩra Zacarías trʉ̃ad̶ai kʉ̃ria panasid̶au. 60 Maamina chi naweba jarasii:—Maka trʉ̃ad̶aabai b̶uu, maumaarã jãu Juan trʉ̃ad̶ai.61 Ãchiba jarasid̶au:—¿Sakãe mau trʉ̃ b̶ud̶aima? Machi ded̶ebenarãd̶e mau trʉ̃ wãꞌãe.62 Maabae chi akõre Zacariasmaa juad̶eeba id̶isid̶au kuitaad̶ayua kãare trʉ̃ b̶u kʉ̃ria
         b̶uu. 63 Maud̶eeba Zacariasba bakuru peed̶ea eneebisii. Maud̶e naka b̶ʉsii: «Jãu trʉ̃ Juan
         b̶ud̶ai».Mau unusid̶aud̶e jomaurãba kãare kauwa kuitaad̶ai adua panasii. 64 Ara makʉd̶e Zacarías bosara b̶uad̶a waya berreasii maud̶e Dachi Akõremaa biꞌia berreasii.65 Joma ãchi de jãkaa panabadauba mau ʉ̃rʉbena ũrisid̶aud̶e Dachi Akõre wapea panuuba
         joma Judea drua ea id̶aa b̶uud̶e nebʉrʉbachid̶au. 66 Joma mau ũriped̶aad̶aba jarabachid̶au: «Maka b̶uaibʉrã, mau warr chi mechiu bai».
         Maka jarasid̶au Dachi Mechiu juaba chi warr nubariid̶eeba.67 Maabae chi Juan akõre Zacariasba Dachi Akõre Jaurid̶eeba naka berreasii:68 «¡Dachi Mechiu ãrea biꞌia nii, Dachi Akõre Israeld̶ebenarãd̶e, ichi ẽbẽrarã karibayua
         neesiid̶eeba!69 Chi ichi baita bari trajabarii Davidd̶ebena need̶a bʉisii Dachi Karibabarii poyaabarii
         bamera.-70 Naed̶e Dachi Akõreba ichi baita berreabadaurãmaa mau ʉ̃rʉbena jarabisii.71 Ichiba jarabisii joma dachi kĩramaa panabadau maud̶e dachi unuamaa panabadau juad̶ebena
         karibai.72 Maka waui dachi nabẽraed̶ebenarãmaa kĩra chuburiai ad̶ad̶eebamaud̶e ãchi ome bed̶ea dead̶a joma waui ad̶ad̶eeba.73-74 Ichiba dachi nabẽraed̶ebena Abrahammaa jarasii dachi chi kĩramaa panabadau jua chaaread̶ebena
         karibai.Maka wapeawẽa dachiba ichi baita poyaa ne wau panad̶ai.75 Dachi chokae panuumisa ichi daad̶e biꞌia jipa nibad̶ai».76 Maabae Zacariasba ichi warr ʉ̃rʉbena naka jarasii:«Warr, bichi Dachi Akõre chi mechiu nii baita berreabarii ad̶ai. Bichi Dachi Mechiu
         naa wãi ichi o jarei baita.-77 Bichiba israeld̶ebenarãmaa kuitaabiai saka Dachi Akõreba ãchi kachirua perdonai aped̶a
         karibai.78 Ichiba dachi ãrea kĩra chuburia b̶uud̶eeba, ʉmada neebarii kĩra Dachi Karibabarii
         bajãad̶ebena neei.79 Mauba chi pãriud̶e nureerãmaa, chi biud̶ai wapea nureerãmaa bid̶a Dachi Akõreba ichi
         ʉ̃d̶aa kuitaabiai.Maud̶e dachimaa kuitaabiai saka ichi od̶e jirukaraayuwãe nibad̶ayu».80 Chi warr warisii maud̶e Dachi Akõre Jaurid̶eeba meserãa b̶eesii. Kũudrãa bad̶akare
         drua sirua wãꞌãe b̶uud̶e b̶uad̶e wãsii. Aria b̶uabachii ab̶a Israel puurud̶ebenarã
         daad̶e berrearuu ewarid̶aa.
         
            
               	Herodes. Mau Herodes «chi Mechiu nii» abachid̶au.

               	Abías. Abías nabẽraed̶ebena paare basii. 1 Crónicas 24:10.

               	Ne tuwaa baa deai hora. Éxodo 30:34-38.

               	1:14-15 Números 6:1-5; Jueces 13:2-5.

               	1:17 Malaquías 4:5-6.

               	Dachi Mechiuba bichi biꞌia unu b̶uu. Griego bed̶ead̶e chi b̶ee kartad̶e naka b̶ʉ kub̶uu: Dachi Akõreba bichi waabena wẽrarã audeara biꞌia unu b̶uu.

               	1:31 Mateo 1:21.

               	1:33 2 Samuel 7:8,16.

               	Bichi baara b̶uai. Griego bed̶ead̶e naka b̶ʉ kub̶uu: Ichi Jauri bichimaa neei, jʉ̃rʉara kĩra.

               	1:46 1 Samuel 2:1-10; Salmos 113:5-9.

               	1:59 Génesis 17:10-12.

               	1:69 2 Samuel 7:12-13; Salmos 132:17.

               	1:76 Malaquías 3:1.

Jesús adaud̶a ewariMateo 1:18-2521 Mau ewarid̶e Romad̶ebena chi aude mechiu César Augustoba ichi juad̶e b̶ee joma juasiibiasii.+2 Mau ewarid̶e Cirenio Siria druad̶e chi jaradea ua b̶uabarii basiid̶e, mau ẽbẽrarã
         trʉ̃ b̶ʉbiad̶a ichiba mau chi naa waubiad̶a basii. 3 Maud̶e joma ãchi puurucha wãsid̶au juasiid̶amera.4 Mau ewarid̶e José Galilea druad̶e Nazaret puurud̶e b̶uabachii. Ichi nabẽra Davidd̶ebena
         neesiid̶eeba Judea druad̶e Belén puurud̶aa wãsii. Belén David adaud̶a puuru basii.
         5 José, ichi wẽra bai b̶uu María ome wãsii ãchi trʉ̃ b̶ʉbid̶ai baita. Mau ewarid̶e María
         warr baraa b̶uasii. 6 Belend̶e panuud̶e María chi warr adaui ewari ba b̶uasii. 7 Kãibadau de bari wãꞌãed̶eeba ichi warr imina adaud̶a paruba bʉraped̶a ãnimara kobadaud̶e
         nub̶usii.Ángel oeja nubadaurãmaa unubid̶a8 Mau ẽsabud̶e oeja nubadaurãba ãchi oeja Belén kaita nu panasid̶au. 9 Maka b̶uud̶e Dachi Mechiud̶e ángel ãchimaa unubisii. Maud̶e Dachi Akõre kĩrawãrea
         ted̶echoa ãchi jãkaa ãrea ʉ̃d̶aa nub̶eesii. Maud̶eeba oeja nubadaurã ãrea perasid̶au.
         10 Maamina mau angelba ãchimaa jarasii: «Wapearã́sturu. Mʉʉba bed̶ea bia machimaa jarad̶e
         neeruu. Mau bed̶ea kakua joma kĩrajʉʉd̶ai. 11 Id̶i David chi naweba adaud̶a puuru Belend̶e machi karibabarii adausii. Mau Cristobʉ,
         Dachi Mechiu.+12 Naud̶eeba machiba kuitaad̶ai mʉʉba biawãra jaraaruu: machiba mau wãwa ãnimara kobadaud̶e
         paruba bʉra nub̶uu unud̶ai».13 Ara makʉd̶e Dachi Akõreba chi angelerã ãrea unubiasii. Joma ãchiba Dachi Akõre ʉ̃rʉbena
         naka biꞌia berreasid̶au:14 «¡Dachi Akõre ʉtʉ bajãad̶e b̶uu ãrea biꞌia nii! ¡Dachi Akõreba biꞌia unu b̶uu ẽbẽrarã
         nau druad̶e jirukaraayuwãe panad̶ai!»+15 Maabae angelerã bajãad̶aa wãsid̶au. Ara makʉd̶e oeja nubadaurãba chiya jarasid̶au:
         «Maka b̶uubʉrã Dachi Mechiuba kuitaabid̶a Belend̶aa ichiad̶e wãuríduru».16 Ara makʉd̶e isa wãurisid̶au. Ara basid̶aud̶e María, José maud̶e chi wãwa unusid̶au.
         Chi wãwa ãnimara kobadaud̶e nub̶uasii. 17 Mau unusid̶aud̶e angelba chi warr ʉ̃rʉbena jarad̶a ãchiba jomaurãmaa nebʉrʉsid̶au.
         18 Chi oeja nubadaurãba jara panuu ũrisid̶aud̶e joma mau kakua kʉ̃risiaswãe paneesid̶au.
         19 Maamina chi nawe Mariaba mau ʉ̃rʉbena ichi sõd̶e joma ãrea kʉ̃risia b̶uabachii. 20 Oeja nubadaurã waya wãaduud̶e ãchiba unuped̶aad̶a kakua maud̶e ũriped̶aad̶a kakua
         Dachi Akõre ʉ̃rʉbena biꞌia berreasid̶au. Chi angelba jarad̶a kĩra biawãra joma makasii.Jesús Dachi Akõre de mechiud̶aa adoeped̶aad̶a21 Chi warr adausiid̶e 8 ewari bad̶akare, chi wãwa chi mukĩra kakua tõosid̶au. Maud̶e
         ichi trʉ̃ Jesús b̶usid̶au, chi nawe warr baraai naed̶e angelba jarad̶a kĩra.22 Chi warr adaud̶akare chi naweba nui b̶uu ewari joma wausii Moisesba b̶ʉd̶a kĩra.- Mau ewari baaruud̶e María José omeeba chi wãwa Jerusalend̶aa adoesid̶au Dachi Mechiu
         daad̶e b̶ud̶ayua. 23 Maka wausid̶au Dachi Mechiuba Moisesmaa b̶ʉbid̶ad̶e naka b̶ʉ kub̶uud̶eeba: «Joma warr
         imina Dachi Mechiumaa dead̶ai panuu».+24 Mau awara Dachi Mechiu daad̶e biꞌia paneed̶ai baita chi akõrerãba paloma baabisid̶au
         Dachi Mechiuba Moisesmaa b̶ʉbid̶ad̶e naka b̶ʉ kub̶uud̶eeba: «Urima maebʉrã paloma
         ome deai b̶uu».-25 Mau ewarid̶e ẽbẽra Simeón abadau Jerusalend̶e b̶uasii. Mau Simeón jipa b̶uasii maud̶e
         Dachi Akõreba jara b̶uu biꞌia waubachii. Ichiba esed̶au b̶uasii Dachi Akõreba Israel
         puuru sõbiabii ewari.- Dachi Akõre Jauri ichi ome b̶uasii. 26 Naed̶e Dachi Akõre Jauriba ichimaa kuitaabisii ichi biui naed̶e Dachi Mechiuba Dachi
         Karibabarii deai jarad̶a unui. 27 Dachi Akõreba Moisesmaa b̶ʉbid̶ad̶e b̶ʉ kub̶uu kĩra waud̶ai baita akõrerãba Jesús
         Dachi Akõre de mechiud̶aa adoesid̶aud̶e Dachi Akõre Jauriba Simeón araa wãbisii. 28 Simeonba chi warr unusiid̶e jira adauped̶a Dachi Akõremaa naka biꞌia jarasii:29 «Mʉ Mechiu, jãu kĩraburu bichi baita bari trajabarii ida jirukaraayuwãe biubise bichiba
         jarad̶a kĩra wausiid̶eeba.30 Bichiba Dachi Karibabarii deai jarad̶a mʉʉmaa unubisii.31 Bichiba ichi b̶usii joma puurud̶ebenarãba unud̶amera.-32 Ichi ʉ̃d̶aa kĩra b̶uai judiowãe nureerãba bichi ʉ̃rʉbena kuitaad̶amera.Ichi kakua bichi puuru Israel baita chi bia jarad̶ai».-33 Simeonba ãchi warr ʉ̃rʉbena jara b̶uu ũrisid̶aud̶e Jesús akõrerãba kãare kauwa kʉ̃risiad̶ai
         adua paneesid̶au. 34 Maud̶e Simeonba ãchimaa biꞌia jaraped̶a Mariamaa naka jarasii:—Dachi Akõreba nau warr deasii israeld̶ebenarã ãrea biꞌia b̶umera maud̶e ãrea biꞌiwãe
         b̶umera. Kuitaabiai ichi Dachi Akõred̶ebena nee b̶uu, maamina ichi ʉ̃rʉbena kachirua
         jarad̶ai. 35 Maka ãreaba ãchi sõd̶e mera uru b̶ee unubiad̶ai. Maud̶e bichi ãrea kĩra nomaa b̶uai
         nekoba sõ suuruu kĩra.36 Aria Dachi Akõre baita berreabarii Ana abadau b̶uasii. Mau Aserd̶ebena need̶a Panuel
         kau basii. Mau chõodraa b̶uasii. Ãwera b̶uasiid̶e, kima adoeped̶a 7 año b̶uud̶e pẽdrãa
         basii. 37 Ichi pẽdrãa b̶eed̶a 84 año ba b̶uasii.+ Ewaricha ãyadaa maud̶e ẽsabud̶e bid̶a Dachi Akõre de mechiud̶aa wãbachii Dachi Akõremaa
         chi bia jarai baita, Dachi Akõre baara b̶uayua chiko kod̶akau ewari waui baita maud̶e
         Dachi Akõremaa ʉtaa id̶ii baita. 38 Mau chõodraa Jesús akõrerã kaita wãped̶a Dachi Akõremaa ichíturu kid̶ibai jarasii.
         Maabae Dachi Akõre Jerusalén puuru karibai ewari esed̶au panuurãmaa chi wãwa ʉ̃rʉbena
         berreasii.-39 Moisesba b̶ʉd̶ad̶e b̶ʉ kub̶uu+ kĩra joma wauped̶aad̶akare José maud̶e María baara Galilea druad̶e ãchi puuru Nazaretd̶aa
         waya wãsid̶au. 40 Chi warr kakua meserãa warisii. Ichiba ne ãrea kuitaasii maud̶e Dachi Akõreba ne jomad̶e
         ichi karibabachii.Jesús Dachi Akõre de mechiud̶e b̶uad̶a41 Añocha Jesús akõrerã Jerusalend̶aa wãbachid̶au judiorã Pascua+ ewari waud̶ai baita. 42 Jesús 12 año b̶uasiid̶e ãchi wãsid̶au mau bari panabadau ewari waud̶ai baita joma
         judiorãba waubadau kĩra. Jesús sid̶a ãchi baara wãsii. 43 Mau bari panabadau ewari wãꞌãesiid̶e waya ãchi deed̶aa wãsid̶au. Maamina ãchi warr
         Jesús Jerusalend̶e b̶eesii. Mau ãchiba adua panasid̶au. 44-45 Kʉ̃risia panasid̶au Jesús ẽbẽrarã tãed̶e nii. Maka ewari ab̶a nibasid̶au. Kewaraa
         ichi jʉrʉsid̶aud̶e ãchi ded̶ebenarã maud̶e kõpaerorã tãed̶e unud̶aabasii. Ara makʉd̶e
         waya Jerusalend̶aa chi Jesús jʉrʉd̶e wãsid̶au.46 Ewari õbea baaruud̶e ichi unusid̶au Dachi Akõre de mechiu dud̶a Moisesba b̶ʉd̶a jaradeabadaurã
         tãed̶e akʉ b̶uu. Ãchiba jaradea panuu ũri b̶uasii maud̶e maarãmaa ne id̶imaa b̶uasii.
         47 Maud̶e ãchiba id̶i panuu ichiba biꞌia panausii. Joma mau ũri panuuba kauwa kʉ̃risiad̶aabasii
         ichi kʉ̃risia kuitaad̶eeba panau b̶uasiid̶eeba. 48 Chi akõrerãba ichi unusid̶aud̶e kauwa kʉ̃risiad̶aabasii. Chi naweba ichimaa id̶isii:—Wau, ¿bichiba sakãe jãkasma? ¿Sakãe nama b̶eesma? Mʉ maud̶e bichi akõre omeeba ãrea
         kĩra nomaa panuud̶eeba bichi jʉrʉ panasid̶au.49 Jesusba panausii:—Machiba ¿sakãe mʉ jʉrʉ panuma? ¿Mʉ Chacha ded̶e b̶uai b̶uu adua panuka?50 Maamina Jesusba jarad̶a chi akõrerãba kuitaad̶aabasii. 51 Maabae Jesús ãchi baara Nazaretd̶aa wãsii. Ãchiba jaraaduu ichiba joma waubachii.
         Joma Jerusalend̶e makad̶a chi naweba ãrea biꞌia kʉ̃risia b̶uabachii. 52 Jesús kakua meserãa warisii maud̶e ewaricha ne kuitaa kãribasii. Dachi Akõreba maud̶e
         ẽbẽrarãba ichi biꞌia unusid̶au.
         
            
               	Ichiba maka waubiasii puuru b̶eecha ichi baita chi nejarra ped̶ai baita.

               	Cristo. Mau trʉ̃wãema, maumaarã nau griego bed̶eabʉ. Arameo bed̶ead̶e jarabadau Mesías. Jara b̶uu «Dachi Akõreba Dachi Karibabarii deai jarad̶a» maebʉrã «Dachi Akõreba Dachi
                     Mechiu bai b̶ud̶a».

               	¡Dachi Akõreba biꞌia unu b̶uu ẽbẽrarã nau druad̶e jirukaraayuwãe panad̶ai! Griego bed̶ead̶e mau chaarea b̶uu biꞌia ũrid̶amera.

               	2:22 Levítico 12:1-8.

               	Warr imina. Éxodo 13:2.

               	2:24 Levítico 12:6-8.

               	2:25 Isaías 40:1-5; 49:13-16; 57:18-19; 61:1-3.

               	2:31 Isaías 40:5; 52:10.

               	2:32 Isaías 42:6; 46:13; 49:6.

               	Ichi pẽdrãa b̶eed̶a 84 año ba b̶uasii. Griego bed̶ead̶e kʉ̃risia awara uru b̶uu. Waabenarãmaarã jara b̶uu Ana 84 año b̶uasii.

               	2:38 Isaías 52:10.

               	Moisesba b̶ʉd̶ad̶e b̶ʉ kub̶uu. Griego bed̶ead̶e naka b̶ʉ kub̶uu: Dachi Mechiu ley.

               	Pascua. Egiptod̶ebena wãd̶ai naed̶e, judiorãba decha oeja ab̶a beasid̶au maabae chi oa ãchi
                     de poraa wãtomaa purusid̶au. Maka wausid̶au Dachi Akõreba Egiptobid̶arã kastikai ewarid̶e
                     biurãad̶amera. Jãabae Jesusba jara b̶uu ichi oeja ara ichi oa cruzd̶e eab̶ari wãaruu
                     kĩra nii. Maka wausii, Dachi Akõremaa ichid̶e ijãabadaurã nau iujãa jomad̶ebena kastikarãad̶amera.
                     Éxodo 12:1-27.

Juan chi Boro Eabarii ʉ̃rʉbenaMateo 3:1-12; Marcos 1:1-8; Juan 1:19-2831 Tiberio César 15 años Romad̶ebena chi aude mechiu niid̶e Poncio Pilato Judea druad̶e
         chi jaradea ua b̶uabarii+ basii. Herodes Galilea druad̶e chi jaradea ua b̶uabarii basii.+ Chi ãba Felipe+ Traconite druad̶e maud̶e Iturea druad̶e chi jaradea ua b̶uabarii basii. Lisánias
         Abilene druad̶e chi jaradea ua b̶uabarii basii. 2 Anás maud̶e Caifás paarerã chi mechiurã basii.+Mau ewarid̶e drua sirua wãꞌãe b̶uud̶e Dachi Akõreba Juan Zacarías warrmaa berreasii.
         3 Maud̶eeba Juan joma Jordán do kaita duanuurãmaa jarad̶e wãsii ãchi kachirua ida b̶ud̶aped̶a
         Dachi Akõremaa need̶amera. Ichiba jarasii maka waud̶arã Dachi Akõreba ãchi kachirua
         perdonai. Chi ijãaduu ichiba doed̶a boro eabachii. 4 Joma mau makasii Dachi Akõre baita berreabarii Isaiasba naed̶e b̶ʉd̶a kĩra:«Ẽbẽra drua sirua wãꞌãe b̶uud̶e jĩwa berrea b̶uu:O jarésturu Dachi Mechiu biꞌia neemera. O ichi baita jipa wirua wáusturu.5 Ioro jokoa b̶ee joma korii b̶eei. Ea ʉtʉ b̶ee maud̶e ea jeed̶a b̶ee korii b̶eei.O jʉ̃rea b̶ee jipa wirua waui maud̶e o kachirua b̶ee joma biꞌia waukuai.6 Maka jomaurãba unud̶ai saka Dachi Akõreba dachi karibai b̶uu».-7 Ãrea ẽbẽrarã neebachid̶au Juanba boro eamera. Maamina Juanba waabenarãmaa jarabachii:
         «Ẽbẽrarã dama kĩra nuree, ¿kaiba jarasma machi Dachi Akõre kĩruuruud̶e poyaa mirud̶ayu?
         8 Machiba wau panuud̶eeba unubísturu biawãra machi kachirua ida b̶ud̶aped̶a, Dachi Akõremaa
         neeped̶aad̶a. Kʉ̃risiarã́sturu Abrahamd̶ebena imiped̶aad̶ad̶eeba Dachi Akõreba kastikaabai.
         Mʉʉba machimaa jaraaruu: Dachi Akõreba kʉ̃riaibʉrã cha b̶ee mo Abrahamd̶ebena imiped̶aad̶arã
         babiakuai. 9 Mau awara mʉʉba jaraaruu Dachi Akõreba chaara uru b̶uu bakuru tutai baita. Joma bakuru
         bia chaud̶akau tukuaped̶a tʉbʉd̶e jirakuai».10 Maud̶eeba ẽbẽrarãba ichimaa id̶ibachid̶au:—Maka b̶uubʉrã daiba ¿kãare waud̶ai panuma?11 Juanba panausii:—Chi paru ome uru b̶uuba chi wãꞌãe niimaa ab̶a deai b̶uu. Chi koi uru b̶uuba chi koi
         wãꞌãe niimaa deai b̶uu.12 Maka b̶uud̶e Romad̶ebena baita chi nejarra pebadaurã boro ead̶ai baita neesid̶au.
         Maabae ãchiba id̶isid̶au:—Jaradeabarii, daiba ¿kãare waud̶ai panuma?13 Juanba ãchimaa jarasii:—Machiba chi nejarra adaud̶ai panuu aude id̶irã́sturu.14 Maud̶e kokoroarã aria panuuba Juanmaa id̶isid̶au:—Daiba ¿kãare waud̶ai panuma?Juanba panausii:—Waabenarã perabiad̶aped̶a ãchi chi nejarra juakaa adaurã́sturu maud̶e setad̶eeba
         waabenarã kachirua jararã́sturu. Machi traju bare chi nejarra dea panuuba kĩrajʉʉ
         panásturu.15 Aria panuuba mau ũrisid̶aud̶e ãrea kuitaad̶ai kʉ̃ria paneesid̶au kãare sãai b̶uu.
         Ara ãchi du ab̶a naka kʉ̃risia panasid̶au: «¿Juan Dachi Akõreba Dachi Karibabarii
         deai jarad̶aka?»16 Maamina Juanba jomaurãmaa jarasii: «Biawãra mʉʉba baniaba machi boro ea b̶uu. Maamina
         mʉ audeara chi mechiu nii neei. Mauba jʉ̃rʉd̶e jʉ̃barii mʉ mau enai baita biꞌiwãe
         b̶uu. Mauba Dachi Akõre Jauri deai.+ Maamina ijãad̶awẽebʉrã kastikakuai.+17 Ichi juad̶e uru b̶uuba chi trigo ʉtaa jirakuabarii chi jãra ãyaa jãripuabii baita.
         Maabae chi trigo taa jãripuaped̶aad̶a chi pebariimarẽ pe nub̶ui maamina chi jãra tʉbʉchia
         kiikaud̶e baai».18 Ara mau kĩra maucha june ãrea berread̶eeba Juanba chi bed̶ea bia dachi karibai ʉ̃rʉbena
         jaradea b̶uabachii maud̶e jarabachii mau ijãad̶amera. 19 Maamina Juanba Galilead̶ebena chi jaradea ua b̶uabarii Herodes iadaabachii mauba wẽra
         uru b̶uu Herodías kakua. Mau Herodías biawãra Herodes ãba Felipe wẽra basii. Mau awara
         Juanba ichi iadaabachii ne joma kachirua waud̶a kakua. 20 Herodesba mau kachirua wau b̶uu awara nau kachirua sid̶a wausii: Juan jʉ̃abisii ichi
         kastikai baita.-Juanba Jesús boro ead̶aMateo 3:13-17; Marcos 1:9-1121 Juanba ẽbẽrarã boro eakua b̶uasiid̶e Jesús sid̶a boro easii. Maud̶e Jesusba Dachi
         Akõremaa berrearuud̶e bajãa ewasii. 22 Ewaped̶a Dachi Akõre Jauri bajãad̶ebena paloma kĩra ichi ʉ̃rʉ neesii. Maud̶e bajãad̶ebena
         mimi ab̶a ũrisid̶au. Naka jarasii: «Bichi mʉ Warr chi mʉʉba kʉ̃ria inii. Bichi kakua
         mʉ ãrea kĩrajʉʉ b̶uu».+Jesusd̶eed̶ebena nabẽrarãMateo 1:1-1723 Jesusba jaradea kob̶eesiid̶e 30 año nibasiika b̶uasii.Ẽbẽrarãmaarã, mau José warr basii.José Elí warr basii.24 Elí Matat warr basii.Matat Leví warr basii.Leví Melquí warr basii.Melquí Janai warr basii.Janai José warr basii.25 José Matatías warr basii.Matatías Amós warr basii.Amós Nahúm warr basii.Nahúm Eslí warr basii.Eslí Nagai warr basii.26 Nagai Máat warr basii.Máat Matatías warr basii.Matatías Semeí warr basii.Semeí José warr basii.José Judas warr basii.27 Judas Johanán warr basii.Johanán Resa warr basii.Resa Zorobabel warr basii.Zorobabel Salatiel warr basii.Salatiel Neri warr basii.28 Neri Melquí warr basii.Melquí Adí warr basii.Adí Cosam warr basii.Cosam Elmodam warr basii.Elmodam Er warr basii.29 Er Josué warr basii.Josué Eliezer warr basii.Eliezer Jorim warr basii.Jorim Matat warr basii.30 Matat Leví warr basii.Leví Simeón warr basii.Simeón Judas warr basii.Judas José warr basii.José Jonán warr basii.Jonán Eliaquim warr basii.31 Eliaquim Melea warr basii.Melea Mainán warr basii.Mainán Matata warr basii.Matata Natán warr basii.Natán David warr basii.32 David Isaí warr basii.Isaí Obed warr basii.Obed Booz warr basii.Booz Salmón warr basii.Salmón Naasón warr basii.33 Naasón Aminadab warr basii.Aminadab Aram warr basii.Aram Esrom warr basii.Esrom Fares warr basii.Fares Judá warr basii.34 Judá Jacob warr basii.Jacob Isaac warr basii.Isaac Abraham warr basii.Abraham Taré warr basii.Taré Nacor warr basii.Nacor Serug warr basii.35 Serug Ragau warr basii.Ragau Peleg warr basii.Peleg Heber warr basii.Heber Sala warr basii.36 Sala Cainán warr basii.Cainán Arfaxad warr basii.Arfaxad Sem warr basii.Sem Noé warr basii.Noé Lamec warr basii.37 Lamec Matusalén warr basii.Matusalén Enoc warr basii.Enoc Jared warr basii.Jared Mahalaleel warr basii.Mahalaleel Cainán warr basii.38 Cainán Enós warr basii.Enós Set warr basii.Set Adán warr basii.Adán Dachi Akõre warr basii.
         
            
               	Chi jaradea ua b̶uabarii. Chi b̶ee kartad̶e mau naka b̶ʉ kub̶uu: César. Nau bed̶ea griego bed̶ead̶e jara b̶uu «emperador».

               	Herodes. Mau Herodes Antipas trʉ̃ basii. Mau ʉ̃rʉbena b̶ʉ kub̶uu: Mateo 14:1-10; Lucas 3:19; 9:7-9; 13:31-33; 23:6-12. Antipas akõre «Herodes chi Mechiu» abachid̶au. Mateo 2:1-23.

               	Felipe. Mau Felipe ʉ̃rʉbena nau versiculod̶e b̶ʉ kub̶uu. Awara Felipe Herodes-Felipe abadau
                     unubadau Mateo 14:3d̶e; Marcos 6:17d̶e maud̶e Lucas 3:19d̶e. «Herodes chi Mechiu» abadau ãchi akõre basii. Antipas ome chi ãba basii.

               	Caifás Anás iu basii. Anás paare mechiu b̶uasii año 6d̶ebena ab̶a 15d̶aa. Caifás paare
                     mechiu b̶uasii año 18d̶ebena ab̶a 36d̶aa.

               	3:4-6 Isaías 40:3-5.

               	Dachi Akõre Jauri deai. Griego bed̶ead̶e naka b̶ʉ kub̶uu: Dachi Akõre Jauriba boro eai.

               	Kastikakuai. Griego bed̶ead̶e naka b̶ʉ kub̶uu: Aokooruuba boro eai.

               	3:20 Mateo 14:1-10; Marcos 6:14-28.

               	Bichi kakua mʉ ãrea kĩrajʉʉ b̶uu. Griego bed̶ead̶e nau sid̶a jara b̶uu «Mʉʉba bichi jʉrʉ adausii».

Jʉbawãe niiba Jesús kachiruad̶e b̶aebii chaad̶aMateo 4:1-11; Marcos 1:12-1341 Jesús Dachi Akõre Jauri baara b̶uad̶a, Jordán dod̶ebena waya wãsii. Maud̶e Dachi Akõre
         Jauriba mau drua sirua wãꞌãe b̶uud̶aa adoesii. 2 Ewari 40 aria b̶uasii. Maud̶e jʉbawãe niiba kachiruad̶e b̶aebii chaa b̶uasii kachirua
         waubii baita. Mau ewarid̶e Jesusba kowẽa b̶uud̶eeba jarrbisia b̶uasii. 3 Maka b̶uud̶e jʉbawãe niiba Jesusmaa nau jarasii:—Bichi biawãra Dachi Akõre Warrbʉrã, nau moomaa jarase pan bamera.4 Jesusba panausii:—Dachi Akõre bed̶ead̶e naka b̶ʉ kub̶uu: “Ko b̶uud̶éburu ẽbẽra chokae b̶uabai b̶uu,
         [mau kãyabãra joma Dachi Akõreba jara b̶uu ijãa b̶uud̶eeba chokae nibai”.]+5 Mau maad̶akare chi jʉbawãe niiba Jesús ea ʉtʉ b̶uud̶aa adoesii. Aria nau druad̶e b̶ee
         puururã joma unubisii. 6 Maud̶e chi jʉbawãe niiba jarasii:—Nau druad̶e b̶ee puuru maud̶e mau puurud̶e ne kaebea bia b̶ee joma bichi juad̶e b̶ui.
         Mʉʉd̶ed̶eeba chi mʉʉba dea kʉ̃riaruumaa deai b̶uu. 7 Mʉ daad̶e õdarrd̶e kob̶eeped̶a mʉʉmaa biꞌia berrea b̶eeruubʉrã mʉʉba joma deai.8 Maamina Jesusba jarasii:—Jʉbawãe nii, ãyaa wãse.+ Dachi Akõre bed̶ead̶e naka b̶ʉ kub̶uu: “Bichiba Dachi Mechiu, Dachi Akõréturu ãrea
         kʉ̃riáse. Ab̶a ichíturu ijãa b̶uase”.-9-10 Mau maad̶akare chi jʉbawãe niiba Jesús Jerusalend̶aa adoesii Dachi Akõre de mechiu
         ʉtʉd̶aa. Maabae jarasii:—Bichi biawãra Dachi Akõre Warrbʉrã, namauba ed̶aa jĩidruse. Dachi Akõre bed̶ead̶e
         naka b̶ʉ kub̶uu:Dachi Akõreba ichi angelerã bʉikai bichi karibad̶amera.11 Bichi ãchi juad̶e adaud̶ai bichi jʉ̃rʉ moomaa drʉbiimaaba.-12 Maamina Jesusba jarasii:—Ichi bed̶ead̶e nau sid̶a b̶ʉ kub̶uu: “Ne barikia waurã́se bichi Akõre Mechiuba bichi
         karibai kuitaa”.-13 Maka kachiruad̶e b̶aebii chaa b̶uaped̶a chi jʉbawãe nii Jesús jãkaabena wãsii waya
         unuuduud̶aa.Jesusba jaradea kob̶eed̶aMateo 4:12-17; Marcos 1:14-1514 Mau maad̶akare Jesús Dachi Akõre Jauri poyaad̶eeba Galilea druad̶aa waya wãsii. Joma
         mau druad̶e ẽbẽrarãba ichi trʉ̃ poasid̶au. 15 Judiorã araa ãbua imibadau decha ichiba Dachi Akõre bed̶ea jaradea b̶uabachii. Maud̶eeba
         jomaurãba ichi ʉ̃rʉbena biꞌia jarabachid̶au.Jesús Nazaretd̶e b̶uad̶aMateo 13:53-58; Marcos 6:1-616 Maabae Jesús ichi warid̶a puuru Nazaretd̶aa wãsii. Bari panabadau ewarid̶e ichiba
         waubarii kĩra judiorã araa ãbua imibadau ded̶e ed̶a wãsii. Maabae ichi akʉ nub̶eesii
         Dachi Akõre bed̶ea ed̶a jarai baita. 17 Maud̶e Dachi Akõre baita berreabarii Isaías karta ichimaa deasid̶au. Mau bʉra b̶uu
         enaped̶a nau bed̶ea jʉrʉped̶a jĩwa ed̶a jarasii:18-19 «Dachi Akõre Jauri mʉ ome b̶uu. Mauba mʉ b̶usii chi ne wãꞌãe nureerãmaa jaramera Dachi
         Akõreba ãchi karibai.Ichiba mʉ bʉisii chi kĩra nomaa nuree sõbia paneebiamera,+ jidau adoeped̶aad̶arã enatad̶ai jaramera,dau pãriu nureerã unubiamera, chi barau nuree juad̶e biꞌiwãe nuree juakaa adaud̶amera,maud̶e jaramera Dachi Mechiuba ẽbẽrarã ne bia waui ewari basii».-20 Ed̶a jaraped̶a maabae chi karta bʉraped̶a chi nubariimaa deasii. Maabae akʉ b̶eesii
         jaradeai baita. Jomaurãba ichi ichia duanasid̶au. 21 Maud̶e Jesusba jarasii:—Mau bed̶ea ed̶a jarad̶a id̶i machi daad̶e makaaruu.22 Jomaurãba ichi ʉ̃rʉbena biꞌia berreasid̶au. Ichiba chi bia jaradea b̶uud̶eeba pera
         duanuu kĩra duaneesii. Ara ãchi du ab̶a jara duanasid̶au:—¿Nau José warrwãeka?23 Jesusba jarasii:—Machiba nau bed̶ea mʉʉmaa jarad̶ai: “Ʉrrmid̶ia deabarii, bichi du ab̶a aribiáse.
         Bichiba Capernaumd̶e waud̶a daiba ũrisid̶au. Nama bichi puurud̶e bid̶a arab̶aud̶e
         wause”.24 Mau awara jarasii:—Mʉʉba machimaa biawãra jaraaruu: ab̶au bid̶a Dachi Akõre baita berreabarii ara ichi
         druad̶e biꞌia irsibid̶akau. 25 Kĩrabásturu, Elías b̶uasii ewarid̶e Israel druad̶e pẽdrãarã ãrea panasid̶au. Mau ewarid̶e
         año õbea y medio kui chewẽa b̶uasiid̶eeba jarrba ãrea wausid̶au. 26 Maamina Dachi Akõreba Elías bʉibasii Israeld̶ebena pẽdrãa ab̶a bid̶a karibad̶e. Maumaarã
         pẽdrãa Sidón druad̶e Sarepta puurud̶e b̶uumaa bʉisii.-27 Ara mau kĩra chi Dachi Akõre baita berreabarii Eliseo b̶uasii ewarid̶e, kakua chau
         nuree Israel druad̶e ãrea panasid̶au maamina ãchid̶ebena ab̶au bid̶a ichiba aribiabiibasii.
         Maumaarã Siria druad̶ebena Naamán abachid̶au aribiabisii.-28 Mau ũrisid̶aud̶e joma judiorã araa ãbua imibadau ded̶e panuu kĩrusid̶au. 29 Ara makʉd̶e Jesús puuru awara chĩata adoed̶aped̶a mau puuru ea ʉ̃rʉd̶aa adoesid̶au,
         ed̶aa jiratad̶ai baita. 30 Maamina Jesús ãchi tãed̶e wãsii.Jesusba ẽbẽra jai kachirua bara b̶uu ãyaa wãbid̶aMarcos 1:21-2831 Mau maad̶akare Jesús Galilea druad̶e Capernaum puurud̶aa wãsii. Bari panabadau ewarid̶e
         ichiba jaradea b̶uasii. 32 Ãrea kuitaa niiba biꞌia jaradeabariid̶eeba jomaurã kuitaa kʉ̃risiad̶aabasii. 33 Judiorã araa ãbua imibadau ded̶e ẽbẽra jai kachiruarã uru b̶uu baara nibasii. Maka
         b̶uud̶e ichiba jĩwa jarasii:34 —¡Jesús Nazaretd̶ebena! ¡Dai ida b̶use! ¿Dai kenad̶e neeska? Mʉʉba kuitaa b̶uu bichi
         kai: ¡Bichi Dachi Akõreba bʉid̶a!35 Maud̶eeba Jesusba ichimaa naka jarasii:—Chũpea b̶uase. Jãu mukĩra kakuad̶ebena awara wãse.Ara makʉd̶e chi jai kachiruaba ẽbẽrarã tãed̶e b̶aebiped̶a awara wãsii, mau ẽbẽra puꞌuabiwẽa.
         36 Mau unusid̶aud̶e jomaurãba kãare kʉ̃risiad̶ai adua basii. Ãchiba chiya id̶i kopaneesid̶au:
         «Ichi bed̶eaba ¿saka jãka wau b̶uma? Ichiba jaraaruu jai kachiruarãba ijãabadau. Ichiba
         ne joma ichi juad̶e ua b̶uud̶eeba maud̶e poyaad̶eeba berrearuud̶e jai kachiruarã wãuribadau».37 Maud̶eeba ichi puuru kaita b̶eecha Jesús trʉ̃ poa kob̶eesii.Jesusba Simón Pedro pakõre aribiabid̶aMateo 8:14-15; Marcos 1:29-3138 Judiorã araa ãbua imibadau ded̶ebena wãped̶a Jesús Simón deemaa wãsii. Aria Simón
         pakõre ãrea kʉa b̶uasii. Maud̶eeba Jesusmaa chi chuburia id̶isid̶au aribiabimera.
         39 Jesusba ed̶aa ichiaped̶a chi kʉamia iadaasiid̶e chi kʉamia duusii. Ara makʉd̶e mau
         wẽra jiraduped̶a chiko dead̶akasii.Jesusba ẽpermo nuree ãrea aribiabiad̶aMateo 8:16-17; Marcos 1:32-3440 Kiuruud̶e ãrea barikiu ẽpermo nuree Jesusmaa adoesid̶au. Jesusba ichi jua maarã ʉ̃rʉ
         kub̶uped̶a aribiabiasii. 41 Maud̶e jai kachiruarã joma duabʉikasii. Wãaduud̶e naka b̶ia jarasid̶au: «¡Bichi biawãra
         Dachi Akõre warrbʉ!» Ãchiba kuitaa panasid̶au ichi Dachi Akõreba Dachi Karibabarii
         deai jarad̶a. Maud̶eeba Jesusba ãchi iadaabachii chũpead̶amera.Galilead̶e jaradea nibad̶aMarcos 1:35-3942 Daped̶eed̶e Jesús puuru awara wãsii ẽbẽra wãꞌãemare. Maamina ẽbẽrarãba ichi jʉrʉ panasid̶au.
         Unusid̶aud̶e jarasid̶au ãchi puurud̶e b̶eemera. 43 Maamina Jesusba ãchimaa jarasii:—Mʉʉba waabena puuru b̶eed̶e jaradeai b̶uu Dachi Akõreba ichid̶irã ichi juad̶e ua
         b̶uu ʉ̃rʉbena. Dachi Akõreba mʉ bʉisii mau bed̶ea bia jaramera.44 Maud̶eeba Jesusba judiorã druad̶e judiorã araa ãbua imibadau decha jaradea wãbachii.+
            
               	Griego bed̶ead̶e chi b̶ee kartad̶e bed̶ea corcheted̶e b̶uu wãꞌãe. Deuteronomio 8:3.

               	Jʉbawãe nii, ãyaa wãse. Griego bed̶ead̶e chi b̶ee kartad̶e mau wãꞌãe.

               	4:8 Deuteronomio 6:13.

               	4:11 Salmos 91:11,12.

               	4:12 Deuteronomio 6:16.

               	Nomaa nuree sõbia paneebiamera. Griego bed̶ead̶e chi b̶ee kartad̶e mau wãꞌãe.

               	4:18-19 Isaías 61:1-2; 58:6.

               	4:26 1 Reyes 17:1-16.

               	4:27 2 Reyes 5:1-14.

               	Judiorã drua. Griego bed̶ead̶e chi b̶ee kartad̶e naka b̶ʉ kub̶uu: Judea drua maebʉrã Galilea drua.

            

         
      

   
      
         5
Jesusba b̶eda jidaubadaurã iud̶aMateo 4:18-22; Marcos 1:16-2051 Earab̶a Jesús mar Genesaret abadau iikaa b̶uasii.+ Maud̶e ẽbẽrarã ãrea ichimaa araa imisid̶au Dachi Akõre bed̶ea ũrid̶ai baita. 2 Aria mar iikaa jãba ome topanasid̶au. Mau jãba chibarirã jãbad̶ebena ibud̶e wãd̶aped̶a
         ãchi ãtarraya jeraamaa panasid̶au. 3 Maud̶e Jesús Simón Pedro jãbad̶e ed̶a wãped̶a jarasii ibu iikaabena b̶aꞌãra adoemera.
         Maabae jãbad̶e akʉ b̶eeped̶a joma aria panuurãmaa jaradea kob̶eesii. 4 Jaradeasiid̶e Jesusba Simonmaa jarasii:—Jãabae bichi jãba mar kẽsa adoeped̶a chi mard̶e ãtarraya jiratásturu.5 Maamina Simonba panausii:—Jaradeabarii, dai ẽsabud̶e mard̶e b̶ata panuu ewarisid̶au. Maamina b̶eda b̶aꞌãra
         bid̶a jidaud̶aabasii. Maamina bichiba maka jara b̶uu baerã makai.6 Ara makʉd̶e ãchi mard̶e b̶ata kopaneesid̶au. B̶eda ãrea jidauduud̶eeba chi mard̶e
         ãtarraya kõawãmaa b̶uasii. 7 Maud̶eeba waabena jãbad̶e panuurãmaa jua tuisid̶au aid̶ad̶e need̶amera. Need̶aped̶a
         jãba omea b̶edaba waabirubiasid̶au. Mauba beraa taawãmaa panasid̶au. 8-10 Simón Pedro maud̶e ichi baara panuu bid̶a b̶eda ãrea jidauped̶aad̶a unusid̶aud̶e kãare
         kʉ̃risiad̶ai adua basii. Ichi ome panuu Santiago maud̶e Juan basii. Maarã Zebedeo
         warrarã basii. Maud̶e Simón Jesús daad̶e wãped̶a õdarrd̶e kob̶eeped̶a jarasii:—Mʉ Mechiu, bibuara b̶uu bichi mʉ jãkaabena ãyaa wãi, mʉ kachirua waubariid̶eeba.Jesusba Simonmaa jarasii:—Perarã́se, id̶iid̶eeba bichiba mʉ baita ẽbẽra jidaubarii b̶eei.11 Ãchiba jãba mar iikaa adoed̶aped̶a joma b̶ʉisid̶au. Maabae Jesús baara wãsid̶au.Jesusba kakua chau id̶aa nii aribiabid̶aMateo 8:1-4; Marcos 1:40-4412 Earab̶a Jesús puurud̶e b̶uasii. Maud̶e ẽbẽra kakua chau id̶aa nii neesii.+ Mau ẽbẽraba Jesús unusiid̶e ichi daad̶e õdarrd̶e kob̶eeped̶a daub̶ʉʉrʉ jeed̶a tʉped̶a
         naka chi chuburia id̶isii:—Mʉ Mechiu, bichiba kʉ̃ria b̶uubʉrã, mʉ poyaa aribiabii.13 Maud̶e Jesusba chi ẽbẽra ʉ̃rʉ jua kub̶uuruud̶e jarasii:—Maka wau kʉ̃ria b̶uu. ¡Aribiáse!Ara makʉd̶e chi kakua chau nibad̶a wãꞌãesii. 14 Maud̶e Jesusba ichimaa jarasii:—Bichi aribiad̶a ab̶aumaa bid̶a jararã́se. Maumaarã judio paaremaa wãse bichi chi
         kakua anid̶a unumera. Maabae Dachi Akõre daad̶e biꞌia b̶eei baita Moisesba jarad̶a
         kĩra ne kaebea dease.- Maka ẽbẽrarãba kuitaad̶ai bichi chi kakua biawãra anid̶a.15 Maamina Jesús aude trʉ̃ poasii. Maud̶eeba ẽbẽrarã ãrea neebachid̶au ichiba jaradea
         b̶uu ũrid̶ai baita. Chi ẽpermo nuree neebachid̶au ichiba aribiabiamera. 16 Maamina Jesús b̶esed̶e ẽbẽra wãꞌãemaa wãbachii Dachi Akõremaa berreai baita.Jesusba ẽbẽra b̶akara bʉʉ nii aribiabid̶aMateo 9:1-8; Marcos 2:1-1217 Earab̶a Jesusba jaradea b̶uud̶e fariseorã maud̶e Moisesba b̶ʉd̶a jaradeabadaurã aria
         sĩu panasid̶au. Ãchi Galilea druad̶ebena, Judea druad̶ebena maud̶e Jerusalén puurud̶ebena
         neeped̶aad̶a basii. Maud̶e Dachi Mechiu poyaad̶eeba Jesusba ẽpermo nuree aribiabiabachii.
         18 Maka b̶uud̶e waabenarãba ẽbẽra b̶akara bʉʉ nii ichi jira adoebadaud̶e adoed̶aped̶a
         ed̶a adoe kʉ̃ria panasid̶au Jesús daad̶e b̶ud̶ai baita. 19 Maamina ẽbẽrarã ãrea nub̶uud̶eeba poyaa Jesusmaa neebid̶aabasii. Maud̶eeba ãchiba
         chi b̶akara bʉʉ nii de ʉ̃rʉ adoesid̶au. Maabae de ʉ̃rʉare ãrid̶aped̶a chi b̶akara
         bʉʉ nii chi jira adoebadaud̶e ed̶aa bʉisid̶au. Ẽbẽrarã tãed̶e Jesús daad̶e nub̶usid̶au.
         20 Jesusba unusii ãchiba biawãra ijãa panuu chi b̶akara bʉʉ nii poyaa aribiabii b̶uu.
         Maud̶eeba chi b̶akara bʉʉ niimaa naka jarasii:—Kõpaero, bichiba kachirua waukuad̶a mʉʉba perdonasma.21 Mau ũrisid̶aud̶e aria panuu fariseorãba maud̶e Moisesba b̶ʉd̶a jaradeabadaurãba naka
         jarasid̶au: «Jãu ¿kai kʉ̃risia b̶uma? ¿Sakãe maka Dachi Akõre daad̶e kachirua berrea
         b̶uma? Ab̶a Dachi Akõréburu ẽbẽraba kachirua waud̶a poyaa perdonabarii».22 Maamina Jesusba ãchiba kʉ̃risia panuu kuitaasiid̶eeba naka id̶isii:—¿Sakãe machi sõd̶e jãka kʉ̃risia panuma? 23 Machimaarã, ¿sãu bed̶ea aude chaarea b̶uma jarai baita: “Bichi kachirua waud̶a perdonasii”
         ai maebʉrã “Nau ẽbẽra b̶akara bʉʉ nii jiradubiped̶a nibabii”? 24 Dachi Akõreba mʉ, chi Ẽbẽra Ba B̶uad̶a b̶usii nau iujãad̶e panuuba kachirua waubadau
         perdonabiamera. Mau machimaa unubiai.Ara makʉd̶e chi b̶akara bʉʉ niimaa naka jarasii:—Jiraduse. Chi bichi jira adoebadau adauped̶a deed̶aa wãse.25 Ara makʉd̶e chi b̶akara bʉʉ b̶uad̶a jiraduped̶a ichi jira adoebadau adauped̶a jomaurã
         daad̶e nibad̶e wãsii. Maabae Dachi Akõre ãrea biꞌia jara nii deed̶aa wãsii. 26 Mau unusid̶aud̶e joma pera duanuu kĩra duaneesid̶au. Maud̶eeba Dachi Akõre ãrea biꞌia
         jarasid̶au. Dachi Akõre wapead̶eeba jarasid̶au:—¡Id̶i biawãra ẽbẽrarãba ne poyaa waud̶akau mechiu unusid̶au!Jesusba Leví iud̶aMateo 9:9-13; Marcos 2:13-1727 Mau maad̶akare Jesús wãaruud̶e Romad̶ebena chi aude mechiu nii baita chi nejarra pebarii
         unusii. Mau trʉ̃ Leví abachid̶au. Mau ẽbẽra chi nejarra deabadau ded̶e akʉ b̶uasii.
         Jesusba unuped̶a jarasii:—Mʉ ome wãse.28 Ara makʉd̶e Leví jiraduped̶a ichiba wau b̶uad̶a b̶ʉiped̶a Jesús ome wãsii.29 Maabae Jesús baita Leviba ichi ded̶e kod̶ai baita ãrea wausii. Ãrea Romad̶ebena baita
         chi nejarra pebadaurã maud̶e waabena ẽbẽrarã ãchi baara ko panasid̶au. 30 Mau unusid̶aud̶e Moisesba b̶ʉd̶a jaradeabadaurãba maud̶e fariseorã Jesús baara nibabadaurãmaa
         naka kachirua jarasid̶au:—¿Sakãe chi nejarra pebadaurã baara maud̶e waabenarã kachirua waubadaurã baara ãbua
         komaa panuma?31 Jesusba ãchimaa jarasii:—Ẽpermowãe nureeba ʉrrmid̶ia deabarii jʉrʉd̶akau. Maumaarã chi ẽpermo nuréburu jʉrʉbadau.
         32 Mʉ, chi jipa nuree iui baita need̶awãe, maumaarã chi kachirua waubadaurã́turu iui
         baita nee b̶uu Dachi Akõremaa need̶amera.Dachi Akõre baara b̶uayua kokau ewari ʉ̃rʉbenaMateo 9:14-17; Marcos 2:18-2233 Waabenarãba Jesusmaa jarasid̶au:—Juan chi Boro Eabarii baara nibabadaurãba Dachi Akõremaa ʉtaa id̶iiduud̶e ãrea chiko
         kod̶akau ewari waubadau. Ara mau kĩra fariseorã baara nibabadaurã bid̶a waubadau.
         Maamina bichi baara nibabadaurãba ¿sakãe maka waud̶akama?34 Jesusba ãchimaa jarasii:—Mukĩra miakãibadau kĩrajʉʉ ewari wau b̶uud̶e ¿ichiba iud̶arãmaa chiko kod̶akau ewari
         waubiaika? 35 Maamina ewari ab̶ad̶e waabena ẽbẽrarãba ichi ãyaa adoed̶ai. Mau ewarid̶éburu ichiba
         iud̶arãba chiko kod̶akau ewari waud̶ai.36 Mau awara Jesusba ãchimaa nebʉrʉsii jaradeai baita:—Ab̶au bid̶a paru wid̶id̶ebena b̶aꞌãra tõobai paru soremaa wãai baita. Maka wauruubʉrã
         chi paru wid̶i tõod̶a kõai, maud̶e chi paru wid̶i tõod̶a chi sore ome biꞌia b̶eebai.
         37 Maud̶e ab̶au bid̶a uva b̶aa wid̶i ãnimara e waud̶a chi sored̶e tʉd̶akau. Maka wauduubʉrã
         b̶aaka kob̶eeruud̶e chi ãnimara e waud̶a chi sore tojĩidrʉi. Maabae chi uva b̶aa maud̶e
         chi ãnimara e waud̶a ãrii. 38 Maud̶eeba uva b̶aa wid̶i ãnimara e waud̶a wid̶id̶e tʉd̶ai panuu. Maka omea ãrea dauchia
         jãadua panad̶ai. 39 Maud̶e uva b̶aa asiad̶a chõra dooruuba chiwid̶i do kʉ̃riakau. Maumaarã jarabarii:
         “Uva b̶aa chi chõra chiwid̶i aude bibuara nii”.
         
            
               	Genesaret mar maud̶e «Galilea» abadau.

               	Aid̶a Jesús ewarid̶e biawãra saka b̶uasii dachiba kuitaad̶awẽa panuu. Maamina judiorãmaarã
                     ab̶a Dachi Akõréburu poyaa aribiabii b̶uasii. Números 12:9-12; 2 Reyes 5:7. Mau awara ab̶a aid̶aba jidausirã ãyaa b̶uad̶e wãi b̶uasii. Levítico 13:45-46.

               	5:14 Levítico 14:1-32.

Jesús bari panabadau ewari chi MechiuMateo 12:1-8; Marcos 2:23-2861 Bari panabadau ewarid̶e Jesús ichi baara nibabadaurã baara trigo uud̶ad̶e nibasid̶au.
         Aria nid̶aud̶e Jesús baara nibabadaurãba trigo kuma ab̶a ẽe adaud̶aped̶a boasirad̶aped̶a
         ko nibasid̶au.-2 Waabenarã fariseorãba mau unusid̶aud̶e id̶isid̶au:—¿Machiba sakãe bari panabadau ewarid̶e chi dachiba waud̶akau b̶uu maka wau panuma?3 Jesusba panausii:—¿Machiba Dachi Akõre bed̶ea ed̶a jarad̶awẽa panuka? David maud̶e ichi baara nibabadaurã
         jarrbisia panasid̶aud̶e ¿kãare wausid̶ama?-4 David Dachi Akõre ded̶e ed̶a wãped̶a chi Dachi Akõre baita kub̶uad̶a pan adausii.
         Mau pan ¿ab̶a paarerã́buru kod̶ai panaswãeka? Maamina Davidba koped̶a ichi baara nibabadaurãmaa
         dead̶akasii.5 Maud̶e Jesusba jarasii:—Mʉ, chi Ẽbẽra Ba B̶uad̶a bari panabadau ewari Mechiubʉ.Jesusba bari panabadau ewarid̶e ẽbẽra aribiabid̶aMateo 12:9-14; Marcos 3:1-66 Ureed̶ebena bari panabadau ewarid̶e Jesús judiorã araa ãbua imibadau deemaa wãped̶a
         jaradea b̶uasii. Aria ẽbẽra jua biarebena bʉʉ nii b̶uasii. 7 Moisesba b̶ʉd̶a jaradeabadaurã maud̶e fariseorã panasid̶au. Maarãba Jesús ichia panasid̶au
         bari panabadau ewarid̶e ẽbẽra jua bʉʉ nii aribiabii kuitaa. Aribiabid̶a basirã mau
         ʉ̃rʉbena kachirua jarad̶ai kʉ̃risia panasid̶au. 8 Maamina ãchiba kʉ̃risia panuu Jesusba kuitaasiid̶eeba chi ẽbẽra jua bʉʉ niimaa naka
         jarasii:—Jiraduped̶a maabae jomaurã ẽsa ʉkʉ nub̶eese.Ara makʉd̶e chi ẽbẽra jiraduped̶a ʉkʉ nub̶eesii. 9 Maabae Jesusba ãchimaa jarasii:—Mʉʉba machimaa id̶iiruu: bari panabadau ewarid̶e ¿kãare waud̶ai panuma? ¿Chi bia
         maebʉrã chi kachirua? ¿Waabenarã karibai maebʉrã ida biubiaika?10 Maabae aria panuurãmaa ichiaped̶a chi mukĩramaa naka jarasii:—Jua jiwaase.Maka jiwaaruud̶e ichi jua biꞌia did̶isii. 11 Maud̶eeba aria panuu ãrea kĩrud̶aped̶a ãchi chiya berrea bara b̶eesii Jesús ome kãare
         sãad̶ayu.Jesusba ẽbẽrarã 12 jʉrʉ adaud̶aMateo 10:1-4; Marcos 3:13-1912 Earab̶a Jesús ead̶aa wãsii. Aria Dachi Akõremaa ʉtaa id̶i b̶uu ewarisii. 13 Ewarid̶akare ichi baara nuree araa ãbua iukuaped̶a maarãd̶ebena 12 jʉrʉ adaukuasii.
         Mau 12 jʉrʉ adaud̶arã ichiba trʉ̃ jarasii “ichiba bʉid̶arã”.+14 Ãchi trʉ̃ nau: Simón (maud̶e Pedro abadau), chi ãba Andrés, Santiago,+ Juan, Felipe, Bartolomé, 15 Mateo, Tomás, Alfeo warr Santiago, Simón Celote abadau, 16 Santiago ãba Judas maud̶e Judas Iscariote, chi mau maad̶akare Jesús jidaubid̶a.Jesusba ãrea duanuumaa jaradead̶aMateo 4:23-2517 Maabae Jesús ichiba jʉrʉ adaud̶arã baara ead̶ebena ed̶aa neesid̶au. Koriid̶e ichi
         baara nibabadaurã baara maud̶e waabenarã ẽbẽrarã ãrea needuurã baara b̶eesii. Mau
         ẽbẽrarã Judea druad̶ebena, Jerusalend̶ebena, mar iikaad̶ebena puuru Tirod̶ebena maud̶e
         Sidond̶ebena 18 neesid̶au Jesusba jaradea b̶uu ũrid̶ai baita maud̶e ẽpermo nuree aribiabiamera. Mau
         awara Jesusba jai kachiruarã ẽbẽrarã kakuad̶ebena duabʉikasii. 19 Joma chi ẽpermo nureerãba ichi wau kʉ̃ria panasid̶au Dachi Akõre poyaad̶eeba aribiabii
         b̶uud̶eeba.Dachi biꞌia panad̶ai Jesusba jarad̶aMateo 5:3-1220 Jesusba ichi baara nibabadaurãmaa ichiaped̶a naka jarasii:«Biꞌia panuu machi chi miichuburi nuree Dachi Akõreba ichi juad̶e ua b̶uud̶eeba.21 Biꞌia panuu machi chi jarrbisia nuree Dachi Akõreba jãwaabiai b̶uud̶eeba.+Biꞌia panuu machi chi kĩra nomaaba jẽa nuree Dachi Akõreba kĩrajʉʉbiai b̶uud̶eeba.-22 »Biꞌia panuu ẽbẽraba mʉ, chi Ẽbẽra Ba B̶uad̶a kakua machi kĩramaaduud̶e, ida b̶uuduud̶e,
         kachirua jaraaduud̶e maud̶e machi sõ kachirua panuu aaduud̶e. 23 Machi kachirua wauduud̶e ãrea kĩrajʉʉ panésturu, machiba ne bia ãrea bajãad̶e uru
         panad̶aid̶eeba.- Ãchi nabẽraed̶ebenarãba Dachi Akõre baita berreabadaurã biawãra maka kachirua waubachid̶au.24 “Maamina miichuburi panad̶ai machi chi nejarra ãrea bara nuree; nau ewarid̶éburu kĩrajʉʉ
         panad̶ai b̶uud̶eeba.25 Machi miichuburi panad̶ai chi ãrea jãwaa duanuurã, maad̶aare jarrbisia panad̶aid̶eeba.Machi miichuburi panad̶ai chi ʉ̃raud̶e ʉi duanuurã maad̶aare kĩra nomaaba jẽa panad̶aid̶eeba.26 Machi miichuburi panad̶ai ẽbẽrarãba machi ʉ̃rʉbena biꞌia jaraaduubʉrã.Machi nabẽraed̶ebenarãba ẽbẽrarã Dachi Akõre trʉ̃d̶eeba setaa jaradea nuree ʉ̃rʉbena
         maka biꞌia jarabachid̶au”.Dachi chi kĩramaabadaurã kʉ̃riad̶ai ʉ̃rʉbena jarad̶aMateo 5:38-42,4427 »Maamina machi, chi mʉ bed̶ea ũri panuurãmaa mʉʉba jaraaruu: machi kĩramaabadaurã
         kʉ̃riásturu maud̶e maarãmaa biꞌia wáusturu. 28 Chi machimaa kachirua jaraaduumaa biꞌia jarásturu. Chi machi kachirua waubadau kakua
         Dachi Akõremaa ʉtaa id̶ísturu maarã aid̶amera. 29 Ab̶auba bichi kĩedarr sĩiruubʉrã, chi osob̶arebena sid̶a ʉmʉase sĩmera. Ab̶auba bichi
         paru juakaa adauruubʉrã, bichi anab̶ari jʉ̃barii sid̶a ida adoebise. 30 Ab̶auba bichimaa ne id̶iiruubʉrã, wãakarã́se. Mau awara bichiba uru b̶uud̶ebena ab̶auba
         juakaa adauruubʉrã id̶irã́se waya deabiyua. 31 Machiba kʉ̃ria panuu waabenarãba machimaa biꞌia waud̶ai. Maud̶eeba, ara mau kĩra machiba
         waabenarãmaa biꞌia wáusturu.32 »Machiba chi machi kʉ̃riabadáuturu kʉ̃ria panuubʉrã, ¿kaiba machi biꞌia jaraima? Kachirua
         waubadaurã bid̶a ãchi kõpaerorã kʉ̃riabadau. 33 Mau awara machi kõpaerorã́turu biꞌia wauduubʉrã, ¿kaiba machi biꞌia jaraima? Kachirua
         waubadaurã bid̶a ara mau kĩra waubadau. 34 Mau awara machiba ab̶aburu chi waya dead̶ai nureerãmaa ne kaebea deaduubʉrã ¿kaiba
         machi biꞌia jaraima? Kachirua waubadaurã bid̶a ara mau kĩra waubadau ãchiba deaped̶aad̶a
         waya adaud̶ai kʉ̃risia panuud̶eeba.35 »Maud̶eeba machi chi kĩramaabadaurã kʉ̃riásturu. Maarã biꞌia wáusturu. Maarãmaa ne
         kaebea deásturu. Maamina deaduud̶e maarãd̶e adaud̶ai kʉ̃risiarã́sturu. Makaburu machiba
         Dachi Akõred̶ebena adaud̶ai panuu ãrea mechia b̶uai maud̶e unubid̶ai biawãra machi
         Dachi Akõre chi mechiu nii warrarã panuu. Kachirua waubadaurã maud̶e ichimaa biꞌia
         b̶uu ad̶akaurã, ichiba ichi sõbiad̶eeba karibabarii. 36 Ara mau kĩra machiba kĩra chuburia panásturu machi Akõre bajãad̶e b̶uuba kĩra chuburiabarii
         kĩra.Waabenarã kachirua jarabadau ʉ̃rʉbenaMateo 7:1-537 »Ab̶auba kachirua waud̶a ʉ̃rʉbena jararã́sturu, ab̶au bid̶a machiba kachirua wauped̶aad̶a
         ʉ̃rʉbena jararãamera. Ab̶a nebʉra bara nii arã́sturu, Dachi Akõreba machi nebʉra bara
         nuree a jararãamera. Machiba waabenarã kachirua wau panuu perdonaaduubʉrã, Dachi Akõreba
         machi kachirua wau panuu perdonai. 38 Waabenarãmaa ne kaebea deásturu. Makaburu Dachi Akõreba machimaa ãreáturu deai, ẽ
         ãrea waabiruped̶a purrubarii kĩra. Ichiba deai machiba waabenarãmaa deabadau kĩra».39 Mau awara Jesusba nebʉrʉsii jaradeai baita: «¿Dau pãriu niiba chi ab̶au dau pãriu
         nii poyaa adooi b̶uka? ¿Adoeruubʉrã, ãchi omea chob̶ead̶e b̶aewãd̶aabaika? 40 Chi ne kuitaa kʉ̃ria b̶uu chi jaradeabarii audeara kuitaa b̶uuwãe. Maamina ichiba
         ãrea kuitaaruud̶e chi jaradeabarii kĩra nibai.41 »Machiba ¿sakãe nejarr ab̶au daud̶e b̶uu ichiabadama? ¿Sakãe bakuru waib̶ʉa machi
         daud̶e b̶uu ichiad̶akama? 42 Bakuru waib̶ʉa bichi daud̶e b̶uu unuwẽebʉrã ¿sakaburu ab̶aumaa naka jaraima: “Nejarr
         bichi daud̶e b̶uu mʉʉba aub̶arii”? ¡Bichi setaa ẽbẽra bia nii abarii! Naa bakuru waib̶ʉa
         bichi daud̶e b̶uu aub̶arise. Maka poyaa unui nejarr ab̶au daud̶e b̶uu aub̶arii baita.
         Ara mau kĩra bichiba kachirua wau b̶uu ida b̶use. Makaburu waabenarã poyaa aid̶ai.Bakuru chi nejõod̶eeba kuitaabadauMateo 7:15-20; 12:34-3543 »Bakuru kachiruaba nejõo bia chaukau. Ara mau kĩra bakuru biaba nejõo kachirua chaukau.
         44 Bakuru chi nejõod̶eeba kuitaabadau. Ʉri bara b̶uuba higo jõ chaukau. Maud̶e cardoba
         uva chaukau. 45 Ara mau kĩra ẽbẽra bia b̶uuba ichi sõd̶e ne bia uru b̶uud̶eeba ne bia berreabarii.
         Maamina ẽbẽra kachiruaba ichi sõd̶e ne kachirua uru b̶uud̶eeba ne kachirua berreabarii.
         Ẽbẽraba ichi sõd̶e kʉ̃risia b̶uu kĩra berreabarii.De ome ʉ̃rʉbenaMateo 7:24-2746 »¿Sakãe mʉ “Dai Mechiu, Dai Mechiu” abadama maamina mʉʉba jara b̶uu machiba waud̶akama?
         47 Chi mʉʉmaa neeruuba mʉ bed̶ea ũriped̶a ijãa wauruubʉrã mʉʉba jarai mau kai kĩra b̶uu.
         48 Mau ẽbẽraba de wauruu kĩra b̶uu. Mau ẽbẽraba ãrea id̶u korosii ab̶a mo chaarea unuuruud̶aa.
         Mau ʉ̃rʉ de jʉ̃rʉ ʉyaa nub̶usii. Mau de chaarea ãrea nub̶uud̶eeba do ãrea cheeruud̶e
         b̶aebasii. 49 Maamina chi mʉ bed̶ea ũriped̶a ijãawẽe nau kĩra b̶uu: ẽbẽraba de wausii maamina de
         jʉ̃rʉ id̶u ʉyaabasii. Maud̶eeba do ãrea cheeruud̶e ichi de teataped̶a b̶aesii. Joma
         wãꞌãe b̶ari b̶eesii».
         
            
               	6:1 Deuteronomio 23:24-25.

               	6:3 1 Samuel 21:1-6.

               	Ichiba bʉid̶arã. Kajuma bed̶ead̶e naka b̶ʉ kub̶uu: apóstoles.

               	Mau Santiago ara mau «Jacob» abadau.

               	Biꞌia panuu machi chi jarrbisia nuree Dachi Akõreba jãwaabiai b̶uud̶eeba. Mauba nau sid̶a jara b̶uu: Biꞌia panuu sõd̶eeba Dachi Akõre kuitaa kʉ̃ria nuree, Dachi Akõreba kuitaabid̶eeba.
                     Jeremías 31:25.

               	6:21 Salmos 126:5-6; Isaías 57:18; 61:2-3; Apocalipsis 7:16-17.

               	6:23 2 Crónicas 36:16.

Jesusba kokoroa baita bari trajabarii aribiabid̶aMateo 8:5-1371 Jesusba ẽbẽrarãmaa maka jarasiid̶e Capernaum puurud̶aa wãsii. 2 Aria kokoroarã jaradea ua b̶uabarii b̶uasii. Mau baita bari trajabarii ãrea kʉ̃ria
         nii uru b̶uasii. Maamina mau ichi baita bari trajabarii ẽpermo b̶uud̶eeba biumaa b̶uasii.
         3 Chi kokoroarã jaradea ua b̶uabariiba Jesús ʉ̃rʉbena ũrisiid̶e waabenarã paare mechiurã
         Jesusmaa bʉisii ichi baita bari trajabarii aribiabid̶e neemera. 4 Maarã wãd̶aped̶a nau chi chuburia id̶isid̶au: «Jãu kokoroarã jaradea ua b̶uabarii
         ẽbẽra jipa nii. Maud̶eeba bichiba karibai b̶uu. 5 Ichiba dachi judiorã ãrea kʉ̃ria b̶uud̶eeba dachi judiorã araa ãbua imibadau de waubisii».6 Maka jarasid̶aud̶eeba Jesús maarã ome kokoroarã jaradea ua b̶uabarii deed̶aa wãsii.
         Maamina de kaita needuud̶e kokoroarã jaradea ua b̶uabariiba ichi kõpaerorã Jesusmaa
         naka jarad̶e bʉisii: «Mʉ mechiu, mʉ bichi kĩra biꞌia niiwãed̶eeba, mʉ ded̶e neebai
         b̶uu. 7 Maud̶eeba mʉ bichimaa wãabasii. Maamina bichiba jamareeba berrearuubʉrã mʉ baita bari
         trajabarii aribiabii. 8 Mʉ jaradea b̶uabariiba jara b̶uu mʉʉba ijãai b̶uu. Maud̶e mʉʉba jara b̶uu kokoroarã
         mʉ juad̶e nureerãba ijãad̶ai panuu; mʉʉba ab̶aumaa nébad̶e aaruud̶e neebarii; wã́bad̶e
         aaruud̶e, wãbarii; maud̶e mʉ baita bari trajabariimaa naka wáubad̶e aaruud̶e arab̶aud̶e
         ichiba waubarii».9 Mau ũrisiid̶e Jesusba ichi ʉ̃rʉbena biꞌia kʉ̃risiasii. Maud̶eeba chi ichi baara wãaduumaa
         ichiaped̶a jarasii: «Mʉʉba jaraaruu: nau ẽbẽraba ãrea ijãa b̶uu kĩra, israeld̶ebena
         ab̶a bid̶a unukau».10 Kokoroarã jaradea ua b̶uabariiba bʉikad̶a waya wãsid̶aud̶e chi ichi baita bari trajabarii
         ẽpermo b̶uad̶a aribiad̶a unusid̶au.Jesusba pẽdrãa warr aribiabid̶a11 Mau maad̶akare Jesús maud̶e ichi baara nibabadaurã Naín puurud̶aa wãsid̶au. Ãchi baara
         ẽbẽrarã ãrea wãsid̶au. 12 Jesús chi puurud̶e ed̶a wãbadau kaita neesiid̶e unusii ẽbẽrarãba kũudrãa biud̶a jau
         b̶ud̶e adoeduu. Chi nawe pẽdrãa basii. Mauba warr ab̶aburu uru b̶uasii. Chi pẽdrãa
         baara ẽbẽrarã ãrea duanasid̶au. 13 Dachi Mechiu Jesusba chi pẽdrãa miichuburi unuped̶a naka jarasii:—Waa jẽarã́se.14 Maabae araa wãped̶a chi biud̶a ed̶a adoebadau wausii. Maud̶eeba chi adoeduurã b̶ari
         topaneesid̶au. Maud̶e Jesusba jarasii:—Kũudrãa, mʉʉba bichimaa jarai, jiraduse.15 Ara makʉd̶e chi biu b̶uad̶a jiraduped̶a berreasii. Maabae Jesusba mau chi nawemaa
         deasii. 16 Maud̶eeba chi aria panuu ãrea perasid̶au. Jomaurãba Dachi Akõre baita nau biꞌia jarasid̶au:—Biawãra Dachi Akõre baita berreabarii chi mechiu dachi tãed̶e neesii. Dachi Akõre
         ichi puuru karibad̶e nee b̶uu.17 Maud̶eeba joma Judea druad̶e maud̶e mau kaita b̶ee druad̶e bid̶a Jesús ʉ̃rʉbena trʉ̃
         poasid̶au.Jesusba Juan chi Boro Eabarii ʉ̃rʉbena jarad̶aMateo 11:2-1918-19 Juan baara nibabadaurãba Jesusba waud̶a Juanmaa joma nebʉrʉsid̶au. Maud̶eeba Juanba
         ome iuped̶a Dachi Mechiu Jesusmaa naka id̶id̶e wãbisii: «¿Bichi chi neei b̶uad̶aka,
         maebʉrã june ab̶a esed̶aud̶ai panuka?»20 Ara makʉd̶e Jesusmaa wãd̶aped̶a id̶isid̶au:—Juan chi Boro Eabariiba dai bichimaa bʉisii. Mauba naka id̶ibisii: “¿Bichi chi neei
         b̶uad̶aka, maebʉrã june ab̶a esed̶aud̶ai panuka?”21 Ara mau ewarid̶e Jesusba chi ẽpermo nuree, chi jai kachirua bara nuree maud̶e chi
         dau pãriu nuree ãrea aribiabiasii. 22 Maud̶eeba Jesusba ãchimaa naka panausii:—Machiba unu panuu maud̶e ũri panuu Juanmaa jarad̶e wã́sturu: dau pãriu nuread̶a unu
         panuu; nʉka nuread̶a biꞌia nuree; kakua chau nuread̶a anid̶aped̶a nuree; kʉʉrʉ kiape
         nuread̶a jãabae ũri panuu; biuped̶aad̶arã waya chokae nuree. Mau awara chi nejarr
         barauwãe nureerãmaa chi bed̶ea bia Dachi Akõre karibai ʉ̃rʉbena ũri panuu.-23 Chi mʉʉd̶e ijãai ida b̶ukau nii biꞌia b̶uai.24 Juanba bʉid̶arã wãsid̶aud̶e Jesusba aria nureerãmaa Juan ʉ̃rʉbena berreasii:—Drua sirua wãꞌãe b̶uud̶aa machiba Juan ichiad̶e wãsid̶aud̶e ¿kãare unud̶ai kʉ̃risiasid̶ama?
         ¿Pũatuuruuba sia dodomia adoeruu kĩra maka unud̶ai kʉ̃risiasid̶aka?+25 Maka kʉ̃risiad̶aabasii. Mau ¿kãare unud̶ai kʉ̃risiasid̶ama? ¿Ẽbẽra ab̶aba paru mipitaa
         ãrea jʉ̃ nii unud̶ai kʉ̃risiasid̶aka? Makawãema; maarã paru mipitaa jʉ̃ nureerã maud̶e
         ne kaebea biꞌia uru nureerã reyrã ded̶e panabadau. 26 Mau ¿kãare unud̶ai kʉ̃risiasid̶ama? ¿Dachi Akõre baita berreabarii unud̶ai kʉ̃risiasid̶aka?
         Maerã, Dachi Akõre baita berreabarii ichiad̶e wãsid̶au. Juan Dachi Akõre baita berreabarii
         chi mechiu nii. 27 Ichi ʉ̃rʉbena Dachi Akõre bed̶ead̶e naka b̶ʉ kub̶uu:“Mʉ baita berreabarii bichi naa bʉiruu bichi o jaremera”.-28 Mʉʉba jaraaruu: nau druad̶e ab̶a bid̶a Juan audeara mechiu wãꞌãe.+ Maamina Dachi Akõreba ichid̶irã ichi juad̶e ua b̶uud̶ebena chi aude kaebeu nii ichi
         audeara chi mechiu nii».+29 Jesusba jara b̶uu ũrisid̶aud̶e ẽbẽrarãba maud̶e Romad̶ebena baita chi nejarra pebadaurã
         jarasid̶au Dachi Akõreba wau b̶uu jipa b̶uu, Juanba ãchi boro ead̶ad̶eeba. 30 Maamina fariseorãba, Moisesba b̶ʉd̶a jaradeabadaurã bid̶a Dachi Akõreba ãchi baita
         wau kʉ̃ria b̶uad̶a ida b̶usid̶au. Maud̶eeba Juanba ãchi boro eabasii.31 «Id̶ibaebena ẽbẽrarã, mʉʉba ¿kãare kĩra nuree jaraima? 32 Puurud̶e warrarã jemene panuud̶e b̶ia kopanuuba jarabadau:“Daiba purrsiru chaasid̶aud̶e machi baerad̶aabasii.Kari kĩra nomaa karisid̶aud̶e machi jẽad̶aabasii”.33 Machi biawãra mau kĩra panuu. Juan neesiid̶e kokau ewari waubachii maud̶e itua doka
         basii. Maud̶e machiba jarabadau mau jai kachirua inii. 34 Maabae mʉ, chi Ẽbẽra Ba B̶uad̶a nee b̶uu. Mʉʉba ne joma kobarii maud̶e ne joma dobarii.
         Maud̶e machiba jarabadau: “Mau chi ko ãrea nii maud̶e do ãrea nii”. Mau awara jarabadau:
         “Mau kachirua waubadaurã baara maud̶e Romad̶ebena chi aude mechiu nii baita chi nejarra
         pebadaurã baara nibabarii”. 35 Maamina kuitaa panuu Dachi Akõre kʉ̃risia kuitaa jipa b̶uu, mau ijãa panuuba jipa
         waubadaud̶eeba».Simón fariseo nii ded̶e Jesús kod̶a36 Fariseo b̶uasii. Mau fariseoba Jesús iusii ichimaa kod̶e wãmera. Ara makʉd̶e Jesús
         wãped̶a chi kobadaumare akʉ b̶eesii. 37 Mau puurud̶e wẽra ãrea kachirua waubarii b̶uasii. Mau wẽraba Jesús fariseo ded̶e ko
         b̶uu kuitaasiid̶e b̶otia alabastro mo waud̶ad̶e kera adoesii.+38 Jẽa kub̶uuba Jesús kaita neeped̶a, ichi daub̶aaba Jesús jʉ̃rʉ koesii. Maabae ichi
         bud̶aba poaped̶a Jesús jʉ̃rʉ ĩyaaped̶a ichiba kera adoed̶aba purusii.39 Mau unusiid̶e Jesús iud̶a fariseoba naka kʉ̃risiasii: «Nau ẽbẽra biawãra Dachi Akõre
         baita berreabarii bad̶a basirã kuitaai basii kachirua waubarii wẽraba jãka wau b̶uu».40 Maud̶eeba Jesusba naka jarasii:—Simón, mʉʉba bichimaa ne jara b̶uu.Simonba jarasii:—Jarase, Jaradeabarii.Jesusba jarasii:41 —Ẽbẽra ome panasid̶au. Maarãba chi nejarra dead̶aubariimaa chi nejarra dead̶ai panasid̶au.
         Ab̶auba 500 denarios deai b̶uasii.+ Ab̶auba 50 denarios deai b̶uasii. 42 Maamina ãchiba poyaa dead̶aabasii kuitaasiid̶eeba, chi nejarra barau nii ẽbẽraba ãchiba
         dead̶ai panuu ida b̶usii. Mʉʉba bichimaa id̶iiruu: ¿Sãuba chi ẽbẽra chi nejarra dead̶aubarii
         aude kʉ̃riai b̶uma?43 Simonba panausii:—Mʉa kʉ̃risia b̶uu chi aude deai b̶uad̶aba aude biꞌia kʉ̃riai.Jesusba jarasii:—Bichiba arakʉd̶e panausii.44 Maabae wẽramaa ichiaped̶a Simonmaa jarasii:—¿Bichiba nau wẽra unu b̶uka? Mʉ bichi ded̶e neesiid̶e bichiba bania deabasii mʉ jʉ̃rʉ
         koebii baita, maamina nau wẽraba ara ichi daub̶aaba mʉ jʉ̃rʉ koeped̶a ichi bud̶aba
         poabisii. 45 Mʉ neesiid̶e biꞌia irsibii baita bichiba ĩyaabasii, maamina nau wẽraba mʉ jʉ̃rʉ ĩyaai
         ida b̶uubasii. 46 Mʉ biꞌia irsibiyua bichiba mʉ boro ʉ̃rʉ olivo draa eabasii, maamina nau wẽraba mʉ
         jʉ̃rʉ keraba purusii.+47 Maud̶eeba mʉʉba naka jaraaruu: mau wẽraba kachirua ãrea waud̶a mʉʉba joma perdonasii.
         Maud̶eeba mauba mʉ ãrea kʉ̃ria b̶uu. Maamina chi b̶aꞌãra kachirua wau b̶uu, mʉʉba
         perdonaaruubʉrã, mauba mʉ b̶aꞌãra kʉ̃ria b̶uai.48 Maabae ichiba wẽramaa jarasii:—Bichiba kachirua waud̶a mʉʉba joma perdonasii.49 Maamina waabenarã aria akʉ duanuurã chiya berrea bara b̶eesii:—Nau ¿kai kʉ̃risia b̶uma? ¿Maka waabenaba kachirua waud̶a ichiba poyaa perdona b̶uka?50 Maud̶e Jesusba wẽramaa jarasii:—Bichiba mʉʉd̶e ijãasiid̶eeba kachiruad̶ebena karibasii. Jirukaraayuwãe wãse.
         
            
               	7:22 Isaías 29:18-19; 35:5-6; 26:19.

               	Pũatuuruuba sia dodomia adoeruu kĩra maka unud̶ai kʉ̃risiasid̶aka. Mau jara b̶uu «ẽbẽra pera b̶uu».

               	7:27 Malaquías 3:1.

               	Nau druad̶e ab̶a bid̶a. Griego bed̶ead̶e naka b̶ʉ kub̶uu: Wẽrarãba toped̶aad̶a ʉ̃rʉbena.

               	Waabenarãmaarã Jesusba versículo 29 maud̶e 30 jarasii.

               	Alabastro. Mau mo kukuaraa b̶uu. Chaareawãe b̶uud̶eeba ne waubadau. Judiorãba alabastro Egipto
                     druad̶ebena adoebachid̶au. Joma alabastro waud̶a ãrea bale b̶uabarii.

               	Denario. Mau ewarid̶e denario ab̶a paabachii traju ewari ab̶a baita.

               	Mau ewarid̶e waabena deemaa wãped̶a, chi chibariba mau ĩyaabachii, chi jʉ̃rʉ jeraabibachii
                     maud̶e olivo draa eabachii ichi boro ʉ̃rʉ mau biꞌia irsibii baita.

            

         
      

   
      
         8
Wẽrarãba Jesús aid̶a panad̶a81 Mau maad̶akare Jesús puuru mechiu b̶eecha maud̶e puuru kaebeu b̶eecha wãsii. Maud̶e
         jarabachii Dachi Akõreba ichid̶irã ichi juad̶e ua b̶uai baita neeruu. Mau bed̶ea bia
         jaradea niid̶e ichiba 12 jʉrʉ adaud̶arã ichi baara nibabachid̶au. 2 Mau awara wẽrarã ichi baara nibabachid̶au. Chi nuree wẽrarã ẽpermo b̶ead̶a Jesusba
         aribiabiasii maud̶e chi nuree jai kachirua bara b̶ead̶a Jesusba chi jai duabʉisii.
         Ab̶a María Magdalena basii.+ Jesusba mau kakuad̶ebena jai kachiruarã 7 ãyaa bʉisii. 3 Cuza wẽra Juana sid̶a b̶uasii. Cuzaba Herodes ded̶ebena joma nubachii.+ Susana sid̶a b̶uasii. Mau awara waabena wẽrarã ãrea panasid̶au. Maarãba Jesús ne
         kaebea deabachid̶au aid̶ad̶ai baita.Netaa uubarii ʉ̃rʉbena nebʉrʉd̶aMateo 13:1-9; Marcos 4:1-94 Ãrea ẽbẽrarã puuru b̶eecha joma Jesusmaa neesid̶au. Maud̶e Jesusba naka nebʉrʉsii
         ne jaradeai baita:5 «Ẽbẽra ab̶a netaa pod̶e wãsii. Maka po kãriid̶e chi b̶ee netaa od̶e b̶aesid̶au. Maud̶eeba
         ẽbẽrarãba ʉ̃rʉ biraduasid̶au maud̶e ibanarãba pemikuasid̶au. 6 Chi b̶ee netaa mokara id̶aad̶e b̶aesid̶au. Tonosiid̶e bania ãrea wãꞌãe b̶uud̶eeba
         joma poasii. 7 Chi b̶ee netaa ʉri id̶aa b̶uud̶e b̶aesid̶au. Tonosiid̶e jʉ̃kara ʉri id̶aa b̶uuba bʉra
         kenasii. 8 Maamina chi waabenarã netaa ioro biad̶e b̶aesid̶au. Mau netaa warid̶aped̶a 100 netaa
         deasii».Maka berreaped̶a Jesusba jĩwa jarasii: «Chi kʉʉrʉ bara niiba kauwa ũrise».Jesusba kauwa ũribid̶a chi netaa pobarii ʉ̃rʉbenaMateo 13:10-23; Marcos 4:10-209 Maud̶eeba Jesús baara nibabadaurãba ichimaa id̶isid̶au:—Bichiba mau nebʉrʉd̶a ¿kãare jara kʉ̃ria b̶uma?10 Jesusba panausii: «Dachi Akõreba ichid̶irã ichi juad̶e ua b̶uu ʉ̃rʉbena jomaurãmaa
         kuitaabiawẽa b̶umina machimaa kuitaabia b̶uu. Maamina waabenarãmaa mʉ nebʉrʉʉruuba
         jaradea b̶uu Dachi Akõre kartad̶e jara b̶uu makamera. Naka jara b̶uu:“Nau ẽbẽrarãba ũri panumina kauwa ũrid̶akau. Unu panumina kauwa unud̶akau”.-11 Mʉʉba nebʉrʉd̶a naka jara b̶uu: chi netaa Dachi Akõre bed̶eabʉ. 12 Netaa od̶e b̶aed̶a nau jara b̶uu: waabenarã ẽbẽrarãba Dachi Akõre bed̶ea ũrid̶aped̶a
         jʉbawãe niiba mau bed̶ea ãchi sõd̶e need̶a kʉde b̶eebikau ijãarãad̶amera. Maka ãchi
         kachiruad̶ebena wãd̶akau. 13 Netaa mo ʉ̃rʉ ioro bia wãꞌãed̶e b̶aed̶a nau jara b̶uu: waabenarã ẽbẽrarãba Dachi Akõre
         bed̶ea ãrea kĩrajʉʉ ũribadau, maamina ãrea karr jidaud̶akaud̶eeba sõd̶eeba ijãad̶akau.
         Maud̶eeba kãꞌãabariwãed̶e ãrea kachirua wauduud̶e ida b̶ubadau. 14 Netaa ioro ʉri id̶aa b̶uud̶e pod̶a nau jara b̶uu: chi nuree ẽbẽrarãba Dachi Akõre
         bed̶ea ũribadau, maamina ãchi saka biꞌia paneed̶ai baita, ne joma uru panad̶ai baita
         maud̶e kĩrajʉʉ panad̶ai baita ãrea kʉ̃risiabadau. Joma mauba Dachi Akõre bed̶ea waa
         ũribiad̶akau maud̶e ãchiba ũriped̶aad̶a ida b̶ud̶aped̶a warid̶akau. 15 Maamina netaa ioro biad̶e b̶aed̶a nau jara b̶uu: sõ jipa nureerãba maud̶e kʉ̃risia
         bia nureerãba Dachi Akõre bed̶ea ũrid̶aped̶a biawãra ijãabadau. Ãchiba ijãa panuu
         ida b̶ud̶akaud̶eeba ne bia waubadau.Ʉ̃d̶aa koabarii ʉ̃rʉbena nebʉrʉd̶aMateo 5:14-15; Marcos 4:21-2516 »Ab̶au bid̶a ʉ̃d̶aa koabarii koaped̶a mera nub̶ukau maebʉrã paratu mechiu ekare nub̶ukau.+ Maumaarã chi ʉ̃d̶aa koabarii ʉtʉ nub̶ubarii chi ded̶e ed̶a needuurãba ʉ̃d̶aa unud̶amera.
         17 Ara mau kĩra ẽbẽrarãba joma bia kauwa ũrid̶awẽa panuu mera b̶uabai. Chi dachiba kauwa
         ũrid̶awẽa panuu Dachi Akõreba biꞌia kauwa ũribiai. 18 Maud̶eeba ãrea kauwa ũri panásturu. Ab̶auba biawãra kuitaaruubʉrã, Dachi Akõreba aude
         kuitaabii. Maamina chi adua niiba ne kuitaa b̶uu kʉ̃risiaruubʉrã ichiba kʉ̃risia b̶uu
         Dachi Akõreba mau juakaa adaui».Jesús ded̶ebenarã ichimaa neeped̶aad̶aMateo 12:46-50; Marcos 3:31-3519 Earab̶a Jesús nawe maud̶e ichi ãbarã ichi ichiad̶e wãsid̶au. Maamina poyaa aria need̶aabasii
         ẽbẽrarã ãrea panuud̶eeba. 20 Maud̶eeba waabenarãba ichimaa jarasid̶au:—Bichi nawe maud̶e bichi ãbarã awara panuu. Maarã bichi ichiad̶e nee panuu.21 Jesusba jarasii:—Dachi Akõre bed̶ea ũribadaurã maud̶e ijãa waubadaurã mʉ nawebʉ maud̶e mʉ ãbarãbʉ.Jesusba pũaturã maud̶e mar mechiu apiibid̶aMateo 8:23-27; Marcos 4:35-4122 Earab̶a Jesusba ichi baara nibabadaurãmaa naka jarasii:—Mar kĩaraa wãd̶a.Ara makʉd̶e jãbad̶e ataud̶aped̶a wãsid̶au. 23 Wãaduud̶e Jesús kãi nub̶eesii. Maka b̶uud̶e pũatu ãrea pũa kob̶eesii. Maud̶eeba chi
         jãba taawãmaa b̶uasii. Ãibamaa panasid̶au. 24 Maud̶eeba Jesús ʉ̃rʉmad̶aped̶a naka jarasid̶au:—¡Jaradeabarii, Jaradeabarii, dachi taawãmaa panuu!Jesús jiraduped̶a pũatu maud̶e do ʉ̃rapemaa jarasii apiid̶amera. Ara makʉd̶e joma
         apii nub̶eesii. 25 Maabae ichi baara nibabadaurãmaa naka jarasii:—Machiba ijãa panuu ¿Sãasma?Maamina ichi baara nibabadaurãba wapeaba kãare kʉ̃risiad̶ayu adua basii. Ãchi chiya
         id̶isid̶au:—¿Nau kaima? Pũaturãba maud̶e mar bid̶a ichi bed̶ea ijãa panuu.-Jesusba jai kachirua ãrea duabʉikad̶aMateo 8:28-34; Marcos 5:1-2026 Mar kĩaraa wãd̶aped̶a Gerasa druad̶aa neesid̶au.+ Gerasa Galilea mar kĩare b̶uu. 27 Jesús jãbad̶ebena ed̶aa wãaruud̶e mukĩra mau puurud̶ebena ichimaa neesii. Mau mukĩra
         jai kachirua inibasii. Ãrea ba b̶uasii mauba paru jʉ̃ka basii. Ded̶e bid̶a b̶uaka
         basii, maumaarã biud̶arã jau b̶ubadaumare chob̶ead̶e b̶uabachii. 28 Mauba Jesús unusiid̶e b̶iasii. Maabae Jesús daad̶e õdarrd̶e kob̶eeped̶a jĩwa jarasii:—Jesús, Dachi Mechiu Warr, ¿Sakãe mʉ joe b̶uma? ¡Mʉ kĩra chuburiáse, biꞌiwãe b̶uabirã́se!29 Jauri kachiruaba maka jarasii Jesusba jarad̶ad̶eeba mau ẽbẽra kakuad̶ebena awara wãmera.
         Ewari ãrea b̶uasii mau jai kachiruaba ẽbẽra kachirua wau uru b̶uu. Waabenarãba chi
         mau mukĩra kaenaba jʉ̃d̶aped̶a kauwa nubachid̶amina chi kaena tuikuaped̶a ẽbẽra wãꞌãemaa
         chi jai kachiruaba adoebachii. 30 Maud̶e Jesusba maumaa id̶isii:—¿Bichi trʉ̃ kaima?Ichiba panausii:—Mʉ Legión abadau.+Ichiba maka jarasii jai kachiruarã chi mukĩra kakuad̶e ãrea duanuud̶eeba. 31 Maud̶e ãchiba Jesusmaa chi chuburia id̶isid̶au eakarr ed̶aa chob̶ea pãriu nub̶uud̶aa
         bʉikarãamera.+32 Maka panuud̶e ãchi kaita ead̶e sina ãrea komaa duanasid̶au. Maud̶eeba chi jai kachiruarãba
         Jesusmaa chi chuburia id̶isid̶au mau sina kakuad̶e ed̶a wãbiamera. Maabae Jesusba
         ida wãbiasii. 33 Ara makʉd̶e chi jai kachiruarã chi mukĩra kakuad̶ebena wãd̶aped̶a sina kakuad̶e ed̶a
         wãsid̶au. Maabae chi sina pira wãurid̶aped̶a eakarrd̶ebena doed̶aa jĩichoad̶aped̶a
         ʉ̃yaba jãri kinisid̶au.34 Mau unusid̶aud̶e chi sina nu panad̶a pira wãsid̶au. Ãchiba unuped̶aad̶a nebʉrʉsid̶au
         chi puurud̶ebenarãmaa maud̶e mau puuru kaita duanuurãmaa. 35 Ẽbẽrarãba ichiad̶e neesid̶aud̶e chi mukĩra jai kachirua ãrea uru b̶uad̶a Jesús jʉ̃rʉ
         jãka akʉ b̶uu unusid̶au. Paru jʉ̃ped̶a kĩrabia b̶uasii. Maud̶eeba ẽbẽrarã perasid̶au.
         36 Chi mau unuped̶aad̶aba waabenarãmaa nebʉrʉsid̶au sakaburu jãu aribiasii. 37 Mauba Gerasad̶ebenarã joma wapead̶aped̶a Jesusmaa chi chuburia id̶isid̶au ãchi druad̶ebena
         ãyaa wãmera. Ara makʉd̶e Jesús waya jãbad̶e atauped̶a Galilead̶aa wãsii. 38 Wãi naed̶e chi mukĩra jai kachirua uru b̶uad̶aba Jesusmaa chi chuburia id̶isii ichi
         ome wãi baita. Maamina Jesusba naka jarasii:39 —Bichi deed̶aa wãped̶a jomaurãmaa nebʉrʉse Dachi Akõreba bichi ome biꞌia waud̶a.Ara makʉd̶e chi mukĩra ichi puurud̶aa wãsii. Aria jomaurãmaa nebʉrʉsii Jesusba ichi
         ome ne ãrea waud̶a.Jesusba wẽrakau chokae jiradubid̶aMateo 9:18-26; Marcos 5:21-4340 Galilea druad̶e ẽbẽrarã ãrea duanuuba Jesús esed̶au panasid̶au. Ichi neesiid̶e maarãba
         ãrea kĩrajʉʉ irsibisid̶au. 41-42 Maud̶e ẽbẽra Jairo abadau ichimaa neesii. Mau Jairo judiorã araa ãbua imibadau ded̶e
         chi karr basii. Mauba kau ab̶aburu uru b̶uasii; año 12 nibasii. Mau wẽrakau biumaa
         b̶uasii. Jairo Jesús jʉ̃rʉmaa õdarrd̶eeba kob̶eeped̶a chi chuburia id̶isii ichi deemaa
         wãmera.Ara makʉd̶e Jesús wãsii maamina wãaruud̶e ẽbẽrarãba ichi pĩchuka uru panasid̶au. 43 Maarã tãed̶e wẽra 12 año oamia inibasii. Mau wẽraba ʉrrmid̶ia deabadaurãmaa chi nejarra
         joma deasii,+ maamina ab̶au bid̶a poyaa aribiabid̶aabasii. 44 Mau wẽra kaad̶eeba neeped̶a Jesús anab̶ari jʉ̃barii i wausii. Ara makʉd̶e chi oamia
         tʉ did̶isii. 45 Maud̶e Jesusba id̶isii:—¿Kaiba mʉ wausma?Jomaurãba panausid̶au waud̶awẽa panuma. Maud̶eeba Pedroba jarasii:—Jaradeabarii, ẽbẽrarãba bichi pĩchua uru panuu. ¿Sakãe bichiba id̶i b̶uma kaiba bichi
         wausii?+46 Maamina Jesusba jarasii:—Ab̶auba mʉ wausii. Mʉʉba kuitaa b̶uu mʉ poyaad̶eeba mau aribiabisii.47 Chi wẽraba waud̶a poyaa merawẽe kuitaasiid̶eeba peraba uri kub̶uu wãped̶a Jesús jʉ̃rʉ
         kaita õdarrd̶e kob̶eesii. Maabae jomaurã daad̶e ichiba jarasii sakãe Jesús waud̶a
         maud̶e ara makʉd̶e aribiad̶a. 48 Maud̶e Jesusba jarasii:—Kau, bichi aribiasii, mʉʉba maka waui b̶uu biawãra ijãasiid̶eeba. Jirukaraayuwãe
         wãse.49 Wabid̶a aria berrea panuud̶e Jairo ded̶ebena ab̶a neeped̶a Jairomaa naka jarasii:—Bichi kau biusii. Jaradeabarii ida b̶use.50 Mau ũrisiid̶e Jesusba jarasii:—Wapearã́se. Sõd̶eeba ijãaruubʉrã, mau chokae jiradui.51 Jairo deemaa neeped̶a Jesusba Pedro, Santiago,+ Juan, chi wẽrakau akõre maud̶e chi nawe deed̶aa adoesii. Waabena ed̶a wãbiabasii.
         52 Maud̶e ẽbẽrarã chi wẽrakau kakua kĩra nomaa jẽa duanasid̶au. Maud̶eeba Jesusba jarasii:—Jẽarã́sturu, nau wẽrakau biuwẽa b̶uu; bari kãi nub̶uu.53 Maud̶eeba ẽbẽrarãba Jesusmaa ichiad̶aped̶a ʉisid̶au, chi wẽrakau biawãra biusii kuitaa
         panuud̶eeba. 54 Maamina Jesusba chi wẽrakau juad̶e jidauped̶a jarasii:—¡Wẽrakau, jiraduse!55 Maka jaraaruud̶e chi wẽrakau ʉ̃rʉmaped̶a jiradusii. Maabae Jesusba jarasii chi wẽrakaumaa
         kobid̶amera. 56 Mau unusid̶aud̶e chi akõrerãba kãare kʉ̃risiad̶ayu adua basii. Maamina Jesusba ãchimaa
         jarasii ab̶aumaa bid̶a jararãad̶amera.
         
            
               	María Magdalena Magdala puurud̶ebenad̶eeba maka trʉ̃ jarabachid̶au.

               	8:10 Isaías 6:9.

Jesusba ichi baara nibabadaurã bʉikad̶aMateo 10:5-15; Marcos 6:7-1391 Jesusba ichi baara nibabadaurã 12 duanuu araa ãbua iukuaped̶a poyaabarii deasii maud̶e
         jai kachiruarã ãchi juad̶e b̶usii, duabʉikad̶amera maud̶e ẽpermo nuree aribiabiad̶amera.
         2 Maud̶e ãchi bʉikasii Dachi Akõreba ichid̶irã ichi juad̶e ua b̶uai ʉ̃rʉbena jarad̶e
         wãd̶amera maud̶e ẽpermo nuree aribiabiad̶amera.3 Wãd̶ai naed̶e Jesusba ãchimaa jarasii:—Machi wãaduud̶e ne ab̶a bid̶a adoerã́sturu. Duma, ũabisa, chiko maud̶e chi nejarra
         adoerã́sturu. Paru kakuad̶e jʉ̃ panúturu adoésturu.4 Wãaduu nid̶aud̶e ab̶auba machi biꞌia irsibiiruud̶e mau ded̶e panésturu ab̶a mau puurud̶ebena
         wãaduud̶aa. 5 Maamina puurud̶ebenarãba machi biꞌia irsibid̶awẽebʉrã mamabena wã́sturu. Wãaduud̶e
         ioro jora machi jʉ̃rʉd̶ebena neapésturu. Mauba kuitaabiai ãchiba Dachi Akõre ida b̶u
         panuu kakua ichiba kastikai.6 Maka wãd̶aped̶a puuru b̶eecha jarabachid̶au chi bed̶ea bia Jesús ʉ̃rʉbena, maud̶e
         ẽpermo nuree aribiabiabachid̶au.Herodesba Jesús ʉ̃rʉbena ũrid̶aMateo 14:1-12; Marcos 6:14-297 Herodes Galilea druad̶ebena chi jaradea ua b̶uabarii basii. Mau Herodesba joma Jesusba
         wau b̶uu ʉ̃rʉbena ũrisii.+ Ichiba kãare kʉ̃risiai adua b̶uasii waabenarãba naka jara panuud̶eeba:—Juan chi Boro Eabarii chokae jiradusii.8 Maud̶e waabenarãba jara panasid̶au:—Elías waya dachi baara b̶uad̶e neesii.Chi nureeba jara panasid̶au:—Nabẽraed̶ebena Dachi Akõre baita berreabarii b̶uad̶a chokae jiradusii.9 Maud̶eeba Herodesba jarasii: «Mʉʉba Juan chi Boro Eabarii boro b̶ʉatubisii. Maka b̶uubʉrã
         cha jara panuu ¿kaima?»Maud̶eeba Jesús unu kʉ̃ria b̶uasii.Jesusba 5.000 kobiad̶aMateo 14:13-21; Marcos 6:30-44; Juan 6:1-1410 Jesusba bʉid̶arã waya neesid̶aud̶e ãchiba wauped̶aad̶a joma nebʉrʉsid̶au. Mau maad̶akare
         Jesusba ãchi Betsaida puurud̶aa adoesii ãbua panad̶aud̶ai baita. 11 Maamina ẽbẽrarãba ichi aria b̶uu kuitaad̶aped̶a araa wãsid̶au. Maud̶e Jesusba ãchi
         biꞌia irsibiped̶a jaradea kob̶eesii Dachi Akõreba ichid̶irã ichi juad̶e ua b̶uai ʉ̃rʉbena.
         Mau bed̶ea bia jaradea b̶uud̶e chi ẽpermo nuree aribiabiasii.12 Kiuruud̶e Jesusba 12 jʉrʉ adaud̶arã ichimaa wãd̶aped̶a jarasid̶au:—Ẽbẽrarãmaa wã́bad̶e ásturu puurud̶e maud̶e de ara kaita b̶eed̶e kãid̶amera maud̶e
         chiko nedod̶amera. Nama ne wãꞌãe.13 Jesusba jarasii:—Machiaburu chiko kobiásturu.Maamina ãchiba panausid̶au:—Pan jua ab̶a maud̶e b̶eda ome uru panuu. Bichiba kʉ̃ria b̶uubʉrã dai chiko nedod̶e
         wãd̶ai, nau ẽbẽrarã ãrea duanuumaa poyaa kobiad̶ai.14 Aria panuu 5.000 mukĩrarã panuka duanasii. Maud̶eeba Jesusba ichi baara nibabadaurãmaa
         naka jarasii:—Maarãmaa jarásturu 50cha aꞌawaraa jeed̶a akʉ paneed̶amera.15 Ichi baara nibabadaurãba ichiba jarad̶a kĩra wausid̶au. Ẽbẽrarã joma akʉ paneesid̶au.
         16 Jesusba pan jua ab̶a panuu maud̶e b̶eda ome panuu ichi juad̶e adauped̶a bajãamaa ichiaped̶a
         Dachi Akõremaa biꞌia jarasii. Maabae b̶ʉikuaped̶a ichi baara nibabadaurãmaa jarasii
         dead̶akad̶amera. 17 Ẽbẽrarã joma b̶i jãwaaduud̶aa kosid̶au. Chi ʉ̃rʉ b̶eed̶a araa pesid̶aud̶e 12 jab̶ara
         waabirubisid̶au.Pedroba Jesús ʉ̃rʉbena jarad̶aMateo 16:13-28; Marcos 8:27—9:118 Earab̶a Jesús istu Dachi Akõremaa ʉtaa id̶imaa b̶uasii. Chi ichi baara nibabadaurã
         aria panuud̶e, Jesusba ãchimaa id̶isii:—Ẽbẽrarãba mʉ ¿kai kʉ̃risia panuma?19 Ãchiba panausid̶au:—Chi nureeba jara panuu bichi Juan chi Boro Eabarii. Waabenarãba jara panuu bichi
         Elías. Waabenarãba jara panuu bichi nabẽrarã Dachi Akõre baita berreabarii chokae
         jiradud̶a.20 Maud̶e ichiba waya id̶isii:—Machiba mʉ ¿kai kʉ̃risia panuma?Pedroba panausii:—Bichi Dachi Akõreba Dachi Karibabarii deai jarad̶abʉ.21 Jesusba ãrea jarasii mau ab̶aumaa bid̶a jararãad̶amera. 22 Mau awara jarasii:—Mʉ, chi Ẽbẽra Ba B̶uad̶a ãrea biꞌiwãe b̶uai. Puurud̶ebena jaradea ua b̶uabadaurãba,
         paare mechiurãba maud̶e Moisesba b̶ʉd̶a jaradeabadaurãba mʉ ida b̶ud̶aped̶a beabid̶ai.
         Maamina mʉ ewari õbead̶e chokae jiradui.23 Jesusba jomaurãmaa jarasii:—Ab̶a mʉ baara nibai kʉ̃ria b̶uubʉrã, chi mauba wau kʉ̃ria b̶uu, ida b̶ui b̶uu, maud̶e
         ewaricha ãrea biꞌiwãe b̶uai baita b̶uai b̶uu.+ Maabae mʉ baara wãi b̶uu. 24 Ab̶a ara ichi karibai kʉ̃riaruubʉrã, mau poyaabai. Maamina ab̶a mʉ kakua biuruubʉrã,
         Dachi Akõre ome ewaricha chokae b̶uai. 25 Nau ãrea kʉ̃risiásturu: ẽbẽra nau iujãad̶e ne joma uru b̶uu biuruud̶e tʉbʉchia kiikaud̶aa
         wãaruubʉrã, ¿chi uru b̶uad̶aba karibai b̶uka? 26 Ab̶auba mʉ ʉ̃rʉbena kĩrakayaaruubʉrã maud̶e mʉ bed̶ead̶e, mʉ, chi Ẽbẽra Ba B̶uad̶a
         neeruud̶e mau ẽbẽra kakua kĩrakaya b̶uai. Mau ewarid̶e mʉ neei, mʉ Chachaba mʉʉmaa
         poyaabarii deasiid̶eeba maud̶e ichi angelerã poyaabariid̶e. 27 Mʉʉba biawãra jaraaruu: chi nuree nama panuu biud̶ai naed̶e Dachi Akõreba ichid̶irã
         ichi juad̶e ua b̶uu unud̶ai.+Jesús kĩra awara did̶id̶aMateo 17:1-8; Marcos 9:2-828 Maka jarasiid̶e 8 ewari bad̶akare Jesús Dachi Akõremaa ʉtaa id̶id̶e wãsii ea ʉtʉ nub̶uud̶aa.
         Pedro, Juan maud̶e Santiago adoesii. 29 Aria Jesusba Dachi Akõremaa ʉtaa id̶imaa b̶uud̶e ichi kĩra awara did̶isii. Ichi paru
         sid̶a ʉ̃d̶aa torroa did̶isii. 30 Maka b̶uud̶e ẽbẽra ome need̶aped̶a Jesús ome berreasid̶au. Ab̶a Moisés basii; chi
         ab̶au Elías basii. 31 Ãchi sid̶a Dachi Akõre kĩrawãread̶eeba ted̶echoa panasid̶au. Ãchiba berrea panasid̶au
         Jesús Jerusalend̶e bead̶ai ʉ̃rʉbena.+32 Maka b̶uud̶e Pedro maud̶e waabenarã ãrea dapokea panasid̶amina kãi duaneed̶aabasii.
         Maud̶e Jesús ted̶echoa b̶uu maud̶e ẽbẽra ome ichi jãkaa panuu unusid̶au. 33 Mau ẽbẽrarã Jesús ome panad̶a wãaduud̶e Pedroba Jesusmaa jarasii:—Jaradeabarii, biꞌia b̶uu dai nama panuu. De cheke õbea pãeb̶arid̶ai: ab̶a bichi baita,
         ab̶a Moisés baita maud̶e ab̶a Elías baita.Pedro maka berreasii kãare kʉ̃risiai adua b̶uasiid̶eeba. 34 Maka b̶uud̶e jʉ̃rʉara ʉ̃d̶aa b̶uu ãchi ʉ̃rʉ neesii. Maud̶eeba ãchi ãrea wapeasid̶au.
         35 Ara makʉd̶e mimi jʉ̃rʉarad̶e ũrisid̶au. Mauba naka jarasii: «Nau mʉ Warrbʉ, mʉʉba
         jʉrʉ adaud̶a. Mauba jara b̶uu ũrísturu».+36 Mau bed̶ea chũpeasiid̶e Jesús ichi du ab̶a akʉ nub̶uu unusid̶au. Ãchiba unuped̶aad̶a
         awawarrea ab̶aumaa bid̶a nebʉrʉd̶aabasii.Jesusba warr ẽpermo b̶uu aribiabid̶aMateo 17:14-21; Marcos 9:14-2937 Norema ead̶ebena ed̶aa neesid̶aud̶e ẽbẽrarã ãrea Jesús ichiad̶e neesid̶au. 38 Maud̶e ab̶auba naka jĩwa jarasii:—Jaradeabarii, michuburia, mʉ warr ara ab̶a uru b̶uu ichiad̶e wãse. 39 Mau jai kachiruaba uru b̶uu. Mauba chi warr jidauruud̶e, b̶iabibarii, wawabibarii
         maud̶e okarrd̶aa kõpepeabibarii. Mauba mʉ warr ida b̶ukau. 40 Mʉʉba bichi baara nibabadaurãmaa jarasii mau jai kachirua duabʉid̶amera, maamina poyaad̶aabasii.41 Maud̶eeba Jesusba panausii:—¡Machiba Dachi Akõred̶e ijãad̶akau! ¡Machi chi kachirua nuree! Machiba ijãad̶amera
         ¿sakaed̶aa mʉ dauchia jãadua b̶uaima? Bichi warr namaa eneese.42 Chi warr Jesusmaa wãaruud̶e chi jai kachiruaba chi warr jeed̶a b̶aebiped̶a ãrea wawabisii.
         Maamina Jesusba chi jai duabʉisii. Chi warr aribiabid̶a chi akõremaa deasii. 43 Dachi Akõre poyaad̶eeba chi makad̶a unusid̶aud̶e jomaurãba pera duanuu kĩra duaneesii.Jesusba waya ichi bead̶ai ʉ̃rʉbena jarad̶aMateo 17:22-23; Marcos 9:30-32Ichiba wau b̶uu kakua ẽbẽrarãba wabid̶a ãrea kʉ̃risia panuud̶e Jesusba ichi baara
         nibabadaurãmaa jarasii:44 —Mʉʉba machimaa jaraaruu ãrea biꞌia ũrísturu. Mʉ, chi Ẽbẽra Ba B̶uad̶a ẽbẽrarãmaa
         jidaubiai.45 Maamina ãchiba Jesusba maka berread̶a kuitaad̶aabasii. Dachi Akõreba wabid̶a ãchimaa
         kuitaabiwẽa b̶uasii. Maud̶e Ichimaa id̶id̶ai wapea panasid̶au.¿Kai chi mechiu b̶uaima?Mateo 18:1-5; Marcos 9:33-3746 Maka panuud̶e ara ãchi du ab̶a berrea duaneesid̶au kai chi aude mechiu nii kuitaad̶ayua.
         47 Maamina Jesusba mau kuitaad̶ad̶eeba warr adoeped̶a ichi jãkaa nub̶usii. 48 Maud̶e naka jarasii:—Ab̶auba mʉʉd̶e ijãa b̶uud̶eeba nau warr biꞌia irsibiiruubʉrã, mʉ sid̶a biꞌia irsibiiruu.
         Maud̶e mʉ biꞌia irsibiiruuba chi mʉ bʉid̶a biꞌia irsibiiruu. Machid̶ebena chi kaebeu
         nii Dachi Akõre daad̶e chi mechiu nii.Dachi kĩramaawẽa nii dachi baara b̶uuMarcos 9:38-4049 Maabae Juanba naka jarasii:—Jaradeabarii, daiba ẽbẽra unusid̶au bichi trʉ̃d̶eeba jai kachirua duabʉikua b̶uu.
         Maamina dachi baara nibakaud̶eeba daiba ichimaa jarasid̶au waa maka waurãamera.50 Jesusba jarasii:—Maka waurãamera jararã́sturu. Chi dachi kĩramaawẽe dachi baara b̶uu.Jesusba Juan maud̶e Santiago iadaad̶a51 Jesús ʉtaa wãi kaita bakarĩid̶e, biawãra Jerusalend̶aa wãi kʉ̃risiasii. 52 Wãaruud̶e waabenarã Samaria druad̶aa naa bʉisii. Puuru kaebeud̶e need̶aped̶a sama
         kãid̶ai jʉrʉsid̶au. 53 Maamina mau puurud̶ebenarãba kuitaasid̶au Jesús Jerusalend̶aa wãaruu. Maud̶eeba ichi
         biꞌia irsibid̶aabasii. 54 Maud̶eeba Juanba maud̶e Santiagoba Jesusmaa jarasid̶au:—Dai Mechiu, Eliasba waud̶a kĩra ¿Dachi Akõremaa ʉtaa id̶id̶ai kĩra tʉbʉ aoko bajãad̶ebena
         bʉiruuba ãchi joma kenamera?+55 Jesusba ãchi ichiaped̶a iadaasii. [Naka jarasii: «Machi ¿sakãe maka berrea panuma?+56 Mʉ, chi Ẽbẽra Ba B̶uad̶a ẽbẽrarã kenai baita neewẽa b̶uu, maumaarã nee b̶uu karibai
         baita».]+Maabae junebena puurud̶aa wãsid̶au.Jesús baara nibad̶ai chaarea b̶uu jarad̶aMateo 8:19-2257 Od̶e wãaduud̶e ab̶auba Jesusmaa jarasii:—Jaradeabarii, bichi wãaruumaa mʉ bichi ome wãi.58 Jesusba jarasii:—Usa moded̶ebena de bara nii maud̶e ibana de bara nii, maamina mʉ, chi Ẽbẽra Ba B̶uad̶a
         sama kãi nub̶uai wãꞌãe b̶uu.59 Maud̶e Jesusba waabena ẽbẽramaa jarasii:—Mʉ ome neese.Chi ẽbẽraba panausii:—Mʉ Mechiu, bichi ome wãi naed̶e ida mʉ chacha jau b̶ud̶e wãbise.+60 Jesusba ichimaa jarasii:—Chi biuped̶aad̶aba chi biud̶arã jau b̶ud̶ai panuu. Maamina bichiba ẽbẽrarãmaa jarad̶e
         wãse Dachi Akõreba ichid̶irã ichi juad̶e ua b̶uu ʉ̃rʉbena.61 Maud̶e waabenaba Jesusmaa jarasii:—Mʉ sid̶a bichi baara nibai, maamina mau naed̶e mʉ ded̶ebenarãmaa jarad̶e wãi b̶uu.62 Jesusba panausii:—Ab̶a trajad̶e wãped̶a waya akarrnaa ichiaibʉrã, mau biꞌiwãe b̶uu Dachi Akõreba ichid̶irã
         ichi juad̶e ua b̶uud̶e trajai baita.
         
            
               	Mau Herodes «Antipas» trʉ̃ jarabachid̶au.

               	Ãrea biꞌiwãe b̶uai baita b̶uai b̶uu. Griego bed̶ead̶e naka b̶ʉ kub̶uu: ichi cruz adooi b̶uu.

               	Dachi Akõreba ichid̶irã ichi juad̶e ua b̶uu unud̶ai. Adua panuu kãare unud̶ai. Waabenarãmaarã, jara b̶uu Jesús kĩra awara b̶eei. Waabenarãmaarã,
                     jara b̶uu Jesús chokae jiradui, ichi bajãad̶aa wãi, maebʉrã Dachi Akõre Jauri neei.

               	Jesús Jerusalend̶e bead̶ai ʉ̃rʉbena. Griego bed̶ead̶e naka b̶ʉ kub̶uu: Jesús wãi ʉ̃rʉbena.

               	Jʉrʉ adaud̶a. Griego bed̶ead̶e chi b̶ee kartad̶e naka b̶ʉ kub̶uu: ãrea kʉ̃ria b̶uad̶a. Isaías 42:1.

               	Eliasba waud̶a kĩra. Griego bed̶ead̶e chi b̶ee kartad̶e mau wãꞌãe. 2 Reyes 1:9-16.

               	Griego bed̶ead̶e naka b̶ʉ kub̶uu: Machiba ¿kãare jaurid̶eeba maka jara panuma?

               	Griego bed̶ead̶e chi b̶ee kartad̶e bed̶ea corcheted̶e b̶uu wãꞌãe.

               	Ida mʉ chacha jau b̶ud̶e wãbise. Mauba griego bed̶ead̶e nau kʉ̃risia sid̶a dea b̶uu: «Mʉʉba nui b̶uu ab̶a mʉ chacha
                     biuruud̶aa».

Jesusba 70 ẽbẽrarã bʉikad̶a101 Mau maad̶akare Dachi Mechiu Jesusba ichi baara nibabadaurã maucha june 70 jʉrʉ adausii
         Dachi Akõre bed̶ea jarad̶e wãd̶amera.+ Ichi naa omeemea bʉikasii puurucha wãd̶amera ichi wãi kʉ̃risia b̶uumaa. 2 Maarãmaa naka jarasii: «Nau ẽbẽrarã ne uud̶a ãrea chau kub̶uu kĩra nuree. Maamina
         chi trajabadaurã b̶aꞌãra panuu. Maud̶eeba chi ne uud̶a Chibarimaa id̶ísturu trajabadaurã
         ichi ne uu nub̶uumaa bʉikamera.3 »¡Wã́sturu! Mʉʉba machi ẽbẽra kachirua tãed̶e bʉikaaruu. Maarãba machi kachirua waud̶ai
         usa kachiruaba oeja cheke orrabarii kĩra. 4 Wãaduud̶e ũabisa, chi nejarra maud̶e june kotisarã adoerã́sturu. Maud̶e b̶ari topaneerã́sturu
         waabenarã ome berread̶ai baita.5 »Deed̶a wãaduud̶e mau ded̶ebenarãmaa naka jarásturu: “Dachi Akõre trʉ̃d̶e apii jirukaraayuwãe
         panásturu”. 6 Mau ded̶ebenarãba machi apii jirukaraayuwãe irsibiiduubʉrã, machiba berreaped̶aad̶a
         kĩra ãchi apii jirukaraayuwãe panad̶ai. Maka irsibid̶aabʉrã, ãchi jirukaraayuwãe panad̶aabai.
         7 Machi apii jirukaraayuwãe irsibiiduubʉrã, mau ded̶e panésturu. Decha kãirã́sturu.
         Maarãba deaduu kósturu maud̶e dósturu, chi trajabariiba chi deai b̶uu chi nejarra
         adaui b̶uud̶eeba.8 »Puurud̶e needuud̶e ẽbẽrarãba machi biꞌia irsibiiduubʉrã, maarãba machimaa deaduu
         kósturu. 9 Mau awara chi ẽpermo nuree aribiabiásturu. Maarãmaa naka jarásturu: “Dachi Akõreba
         machi ichi juad̶e ua b̶eei, ichid̶irã baara”.10 »Maamina puurud̶e needuud̶e ẽbẽrarãba machi biꞌia irsibid̶awẽebʉrã, arabena wãd̶aped̶a
         maarãmaa naka jarásturu: 11 “Nau puurud̶ebena ioro jora dai jʉ̃rʉd̶ebena machi daad̶e neapeeduu unubiad̶ai baita
         Dachi Akõreba ẽbẽrarã kastikai. Biꞌia kuitásturu Dachi Akõreba ichid̶irã ichi juad̶e
         ua b̶eei”. 12 Maud̶eeba mʉʉba jaraaruu: Dachi Akõreba kastikai ewarid̶e Sodomd̶ebenarã audeara mau
         puuru aude kastikai.-Jesusba ichid̶e ijãawẽa b̶ee puuru kastikad̶aMateo 11:20-2413 »¡Corazín puurud̶ebenarã maud̶e Betsaidad̶ebenarã miichuburi nuree Dachi Akõreba kastikaid̶eeba!
         Mʉʉba machi tãed̶e ẽbẽrarãba ne poyaa waud̶akau ãrea wausii. Mʉʉba maka waud̶a basirã
         Tirod̶e maud̶e Sidond̶e, mau puurud̶ebenarãba isa ãchi kachirua ida b̶ud̶aped̶a Dachi
         Akõred̶e ijãad̶ai basii. Maud̶eeba etab̶arr jora machi boro ʉ̃rʉ kuikuad̶ai basii
         maud̶e kĩra nomaaba paru parr jʉ̃d̶ai basii. 14 Maud̶eeba Dachi Akõreba kastikai ewarid̶e Tirod̶ebenarã maud̶e Sidond̶ebenarã audeara
         machi aude kastikai. 15 ¿Capernaumd̶ebenarã ʉtaa bajãad̶aa wãd̶aika? ¡Wãd̶aabai! ¡Dachi Akõreba machi chi
         biud̶arã panabadaud̶e jirakuai!»+16 Maabae ichi baara nibabadaurãmaa jarasii: «Machi bed̶ea ijãa b̶uuba mʉ bed̶ea ijãa
         b̶uu. Machi ida b̶u b̶uuba mʉ ida b̶u b̶uu. Maud̶e chi mʉ ida b̶u b̶uuba chi mʉ Bʉid̶a
         sid̶a ida b̶u b̶uu».Jesusba 70 bʉid̶a waya neeped̶aad̶a17 Jesusba 70 bʉid̶a ãrea kĩrajʉʉ waya neesid̶au.+ Maabae ãchiba Jesusmaa naka jarasid̶au:—¡Dai Mechiu, bichi trʉ̃d̶eeba chi jai kachiruarã duabʉikasid̶aud̶e ãchi wãsid̶au
         daiba jaraped̶aad̶a kĩra!18 Maud̶eeba Jesusba ãchimaa jarasii:—Maerã, mʉʉba unu b̶uasii Satanás bajãad̶ebena bã b̶aebarii kĩra b̶aeruu. 19 Mʉʉba machimaa poyaabarii deasii jʉbawãe nii poyaad̶amera maud̶e dama ʉ̃rʉ, dusũri
         ʉ̃rʉ bid̶a poyaa tʉad̶amera. Ab̶au bid̶a machi poyaa kachirua waubai. 20 Maamina kĩrajʉʉrã́sturu machiba jai kachirua duabʉiduud̶e ãchiba ũribadaud̶eeba, maumaarã
         kĩrajʉ́sturu Dachi Akõreba machi trʉ̃ b̶ʉ kub̶uu bajãad̶e uru b̶uud̶eeba.Jesús kĩrajʉʉ b̶uad̶aMateo 11:25-27; 13:16-1721 Maka berrea panuud̶e Jesús Dachi Akõre Jaurid̶eeba ãrea kĩrajʉʉ nub̶eesii. Maud̶eeba
         Dachi Akõremaa naka jarasii: «Chacha, bichi bajãad̶ebena Mechiu maud̶e nau iujãad̶ebena
         Mechiu. Bichiba ne adua nureerãmaa mʉʉba jaradead̶a kuitaabiasiid̶eeba mʉʉba bichi
         bia jarai. Ne kuitaa nureerãmaa bichiba kuitaabiabasii. Maerã, Chacha, bichiba maka
         wausii maka waui kʉ̃ria b̶uasiid̶eeba.22 »Mʉ Chachaba mʉʉmaa ara ichi ʉ̃rʉbena joma kuitaabisii. Ab̶au bid̶a adua panuu mʉ,
         chi Warr saka nii; ab̶a mʉ Chacháburu kuitaa b̶uu. Ara mau kĩra ab̶au bid̶a adua panuu
         mʉ Chacha saka nii; ab̶aburu mʉ, chi Wárrburu kuitaa b̶uu. Mʉʉba ab̶aumaa mʉ Chacha
         kuitaabiiruubʉrã, mau ẽbẽraba kuitaai».23 Maabae ichi baara nibabadaurã awara adoeped̶a naka jarasii: «Machi ãrea biꞌia panuu
         unubadaud̶eeba. Ab̶auba mau unuuruubʉrã, mau ẽbẽra sid̶a ãrea biꞌia b̶uai. 24 Biawãra ãrea Dachi Akõre baita berreabadaurãba maud̶e reyrãba chi machiba unu panuu
         unu kʉ̃ria panasid̶au, maamina unud̶aabasii. Maud̶e machiba ũri panuu ãchiba ũri kʉ̃ria
         panasmina, ãchiba ũrid̶aabasii».Samariad̶ebena ẽbẽra sõbia nii ʉ̃rʉbena nebʉrʉd̶a25 Earab̶a Jesús biawãra ne kuitaa b̶uu kuitaai baita Moisesba b̶ʉd̶a jaradeabarii jiraduped̶a
         naka id̶isii:—Jaradeabarii, ¿mʉʉba kãare waui b̶uma Dachi Akõre ome ewaricha chokae b̶uai baita?26 Jesusba panausii:—Moisesba b̶ʉd̶ad̶e ¿kãare b̶ʉ kub̶uma? ¿Bichi baita kãare jara b̶uma?27 Moisesba b̶ʉd̶a jaradeabariiba panausii:—Joma bichi sõd̶eeba, joma bichi jaurid̶eeba, joma bichi poyaad̶eeba maud̶e joma bichi
         kʉ̃risiad̶eeba bichi Akõre Mechiu kʉ̃riáse.- Maud̶e waabenarã kʉ̃riáse ara bichi kʉ̃ria b̶uu kĩra.-28 Maud̶e Jesusba jarasii:—Bichiba ara panausii. Bichiba maka wauruubʉrã ewaricha Dachi Akõre ome chokae b̶uai.29 Maamina Moisesba b̶ʉd̶a jaradeabariiba ichi jipa b̶uu unubii kʉ̃riasii. Maud̶eeba
         Jesusmaa id̶isii:—Maamina “waabena” jaraaruud̶e ¿mau kai jara b̶uma?30 Jesusba panausii:—Earab̶a ẽbẽra Jerusalend̶ebena Jericod̶aa wãsii. Wãaruud̶e nechirurãba ichi jidaud̶aped̶a
         ãrea sĩd̶aped̶a biud̶aka b̶ari bʉisid̶au. Ichiba uru b̶uad̶a joma juakaa adaud̶aped̶a
         wãsid̶au.31 »Maka b̶uud̶e paare arab̶au od̶e neesii. Chi ẽbẽra b̶ari b̶uu unusmina aid̶awẽa wãyaa
         wãsii. 32 Arab̶aud̶e Levita mau od̶e neesii.+ Mau bid̶a chi ẽbẽra b̶ari b̶uu unuuruud̶e aid̶awẽa wãyaa wãsii. 33 Mawãare ẽbẽra Samariad̶ebena mau od̶e neesii. Chi ẽbẽra b̶ari b̶uu unusiid̶e kĩra
         chuburiasii. 34 Araa wãped̶a chi ẽbẽra kakua olivo draaba maud̶e uva b̶aaba puruped̶a, paruba bʉrasii.
         Maabae ichi mura ʉ̃rʉ kub̶uped̶a kãibadau deed̶aa adoesii. Aria mau ẽbẽra biꞌia nusii.35 »Norema Samariad̶ebenaba chi de chibarimaa chi nejarra deaped̶a naka jarasii: “Nau
         aid̶ase.+ Nau chi nejarra mʉʉba dearuuba ara b̶uuwãebʉrã, bichi chi nejarraba aid̶ase. Mʉ waya
         neeruud̶e bichi chi nejarraba aid̶ad̶a mʉʉba joma deai”».36 Maka nebʉrʉped̶a Jesusba id̶isii:—Ẽbẽra õbearãba unusid̶au chi nechirurãba sĩped̶aad̶a. Bichimaarã, ¿sãu chi kõpaero
         kĩra nii unubisma?37 Maud̶e chi Moisesba b̶ʉd̶a jaradeabariiba panausii:—Chi kĩra chuburiad̶aba.Jesusba maumaa jarasii:—Ara mau kĩra waabenarã kʉ̃riáse.Jesús Marta deed̶aa wãd̶a38 Od̶e wãaduud̶e Jesús maud̶e chi ichi baara nibabadaurã puuru kaebeud̶e neesid̶au.
         Aria wẽra Marta abadau b̶uabachii. Mau Martaba Jesús ichi ded̶e biꞌia irsibisii. 39 Martaba neekau uru b̶uasii María abadau. María Jesús+ jʉ̃rʉ kaita akʉ b̶uasii mauba jaradea b̶uu ũrii baita. 40 Maka b̶uud̶e Marta ne kaebea ãrea waumaa b̶uud̶eeba jirukaraa b̶uasii. Jesús kaita
         wãped̶a jarasii:—Jaradeabarii ¿bichimaarã, biꞌia b̶uka mʉ neekauba mʉ aid̶aabai? Maumaa jarase mʉ
         karibamera.41 Jesusba jarasii:—Marta, Marta, bichiba ne ãrea waui b̶uud̶eeba ãrea jirukaraa b̶uu. 42 Maamina ¿Dachi Akõre bed̶ea ũrii bia b̶uuwãeka? Mau Mariaba wau b̶uu. Ab̶au bid̶a
         mau wau b̶uu waurã́ba ad̶aabai.
         
            
               	70 Griego bed̶ead̶e chi b̶ee kartad̶e b̶ʉ kub̶uu: 72.

               	10:12 Génesis 18:16—19:29.

               	Biud̶arã panabadaud̶e. Griego bed̶ead̶e naka b̶ʉ kub̶uu: Hades.

               	70 Griego bed̶ead̶e chi b̶ee kartad̶e b̶ʉ kub̶uu: 72.

               	10:27 Deuteronomio 6:5.

               	10:27 Levítico 19:18.

               	Levid̶ebena imiped̶aad̶aba Dachi Akõre de mechiud̶e trajabachid̶au.

               	Chi nejarra. Griego bed̶ead̶e naka b̶ʉ kub̶uu: 2 denarios.

               	Jesús. Griego bed̶ead̶e naka b̶ʉ kub̶uu: Dachi Mechiu.

Dachi Akõremaa ʉtaa id̶id̶ai ʉ̃rʉbenaMateo 6:9-15; 7:7-11111 Earab̶a Jesusba Dachi Akõremaa ʉtaa id̶i b̶uasii. Mau maad̶akare ichi baara nibabarii
         ab̶auba naka id̶isii:—Dai Mechiu, jaradease daiba ʉtaa id̶id̶ai kuitaad̶amera, Juanba ichi baara nibabadaurãmaa
         jaradead̶a kĩra.2 Jesusba jarasii:—Machiba Dachi Akõremaa ʉtaa id̶iiduud̶e naka berreásturu:“Dai Akõre bajãad̶e b̶uu,+ bichi trʉ̃ aude bibuara nii waabenarã trʉ̃ audeara.+Daiba kʉ̃ria panuu kãꞌãabariwãed̶e bichiba bichid̶irã bichi juad̶e ua b̶uai. [Kʉ̃ria
         panuu bichiba kʉ̃ria b̶uu nau iujãad̶ebenarãba waud̶ai, bajãad̶ebenarãba waubadau
         kĩra.]+3 Daimaa chiko dease ewaricha kod̶ai baita.4 Daiba kachirua wauped̶aad̶a perdonakuase, daimaa kachirua wauduu daiba perdonabadau
         kĩra.Dai kachiruad̶e b̶aebiarã́se, maumaarã kachiruad̶ebena aid̶ase”.+5 Maud̶e Jesusba naka jarasii:—Nau kʉ̃risiásturu: Machid̶ebenaba ẽsab̶aare baaruud̶e chi kõpaeromaa wãaruud̶e naka
         jaraaruu: “Kõpaero, mʉʉmaa pan õbea dead̶ause. 6 Nau ẽsabud̶e kõpaero ab̶a ʉ̃raburu mʉ ded̶e neesii maamina kobii baita wãꞌãema”. 7 Maud̶e chi ed̶a b̶uuba naka panaui: “Kõpaero, mʉ apii b̶use. Mʉ de poraa jʉ̃a nub̶uu.
         Mʉ warrarã mʉ baara kãi duanuu. Maud̶eeba mʉ jiradui poyaabai b̶uu bichi ne deai baita”.
         8 Mʉʉba jaraaruu: jãu ẽbẽra jiraduubai, pan deai baita bichi kõpaerod̶eeba, maamina
         jiradui bichiba akabichia id̶i b̶uud̶eeba. Maabae deai joma chi deai b̶uu.9 »Mʉʉba jaraaruu: Ara mau kĩra Dachi Akõremaa ʉtaa id̶i panásturu; maabae ichiba machimaa
         deai. Jʉrʉ panásturu; ichiba unubiai. De poraad̶e iústuru; maud̶e chi poraa ewabarii
         kĩra, maka ichiba deai. 10 Chi ʉtaa id̶i b̶uuba uru b̶uaika. Chi jʉrʉ b̶uuba unui. Chi poraad̶e iuruumaa ewai,
         ne kaebea deai baita.11 »Warrba pan id̶iiruud̶e ¿chi akõreba mo deaika?+ Warrba b̶eda id̶iiruud̶e ¿chi akõreba dama deaika? 12 Warrba eterr ʉmʉ id̶iiruud̶e ¿chi akõreba dusũri deaika? 13 Machi chi kachirua nureeba machi warrarãmaa ne kaebea dead̶ai kuitaa panuubʉrã, ¿machi
         Akõre bajãad̶e b̶uuba chi ʉtaa id̶i panuumaa ichi Jauri deabai b̶uka?Jesús ʉ̃rʉbena kachirua jaraped̶aad̶aMateo 12:22-30; Marcos 3:20-2714 Earab̶a Jesusba jai kachirua duabʉisii. Mau jai kachiruaba ẽbẽra bosara babi b̶uasii.
         Chi jai kachirua wãsiid̶e chi bosara nibad̶a berreasii. Mau unusid̶aud̶e ẽbẽrarãba
         kãare kʉ̃risiad̶ai adua basii. 15 Maamina waabenarãba jarasid̶au: «Jãu Jesusba jai kachirua duabʉibarii, jai kachiruarã
         karr Beelzebuba mau poyaabarii deasiid̶eeba».16 Maud̶e Jesús Dachi Akõred̶ebena nee b̶uu kuitaad̶ai baita waabenarãba ichimaa id̶isid̶au
         ẽbẽrarãba ne poyaa waud̶akau waumera. 17 Maamina Jesusba ãchi kʉ̃risia kuitaa b̶uasiid̶eeba naka jarasii: «Arab̶au druad̶ebenarã
         ãchi chiya chĩo panaaduubʉrã, ãchi du ab̶a kinid̶ai. Arab̶au ded̶e chi ẽbẽrarã ãchi
         chiya chĩo panaaduubʉrã, baribad̶ai. 18 Machiba jara panuu mʉʉba jai kachirua Beelzebú poyaad̶eeba duabʉibarii. Maud̶eeba
         mʉʉba machimaa id̶ii: Satanasba ara ichi jai kachirua duabʉiruubʉrã, ara ichi ome
         chĩo b̶uu. ¿Saka ichid̶irã ichi juad̶e ua b̶uu dauchia jãadua duanaima?19 »Machimaarã mʉʉba Beelzebú poyaad̶eeba jai kachiruarã duabʉi b̶uubʉrã, makarã machi
         baara nibabadaurãba ¿kai poyaad̶eeba jai duabʉibadama? Ara ãchiba unubibadau machi
         biꞌia kʉ̃risiad̶awẽa panuu. 20 Maamina mʉʉba Dachi Akõre Jaurid̶eeba jai kachiruarã duabʉiruubʉrã, Dachi Akõreba
         unubiai b̶uu ichi neesii machi Ichi juad̶e ua b̶uai baita.21 »Ẽbẽra dadarraa niiba nekoba ichi de nub̶uuruubʉrã, ichiba uru b̶uu ab̶au bid̶a poyaa
         chiruad̶aabai. 22 Maamina ichi audeara ẽbẽra chi aude chaarea b̶uu neeped̶a ichi ome poyaaruubʉrã, ichi
         neko juakaa adaui. Maabae joma ichiba uru b̶uad̶a juakaa adauped̶a chi kõpaerorãmaa
         dead̶akai.23 »Chi mʉ baara b̶uuwãe, mʉ kĩramaabʉ. Chi mʉ ome ẽbẽrarã aid̶a jʉrʉ adauwẽa b̶uuba
         chi jʉrʉ adaud̶a ãyaa bʉikabibarii.Jauri kachirua waya need̶aMateo 12:43-4524 »Ẽbẽra kakuad̶ebena wãaruud̶e chi jai kachirua drua sirua wãꞌãe b̶uud̶e jʉrʉ b̶uabarii
         bari b̶uai baita. Unuwẽed̶eeba ichi du ab̶a naka jarabarii: “Mʉ b̶uad̶amaa waya wãi”.
         25 Ara baaruud̶e kʉd̶a biꞌia nejarr wãꞌãe b̶uu maud̶e joma biꞌia kub̶uu unubarii. 26 Maabae 7 jai kachiruarã ichi audeara kachirua b̶ee mau ẽbẽramaa eneeped̶a chi ẽbẽra
         sõd̶e ed̶a panad̶e wãbadau. Maud̶eeba chi ẽbẽra chi naa b̶uad̶a audeara kachirua b̶eebarii».¿Kai chi biawãra biꞌia nuree?27 Jesusba maka jara b̶uud̶e wẽra ẽbẽrarã tãed̶e b̶uuba jĩwa jarasii:—¡Chi wẽra bichi adaud̶a maud̶e juudawad̶a ãrea biꞌia nii!28 Maamina Jesusba jarasii:—Mau kãyabãra Dachi Akõre bed̶ea ũrid̶aped̶a ijãa waubadaurã biꞌia nuree.Jesusba Jonás ʉ̃rʉbena jarad̶aMateo 12:38-42; Marcos 8:1229 Ẽbẽrarã ãrea ichimaa needuu unusiid̶e Jesusba jarasii: «Machi id̶ibaebena kachiruarã
         nuree. Machiba mʉ bajãad̶ebena nee b̶uu kuitaad̶ai baita kʉ̃ria panuu mʉʉba ẽbẽrarãba
         ne poyaa waud̶akau waui. Maamina mʉʉba ẽbẽrarãba ne poyaa waud̶akau waubai. Machiba
         ab̶aburu Jonasba makad̶a kĩra unud̶ai. 30 Jonás makad̶a Nínive puurud̶ebena ẽbẽrarãmaa kuitaabiasii ichi Dachi Akõred̶ebena
         nee b̶uu.- Mʉ, chi Ẽbẽra Ba B̶uad̶a biawãra makai id̶ibaebenarãba kuitaad̶amera Dachi Akõred̶ebena
         nee b̶uu.31 »Salomón ewarid̶e chi surd̶ebena reina basii. Ichi drua kaitawẽeba neesii Salomón
         chi kuitaa nii bed̶ea ũrii baita.- Maamina nau ewarid̶e Salomón audeara chi mechiu nii nama b̶umina machiba ijãad̶awẽa
         panuu. Maud̶eeba Dachi Akõreba kastikai ewarid̶e mau wẽra jiraduped̶a machi nebʉra
         bara nuree ai. 32 Dachi Akõreba kastikai ewarid̶e Nínive puurud̶ebenarã jiradud̶aped̶a machi chi id̶ibaebenarã
         nebʉra barau a jarad̶ai.- Jonasba jarad̶a ũrisid̶aud̶e ãchiba kachirua ida b̶ud̶aped̶a Dachi Akõremaa neesid̶au.
         Mau Jonás audeara chi mechiu nii nama b̶umina machiba ijãad̶awẽa panuu.Dau ʉ̃d̶aa koabarii kĩra b̶uu ʉ̃rʉbenaMateo 5:15; 6:22-2333 »Ab̶au bid̶a ʉ̃d̶aa koabarii koaped̶a mera nub̶ukau maebʉrã cajón ekare nub̶ukau.
         Maumaarã chi ʉ̃d̶aa koabarii ne kaebea ʉ̃rʉ ʉtʉ nub̶ubarii chi ded̶e needuurãba ʉ̃d̶aa
         unud̶amera. 34 Bichi dau ʉ̃d̶aa koabarii kĩra nii. Maud̶eeba bichi dau biꞌia niibʉrã, ʉ̃d̶aad̶e nibai.
         Maamina bichi dau biꞌiwãe niibʉrã, pãriud̶e nibai. 35 Maud̶eeba ãrea kauwa b̶uase. Bichiba ʉ̃d̶aa kĩra kʉ̃risia b̶uu mau pãriud̶e kĩra b̶uarãamera.
         36 Maamina bichi biawãra ʉ̃d̶aad̶e b̶uubʉrã, pãriud̶e b̶aꞌãra bid̶a b̶uuwãebʉrã, chi
         bed̶ea biawãra kuitaai ʉ̃d̶aa koabariiba ãrea ʉ̃d̶aa b̶uu kĩra».Jesusba fariseorã kachirua jarad̶aMateo 23:1-36; Marcos 12:38-40; Lucas 20:45-4737 Jesusba maka jarasiid̶e fariseo ab̶aba ichi iusii ichi ome kod̶e wãmera. Ara makʉd̶e
         Jesús mau ẽbẽra ded̶e wãped̶a koi baita akʉ b̶eesii. 38 Maamina Jesusba koi naed̶e jua jeraabasii ãchiba waubadau kĩra. Mau unusiid̶e fariseoba
         kuitaa kʉ̃risiabasii. 39 Maud̶e Dachi Mechiuba ichimaa jarasii:—Machi fariseorãba basu maud̶e paratu chi ʉ̃rʉbena biꞌia jeraabadau, maamina machi
         sõd̶e ne joma kʉ̃riabadau maud̶e kachirua sid̶a kʉ̃risiabadau. 40 ¡Machi kʉ̃risiad̶ai adua nuree! ¿Chi ʉ̃rʉbena wausid̶au kĩra ed̶abena sid̶a maka waud̶ai
         panuka? 41 Sõbiad̶eeba chi nejarr barauwãe nureerãmaa machiba uru panuud̶ebena deásturu. Maka
         biawãra machi biꞌia jeraad̶a kĩra paneed̶ai.42 »¡Machi fariseorã miichuburi nuree Dachi Akõreba kastikaid̶eeba! Machiba menta kiruu,
         ruda kiruu maud̶e uu nub̶uud̶ebena 10 chauduucha, ab̶a Dachi Akõremaa deabadau. Maamina
         waabenarã ome jipa waud̶akau maud̶e Dachi Akõre kʉ̃riad̶akau. Maka waud̶ai panuu,
         machiba kiruu deabadau kĩra Dachi Akõremaa.43 »¡Machi fariseorã miichuburi nuree Dachi Akõreba kastikaid̶eeba! Machi judiorã araa
         ãbua imibadau ded̶e chi jaradea ua b̶uabadau mechiurã akʉ paneebadaumare akʉ b̶eed̶ai
         kʉ̃riabadau. Mau awara puurud̶e nid̶aud̶e ẽbẽrarãba wapeadee panuud̶eeba saka b̶uma
         ad̶ai kʉ̃riabadau.44 »¡Miichuburi nuree Dachi Akõreba kastikaid̶eeba! Machi jau b̶ubadaumarebena kĩra nuree.+ Chi ʉyaabadaumarebena mo ʉ̃rʉbena chi ʉ̃rʉ wãaduuba adua panuu biud̶a ʉ̃rʉ tʉa panuu.
         Ara mau kĩra machiba waubadau, ẽbẽrarã machi baara wãbadau maamina maarãba kachirua
         waubadau adua panuu.45 Maud̶e Moisesba b̶ʉd̶a jaradeabarii ab̶aba Jesusmaa jarasii:—Jaradeabarii, maka jaraaruud̶e dai ʉ̃rʉbena sid̶a kachirua jara b̶uu.46 Maud̶eeba Jesusba ichimaa jarasii:—¡Moisesba b̶ʉd̶a jaradeabadaurã, machi miichuburi nuree Dachi Akõreba kastikaid̶eeba!
         Machiba ne poyaa waud̶aabai nuree ẽbẽrarãmaa waubiabadau. Maamina ãchiba b̶istĩika
         bid̶a aid̶ad̶akau maka waud̶amera.47-48 »¡Machi miichuburi nuree Dachi Akõreba kastikaid̶eeba! Machi nabẽraed̶ebenarãba Dachi
         Akõre baita berreabadaurã beasid̶au. Maabae ãchi jau b̶ubadaumarebena mo ʉ̃rʉbena
         machiba biꞌia waubadau. Maka wau panuud̶eeba unubibadau machi nabẽraed̶ebenarãba wauped̶aad̶a
         biꞌia unubadau.49 Maud̶eeba Dachi Akõre ichi kʉ̃risia kuitaad̶eeba naka jarasii: “Mʉ baita berreabadaurã
         maud̶e mʉʉba bʉikad̶arã machi israeld̶ebenarãmaa wãbiai. Maud̶e waabenarã bead̶ai
         maud̶e waabenarã kachirua waud̶ai baita wãraad̶ai”. 50-51 Dachi Akõreba id̶ibaebena ẽbẽrarã kastikai machi nabẽraed̶ebenarãba joma ichi baita
         berreabadaurã beaped̶aad̶a kakua. Maerã, mʉʉba jaraaruu: nau drua waud̶ad̶eed̶ebena
         tõpe beaped̶aad̶arã kakua Dachi Akõreba machi kastikai; Abel beaped̶aad̶a kakua, Zacarías
         beaped̶aad̶a kakua maud̶e joma waabenarã beaped̶aad̶a kakua bid̶a. Zacarías Dachi
         Akõre de mechiu dud̶a chi ne baa deabadau kĩraare beasid̶au.+52 »¡Moisesba b̶ʉd̶a jaradeabadaurã, machi miichuburi nuree Dachi Akõreba kastikaid̶eeba!
         Machiba ẽbẽrarãmaa Dachi Akõre biawãra ida kuitaabiad̶akau. Machiba adua panuu Dachi
         Akõre biawãra saka nii. Mau awara chi waabenarãba kuitaa kʉ̃ria panuu machiba mau
         ida kuitaabiad̶akau.53 Jesús wãsiid̶e fariseorãba maud̶e Moisesba b̶ʉd̶a jaradeabadauba kĩru panuuba Jesusmaa
         aude ne chaarea id̶i kopaneesid̶au. 54 Ãchiba kʉ̃ria panasid̶au Jesusba biꞌia panaurãayu, mau jidead̶ai baita.

Fariseorãba kachirua waubadau ʉ̃rʉbena121 Maka panuud̶e ẽbẽra ãrea pĩchuka kob̶eesii. Ãrea pĩchuka kub̶uud̶eeba waabenarã jʉ̃rʉ
         ʉ̃rʉ tʉabachid̶au. Maud̶e Jesusba naa ichi baara nibabadaurãmaa naka jarasii: «Fariseorã
         masa ẽesãabibarii kauwa panásturu. Ara ãchiba jarabadau kĩra waud̶akau. 2 Joma chi bia kauwa ũrid̶awẽa panuu mera b̶uabai. Chi dachiba kauwa ũrid̶awẽa panuu
         Dachi Akõreba biꞌia kauwa ũribiai. 3 Machiba pãriud̶e jaraped̶aad̶a ẽbẽrarãba ʉ̃d̶aad̶e joma ũrid̶ai. Machi ded̶e waabenarã
         kʉʉrʉmaa jarad̶a de ʉ̃rʉʉba jĩwa jarai jomaurãba ũrid̶amera.¿Kai wapead̶ai panuma?Mateo 10:26-314 »Mʉ kõpaerorã, mʉʉba machimaa jaraaruu: nau chi kakua beabadaurã wapearã́sturu, jãarãba
         beaped̶aad̶akare waa poyaa waud̶aabaid̶eeba. 5 Mʉʉba machimaa jaraaruu kai biawãra wapead̶ai panuu. Machiba wapead̶ai panuu nau kakua
         beaped̶a poyaa dachi jauri tʉbʉchia aoko kub̶uu kiikaud̶aa bʉi b̶uu. Mʉʉba biawãra
         jaraaruu mau wapead̶ai panuu.6 »¿Sẽetao omeeba ibana chekerã jua ab̶a nedoobai b̶uka? Maamina Dachi Akõreba ibana
         joma nubarii. 7 Mau awara Dachi Akõreba kuitaa b̶uu machiba bud̶a sãabe uru panuu. Dachi Akõre baita
         machi ibana ãrea audeara biꞌia nureed̶eeba wapead̶awẽa panásturu.Jesús kakua kĩrakayad̶aabai panuuMateo 10:32-33; 12:32; 10:19-208 »Mʉʉba nau jaraaruu: Ab̶auba ẽbẽrarã daad̶e mʉʉd̶e ijãa b̶uad̶e aaruud̶e, Dachi Akõre
         angelerã bajãad̶ebena daad̶e mʉ, chi Ẽbẽra Ba B̶uad̶aba mau mʉʉd̶e ai. 9 Ara mau kĩra ab̶auba ẽbẽrarã daad̶e mʉ unukau aaruud̶e, Dachi Akõre angelerã bajãad̶ebena
         daad̶e mʉʉba mau unukau ai.10 »Ab̶auba mʉ, chi Ẽbẽra Ba B̶uad̶a ʉ̃rʉbena kachirua berrearuubʉrã, Dachi Akõreba mau
         perdonai. Maamina ab̶aba Dachi Akõre Jauri ʉ̃rʉbena kachirua berrearuubʉrã Dachi Akõreba
         mau perdonaabai.11 »Machi mʉʉd̶e ijãa panuu kakua judiorã araa ãbua imibadau deemaa adoeped̶aad̶akare,
         maebʉrã chi juezrã daad̶e maebʉrã chi jaradea ua b̶uabadaurãmaa jideai baita, jirukaraarã́sturu
         saka panaud̶ayu maebʉrã kãare jarad̶ayu. 12 Jideaduud̶e Dachi Akõre Jauríburu machimaa kuitaabiai kãare jarad̶ai panuu».Chi nejarra barau nii ʉ̃rʉbena nebʉrʉd̶a13 Maud̶e araa imi nub̶uud̶ebena ab̶auba naka jarasii:—Jaradeabarii, mʉ ãbamaa jarase dai akõred̶ebena b̶eed̶a mʉʉmaa bid̶a deamera.14 Maamina Jesusba ichimaa jarasii:—Kõpaero, ¿kaiba mʉ b̶usma machi nebʉra ichiamera?15 Maud̶e ichiba jomaurãmaa jarasii:—¡Kauwa panásturu! Chi nejarra uru panad̶ai kʉ̃ria panarã́sturu. Barau niid̶eeba dachi
         chokae b̶uakau.16 Maud̶e Jesusba naka nebʉrʉsii jaradeai baita:«Ẽbẽra ne ãrea bara nii b̶uasii. Mau ẽbẽraba ne uud̶a ãrea chausii. 17 Maud̶eeba naka kʉ̃risiasii: “¿Mʉʉba saka wauima? Nau pe nub̶ui baita de wãꞌãe”. 18 Maabae kʉ̃risiasii: “Naka waui. Mʉʉba netaa pebarii de ãriped̶a aude waib̶ʉa waui.
         Aria ed̶a ne joma mʉʉba uru b̶uu pe nub̶ui. 19 Mau maad̶akare biawãra mʉ du ab̶a jaraaruu: mʉʉba pe nub̶ud̶a uru b̶uu año ãrea dauchia
         jãadua b̶uai. Jãabae ãrea kʉ̃risiaswãe b̶uai. Mʉʉba kʉ̃ria b̶uu ko b̶uai, do b̶uai
         maud̶e kĩrajʉʉ b̶uai”. 20 Maamina Dachi Akõreba ichimaa jarasii: “¡Bichi kʉ̃risia adua nii! Biawãra nau ẽsabud̶e
         bichi biui. Maabae bichiba pe nub̶ud̶a uru b̶uu ¿kai baita b̶eeima?”21 »Ab̶auba nau iujãad̶ebena audeara adooi kʉ̃risia b̶uubʉrã maamina Dachi Akõre ʉ̃rʉbena
         kʉ̃risiaswãe b̶uubʉrã, mau kĩra makai».Dachi Akõreba ichid̶irã nubariiMateo 6:25-3422 Maud̶eeba Jesusba ichi baara nibabadaurãmaa jarasii:«Machi saka panad̶ai kʉ̃risiarã́sturu, kod̶ai ʉ̃rʉbena maud̶e paru jʉ̃d̶ai ʉ̃rʉbena.
         23 Dachi chokae panad̶ai dachi chiko kobadau audeara biꞌia b̶uu. Dachi kakua chi paru
         jʉ̃badau audeara biꞌia b̶uu. 24 Ichiásturu, ibanarãba ne uud̶akau, ne junad̶akau maud̶e ne ped̶akau. Ne pebarii de
         sid̶a waud̶akau. Maamina Dachi Akõreba ãchi kobiabarii. ¿Dachi Akõre baita machi ibana
         audeara biꞌia nureewãeka? 25 ¿Kai machid̶ebena ãrea kʉ̃risia niid̶eeba waa chokae nibaima?+26 Waa chokae nibaiwẽebʉrã, ¿sakãe kod̶ai baita maud̶e paru jʉ̃badau baita ãrea kʉ̃risiabadama?27 »Ichiásturu nepono saka waribarii. Trajakau maud̶e paru kakau. Maamina mʉʉba jaraaruu:
         dachi nabẽraed̶ebena rey Salomón ãrea chi nejarra barau nibasmina nepono kĩra mipitaa
         jʉ̃ka basii.-28 Id̶ibae sirua moded̶e unubadau. Norema baabadamina Dachi Akõreba biꞌia ponobibarii.
         Maud̶eeba ¿ichiba machimaa paru bibuara b̶uu deawẽka machiba mau jʉ̃d̶amera? ¿Sakãe
         machiba ijãad̶awẽma ichiba karibai b̶uu? 29 Maud̶eeba jʉrʉrã́sturu kod̶ai ʉ̃rʉbena maud̶e dod̶ai ʉ̃rʉbena. Maud̶e ãrea kʉ̃risiarã́sturu.
         30 Joma mau nau iujãad̶ebenarãba jʉrʉbadau, maamina Dachi Akõreba kuitaa b̶uu machiba
         kãare nista panuu. 31 Maud̶eeba machiba jʉrʉ́sturu Dachi Akõreba machi ichi juad̶e ua b̶uai, ichid̶irã baara.
         Maud̶e ichiba mau deai.Ne bia bajãad̶e uru b̶uai ʉ̃rʉbenaMateo 6:19-2132 »Machi ãrea panuuwãemina ne wapea panarã́sturu.+ Dachi Akõreba machi ichi juad̶e ua b̶uai kʉ̃ria b̶uu, ichid̶irã baara. 33 Maud̶eeba machiba uru panuud̶ebena nedobʉid̶aped̶a chi nejarr barauwãe nureerãmaa
         deásturu. Ne bia bajãad̶e uru panad̶ai baita jʉrʉ́sturu. Chi ne bajãad̶ebena wãꞌãekau.
         Ara simiaba sĩkau maud̶e nechirurã bid̶a poyaa chiruad̶akau. 34 Machiba machi sõd̶eeba chi aude bibuara b̶uu kʉ̃riabadau.Chi chibari baita bari trajabarii bia ʉ̃rʉbena35-36 »Chi chibari baita bari trajabarii bia kĩra Dachi Akõreba jara b̶uu ijãa waud̶ai baita
         panásturu.+ Mau trajabarii bia niiba ʉ̃d̶aa koabarii koa uru b̶uabarii ichi chibari neeruud̶e
         bia berreai baita. Kãibadau kĩrajʉʉ bara b̶uabarii ewari wau panuud̶ebena neeped̶a
         chi chibariba iuruud̶e chi ichi baita bari trajabarii bia niiba ara maud̶e ded̶e ed̶a
         wãbadau ewai. 37 Chi chibari neeped̶a, ichi baita bari trajabadaurã chokae panuu unuubʉrã, maarã bia
         ichiai. Mʉʉba biawãra jaraaruu: ara maud̶e ichi chibariba chi ichi baita bari trajabarii
         paru jʉ̃ped̶a ichi baita bari trajabadaurã chi mesad̶e akʉ b̶eebiai kobiai baita.
         38 Chi ichi baita bari trajabadaurã bia nureerãba ãchi chibari nubadau ẽsabud̶e ẽsa maebʉrã
         ewarimaa bid̶a neeruud̶e. Chi chibariba maarã nu panuu unud̶e neeruubʉrã maarã biꞌia
         ichiai.39 »Nau kuitásturu: de chibariba nechiru sakaed̶e neei kuitaa b̶uad̶a basirã, kãi b̶eewẽa
         b̶uai basii ded̶e ed̶a wãbiamaaba. 40 Ara mau kĩra machi sid̶a dau kuitaa panásturu machiba mʉ, chi Ẽbẽra Ba B̶uad̶a sakaed̶e
         neei adua panuud̶eeba».Trajabadaurã bia maud̶e kachirua ʉ̃rʉbenaMateo 24:45-5141 Pedroba Jesusmaa id̶isii:—Dai Akõre Mechiu, ¿mau bichiba daimaa jara b̶uu kĩra, maebʉrã jomaurãmaa jara b̶uka?42 Jesusba panausii:—Chibari baita bari trajabariiba kʉ̃risia kuitaa b̶uud̶eeba jipa wau b̶uubʉrã, chi
         de chibariba chi waabenarã chibari baita bari trajabadaurã mau chibari baita bari
         trajabarii juad̶e b̶ui chi kod̶ai baaruud̶e kobia b̶uamera. 43 Chibari baita bari trajabariiba maka wau b̶uu ichi chibariba unud̶e neeruubʉrã, ichi
         ãrea kĩrajʉʉ b̶uai. 44 Mʉʉba biawãra jaraaruu: chi chibariba joma ichiba uru b̶uu mau chibari baita bari
         trajabarii juad̶e b̶ui.45 Maamina mau chibari baita bari trajabariiba ichi sõd̶e mʉ chibari isa neebai aaruubʉrã,
         mauba sĩ kob̶eebarii chi chibari baita bari trajabadaurã maud̶e wẽrarã bari trajabadaurã.
         Mau awara koped̶a, doped̶a maud̶e ituaba biu nibai. 46 Ab̶aed̶e ichi chibari neei kʉ̃risiaswãe b̶uud̶e ara makʉd̶e neei. Mau chibari baita
         bari trajabarii ãrea kastikaped̶a chi ijãad̶akau nuree ome biꞌiwãe b̶ui.47 »Chi chibari baita bari trajabariiba ichiba waubi b̶uu kuitaaruubʉrã, maamina maka
         wauwẽebʉrã chi chibariba mau ichi baita bari trajabarii ãrea pebewai. 48 Maamina chi chibari baita bari trajabariiba aduawãe b̶uud̶eeba chi chibariba jara
         b̶uu biawãe wauruubʉrã mau ichi baita bari trajabarii ãrea pebewai. Biawãra Dachi
         Akõreba waabenarãmaa ãrea dea b̶uu ichi baita waud̶amera. Chi ãrea adoed̶arãba ichi
         baita ãrea waud̶ai panuu.Jesús kakua nebʉra neei ʉ̃rʉbenaMateo 10:34-3649 »Mʉ neesii nau drua kastikai baita.+ Ara ʉ̃raud̶aa maka wauruubarã ãrea b̶uai basii. 50 Maamina mau naed̶e mʉ ãrea biꞌiwãe b̶uu.+ Maud̶eeba ãrea kĩra nomaa b̶uabarii ab̶a mau ewari neeruud̶aa. 51 ¿Mʉʉba ẽbẽrarã ãbua jirukaraayuwãe b̶uai baita neesii kʉ̃risia panuka? Mʉʉba jaraaruu
         mau baita neewẽa b̶uu, maumaarã nee b̶uu ẽbẽrarã ãbua panarãad̶amera. 52 Id̶iid̶eeba arab̶au ded̶ebenarã mʉ baita chi kĩramaa duanad̶ai. Ẽbẽrarã jua ab̶a panuud̶e
         omed̶ebena waabena õbea panuu ome chi kĩramaa duanad̶ai. 53 Chi akõre chi warr ome chi kĩramaa duanad̶ai. Chi warr chi akõre ome chi kĩramaa duanad̶ai.
         Chi nawe chi kau ome chi kĩramaa duanad̶ai, chi kau chi nawe ome chi kĩramaa duanad̶ai.
         Chi pakõre chi ãyu ome chi kĩramaa duanad̶ai. Maud̶e chi ãyu chi pakõre ome chi kĩramaa
         duanad̶ai.Ewari saka b̶uai kuitaa jarad̶aMateo 5:25-26; 16:1-4; Marcos 8:11-1354 Mau awara Jesusba ẽbẽrarãmaa naka jarasii:—Machiba jʉ̃rʉara paimaa ʉmada b̶aebariare unuuduud̶e jarabadau kui chei kub̶uu. Maud̶e
         biawãra kui neebarii. 55 Maamina pũaturã drua sirua wãꞌãed̶e surd̶ebena pũatuuruud̶e jarabadau jẽradruuruu
         abadau. Maud̶e ewari biawãra jẽradrubarii. 56 Machi chi setaa ẽbẽra bia nuree abadaurãba bajãa maka ichiaduuba kuitaa panumina Dachi
         Akõreba nau id̶ibaebena wau b̶uu kuitaad̶akau.57 »Machiba ¿sakãe poyaa kuitaad̶akau kãare jipa b̶uma? 58 Bichi chi kĩramaabariiba bichi chi juezmaa adoeruubʉrã, wãaduud̶e biꞌia berreáse ichi
         ome biꞌia paneed̶ai baita. Maka wauwẽebʉrã, ichiba juez juad̶e b̶ui. Maabae chi juezba
         chi nubariimaa jarai chi jʉ̃abadaud̶e jʉ̃a b̶umera. 59 Mʉʉba jaraaruu: bichi jãmabena wãabai ab̶a bichiba deai b̶uu chi nejarra joma dearuud̶aa.
         
            
               	Waa chokae nibaima. Waabenarãmaarã, mau jara b̶uu «deseroa wari b̶uabai».

               	12:27 1 Reyes 10:4-7,23-25.

               	Machi ãrea panuuwãemina ne wapea panarã́sturu. Griego bed̶ead̶e naka b̶ʉ kub̶uu: Mʉ oejarã wapearã́sturu.

               	Ijãa waud̶ai baita panásturu. Griego bed̶ead̶e naka b̶ʉ kub̶uu: Kʉrr ãrea trãajʉ̃ b̶uad̶a kub̶ústuru.

               	Griego bed̶ead̶e naka b̶ʉ kub̶uu: Mʉ neesii tʉbʉ aoko nau druad̶aa b̶atai baita.

               	Mʉ ãrea biꞌiwãe b̶uu. Griego bed̶ead̶e naka b̶ʉ kub̶uu: Mʉ wabid̶a boro eai b̶uu.

Dachi Akõremaa need̶awẽebʉrã biud̶ai ad̶a131 Maka panuud̶e ẽbẽrarãba Jesusmaa jarasid̶au waabenarã Galilead̶ebenarãba ãnimara Dachi
         Akõremaa baa dea panuud̶e Pilatoba maarã kenabiasii. 2 Maud̶eeba Jesusba jarasii: «Mau ẽbẽrarã biꞌiwãe biuped̶aad̶ad̶eeba ¿machiba kʉ̃risia
         panuka maarãba aude kachirua waubachid̶aka waabenarã Galilead̶ebenarãba waubadau audeara?
         3 Mʉʉba jaraaruu: Makawãema. Maamina machiba kachirua waubadau ida b̶ud̶aped̶a Dachi
         Akõremaa need̶awẽebʉrã machi sid̶a biud̶ai. 4 Siloed̶e de ʉtʉ deseroa b̶uad̶a ẽbẽrarã ʉ̃rʉ teawãsiid̶e 18 biusid̶au. Maka biuped̶aad̶ad̶eeba
         ¿machiba kʉ̃risia panuka ãchiba aude kachirua waubachid̶au waabena Jerusalend̶e duanuurãba
         waubadau audeara? 5 Mʉʉba jaraaruu: makawãema. Maamina machiba kachirua waubadau ida b̶ud̶aped̶a Dachi
         Akõremaa need̶awẽebʉrã machi sid̶a biud̶ai».Higo chaukau ʉ̃rʉbena nebʉrʉd̶a6 Maabae nebʉrʉ b̶uud̶e Jesusba ãchimaa naka jaradeasii:«Mukĩra ab̶a ichiba uud̶ad̶e higo bakuru nub̶uasii. Earab̶a mau bakuru chausii kuitaai
         baita ichiad̶e wãsii maamina chauwẽa b̶uasii. 7 Maud̶eeba chi chibariba ichiba uud̶a nubariimaa naka jarasii: “Nau bakuru chausii
         kuitaai baita, nauba año õbea ichiad̶e neeruu maamina chauwẽa b̶uu. Maud̶eeba bibuara
         b̶uu tutai. ¿Sakãe bakuru chaukau uru b̶uaima?”8 »Maamina chi uud̶a nubariiba jarasii: “Jaradeabarii, bibuara b̶uu año ab̶a ida b̶ui.
         Mʉʉba chi karrd̶e karab̶aped̶a eterr ã kuikuai. 9 Makarã mauba chaui kuitaad̶ai. Mau maad̶akare chauruubʉrã ida b̶ui. Chauwẽebʉrã tutai”».Bari panabadau ewarid̶e Jesusba wẽra aribiabid̶a10 Bari panabadau ewarid̶e Jesusba judiorã araa ãbua imibadau ded̶e jaradea b̶uasii.
         11 Aria wẽra b̶uasii. Mau wẽra jai kachiruaba 18 año ba b̶uasii eb̶uatu nii. Maud̶eeba
         poyaa jipa akʉ nub̶eeka basii. 12 Jesusba mau unusiid̶e iuped̶a naka jarasii:—Wẽra, bichi aribiasii.13 Maka jaraped̶a Jesusba ichi jua ʉ̃rʉ kub̶usii. Ara makʉd̶e chi wẽra jipa akʉ nub̶eeped̶a
         Dachi Akõremaa biꞌia jarasii. 14 Maamina Jesusba bari panabadau ewarid̶e aribiasiid̶eeba judiorã araa ãbua imibadau
         ded̶ebena jaradea ua b̶uabarii kĩrusii. Maud̶e jomaurãmaa naka jarasii:—Bari panabadau ewari awara 6 ewari uru panuu trajad̶ai baita. Mau ewarid̶éburu nésturu
         machi aribiabid̶amera. Maamina bari panabadau ewarid̶e neerã́sturu.15 Maud̶eeba Dachi Mechiuba jarasii:—¡Machi setaa ẽbẽra bia nuree abadau! ¿Bari panabadau ewarid̶e machi paka maebʉrã
         mura enad̶aped̶a bania dod̶e adoed̶akaka? 16 Maka b̶uubʉrã ¿bibuara b̶uuwãeka nau wẽra, Satanasba 18 año kachiruad̶e uru b̶uad̶ad̶ebena
         bari panabadau ewarid̶e aribiabii?+ ¿Mau sid̶a Abrahamd̶ebena need̶awãeka?17 Jesusba mau jarasiid̶e chi ichi ʉ̃rʉbena kachirua jara panuu ãrea perasid̶au, maamina
         ichiba ne kaebea bia wausiid̶eeba puurud̶ebenarã ãrea kĩrajʉʉ panasid̶au.Mostaza taa ʉ̃rʉbena nebʉrʉd̶aMateo 13:31-32; Marcos 4:30-3218 Maabae Jesusba jarasii: «Dachi Akõreba ichid̶irã ichi juad̶e ua b̶uu ¿kãare kĩra b̶uma?
         19 Mostaza taa kĩra b̶uu. Ẽbẽraba mau taa ichi druad̶e uusii. Tonoped̶a warisii ab̶a
         bakuru mechiu nub̶eeruud̶aa. Maud̶eeba ibana chi bakuru juad̶e de waukuad̶e neesid̶au».Pan ẽesãabibarii ʉ̃rʉbena nebʉrʉd̶aMateo 13:3320 Mau awara jarasii: «Dachi Akõreba ichid̶irã ichi juad̶e ua b̶uu ¿kãare kĩra b̶uma?
         21 Masa ẽesãabibarii kĩra b̶uu. Mau pan ẽesãabibarii wẽraba b̶aꞌãra adauped̶a harina
         ãread̶e kuasii. Maabae ed̶a ãrea perasii ab̶a joma ẽesãaruud̶aa».Poraa pĩchua b̶uu ʉ̃rʉbenaMateo 7:13-14,21-2322 Jerusalend̶aa wãaruud̶e Jesusba puuru mechiud̶e maud̶e puuru kaebeud̶e jaradeasii.
         23 Maud̶e ab̶auba ichimaa id̶isii:—Mʉ Mechiu, ¿Dachi Akõreba ẽbẽrarã b̶aꞌãra karibabaaka?Jesusba panausii:24 —Machi dauchia jãadua panásturu chi poraa pĩchua b̶uud̶e wãd̶ai baita. Biawãra ed̶a
         wãd̶ai baita ãrea duanuu maamina poyaa joma wãd̶aabai. 25 De chibariba chi poraa jʉ̃a nub̶usiid̶e chi awara panuurãba naka iud̶ai ewamera: “Dai
         mechiu, dai mechiu, ewase”. Maamina chi de chibariba panaui: “Mʉʉba machi kai aduama
         maud̶e samabena aduama”. 26 Chi awara panuurãba naka jarad̶ai: “Dai bichi ome ãbua kosid̶au, dosid̶au maud̶e bichiba
         dai puurud̶e jaradea nibasiid̶e aria panasid̶au”. 27 Maud̶e ichiba machimaa jaraaruu: “Mʉʉba machi kai aduama maud̶e samabena aduama. Kachirua
         waubadaurã, ãyaa wã́sturu”.28 »Machi chi awara duanuu kĩra nomaa jẽa panad̶ai maud̶e puꞌuaba kid̶a kʉrrʉa ko panad̶ai.
         Abraham, Isaac, Jacob maud̶e Dachi Akõre baita berreabadaurã Dachi Akõreba ichid̶irã
         ichi juad̶e ua b̶uud̶e panad̶ai, maamina machi Dachi Akõreba ida wãbiabai. 29 Mau ewarid̶e drua waabenarã ʉmada neebariared̶ebena, ʉmada b̶aebariared̶ebena, norted̶ebena
         maud̶e surd̶ebena need̶ai. Maarã Dachi Akõreba ichid̶irã ichi juad̶e ua b̶uud̶e ko
         akʉ paneed̶ai. 30 Ara mau kĩra chi kaad̶eare nuree naa panad̶ai, maud̶e chi naa nuree kaad̶eare panad̶ai.+Jesús Jerusalén kakua  kĩra nomaad̶aMateo 23:37-3931 Mau ewarid̶e waabenarã fariseorã need̶aped̶a Jesusmaa jarasid̶au:—Namabena isa wãse. Herodesba bichi beai kʉ̃ria b̶uu.+32 Maud̶e Jesusba ãchimaa jarasii:—Jãu ẽbẽra usa moded̶ebena kĩra niimaa naka jarad̶e wã́sturu:+ “Id̶i maud̶e nu bid̶a mʉʉba jai bara nuree aribiabiai maud̶e jai kachirua duabʉikai.
         Mau maad̶akare, ewari õbead̶e mʉʉba waui b̶uu baribai”. 33 Maamina id̶i, nu maud̶e nuunu od̶e nibai Jerusalend̶e neei baita. Dachi Akõre baita
         berreabadaurã Jerusalend̶e beabadaud̶eeba araa wãi baraai.+34 »¡Jerusalén, Jerusalén, machiba Dachi Akõre baita berreabadaurã beabadau! ¡Dachi Akõreba
         bʉid̶arã sid̶a mooba b̶ata beabadau! Mʉʉba b̶es ãrea machi ãbua jʉrʉ adau kʉ̃ria b̶uasii
         eterr wẽraba ichi warrarã ikia ekare adaubarii kĩra. Maamina machiba kʉ̃riad̶aabasii.
         35 Maud̶eeba Dachi Akõre waa machi baara b̶uabai. Machiba mʉ waya unud̶aabai ab̶a mʉ
         biꞌia irsibiiduud̶aa. Mau ewarid̶e naka jarad̶ai: “¡Ãrea biꞌia b̶uu chi Dachi Mechiu
         trʉ̃d̶e neeruu!”
         
            
               	Kachiruad̶e uru b̶uad̶ad̶ebena. Griego bed̶ead̶e naka b̶ʉ kub̶uu: Jʉ̃karaba jʉ̃ b̶uad̶ad̶ebena. Jesusba jaradeasii bari panabadau ewarid̶e dachiba ãnimara enad̶aped̶a dobibadau kĩra,
                     ara mau kĩra mau ewarid̶e jʉbawãe nii juad̶ebena ẽbẽra enad̶ai b̶uu.

               	Chi «kaad̶eare nuree» jara b̶uu judiowãe nuree. Chi «nabenarã» jara b̶uu judiorã.

               	Mau Herodes «Antipas» abachid̶au.

               	Jãu ẽbẽra usa moded̶ebena kĩra nii. Kʉ̃risia õbea dea b̶uu: ẽbẽra kʉ̃risia kuitaa b̶uu, ẽbẽra kachirua b̶uu, maebʉrã ẽbẽra
                     kĩra ʉb̶ʉa b̶uu.

               	Dachi Akõre baita...wãi baraai. Griego bed̶ead̶e naka b̶ʉ kub̶uu: Dachi Akõre baita berreabarii Jerusalén awara biui, biꞌiwãe b̶uu.

Jesusba mukĩra kakua ooro b̶uu aribiabid̶a141 Bari panabadau ewarid̶e Jesús fariseo chi mechiu nii ded̶e kod̶e wãsii. Maud̶e waabena
         fariseorãba ãrea ichia panasid̶au ichiba kachirua waui kuitaa. 2 Jesús kaita mukĩra kakua ooro nii b̶uasii. 3 Jesusba Moisesba b̶ʉd̶a jaradeabadaurãmaa maud̶e fariseorãmaa naka id̶isii:—¿Machimaarã, biꞌia b̶uka bari panabadau ewarid̶e ẽpermo nuree aribiabiai?4 Maamina ãchi chũpea bara b̶eesii. Maud̶eeba Jesusba chi jai bara b̶uu jidauped̶a aribiabiped̶a
         deed̶aa wãbisii. 5 Maabae Jesusba ãchimaa jarasii:—Bari panabadau ewarid̶e machi warr maebʉrã paka bania juibadau chob̶ead̶e b̶aeruubʉrã
         ¿biawãra mau ertad̶e wãd̶aabaika?+6 Maamina ab̶au bid̶a panaud̶aabasii.Kaebeu b̶uai ʉ̃rʉbena nebʉrʉd̶a7 Jesusba unusii chi kod̶e neeped̶aad̶arãba chi aude mechiu nii akʉ b̶uabariimare jʉrʉsid̶au
         akʉ duaneed̶ai baita. Maud̶eeba Jesusba ãchimaa naka nebʉrʉsii:8 «Ẽbẽraba bichi iubiiruud̶e kãibadau kĩrajʉʉ bara b̶uabarii ewarid̶aa, chi aude mechiu
         nii akʉ b̶uabariimare akʉ b̶eerã́se, bichiare ẽbẽra bichi aude mechiu nii neei b̶uud̶eeba.
         9 Makarã chi chibariba bichimaa jaraaruu: “Ãyaa wãse. Cha nii ẽbẽra nama akʉ b̶eei”.
         Maka wauruud̶e bichi ãrea kĩrakayai chi mechiuwãe nuree ome akʉ b̶eeruud̶e.10 »Maud̶eeba bichi iuduud̶e chi mechiuwãe nuree ome akʉ b̶eese. Makarã bichi iud̶aba
         unuuruud̶e iuped̶a jaraaruu: “Neese, nama chi mechiurã ome akʉ b̶eese”. Maka bichi
         iud̶aba joma chi akʉ b̶eerã daad̶e bichi chi mechiu b̶uu unubii. 11 Chi aude mechiu nibai kʉ̃ria b̶uu, Dachi Akõreba mau kaebeu b̶ui. Maud̶e ara du ab̶a
         kaebeu b̶eeruubʉrã, Dachi Akõreba mau aude mechiu nibabii».12 Maabae Jesusba ichi iud̶amaa naka jarasii:—Bichiba ẽbẽrarã kod̶e iuruud̶e bichi kõpaerorã, bichi ãbarã, bichi ab̶aarakaurã maebʉrã
         chi nejarra bara nuree iurã́se. Maarãba bichi poyaa iubadau kod̶e wãmera. Maka bichiba
         waud̶a kakua ne adaui. 13 Maud̶eeba bichiba ẽbẽrarã iuruud̶e chi ne wãꞌãe nuree, chi poyaa nibad̶akau, jʉ̃rʉ
         nʉka nuree, dau pãriu nuree iukuase. 14 Makaaruubʉrã biawãra bichi ãrea chi bia b̶uai. Maarãba bichimaa poyaa dead̶aabaid̶eeba,
         chi jipa nuree chokae jirachoaduu ewarid̶e Dachi Akõreba bichimaa ne bia deai.Ãrea kobadau ʉ̃rʉbena nebʉrʉd̶aMateo 22:1-1015 Jesús ome akʉ panuuba mau ũrisid̶aud̶e ab̶auba jarasii:—Dachi Akõreba ichid̶irã ichi juad̶e ua b̶uu kĩrajʉʉ bara b̶uabarii ewari kobadaud̶e
         kooruu ẽbẽra ãrea biꞌia b̶uai.16 Maud̶eeba Jesusba ichimaa jarasii:—Earab̶a mukĩra ab̶aba chiko kobadau ãrea chuubiped̶a maabae ẽbẽrarã ãrea iubisii.
         17 Chiko joma chuusiid̶e chi chibariba ichi baita bari trajabariimaa naka jarad̶e wãbisii:
         “Nésturu, chiko joma ara basiid̶eeba”.18 Maamina ẽbẽrarãba ne waud̶ai panuu asid̶au wãd̶aabai kʉ̃ria panasid̶aud̶eeba. Chi
         nabenaba jarasii: “Etea mʉʉba drua nedosii. Mau ichiad̶e wãi b̶uud̶eeba poyaa wãabai.
         Mʉ kĩra chuburiáse mʉ poyaa wãabai b̶uud̶eeba” asii. 19 Ab̶auba jarasii: “Mʉʉba etea paka 10 nedosiid̶eeba poyaa wãabai. Mau paka ichiad̶e
         wãaruu biawãra biꞌia trajad̶ai kuitaa. Mʉ kĩra chuburiáse, mʉ poyaa wãabai b̶uu” asii.
         20 Maud̶e ab̶auba jarasii: “Mʉ etea miakãisiid̶eeba poyaa wãabai”.21 Chi chibari baita bari trajabarii waya wãped̶a maarãba jaraped̶aad̶a chi de chibarimaa
         jarasii. Maud̶eeba chi de chibariba ãrea kĩruped̶a ichi baita bari trajabariimaa jarasii:
         “Puurud̶aa isa wãse. Maabae chi ne wãꞌãe nuree, chi poyaa nibad̶akau, chi dau pãriu
         nuree maud̶e chi nʉka nuree joma imibiáse”.22 Chi chibari baita bari trajabariiba maka wausiid̶e jarasii: “Bichiba jarad̶a kĩra
         mʉʉba wausii, maamina wabid̶a de bari kub̶uu”.23 Maud̶eeba chi de chibariba ichi baita bari trajabariimaa waya jarasii: “Puuru awara
         o b̶eecha wãse. Ẽbẽrarã unuuruubʉrã isa neebiáse mʉ de ẽbẽrarãba ãrea kob̶eemera.
         24 Mʉʉba jaraaruu: mʉʉba naa iubid̶arãba chi mʉʉd̶e chiko ãrea kobadaud̶e ab̶au bid̶a
         kod̶aabai”.Jesús ome nibai chaarea b̶uu jarad̶aMateo 10:37-3825 Ẽbẽrarã Jesús kaad̶e ãrea nibabachid̶au. Maud̶eeba Jesusba ãchimaa ichiaped̶a naka
         jarasii: 26 «Ab̶a mʉ baara wã kʉ̃ria b̶uubʉrã, naa ãrea kʉ̃risiai b̶uu. Ichi akõre, chi nawe,
         chi wẽra, chi warrarã, chi ãbarã, chi neekaurã, maebʉrã ichi chokae b̶uai mʉ audeara
         ãrea kʉ̃ria b̶uubʉrã, mau mʉ baara poyaa nibaabai. 27 Mʉʉd̶e ijãa b̶uu kakua, biꞌiwãe b̶uubʉrã, poyaa mʉ baara nibaabai.+28 »Ab̶auba de ʉtʉ waui kʉ̃ria b̶uubʉrã, naa biꞌia kʉ̃risiai b̶uu ichiba uru b̶uu chi
         nejarraba mau de joma poyaa waui kuitaai baita. 29 Maka wauruubʉrã mau de wãto ʉyaad̶akare chi de joma poyaa wauwẽebʉrã, waabenarãba
         mau unuuduud̶e naka atua jarad̶ai: 30 “Jãu ẽbẽraba de waumaa kob̶eesii, maamina poyaa joma waubasii”.31 »Maebʉrã, rey ab̶aba kokoroarã 10.000 uru b̶uubʉrã, maud̶e waabena druad̶ebena rey
         20.000 kokoroarã baara ichi ome chĩod̶e needuubʉrã, chĩod̶ai naed̶e ¿ichiba biꞌia
         kʉ̃risiawẽka poyaai kuitaai baita? 32 Ichiba poyaawẽe kuitaaruubʉrã waabena wabid̶a kaitawẽ b̶uud̶e ¿jarad̶e bʉibaika ichi
         ome chĩorãad̶amera?33 »Ara mau kĩra mʉ baara wãd̶ai naed̶e machid̶ebenarã ab̶a joma chi uru b̶uu ida b̶ui
         ʉ̃rʉbena kʉ̃risiawẽebʉrã mʉ ome poyaa nibaabai.Tã kuyawãe ʉ̃rʉbena jaradead̶aMateo 5:13; Marcos 9:5034 »Biawãra tã ãrea bibuara nii, maamina chi kuyaa wãꞌãeruubʉrã ¿saka waya kuyaa b̶eeima?
         35 Mau tã iorod̶e bud̶ikai baita, maebʉrã ãnimara ã ʉ̃rʉ bud̶ikai baita biꞌiwãe nii.
         Bari b̶atatai báitaburu bibuara nii. ¡Chi kʉʉrʉ bara niiba kauwa ũrise!»
         
            
               	Warr. Griego bed̶ead̶e chi b̶ee kartad̶e naka b̶ʉ kub̶uu: burro.

               	Biꞌiwãe b̶uubʉrã. Griego bed̶ead̶e naka b̶ʉ kub̶uu: Ab̶au bid̶a ichi cruz adoewẽebʉrã.

Oeja barikiad̶e wãd̶a ʉ̃rʉbena nebʉrʉd̶aMateo 18:10-14151 Earab̶a Romad̶ebena baita chi nejarra pebadaurã maud̶e kachirua waubadaurã neesid̶au
         Jesusba jaradea b̶uu ũrid̶ai baita. 2 Maud̶eeba fariseorãba, Moisesba b̶ʉd̶a jaradeabadaurã bid̶a ichi naka kachirua jarasid̶au:
         «Ichiba kachirua waubadaurã biꞌia irsibiped̶a maarã ome kobarii».3 Maud̶eeba Jesusba ãchimaa nebʉrʉ b̶uud̶eeba naka jarasii:4 «Ab̶auba 100 oeja uru b̶uud̶ebena ab̶a barikiad̶e wãaruubʉrã ¿saka wauima? ¿Chi 99
         chi duanabariimare duanuiped̶a chi barikiad̶e wãd̶a jʉrʉd̶e wãabaika unuuruud̶aa?
         5-6 Unuuruud̶e ichi opeed̶ed̶e adauped̶a ãrea kĩrajʉʉ deed̶aa adooi. Maabae ichi chi kõpaerorã
         maud̶e ichi kaita panabadaurã iukuaped̶a jaraaruu: “Machi mʉ ome kĩrajʉ́sturu. Mʉ
         oeja barikiad̶e wãd̶a unusii”.7 »Ara mau kĩra mʉʉba machimaa jaraaruu: 99 jipa nuree baita bajãad̶ebenarã kĩrajʉʉbadamina,
         aude kĩrajʉʉbadau ẽbẽra ab̶a kachirua waubarii Dachi Akõremaa neeruud̶e.Sẽetao ãi b̶ae b̶uad̶a ʉ̃rʉbena nebʉrʉd̶a8 »Wẽraba sẽetao 10 uru b̶uud̶ebena ab̶a ãi b̶aeruubʉrã, ¿ʉ̃d̶aa koabarii koaped̶a ichi
         de biꞌia jareeped̶a kauwa jʉrʉʉbaika chi sẽetao unuuruud̶aa? 9 Unuuruud̶e ichi kõpaerorã maud̶e ichi kaita panabadaurã iukuaped̶a jaraaruu: “Nésturu,
         mʉ ome kĩrajʉ́sturu. Mʉ chi sẽetao ãi b̶ae b̶uad̶a unusii”. 10 Mʉʉba jaraaruu ara mau kĩra chi kachirua waubarii ab̶a Dachi Akõremaa neeruud̶e Dachi
         Akõre maud̶e ichi angelerã ãrea kĩrajʉʉbadau».Warr kachiruad̶e nibad̶a ʉ̃rʉbena nebʉrʉd̶a11 Mau awara Jesusba jarasii:«Ẽbẽra b̶uasii. Mau ẽbẽraba warr ome uru b̶uasii. 12 Earab̶a chi kaad̶ebenaba chi akõremaa jarasii: “Chacha, bichiba uru b̶uud̶ebena mʉʉmaa
         deai b̶uu mʉʉmaa dease”. Maud̶eeba chi akõreba uru b̶uu ãchicha deasii. 13 Kãꞌãabariwãed̶e chi kaad̶ebenaba adaud̶a joma nedobʉiped̶a kaitawẽ ãrea wãsii junebena
         druad̶aa. Aria ne joma kachirua wau b̶eesii chi nejarra wãꞌãeruud̶aa.14 »Joma wãꞌãesiid̶e mau druad̶e jarrba ãrea wau b̶uasii. Maud̶eeba chi warr ãrea jarrbaa
         b̶uabachii. 15 Maud̶eeba ichi mau druad̶ebena ẽbẽramaa traju jʉrʉd̶e wãsii. Mauba sina ichimaa nubisii.
         16 Ãrea jarrbaa b̶uud̶eeba sinaba ko panuud̶ebena ichia bid̶a ko kʉ̃ria b̶uabachii. Maamina
         ab̶au bid̶a koi deaka basii.17 »Maabae kuitaasii kachirua waud̶ad̶eeba mau kĩra b̶uu. Maud̶e ara ichi istu jarasii:
         “Mʉ chacha baita trajabadaurã chiko ãrea bara duanuu, maumaarã mʉ nama jarrbaba biumaa
         b̶uu. 18 Jãabae mʉ chachamaa wãaruu. Ara baaruud̶e, mʉʉba nau jaraaruu: chacha, mʉʉba kachirua
         wausii Dachi Akõre daad̶e maud̶e bichi kaad̶eeba. 19 Maud̶eeba biꞌiwãe b̶uu mʉ bichi warr ayu. Maumaarã mʉ bichi baita bari trajabarii
         b̶use”. 20 Ara makʉd̶e chi akõremaa wãsii.»Wabid̶a kaitawẽ uruud̶eed̶e, chi akõreba ichi unusii maabae kĩra chuburiasii. Chi
         warrmaa pirasii maabae bʉrʉ adauped̶a, ĩyaasii. 21 Maud̶e chi warrba jarasii: “Chacha, biawãra mʉʉba Dachi Akõre daad̶e maud̶e bichi
         daad̶e kachirua wausii. Maud̶eeba biꞌiwãe b̶uu mʉ bichi warr ayu”. 22 Maamina chi akõreba ichi baita bari trajabadaurãmaa jarasii: “Paru bia adaud̶aped̶a
         jãumaa jʉ̃bísturu. Ichi juad̶e sortija jʉ̃bísturu. Mau awara jʉ̃rʉd̶e jʉ̃badau sid̶a
         jʉ̃bísturu. 23-24 Maabae paka warr chi aude borea nii beásturu kod̶ai baita. ¡Kĩrajʉ́duru! Mʉ warr biu
         b̶uad̶a chokae jiradusii; barikiad̶e wã b̶uad̶a dachiba waya unusid̶au”. Maabae ãrea
         kĩrajʉʉ duaneesid̶au.25 »Maud̶e chi warr dawarau traja b̶uad̶a deed̶aa neeruu b̶uasii. De kaita neeruud̶e
         ũrisii purrsiru chaa duanuu maud̶e baera kĩrajʉʉ duanuu. 26 Maud̶eeba ichi akõre baita bari trajabarii iuped̶a id̶isii sakãe maka wau panuu kuitaai.
         27 Ichi akõre baita bari trajabariiba jarasii: “Bichi akõreba paka warr chi aude borea
         nii beabisii bichi ãba waya biꞌia neesiid̶eeba”.28 »Mau ũrisiid̶e kĩruped̶a deed̶aa wã kʉ̃riabasii. Maka b̶uud̶e chi akõre chi warrmaa
         wãped̶a chi chuburia id̶isii deed̶a wãmera. 29 Maud̶e chi warr dawarauba chi akõremaa jarasii: “Ewaricha mʉ bichi baita ãrea trajabarii.
         Bichiba jaraaruu joma wau b̶uabarii. Maamina bichiba cabra warr ab̶a bid̶a mʉʉmaa
         deakau mʉ kõpaerorã ome kĩrajʉʉ kod̶ai baita. 30 Maamina bichi warrba bichi chi nejarra wẽrarã aud̶uabadaurã ome joma kosii. Maabae
         bichimaa neesiid̶eeba, bichiba ichi baita paka warr chi aude borea nii beabisii ãbua
         kĩrajʉʉ kod̶ai baita”.31 »Maud̶e chi akõreba jarasii: “Warr, bichi ewaricha mʉ ome b̶uabarii. Joma mʉʉba uru
         b̶uu bichid̶ibʉ”. 32 “Maamina biꞌia b̶uu bichi ãba waya dachimaa neeruu, kĩrajʉʉ waud̶ayu. Ichi biu b̶uad̶a
         chokae jiradusii; barikiad̶e wã b̶uad̶a dachiba waya unusid̶au”».

Chi nejarra nubarii ʉ̃rʉbena nebʉrʉd̶a161 Jesusba ichi baara nibabadaurãmaa naka nebʉrʉsii jaradeai baita:«Ẽbẽra chi nejarra barau niiba chi nejarra nubarii uru b̶uasii. Maud̶e waabenarãba
         ichimaa jarasid̶au chi nejarra nubariiba mau barau nii chi nejarra biꞌia nuwẽa b̶uu.
         2 Maud̶eeba chi chibariba ichi iuped̶a naka iadaasii: “Bichiba mʉ chi nejarra biꞌia
         nuwẽa b̶uu mʉʉba ũrisii. Bichiba waud̶a kartad̶e b̶ʉped̶a unubise, jãabae mʉ chi nejarra
         nubarii baabaid̶eeba”.3 »Mau ũrisiid̶e chi nejarra nubariiba ara ichi du ab̶a jarasii: “Mʉ chibariba mʉ duabʉiruu.
         ¿Jãabae kãare sãaima? Mʉ kakua poyaara nii traju chaarea waui baita maud̶e kĩrakaya
         nii chi chuburia id̶i b̶uai baita. 4 Mʉʉba kuitaa b̶uu saka waui mʉ wãi naed̶e. Makarã waabenarãba mʉ ãchi ded̶e biꞌia
         irsibid̶ai”.5 »Ara makʉd̶e chi nejarra nubariiba ab̶aab̶aa iukuasii chi chibarimaa chi dead̶ai nuree.
         Chi naa need̶amaa id̶isii: “¿Bichiba sãabe mʉ chibarimaa deai b̶uma?” 6 Mauba panausii: “Mʉʉba olivo draa 1.000 galones deai b̶uu”.+ Maud̶e chi nejarra nubariiba jarasii: “Maka b̶uubʉrã isa akʉ b̶eeped̶a bichi kartad̶e
         b̶ʉ kub̶uu: june awara b̶ʉse. B̶ʉse bichiba 500 deai b̶uu”.7 »Maabae waabenamaa id̶isii: “¿Bichiba sãabe deai b̶uma?” Mauba panausii: “Mʉʉba trigo
         100 jab̶ara deai b̶uu”.+ Chi nejarra nubariiba jarasii: “Bichi kartad̶e b̶ʉ kub̶uu june awara b̶ʉse. B̶ʉse
         bichiba 80 deai b̶uu”.8 »Maud̶e chi chibariba jarasii mau chi nejarra nubarii kachirua nii chi kauwa ãrea
         b̶uasii, ichiba maka waud̶ad̶eeba. Biawãra Dachi Akõred̶erã ẽbẽrarã audeara nau iujãad̶ebenarãba
         ne adaud̶ai baita ãchi ab̶aarakaurã ome ãchi kuitaad̶eeba waubadau.+9 Ara mau kĩra mʉʉba machimaa jaraaruu: nau iujãad̶ebena chi nejarraba ẽbẽrarã ãrea
         aid̶ásturu. Maka machi kõpaerorã ãrea uru panad̶ai. Maabae machi biuduud̶e bajãad̶e
         biꞌia irsibid̶ai.+10 »Ab̶auba b̶aꞌãra uru b̶uu biꞌia waui kuitaa b̶uubʉrã, chi ãrea uru b̶uu sid̶a biꞌia
         waui kuitaa b̶uai. Maud̶e b̶aꞌãra uru b̶uu biꞌia waukaubʉrã, chi ãrea uru b̶uu sid̶a
         biꞌia waukau b̶uai. 11 Ara mau kĩra machiba nau iujãad̶ebena ne bia ome jipa waud̶awẽebʉrã ¿Dachi Akõreba
         bajãad̶ebena ne bia machimaa deaika? 12 Maud̶e Dachi Akõreba nau druad̶e dead̶a machiba jipa waud̶awẽebʉrã ¿ichiba machimaa
         chi machid̶i deai b̶uka?+13 »Chi chibari baita bari trajabarii ab̶a bid̶a chi chibari ome uru b̶uabai. Ome uru
         b̶uubʉrã ab̶a aude kʉ̃riai. Ab̶a baara wãi, maud̶e chi ab̶au b̶ʉi. Arab̶aud̶e chi
         nejarra barau nibai kʉ̃ria b̶uu poyaa Dachi Akõre ome b̶uabai».14 Jesusba jarad̶a fariseorãba joma ũri duanasid̶au. Ãchiba chi nejarra kʉ̃riabadaud̶eeba
         Jesús atua jara kopaneesid̶au. 15 Maud̶e Jesusba ãchimaa jarasii: «Machi waabenarã daad̶e ẽbẽra bia kĩra nuree. Maamina
         Dachi Akõreba kuitaa b̶uu machi biawãra saka nuree. Ẽbẽrarãmaarã bibuara b̶uu, mau
         Dachi Akõremaarã biꞌiwãe b̶uu.Dachi Akõreba ichid̶irã ichi juad̶e ua b̶uu ʉ̃rʉbena16 »Juan neei naed̶e Moisesba b̶ʉd̶a maud̶e Dachi Akõre baita berreabadaurãba b̶ʉped̶aad̶a
         dachiba uru panasid̶au. Mau ewarid̶eed̶ebena daiba chi bed̶ea bia Dachi Akõreba ichid̶irã
         ichi juad̶e ua b̶uu ʉ̃rʉbena jaradea panuu. Biawãra ẽbẽrarãba ne joma wau panuu Dachi
         Akõre juad̶e panad̶ayua. 17 Maamina Moisesba b̶ʉd̶a ab̶a bid̶a wãꞌãe bai. Maumaarã bajãa maud̶e nau iujãa bari
         au wãꞌãe bai b̶uu.Jesusba dachi wẽra amaad̶aabai jarad̶aMateo 19:1-12; Marcos 10:1-1218 »Mukĩraba ichi wẽra amaaped̶a junebena wẽra ome miakãiruubʉrã kachirua wau b̶uu. Arab̶aud̶e
         chi amaad̶a wẽra ome miakãiruubʉrã mau mukĩraba mau wẽra ome kachirua wau b̶uu.Lázaro maud̶e ẽbẽra chi nejarra ãrea barau nibad̶a19 »Ẽbẽra chi nejarra ãrea barau nii b̶uasii. Mau paru biꞌia ãrea jʉ̃bachii maud̶e kobadau
         mechiu ewaricha waubachii.+ Mau ẽbẽra ãrea biꞌia b̶uasii. 20 Maud̶e ẽbẽra chi nejarr barauwãe nii Lázaro abadau b̶uasii. Lázaro chi nejarra barau
         nii de poraad̶e jeed̶a akʉ b̶uabachii. Mau chi kakua joma chau b̶uasii. 21 Ichiba chi nejarra barau nii kobariimared̶ebena chiko b̶aed̶a ko kʉ̃ria b̶uabachii.
         Maud̶e usa need̶aped̶a ichi kakua chau nii senabachid̶au.22 »Maka panuud̶e mau chi nejarr barauwãe nii biusii. Ara makʉd̶e angelerãba ichi Abraham
         b̶uumaa adoesid̶au. Mau maad̶akare chi nejarra barau nii sid̶a biusii. Maabae mau
         jau b̶usid̶au.23 »Tʉbʉchia kiikaud̶e ãrea biꞌiwãe b̶uud̶e chi barau b̶uad̶aba Abraham, Lázaro ome b̶uu
         kaitawẽeba unusii.+24 Maud̶eeba jĩwa jarasii: “Chacha Abraham, mʉ kĩra chuburiáse. Lázaro bʉise. Ichi jua
         jimid̶i baniaba b̶ekeaped̶a mʉ kẽrame b̶ekead̶e neebise. Nau aoko nub̶uud̶e mʉ ãrea
         biꞌiwãe b̶uu”. 25 Maamina Abrahamba panausii: “Mʉʉba poyaa bʉibai. Warr, kĩrabase bichi chokae b̶uasiid̶e
         biꞌia b̶uabachii, maumaarã Lázaro miichuburi b̶uasii. Id̶i Lázaro b̶ari kʉrrjĩru b̶uu,
         maud̶e bichi ãrea biꞌiwãe b̶uu. 26 Mau awara dachi kẽsa ea ed̶aa jira nu. Maud̶eeba machimaa wãd̶ai kʉ̃ria panuu sid̶a
         poyaa wãd̶aabai. Maud̶e jãmauba ab̶a bid̶a poyaa daimaa need̶aabai”.27-28 »Maud̶e chi barau b̶uad̶aba jarasii: “Chacha Abraham, maka b̶uubʉrã mʉ kĩra chuburiáse;
         Lázaro mʉ chacha deemaa bʉise mʉ ãbarã jua ab̶a panuumaa jaramera nama saka b̶uu.
         Mʉʉba kʉ̃riawẽe maarã sid̶a nama ãrea biꞌia panad̶e need̶ayu”. 29 Maamina Abrahamba maumaa jarasii: “Moisesba b̶ʉd̶a maud̶e Dachi Akõre baita berreabadaurãba
         b̶ʉped̶aad̶a maarãba uru panuu. Mau ijãad̶ai panuu”. 30 Maud̶e chi ẽbẽraba panausii: “Chacha Abraham, mau baita ijãad̶aabai. Maamina ab̶a
         biud̶aba chokae jiraduped̶a maarãmaa jarad̶e wãaruubʉrã, maarãba kachirua ida b̶ud̶aped̶a
         ijãad̶ai”. 31 Maamina Abrahamba jarasii: “Moisesba b̶ʉd̶a maud̶e Dachi Akõre baita berreabadaurãba
         b̶ʉped̶aad̶a ijãad̶awẽebʉrã, biud̶a chokae jiradud̶aba mau jaraaruubʉrã ijãad̶aabai”».
         
            
               	1.000 galones. Griego bed̶ead̶e naka b̶ʉ kub̶uu: 100 barriles. Mau waya deai baita 1.000 ewari trajai b̶uasii.

               	100 jab̶ara. Mau deai baita 2500 ewari trajai b̶uasii.

               	Dachi Akõred̶erã ẽbẽrarã. Griego bed̶ead̶e naka b̶ʉ kub̶uu: ʉ̃d̶aad̶ebena warrarã.

               	Machi biuduud̶e. Griego bed̶ead̶e naka b̶ʉ kub̶uu: Machi chi nejarra wãꞌãeruud̶e.

               	Griego bed̶ead̶e naka b̶ʉ kub̶uu: Machiba waabenarã ne kaebea ome biꞌia waud̶awẽebʉrã, ¿kaiba machimaa ne kaebea deaima?

               	Paru biꞌia ãrea jʉ̃bachii. Paru paarã maud̶e lino kad̶a jʉ̃bachii.

               	Tʉbʉchia kiikaud̶e. Griego bed̶ead̶e naka b̶ʉ kub̶uu: Hades.

Dachi Akõreba kachirua waubadaurã kastikaiMateo 18:6-7,21-22; Marcos 9:42171 Jesusba ichi baara nibabadaurãmaa jarasii: «Ẽbẽra kachiruad̶e b̶aebibadau barau. Mau
         ewaricha maka b̶uai maamina chi waabenarãmaa kachirua waubiabarii miichuburi b̶uai.
         2 Barikiuba chi aude kaebeu nureed̶ebena ab̶a kachiruad̶e b̶aebiiruubʉrã, Dachi Akõreba
         mau ẽbẽra ãrea kastikai. Maud̶eeba bibuara b̶uu mau ẽbẽra ostad̶e kũruma jʉ̃d̶aped̶a
         mard̶e jiratad̶ai.3 »Maud̶eeba kauwa panásturu. Bichi ãbaba bichi kachirua wauruubʉrã, mau kastikase.
         Mauba kachirua waud̶a ida b̶uuruubʉrã mau waud̶a perdonase. 4 Arab̶au ewarid̶e mauba bichi 7 b̶es kachirua wauruubʉrã, maabae 7 b̶es bichimaa wãped̶a
         “mʉʉba kachirua waud̶a perdonábad̶e” aaruubʉrã, mauba waud̶a perdonase».Daimaa biꞌia ijãabid̶a5 Maud̶e Dachi Mechiuba bʉid̶arãba ichimaa jarasid̶au:—Dai aid̶ase biꞌia ijãad̶ai baita.6 Dachi Mechiuba jarasii:—Mostaza taa kaebeara kĩra machiba b̶istĩika bid̶a ijãa panuubʉrã, cha b̶uu bakurumaa
         “bichi karr ẽetaped̶a mard̶e b̶uad̶e wãse” aaduud̶e mau bakuruba machi bed̶ea ijãai
         basii.Chi chibari baita bari trajabariiba waui b̶uu ʉ̃rʉbena7 »Bichi baita bari trajabarii ne uud̶ad̶e traja b̶uaped̶a maebʉrã oeja nu b̶uaped̶a
         neesiid̶e ¿bichiba maumaa jarai b̶uka “Akʉ b̶eese komera”? 8 Makawãe. Maumaarã jaraaruu: “Anakʉd̶e ne chuuse. Maabae paru bia jʉ̃ped̶a mʉʉmaa chiko
         eneese koi baita. Maabáeburu bichi koi”. 9 Bichiba jarad̶a bichi baita bari trajabariiba wausiid̶eeba ¿bichiba maumaa ichíturu
         kid̶ibai aika? Maka jarawẽe ichiba waui b̶uu wauruud̶eeba. 10 Ara mau kĩra machiba waud̶ai panuu joma wauped̶aad̶akare naka jarad̶ai panuu: “Dai
         chi chibari baita bari trajabadaurã kaebeu nuree; ab̶aburu daiba waud̶ai panuu wausid̶au”.Ẽbẽrarã kakua chau nuree 10 aribiabiad̶a11 Mau maad̶akare Jesús Galilead̶ebena Jerusalend̶aa wãsii. Wãaruud̶e Samaria druare
         wãsii. 12 Puuru kaebeud̶e neeruud̶e 10 ẽbẽrarã kakua chau nuree ichimaa neesid̶au. Maamina ara
         kaita need̶aabasii. 13 Jesusmaa naka jĩwa b̶iasid̶au:—¡Jaradeabarii, Jesús, dai kĩra chuburiáse!14 Jesusba maarã unusiid̶e naka jarasii:—Paarerãmaa wã́sturu machi chi kakua aniped̶aad̶a ichiad̶amera.-Ara makʉd̶e maarã wãsid̶au. Wãaduu nid̶aud̶e anikuasid̶au. 15 Mau makad̶a ab̶auba unusiid̶e Jesusmaa waya neesii Dachi Akõremaa biꞌia jĩwa berrea
         kãriiba. 16 Jeed̶a õdarrd̶e kob̶eeped̶a Jesusmaa ãrea ichíturu kid̶ibai jarasii ichi anibisiid̶eeba.
         Mau mukĩra Samariad̶ebena basii. 17 Jesusba maumaa id̶isii:—¿Chi anibiaped̶aad̶a 10 panuuwãeka? Chi waabenarã 9 ¿sama panuma? 18 Nau awara judiowãe nii ¿ab̶a bid̶a Dachi Akõremaa waya biꞌia berread̶e neebaska?19 Maud̶e Jesusba chi ẽbẽramaa jarasii:—Jiraduped̶a wãse. Bichiba biawãra ijãasiid̶eeba anisii.+Dachi Akõreba ichid̶irã ichi juad̶e ua b̶uai ʉ̃rʉbenaMateo 24:23-28,36-4120 Fariseorãba Jesusmaa id̶isid̶au:—¿Sakaed̶e unud̶aima Dachi Akõreba ichid̶irã ichi juad̶e ua b̶eeruu?Maud̶e Jesusba panausii:—Dachi Akõreba ichid̶irã ichi juad̶e ua b̶eeruud̶e ẽbẽrarãba unud̶aabai. 21 Maud̶eeba poyaa jarad̶aabai: “Dachi Mechiu nama b̶uu” maebʉrã “jamaria b̶uu”. Maumaarã
         Dachi Akõre ẽbẽrarã sõd̶éburu chi jaradea ua b̶uabarii b̶eebarii.+22 Maabae Jesusba ichi baara nibabadaurãmaa naka jarasii:—Ewari chaarea neei. Mau ewarid̶e machiba mʉ, chi Ẽbẽra Ba B̶uad̶a unu kʉ̃riad̶ai,
         maamina unud̶aabai. 23 Maud̶e waabenarãba jarad̶ai ichi nama b̶uu maebʉrã jamaria b̶uu. Maamina ichiad̶e
         wãrã́sturu. Maarã ome nibarã́sturu. 24 Bajãa puri chebibarii ʉ̃d̶aaruud̶e joma nau iujãa ʉ̃d̶aabarii. Ara mau kĩra mʉ, chi
         Ẽbẽra Ba B̶uad̶a neeruud̶e jomaurãba unud̶ai.+25 Maamina mau ewari neei naed̶e mʉ ãrea biꞌiwãe b̶uu. Maud̶e id̶ibaebena ẽbẽrarãba mʉ
         kʉ̃riad̶ai ida b̶ud̶ai.26 »Chi Ẽbẽra Ba B̶uad̶a neei, Noé ewarid̶e maka b̶uad̶a kĩra. 27 Nau iujãa joma birui naed̶e ẽbẽrarã ko duanabachid̶au, do duanabachid̶au, miakãi duanabachid̶au,
         chi kaurã dead̶aka duanabachid̶au miakãid̶amera. Maka duanabachid̶au ab̶a Noé jãba
         mechiud̶e ed̶a wãaruud̶aa. Mau maad̶akare kui ãrea cheped̶a ẽbẽrarã joma baniaba biusid̶au.-28 »Lot ewarid̶e bid̶a biawãra ara mau kĩra b̶uasii. Ẽbẽrarã ko duanabachii, do duanabachii,
         ne nedobʉi duanabachii, de wau duanabachii maud̶e ne uu duanabachii. 29 Maamina Lot Sodomad̶ebena wãsiid̶e bajãad̶ebena tʉbʉ aoko kui kĩra neesii.+ Mauba chi ẽbẽrarã joma baa kenasii.-30 »Mʉ, chi Ẽbẽra Ba B̶uad̶a neei ewarid̶e ara mau kĩra makai. 31 Mau ewarid̶e chi de ʉ̃rʉ b̶uuba ichi ded̶e ed̶a wãabai ichi ne kaebea pe adooi baita.
         Chi uu nub̶uud̶e b̶uu ichi deed̶aa wãabai b̶uu chi b̶ee ne kaebea adaui baita. 32 Lot wẽra makad̶a ʉ̃rʉbena kĩrabásturu.-33 Ab̶a nau iujãad̶e ara ichi biꞌia b̶uai kʉ̃risia b̶uubʉrã, mau poyaabai. Maamina ne
         kaebea joma bʉiruubʉrã, Dachi Akõre ome ewaricha chokae b̶uai.34 »Mʉʉba jaraaruu: mau ewarid̶e arab̶au kʉd̶ad̶e ome panad̶ai.+ Maud̶e Dachi Akõreba ab̶a adooi maamina chi ab̶abena b̶ʉi. 35 Wẽrarã ome arab̶au kũrumad̶e ne b̶amaa panad̶ai. Maud̶e ab̶a adooi maamina chi ab̶abena
         b̶ʉi. 36 Ẽbẽra ome ãchi uu nub̶uud̶e panad̶ai. Maud̶e Dachi Akõreba ab̶a adooi maamina chi
         ab̶abena b̶ʉi.+37 Maarãba Jesusmaa id̶isid̶au:—¿Mau sama makaima?Jesusba panausii:—Jomaurãba kuitaa panuu biud̶a b̶ari b̶uumare ãkoso orrobadau. Ara mau kĩra jomaurãba
         kuitaad̶ai.
         
            
               	17:14 Levítico 14:1-32.

               	Anisii. Griego bed̶ead̶e mau bed̶ea jara b̶uu «karibasii».

               	Ẽbẽrarã sõd̶éburu. Griego bed̶ead̶e mau jara b̶uu «machi tãed̶e b̶uu».

               	chi Ẽbẽra Ba B̶uad̶a neeruud̶e. Griego bed̶ead̶e chi b̶ee kartad̶e ab̶aburu b̶ʉ kub̶uu chi Ẽbẽra Ba B̶uad̶a.

               	17:27 Génesis 6:5-17; 7:6-24.

               	Tʉbʉ aoko. Griego bed̶ead̶e naka b̶ʉ kub̶uu: Tʉbʉ aoko, azufre bara.

               	17:29 Génesis 18:20—19:25.

               	17:32 Génesis 19:26.

               	Mau ewarid̶e. Griego bed̶ead̶e naka b̶ʉ kub̶uu: ẽsabud̶e.

               	Griego bed̶ead̶e chi b̶ee kartad̶e versículo 36 wãꞌãe.

Pẽdrãaba id̶ika b̶uai ida b̶ukau ʉ̃rʉbena181 Jesusba nebʉrʉsii jaradeai baita Dachi Akõremaa ʉtaa id̶i panad̶ai ida b̶ud̶ayuwãe
         panad̶ai. 2 Naka jarasii: «Puurud̶e juez b̶uasii. Mauba Dachi Akõre maud̶e ẽbẽra wapeaka basii.
         3 Ara mau puurud̶e pẽdrãa b̶uasii. Mau waabena ome nebʉra bara b̶uasii. Maud̶eeba ewaricha
         wãbachii chi juezba aid̶amera. 4-5 Maamina wãaruucha chi juezba ichiba jara b̶uu ũrii kʉ̃riaka basii. Maamina ãrea id̶ii
         ida b̶ukaud̶eeba ara ichi du ab̶a jarasii: “Mʉʉba Dachi Akõre maud̶e ẽbẽra wapeakau.
         Maamina nau wẽra akabichia nee b̶uud̶eeba mʉ sõ kachiruai naed̶e, ichiba id̶i b̶uu
         waui”».6 Maabae Dachi Mechiu Jesusba jarasii: «Kʉ̃risiásturu chi juez jipawãe niiba jarad̶a.
         7 Dachi Akõreba jʉrʉ adaud̶arãba ãyadaa maud̶e ẽsabud̶e ichimaa chi chuburia id̶i panuud̶e
         ¿ichiba jipa wau b̶uud̶eeba aid̶aabaika? ¿Panaui baita kãꞌãaika? 8 Mʉʉba jaraaruu: biawãra kãꞌãabariwãed̶e Dachi Akõreba karibai. Maamina mʉ, chi Ẽbẽra
         Ba B̶uad̶a neeruud̶e ¿nau iujãad̶e wabid̶a mʉ bed̶ea ijãa panuu unud̶e neei b̶uka?»Fariseo maud̶e Romad̶ebena baita chi nejarra pebarii9 Waabenarãba ãchi jipa nuree kʉ̃risia panasid̶au. Maud̶eeba waabenarã kʉ̃riad̶ai ida
         b̶ubachid̶au. Jesusba ãchimaa nebʉrʉ b̶uuba naka jaradeasii:10 «Ẽbẽra ome Dachi Akõre de mechiud̶e ʉtaa id̶id̶e wãsid̶au. Ab̶a fariseo basii. Chi
         ab̶abena Romad̶ebena baita chi nejarra pebarii basii. 11 Fariseo akʉ nub̶eeped̶a ara ichi ʉ̃rʉbena naka ʉtaa id̶isii: “Dachi Akõre, mʉʉba bichimaa
         bichíturu kid̶ibai a jaraaruu mʉ waabenarã kĩra niiwãed̶eeba. Ãchi nechiruabadau,
         kachirua waubadau, wẽra junebena ome kãi duaneebadau. Maud̶e mʉ Romad̶ebena baita
         chi nejarra pebarii kĩra niiwãe. 12 Misacha b̶es ome Dachi Akõre baara b̶uayua kokau ewari waubarii, maud̶e ne kaebea
         10 irsibibariid̶ebena mʉʉba bichimaa ab̶a deabarii”.13 »Maud̶e Romad̶ebena baita chi nejarra pebarii kaitawẽwãe akʉ nub̶uasii. Maamina bajãad̶aa
         ichiabasii. Maumaarã kĩra nomaaba ichi pechu taapeped̶a jarasii: “Chacha, mʉ kĩra
         chuburiáse, mʉʉba ãrea kachirua waubariid̶eeba”.14 »Mʉʉba machimaa jaraaruu: fariseo audeara mau ẽbẽra deed̶aa wãsiid̶e, Dachi Akõre
         daad̶e jipa b̶uasii. Chi ab̶a chi mechiu nibai kʉ̃ria b̶uubʉrã Dachi Akõreba kaebeu
         b̶ui. Maamina ara du ab̶a kaebeu b̶eeruubʉrã, Dachi Akõreba mau aude mechiu nibabii».Jesusba warrarã ʉ̃rʉbena biꞌia jarad̶aMateo 19:13-15; Marcos 10:13-1615 Maud̶e waabenarãba ãchi wãwarã Jesusmaa eneesid̶au ichi jua ʉ̃rʉ kub̶uped̶a biꞌia
         jaramera. Jesús baara nibabadaurãba mau unusid̶aud̶e chi mau warrarã adoeped̶aad̶arã
         iadaasid̶au. 16 Maamina Jesusba chi warrarã iukuaped̶a chi ichi baara nibabadaurãmaa jarasii:Warrarã mʉʉmaa ida neebísturu, Dachi Akõreba ichid̶irã ichi juad̶e ua b̶uud̶erã naarã
         kĩra nureed̶eeba. 17 Mʉʉba biawãra jaraaruu: warr ichi akõre ome nibabarii kĩra ab̶a bid̶a Dachi Akõre
         ome niiwãebʉrã, mau ẽbẽra Dachi Akõre juad̶e b̶uabai ichid̶irã baara.Chi nejarra barau nii Jesús ome berread̶aMateo 19:16-30; Marcos 10:17-3118 Ẽbẽrarã chi karrba Jesusmaa id̶isii:—Jaradeabarii bia nii, Dachi Akõre ome ewaricha chokae b̶uai baita ¿mʉ kãare sãaima?19 Jesusba ichimaa jarasii:—¿Sakãe mʉʉmaa biꞌia nii a b̶uma? Mae, ab̶a bid̶a chi bia nii wãꞌãe; ab̶aburu Dachi
         Akõréturu chi bia nii. 20 Bichiba kuitaa b̶uu Dachi Akõreba waubi b̶uu bed̶ea. Naka jara b̶uu: junebena miakãid̶a
         ome kãi b̶eerã́se, mia bearã́se, nechiruarã́se, setaa jararã́se waabenarã ʉ̃rʉbena,
         bichi akõre maud̶e bichi nawe wapeadee b̶uase.-21 Chi mukĩraba panausii:—Mʉ kũdrãaed̶ebena joma mau wau b̶uu.22 Mau ũriped̶a Jesusba ichimaa jarasii:—Wabid̶a bichiba ne kaebea ab̶a waui b̶uu: bichiba ne uru b̶uu joma nedobʉiped̶a chi
         nejarr barauwãe nureemaa dease. Maka bajãad̶e ne bia uru b̶uai. Maabae mʉ baara nibad̶e
         neese.23 Mau ũrisiid̶e chi mukĩra ãrea kĩra nomaasii ãrea chi nejarra barau niid̶eeba. 24 Jesusba mau maka b̶uu unusiid̶e naka jarasii:+—Biawãra ãrea chaarea b̶uu ẽbẽra chi nejarra barau nii Dachi Akõre juad̶e b̶uai baita,
         ichid̶irã baara. 25 Chaarea ãrea b̶uu barau nii Dachi Akõreba ichi juad̶e ua b̶uud̶e b̶uayu, camello ab̶a
         ãkusa daud̶e wãi bad̶amaarã.26 Mau ũriped̶aad̶aba id̶isid̶au:—Makarã Dachi Akõreba ¿kai karibaima?27 Jesusba panausii:—Chi ẽbẽraba poyaa waukau, Dachi Akõreba mau poyaa waubarii.28 Maud̶e Pedroba jarasii:—Daiba joma b̶ʉisid̶au bichi baara wãd̶ai baita.29-30 Jesusba ãchimaa jarasii:—Mʉʉba biawãra jaraaruu: ab̶auba Dachi Akõre juad̶e b̶uayua ichi de, akõre, nawe,
         ãbarã, kima maud̶e warrarã b̶ʉiruubʉrã, ichiba b̶ʉid̶a audeara mau ewarid̶e ãrea aude
         adaui. Maud̶e kaad̶ebena ewarid̶e Dachi Akõre ome ewaricha chokae b̶uai.Jesusba ichi bead̶ai ʉ̃rʉbena waya jarad̶aMateo 20:17-19; Marcos 10:32-3431 Jesusba chi ichi baara nibabadaurã 12 ãyaa adoeped̶a jarasii: «Dachi Akõre baita berreabadaurãba
         mʉ, chi Ẽbẽra Ba B̶uad̶a ʉ̃rʉbena kartad̶e b̶ʉsid̶au. Dachi Jerusalend̶e needuud̶e
         ãchiba b̶ʉped̶aad̶a joma makai. 32 Waabenarãba mʉ judiowãe nureerãmaa dead̶ai. Mʉ atua jarad̶ai, kachirua jarad̶ai maud̶e
         mʉʉmaa id̶ud̶ai.-33 Maabae mʉ soaba ped̶aped̶a bead̶ai. Maamina ewari õbead̶e mʉ chokae jiradui».34 Mau ʉ̃rʉbena ãchiba b̶istĩika bid̶a kauwa ũrid̶aabasii. Ãchiba kãare kʉ̃risiad̶ai
         adua basiid̶eeba adua panasid̶au kãare ʉ̃rʉbena jara b̶uu.Jesusba dau pãriu nii aribiabid̶aMateo 20:29-34; Marcos 10:46-5235 Jesús Jericó puuru kaita neeruud̶e ẽbẽra dau pãriu nii o iikaa chi nejarra id̶ika
         akʉ b̶uasii. 36 Ichiba ẽbẽrarã ãrea needuu ũrisiid̶e id̶isii sakãe maka panuma. 37 Maud̶e waabenarãba jarasid̶au:—Jesús Nazaretd̶ebena naud̶e wãaruud̶eeba ãrea panuu.38 Maud̶eeba chi dau pãriu niiba jĩwa b̶iasii:—¡Jesús, Davidd̶ebena need̶a, mʉ kĩra chuburiáse!39 Chi Jesús naa wãaduurãba iadaasid̶au chũpeamera. Maamina jĩwa b̶iasii:—¡Davidd̶ebena need̶a, mʉ kĩra chuburiáse!40 Mau ũrisiid̶e Jesús b̶ari nub̶eesii. Maabae dau pãriu b̶uu ara kaita eneebiped̶a id̶isii:41 —¿Kãare kʉ̃ria b̶uma mʉʉba waui?Chi dau pãriu b̶uuba panausii:—Mʉ Mechiu, mʉʉba unui kʉ̃ria b̶uu.42 Jesusba jarasii:—Unu b̶eese. Bichiba ijãasiid̶eeba aribiasii.43 Ara makʉd̶e unu kob̶eesiid̶e Jesús kaad̶e nibad̶easii. Mauba Dachi Akõremaa ãrea biꞌia
         jara nibasii. Mau unuped̶aad̶arã bid̶a Dachi Akõremaa biꞌia jara paneesid̶au.
         
            
               	18:20 Éxodo 20:12-16.

               	Mau maka b̶uu. Griego bed̶ead̶e chi b̶ee kartad̶e mau wãꞌãe. Maud̶e chi b̶ee kartad̶e b̶ʉ kub̶uu:
                     Ichi kĩra nomaa b̶uu.

               	18:32 Isaías 50:6; 53:5.

Zaqueoba Jesús unud̶a191 Jesús Jericod̶e neeped̶a chi puuru jomad̶e niba b̶uasii. 2 Aria ẽbẽra Zaqueo abadau b̶uasii. Mau Zaqueo Romad̶ebena baita chi nejarra pebadaurã
         jaradea ua b̶uabarii basii. Ãrea chi nejarra barau nii basii. 3 Mauba Jesús unui kʉ̃ria b̶uasii. Maamina mau ẽbẽra kakatua nibasiid̶eeba poyaa unuubai
         b̶uasii ẽbẽrarã ãread̶eeba. 4 Maud̶eeba Jesús wãaruu naa pira wãped̶a sicomoro bakurud̶e ʉtʉ ichiad̶e wãsii, Jesús
         aria wãi basiid̶eeba. 5 Maka b̶uud̶e Jesús aria neesiid̶e, ʉtaa ichiaped̶a jarasii:—Zaqueo, isa ed̶aa uche. Id̶i mʉ bichi ded̶e kãi b̶eed̶e wãaruu.6 Maabae chi Zaqueo kĩrajʉʉ ed̶aa neeped̶a Jesús ichi deemaa adoesii. 7 Mau unud̶akare jomaurãba Jesús ʉ̃rʉbena naka kachirua berrea bara b̶eesii: «¡Jãu Jesús
         ẽbẽra kachirua waubarii ded̶e kãi b̶eed̶e wãsii!».8 Ichi ded̶e neesid̶aud̶e Zaqueo Jesús daad̶e akʉ nub̶eeped̶a jarasii:—Mʉ Mechiu, mʉʉba chi nejarra uru b̶uud̶ebena chi nejarr barauwãe nureerãmaa kẽsa
         dead̶akaaruu. Maud̶e b̶es kimare aude wãyaa dead̶akai mʉʉba setad̶eeba waabenarãmaa
         aude id̶id̶a bad̶a.9 Jesusba maumaa jarasii:—Id̶i Dachi Akõreba bichi maud̶e bichi ded̶ebena karibasii, Abrahamba ijãad̶a kĩra
         bichiba ijãa b̶uud̶eeba.+10 Biawãra mʉ, chi Ẽbẽra Ba B̶uad̶aba chi adua duanuurã karibai baita jʉrʉd̶e neesii.Jesusba chi nejarra ʉ̃rʉbena nebʉrʉd̶aMateo 25:14-3011 Jesús Jerusalén kaita b̶uud̶eeba, chi aria panuuba kʉ̃risia panasid̶au ara mau ewarid̶e
         Dachi Akõreba ichid̶irã ichi juad̶e ua b̶eei. Jesusba jara b̶uu ũri panuud̶eeba, ne
         jaradeai baita naka nebʉrʉsii:12 «Ẽbẽra chi jaradea ua b̶uabarii waabena druad̶aa kaitawẽ wãsii, jomaurã aude jaradea
         ua b̶uabariiba mau ara ichi druad̶ebena rey b̶umera. Mauba kʉ̃risiasii nau maad̶akare
         waya neei. 13 Wãi naed̶e ichi baita bari trajabadaurã 10 iuped̶a chi nejarra ãrea ãchicha deasii.+ Maud̶e jarasii: “Mʉ neeruumisa nau chi nejarra waribísturu”. 14 Maamina ichi druad̶ebenarãba mau ãrea kĩramaa panuud̶eeba, ẽbẽrarã bʉisid̶au jomaurã
         jaradea ua b̶uabariimaa naka jarad̶amera: “Daiba kʉ̃riawẽa panuu jãu dai rey bayu”.15 »Maamina chi jomaurã aude jaradea ua b̶uabariiba mau ẽbẽra chi rey b̶usii. Waya neesiid̶e
         ichi baita bari trajabadaurã iukuasii ichiba chi nejarra dead̶a waribi panuu kuitaayua.
         16 Maabae ab̶a naa neeped̶a jarasii: “Mʉ chibari, bichiba chi nejarra dead̶ad̶ebena mʉʉba
         10 b̶es maucha waribisii”. 17 Maud̶eeba chi jaradea ua b̶uabariiba jarasii: “Biꞌia b̶uu, mʉ baita bari trajabarii
         bia. Mʉʉba b̶aꞌãra dead̶aba, bichiba biꞌia wausiid̶eeba mʉʉba bichi juad̶e 10 puuru
         b̶ui”. 18 Mawãare ichi baita bari trajabarii neeped̶a jarasii: “Mʉ mechiu, bichiba chi nejarra
         dead̶ad̶ebena mʉʉba b̶es 5 maucha waribisii”. 19 Maud̶eeba chi jaradea ua b̶uabariiba jarasii: “Mʉʉba puuru jua ab̶a bichi juad̶e b̶ui”.20 »Maabae ab̶a june ichi baita bari trajabarii neeped̶a jarasii: “Mʉ mechiu, bichiba
         chi nejarra dead̶a nama b̶uu. Mʉʉba parud̶e bʉra mera uru b̶uasii. 21 Maka wausii bichi wapead̶eeba. Mʉʉba kuitaa b̶uu bichiba kĩra chuburiakau waabenarã
         ne kaebea adaui baita. Mau awara waabenarãba uuped̶aad̶a adaubarii”.22-23 »Maud̶eeba chi jaradea ua b̶uabariiba jarasii: “Mʉ baita bari trajabarii kachirua,
         biawãra bichiba jara b̶uud̶eeba kuitaa b̶uu mʉʉba jarad̶a waubasii. Bichiba mʉ maka
         nii ãrea kuitaa b̶uasiibʉrã ¿sakãe mʉ nejarra, chi nejarra nubadau ded̶e b̶uud̶e wãabasma?
         Makad̶a basirã mʉ chi nejarra aude maucha adaui basii”.24 »Maabae chi jaradea ua b̶uabariiba chi aria duanuumaa jarasii: “Jãuba uru b̶uu juakaa
         adaud̶aped̶a chi 10 uru b̶uumaa deásturu”. 25 Ãchiba jarasid̶au: “Maamina, dai mechiu, jãuba 10 uru b̶uu”. 26 Chi jaradea ua b̶uabariiba jarasii: “Mʉʉba jaraaruu: Ab̶auba biawãra kuitaaruubʉrã,
         Dachi Akõreba aude kuitaabii. Maamina chi adua niiba ne kuitaa b̶uu kʉ̃risiaruubʉrã
         ichiba kʉ̃risia b̶uu Dachi Akõreba mau juakaa adaui”. 27 “Mau awara mʉ ãchi jaradea ua b̶uabarii bai kʉ̃riawẽa panad̶a, eneed̶aped̶a mʉ daad̶e
         beásturu”».Jesús Jerusalend̶e need̶aMateo 21:1-11; Marcos 11:1-11; Juan 12:12-1928 Maka jaraped̶a Jesús Jerusalend̶aa naa wãsii. 29 Wãaruud̶e Betfagé puuru maud̶e Betania puuru kaita Olivo ead̶e neesii. Maabae ichi
         baara nibabadaurã ome panuu puurud̶aa bʉisii. 30 Ãchimaa naka jarasii: «Chi Dachi kĩraare puuru kub̶uumaa wã́sturu. Aria baaduud̶e
         machiba burro cheke unud̶ai. Mau ʉ̃rʉ wabid̶a ataud̶akau. Enad̶aped̶a enésturu. 31 Maud̶e ab̶auba machimaa id̶iiruubʉrã sakãe jãka ena panuma, jarásturu: “Dachi Mechiuba
         nau kʉ̃ria b̶uu”».32 Ara makʉd̶e wãsid̶au maud̶e Jesusba ãchimaa jarad̶a kĩra unusid̶au. 33 Chi burro enamaa panuud̶e chi chibarirãba ãchimaa id̶isid̶au:—¿Sakãe dai burro ena panuma?34 Ãchiba panausid̶au:—Dachi Mechiuba nau kʉ̃ria b̶uu.35 Ara makʉd̶e chi burro Jesusmaa adoed̶aped̶a ãchiba chi anab̶ari jʉ̃badau burro ʉ̃rʉ
         kub̶usid̶au. Maabae Jesús ataubisid̶au. 36 Jesús wãaruu naa ẽbẽrarãba ãchi anab̶ari jʉ̃badau paru od̶e tõ bʉikasid̶au ichi biꞌia
         irsibid̶ai baita. 37 Jesús Olivo ea ed̶aa wãbadau o kaita kãrid̶aud̶e, joma ichi baara nibabadaurãba Dachi
         Akõremaa jĩwa biꞌia berrea kopaneesid̶au. Kĩrajʉʉ panasid̶au Jesusba ãchi daad̶e ãchiba
         ẽbẽrarãba ne poyaa waud̶akau wau b̶uasiid̶eeba. 38 Ãchiba jara duanasid̶au:«¡Ãrea biꞌia nii chi jomaurã Rey Dachi Akõre trʉ̃d̶e neeruu!-¡Jãabae Dachi Akõre ome jirukaraayuwãe duanad̶ai! ¡Bajãad̶e B̶uu chi Mechiu nii!»39 Maud̶eeba waabenarã fariseorã aria duanuuba Jesusmaa jarasid̶au:—Jaradeabarii, ¡bichi baara nibabadaurã chũpeabiase!40 Maamina Jesusba ãchimaa jarasii:—Mʉʉba biawãra machimaa jarai maarã chũpeaduubʉrã, mo b̶iad̶ai.41 Jesús Jerusalén kaita baaruud̶e chi puuru unusiid̶e. Mau puuru kakua jẽasii. 42 Maud̶e jarasii: «¡Bichiba kuitaad̶a basirã nau ewarid̶e kaid̶ebena bichi jirukaraayuwãe
         b̶uai! Maamina dau bʉra nii kĩra b̶uud̶eeba bichiba kauwa unuubai. 43 Maud̶eeba ewari ab̶a b̶uai chi bichi kĩramaabarii bichi ome chĩod̶e need̶ai. Bichi
         ad̶u orrod̶aped̶a bichi ad̶u ioro joma imatud̶ai, ab̶a bid̶a jĩidru wãrãad̶amera.
         44 Bichi jeed̶a b̶aebiiduud̶e bichi warrarã joma kenad̶ai.- Maarãba mo ab̶a bid̶a ab̶au mo ʉ̃rʉ b̶ud̶aabai. Maka waud̶ai chi karibabarii Dachi
         Akõreba bʉid̶a bichiba kuitaad̶awẽed̶eeba».Jesusba ne kaebea nedobʉibadaurã duabʉikad̶aMateo 21:12-17; Marcos 11:15-19; Juan 2:13-2245 Jesús Dachi Akõre de mechiu dud̶a neeruud̶e ne kaebea nedobʉibadaurã unusii.+ Maarã joma duabʉikasii. Naka jarasii:46 —Dachi Akõre bed̶ead̶e naka b̶ʉ kub̶uu: “Mʉ de, chi ʉtaa id̶ibadau de ad̶ai”. Maamina
         machiba “nechiruabadaurã de chob̶ea kĩra” uru panuu.+47 Jesusba ewaricha Dachi Akõre de mechiu dud̶a jaradea b̶uabachii. Maud̶e paare mechiurãba,
         Moisesba b̶ʉd̶a jaradeabadaurãba maud̶e ẽbẽrarã chi mechiurãba ichi bea kʉ̃ria panasid̶au.
         48 Maamina poyaa bead̶aabasii jomaurãba ichi bed̶ea ewaricha ũribadaud̶eeba.
         
            
               	Abrahamba ijãad̶a kĩra bichiba ijãa b̶uud̶eeba. Griego bed̶ead̶e naka b̶ʉ kub̶uu: Bichi Abraham warrd̶eeba.

               	Chi nejarra ãrea. Griego bed̶ead̶e naka b̶ʉ kub̶uu: 10 minas. Makaed̶e mau sẽetao «mina» abachid̶au. Mina ab̶a adaui baita 100 ewari trajai b̶uasii.

               	19:38 Salmos 118:26.

               	19:43-44 Jeremías 29:3-4.

               	Ne kaebea nedobʉibadaurã. Griego bed̶ead̶e chi b̶ee kartad̶e b̶ʉ kub̶uu: Ne kaebea nedobadaurã.

               	Mʉ de, chi ʉtaa id̶ibadau de. Isaías 56:7. Nechiruabadaurã de chob̶ea. Jeremías 7:11.

¿Kai trʉ̃d̶e Jesusba jaradea b̶uu?Mateo 21:23-27; Marcos 11:27-33201 Earab̶a Jesusba Dachi Akõre de mechiu dud̶a ẽbẽrarãmaa chi ichi ʉ̃rʉbena bed̶ea bia
         jaramaa b̶uasii. Maud̶e paare mechiurã, Moisesba b̶ʉd̶a jaradeabadaurã maud̶e judiorã
         mechiurã neesid̶au. 2 Maarãba Jesusmaa naka id̶isid̶au:—Daimaa jarase, bichiba nama wau b̶uu ¿kaiba naka waubi b̶uma?+3 Jesusba ãchimaa jarasii:—Mʉa bid̶a machimaa id̶iiruu. Panáusturu. 4 ¿Juan samareeba neesma boro eamera? ¿Bajãad̶e B̶uuba mau bʉiska, maebʉrã nau iujãad̶ebenarãba?5 Maud̶e ara ãchi chiya berrea bara b̶eesii: «Bajãad̶e B̶uuba bʉisii aaduubʉrã ichiba
         jaraaruu: “Mau ¿sakãe ijãad̶aabasma?” 6 Maamina ẽbẽraba bʉisii aaduubʉrã, puurud̶ebenarãba dachi mokaraba b̶ata bead̶ai. Puurud̶ebenarãmaarã
         Juan Dachi Akõre baita berreabarii basii».7 Maud̶eeba ãchiba panausid̶au adua panuu samareeba neesii.8 Maud̶eeba Jesusba jarasii:—Maka b̶uubʉrã mʉa bid̶a machimaa jaraabai kaiba mʉʉmaa naka waubi b̶uu.Trajabadaurã kachiruarã ʉ̃rʉbena nebʉrʉd̶aMateo 21:33-44; Marcos 12:1-119 Mau maad̶akare Jesusba ẽbẽrarãmaa naka nebʉrʉsii jaradeai baita:«Ẽbẽra b̶uasii. Mau ẽbẽraba uva ichi druad̶e uusii. Maabae chi ichi uva uu nub̶uu
         waabenarã ẽbẽrarã juad̶e b̶usii. Maarã ome bed̶ea deasid̶au chi uva uu nub̶uu chauruud̶e
         sãabe ichimaa dead̶ai panuu. Maabae kaitawẽ wãped̶a aria ewari aribia b̶eesii. 10 Uva junabadau ewari neesiid̶e ichi baita bari trajabarii ab̶a bʉisii chi uva uu nub̶uud̶ebena
         ichimaa dead̶ai panuu adaud̶e wãmera. Maamina chi uva uu nub̶uu nu panuuba chi chibari
         baita bari trajabarii sĩd̶aped̶a jua ara jãka duabʉisid̶au. 11 Maud̶eeba chi chibari baita bari trajabarii june bʉisii. Maamina mau sid̶a sĩd̶aped̶a
         kachirua jarad̶aped̶a dead̶awẽa waya duabʉisid̶au. 12 Maud̶eeba waya june bʉisii, maamina mau sid̶a ãrea sĩd̶aped̶a arabena duabʉisid̶au.13 »Maud̶eeba chi uva uu nub̶uu chibariba ara istu ab̶a berreasii: “¿Jãabae mʉʉba kãare
         sãaima? Mʉ warr ãrea kʉ̃ria inii bʉiruu; mau wapeadee panad̶ai b̶ubaa”. 14 Maamina chi uva uu nub̶uu nubadaurãba chi warr unusid̶aud̶e jarasid̶au: “Jãuba chi
         akõreba uru b̶uu joma adaui. ¡Jãu beáduru! Makaburu chi drua dachi baita b̶eei”. 15 Maabae chi uu nub̶uud̶ebena chi warr isa ãyaa adoed̶aped̶a beasid̶au.»Machimaarã, chi uva uu nub̶uu chibariba ¿kãare sãaima jãarã ome? 16 Araa wãped̶a maarã joma kenaped̶a ichi uva uu nub̶uu waabenarãmaa deai nud̶amera».Chi aria panuurãba mau ũrisid̶aud̶e jarasid̶au:—¡Mau makaabasirã ara b̶uas!17 Maamina Jesusba ãchimaa ichiaped̶a jarasii:—Maka b̶uubʉrã ¿sakãe Dachi Akõre bed̶ead̶e naka b̶ʉ kub̶uma?“Chi mo chi de waubadaurãba ida b̶uped̶aad̶a, mau chi biara b̶eesii”.-18 Joma chi mau mokara ʉ̃rʉ b̶aeruubʉrã joma ãrii, maud̶e mau mokara ẽbẽra ʉ̃rʉ b̶aeruubʉrã
         berpetai.-19 Paare mechiurãba maud̶e Moisesba b̶ʉd̶a jaradeabadaurãba kuitaasid̶au Jesusba mau
         nebʉrʉ b̶uud̶eeba ãchi ʉ̃rʉbena berreasii. Maud̶eeba Jesús jidau kʉ̃ria panasid̶au.
         Maamina puurud̶ebenarã wapea panasid̶au.Romad̶ebena baita chi nejarra paad̶ai ʉ̃rʉbena jaradead̶aMateo 22:15-22; Marcos 12:13-1720 Maabae paare mechiurãba ẽbẽrarã sõbia nuree kĩra bʉisid̶au Jesusba jaraaruu biꞌia
         ũrid̶amera. Maarãba Jesús kachirua berrearuu ũriiduubʉrã mau kakua jidaud̶aped̶a ãchi
         druad̶ebena jaradea ua b̶uabarii juad̶e dead̶ai kʉ̃risia panasid̶au. 21 Wãd̶aped̶a Jesusmaa naka id̶isid̶au:—Jaradeabarii, daiba kuitaa panuu bichiba jipa jaradeabarii. Bichiba joma ẽbẽrarã
         arab̶aud̶e unubarii maud̶e Dachi Akõre o ʉ̃rʉbena jomaurãmaa biawãra jaradeabarii.
         22 Maka b̶uubʉrã daimaa jarase, Romad̶ebena baita chi nejarra paai b̶uu ¿dachi judiorãba
         paad̶ai b̶uka? maebʉrã ¿biꞌiwãe b̶uka?23 Maamina Jesusba kuitaa b̶uasii ichi setaa kũrua panuu, mau nebʉrad̶e b̶aebid̶ayua.
         Maud̶eeba jarasii:—¿Machiba sakãe mʉ kachirua berreabii kʉ̃ria panuma?+24 Sẽetao dachiba paabadau ab̶a unubísturu. ¿Kai kĩedarrma nau chi sẽetaod̶e b̶uu? ¿Kai
         trʉ̃ b̶ʉ kub̶uma?Ãchiba panausid̶au:—Romad̶ebena chi aude mechiu niid̶e.25 Maud̶eeba Jesusba ãchimaa jarasii:—Maka b̶uubʉrã deásturu Romad̶ebena chi aude mechiu niimaa chi mauba id̶iiruu, maud̶e
         ara mau kĩra deásturu Dachi Akõremaa chi mauba id̶iiruu.26 Ãchiba Jesús jomaurã daad̶e poyaa kachirua berreabid̶aabasii. Maumaarã ichiba jarad̶a
         kakua kʉ̃risia aduasid̶au, maabae chũpeasid̶au.Chokae jiradud̶ai ʉ̃rʉbena Jesusba jarad̶aMateo 22:23-33; Marcos 12:18-2727 Maka panuud̶e chi nuree saduceorã ichimaa neesid̶au. Saduceorãba ijãad̶akau biuped̶aad̶a
         chokae jiradubadau. Maud̶eeba Jesusmaa naka id̶isid̶au:28 —Jaradeabarii, Moisesba dachi baita b̶ʉsii ẽbẽra ab̶a warrwãe b̶uud̶e biuruubʉrã,
         ichi ãbaba chi pẽdrãa wẽra adaui b̶uu chi ãba biud̶a baita warr adaui baita.-29 Earab̶a ãbarã 7 panasid̶au. Chi nabena miakãisii, maamina warr deawẽed̶e biusii. 30 Maud̶eeba chi mawãarebena ãba chi pẽdrãa ome miakãisii, maamina mau sid̶a warrwãe
         biusii. 31 Maud̶eeba chi mawãarebena ãba arab̶aud̶e miakãisii, maamina warrwãe biusii. Joma chi
         ãbarã mau wẽra ome miakãisid̶au maamina warrwãe biusid̶au. 32 Mau maad̶akare chi wẽra sid̶a biusii. 33 Mau 7 ãbarãba arab̶au wẽra ome miakãisid̶au. Makarã chokae jiradud̶ai ewarid̶e ¿sãu
         ãbaba mau wẽra uru b̶uaima?34 Maud̶eeba Jesusba panausii:—Nau ewarid̶e wẽra miakãi adaubadau maud̶e chi akõrerãba chi warrarã deabadau miakãid̶amera.
         35 Maamina chi Dachi Akõreba jipa unu b̶uu ẽbẽrarã chokae jiradud̶ai. Mau ewarid̶e kima
         adaud̶aabai maud̶e ab̶au bid̶a wẽra dead̶aabai miakãimera, maumaarã Dachi Akõre angelerã
         kĩra nuread̶ai. 36 Makaa biud̶aabai. Ãchi Dachi Akõre angelerã kĩra paneed̶ai. Maarã Dachi Akõre warrarãbʉ,
         chokae jiradud̶aid̶eeba. 37 Mau awara Moisesba bakuru jeed̶aa aoko nub̶uu ʉ̃rʉbena kartad̶e b̶ʉsiid̶e kuitaabisii
         biud̶arã chokae jiradud̶ai. Ichiba Dachi Mechiu naka trʉ̃asii: “Abraham Akõre, Isaac
         Akõre maud̶e Jacob Akõre”.-38 Mau chi biud̶arã Akõrewãema; maumaarã chi chokae nuree Akõrebʉ. Dachi Akõre baita
         jomaurã chokae panuu.39 Maud̶eeba chi nuree Moisesba b̶ʉd̶a jaradeabadaurãba Jesusmaa jarasid̶au:—Jaradeabarii, bichiba ara panausii.40 Jesusba joma biꞌia panausiid̶eeba ab̶auba Jesusmaa waya id̶id̶ai kʉ̃riad̶aabasii.Dachi Akõreba Dachi Karibabarii deai jarad̶a ¿kai warrma?Mateo 22:41-46; Marcos 12:35-3741 Maabae Jesusba ãchimaa id̶isii:—¿Sakãe ẽbẽrarãba jara panuma Dachi Akõreba Dachi Karibabarii deai jarad̶a David warr?
         42-43 Davidba Salmos kartad̶e naka jarasii:“Dachi Mechiuba mʉ Mechiu niimaa jarasii: mʉ jua biare akʉ b̶eese ab̶a bichi kĩramaarã
         mʉʉba joma bichi juad̶e b̶uuruud̶aa”.-44 Dachi Akõreba Dachi Karibabarii deai jarad̶a Davidba mʉ Mechiu nii a b̶uubʉrã, ¿saka
         David warr baima?Moisesba b̶ʉd̶a jaradeabadaurã kachirua ʉ̃rʉbenaMateo 23:1-36; Marcos 12:38-40; Lucas 11:37-5445 Jomaurãba ũri panuud̶e Jesusba ichi baara nibabadaurãmaa jarasii:46 «Moisesba b̶ʉd̶a jaradeabadaurãd̶e kauwa panásturu. Ãchiba paru chi nejarra ãrea id̶ibadau
         jʉ̃d̶ai kʉ̃riabadau. Maud̶e puurud̶e nid̶aud̶e ẽbẽrarãba wapeadee panuud̶eeba saka
         b̶uma ad̶ayu kʉ̃riabadau. Dachi judiorã araa ãbua imibadau ded̶e ãchi jomaurã kĩraare
         akʉ paneebadau, jaradea ua b̶uabadau mechiurã akʉ paneebadaumare; maud̶e waabenarã
         baara kod̶e wãaduud̶e ara maka waubadau. 47 Maarãba pẽdrãarã ne kaebea juakaa adaubadau maud̶e ʉtaa ãrea id̶ibadau ẽbẽrarãba machi
         biꞌia ichiad̶amera. Maud̶eeba Dachi Akõreba ãchi aude kastikai».
         
            
               	Bichiba nama wau b̶uu. Mau jara b̶uu Jesusba ne kaebea nedobʉibadaurã duabʉikad̶a, jai bara nuree aribiabiad̶a
                     maud̶e puurud̶ebenarãmaa jaradea b̶uu.

               	20:17 Salmos 118:22.

               	20:18 Isaías 8:13-15.

               	¿Machiba sakãe mʉ kachirua berreabii kʉ̃ria panuma? Griego bed̶ead̶e chi b̶ee kartad̶e mau bed̶ea wãꞌãe.

               	20:28 Deuteronomio 25:5-10.

               	20:37 Éxodo 3:2-6.

               	20:42-43 Salmos 110:1.

Pẽdrãaba Dachi Akõremaa ne baa dead̶aMarcos 12:41-44211 Maka b̶uud̶e Jesusba unusii chi nejarra barau nureeba Dachi Akõre de mechiud̶e chi
         nejarr pebadaud̶e sẽetao ed̶a bʉikamaa panuu. 2 Maud̶e unusii pẽdrãa chi nejarr barauwãe niiba chi nejarra sẽetao ome ed̶a bʉikamaa
         b̶uu.+3 Maud̶eeba Jesusba jarasii:—Mʉʉba biawãra machimaa jaraaruu: jãu pẽdrãa chi nejarr barauwãe niiba jomaurãba deaped̶aad̶a
         audeara deasii. 4 Jomaurãba chi ʉ̃rʉ b̶eed̶a deasid̶au, maamina nau wẽra chi nejarr barauwãe niiba koi
         baita uru b̶uad̶a joma deasii.Dachi Akõre de mechiu joma ãrid̶ai ʉ̃rʉbena jarad̶aMateo 24:1-28; Marcos 13:1-235 Dachi Akõre de mechiu mo mipitaaba wau kub̶uu maud̶e ẽbẽrarãba Dachi Akõre baita ne
         kaebea bia deaped̶aad̶aba kapipia meraa kub̶uu ʉ̃rʉbena waabenarãba jara duanasid̶au.
         Maka panuud̶e Jesusba ãchimaa jarasii:6 —Machiba nama unu panuu ewari ab̶ad̶e joma ãrid̶ai. Nau mo kaped̶aad̶a joma ãrid̶ai.7 Maud̶eeba ãchiba Jesusmaa naka id̶isid̶au:—Jaradeabarii, Dachi Akõre de mechiu ¿mau sakaed̶e makaima? ¿Kãared̶eeba kuitaad̶aima
         nau ewari baribai?8 Jesusba panausii:—Kauwa nureásturu ab̶au bid̶a setaa kũruarãad̶amera. Ãreaba jarad̶ai: “Mʉ Dachi Akõreba
         Dachi Karibabarii deai jarad̶a”. Mau awara chi ewari araa bamaa b̶uu ad̶ai. Maamina
         maarã baara wãrã́sturu. 9 Puuru ab̶a ab̶au puuru ome chĩobika nub̶uu ũriiduud̶e maud̶e makad̶ai ʉ̃rʉbena ũriiduud̶e,
         wapearã́sturu. Mau joma makai b̶uu. Maamina chi kaad̶ebena ewari wabid̶a neebai.10 Mau awara Jesusba jarasii: «Drua ab̶a ab̶au drua ome chĩobika nub̶uai. Maud̶e rey
         ab̶a ab̶au rey ome chĩobika nub̶uai. 11 Ioromia mechiu baraai, druacha jarrba baraai maud̶e ẽpermabiabadaurã ãrea baraai.
         Mau awara bajãad̶e ẽbẽrarãba ne poyaa waud̶akau unud̶ai. Mauba ẽbẽrarã ãrea wapead̶ai.12 »Maamina joma makai naed̶e machi wãraad̶ai biꞌiwãe paneebiad̶ai baita. Chi nuree jidaud̶aped̶a
         judiorã araa ãbua imibadau ded̶e adoed̶ai. Maabae machi nebʉra ichiad̶aped̶a chi jʉ̃abadau
         ded̶e jʉ̃akuad̶ai. Mʉʉd̶e ijãa panuu kakua ãchiba machi chi jaradea ua b̶uabadaurã
         maud̶e chi reyrã daad̶e adoed̶ai. 13 Maud̶e machiba mʉ ʉ̃rʉbena maarã daad̶e berread̶ai. 14 Maamina kʉ̃risiarã́sturu mau ewarid̶e chi jaradea ua b̶uabadaurãmaa kãare jarad̶ai
         machi nebʉraswãe nuree kuitaabiad̶ai baita. 15 Mʉaburu machimaa kʉ̃risia kuitaa deai berread̶ai kuitaad̶amera. Maud̶eeba machiba
         jaraaduu machi kĩramaa panuuba poyaa kachirua jarad̶aabai.16 »Ara machi akõreba, machi ãbarãba, machi ab̶aarakaurãba, machi kõpaerorã bid̶a machi
         jidau dead̶ai. Maka machid̶ebenarã chi nuree beabiad̶ai. 17 Mʉʉd̶e ijãa panuu kakua jomaurãba machi kĩramaad̶ai. 18 Maamina machi jauri mʉʉba ewaricha ãrea nu uru b̶uai.+19 Maamina chi kaad̶earebena ewarid̶aa dauchia jãadua mʉʉd̶e ijãa panuubʉrã, Dachi Akõreba
         mau karibai.20 »Machiba unud̶ai kokoroarãba Jerusalén puuru ad̶u jʉ̃aduu. Mau unuuduud̶e kuitaad̶ai
         chi puuru joma ãrid̶ai ewari neesii. 21 Mau ewarid̶e Judea druad̶e panuurã ead̶aa isa wã́sturu, Jerusalend̶e panuurã wã́sturu,
         chi puuru kaita duanuu puurud̶aa wãrã́sturu. 22 Mau ewarid̶e Dachi Akõreba ichi puuru kastikai.- Ichi kartad̶e b̶ʉped̶aad̶a joma makai. 23 Mau ewarid̶e miichuburi chi wẽrarã warr bara nuree maud̶e warr ju dawa nuree. Nau
         iujãad̶e jomaurã ãrea biꞌiwãe panad̶ai Dachi Akõreba nau puuru kastikaaruud̶eeba.
         24 Waabenarã espadaba kenad̶ai, maud̶e waabenarã drua b̶eecha jidau adoekuad̶ai. Maud̶e
         judiowãe nureerãba Jerusalén ãchi juad̶e uru panad̶ai ab̶a Dachi Akõreba b̶ud̶a ewarid̶aa.-Chi Ẽbẽra Ba B̶uad̶a neei ʉ̃rʉbenaMateo 24:29-35,42-44; Marcos 13:24-3725 »Machiba ʉmada, jed̶ako maud̶e pusterrearã kĩra awara unud̶ai. Mauba unubiai ewari
         kachirua neeruu.- Maud̶eeba nau iujãad̶e ẽbẽrarã ãrea perad̶ai. Maarãba kãare kʉ̃risiad̶ai aduad̶ai
         mard̶ebena ʉ̃rape ãrea arraaid̶eeba. 26 Bajãad̶e b̶ee uriiduud̶e ẽbẽrarã ãrea perad̶ai. Nau iujãa kachirua b̶uu unuuduud̶eeba
         wawa b̶aekuad̶ai. 27 Maabae mʉ, chi Ẽbẽra Ba B̶uad̶a jʉ̃rʉarad̶e poyaabarii baraa maud̶e kĩrawãrea ted̶echoa
         neeruu unud̶ai.-28 Mau unuuduud̶e kĩrajʉʉ panásturu, machi karibai ewari bai uru b̶uud̶eeba».29 Maabae Jesusba nebʉrʉʉruuba naka jarasii:«Higo bakuru maebʉrã barikia bakuru ãrea biꞌia ichiásturu. 30 Bakuru kiruu iku nub̶eeruud̶e machiba kuitaabadau kãꞌãabariwãed̶e iu bia neei. 31 Arab̶aud̶e machiba joma mau unuuduud̶e kuitaad̶ai Dachi Akõreba ichid̶irã ichi juad̶e
         ua b̶uai b̶uu ewari bai uru b̶uu.32 »Mʉʉba machimaa biawãra jaraaruu: nau ʉ̃raud̶ebena ẽbẽrarã biud̶ai naed̶e mau joma
         makai. 33 Bajãa maud̶e iujãa waa b̶uabai, maamina mʉ bed̶ea biawãra ewaricha b̶uai.34-35 »Kauwa panásturu Dachi Akõred̶e dauchia jãadua panad̶amera. Itua do nibarã́sturu,
         ne kʉ̃risiawẽa panásturu maud̶e nau kakuaba wau kʉ̃ria b̶uu waurã́sturu. Kauwa nibad̶awẽebʉrã,
         mau ewari machi ʉ̃rʉ neei, enabe chi ãnimara ʉ̃rʉ b̶aebarii kĩra. Mau ewari jomaurã
         ʉ̃rʉ maka neei. 36 Maud̶eeba ãrea kauwa panásturu. Dachi Akõremaa ewaricha ʉtaa id̶i panásturu mau ewari
         kachiruad̶ebena ichiba karibamera maud̶e mʉ, chi Ẽbẽra Ba B̶uad̶a daad̶e perad̶awẽa
         panad̶ai baita».37 Ãyadaa Jesusba Dachi Akõre de mechiu dud̶a jaradea b̶uaped̶a ẽsabud̶e Olivo ead̶aa
         wãbachii. 38 Maud̶eeba daped̶e ẽbẽrarã Dachi Akõre de mechiud̶aa wãbachid̶au Jesusba jaradea b̶uu
         ũrid̶ai baita.
         
            
               	Chi nejarra sẽetao ome. Griego bed̶ead̶e naka b̶ʉ kub̶uu: lepta ome.

               	Machi jauri mʉʉba ewaricha ãrea nu uru b̶uai. Griego bed̶ead̶e naka b̶ʉ kub̶uu: Machi bud̶a ab̶a bid̶a wãꞌãe b̶uabai.

               	21:22 Daniel 9:25-27; Oseas 9:7.

               	21:24 Isaías 63:18.

               	21:25 Isaías 13:9-10.

               	21:27 Daniel 7:13-14.

Jesús bead̶ai baita kʉ̃risia jʉrʉ panad̶aMateo 26:1-5,14-16; Marcos 14:1-2,10-11; Juan 11:45-53221 Pan ẽesãabibariiwãe b̶uu kobadau ewari ʉ̃rʉ ba b̶uasii. Mau ewari Pascua ewari abadau.
         2 Maud̶e paare mechiurãba maud̶e Moisesba b̶ʉd̶a jaradeabadaurãba Jesús bead̶ai baita
         kʉ̃risia jʉrʉ panasid̶au. Maamina puurud̶ebenarã wapea panuud̶eeba maarã daad̶e waud̶ai
         kʉ̃riawẽa panasid̶au.3 Maka b̶uud̶e Satanás Judas Iscariote abadau kʉ̃risiad̶e ed̶a wãsii. Mau Jesús baara
         nibabadaurã 12 basii. 4 Judas paare mechiurãmaa maud̶e Dachi Akõre de mechiu nubadaurã jaradea ua b̶uabadaurãmaa
         wãsii. Maarãmaa jarasii saka Jesús jidaubii. 5 Mau ũrisid̶aud̶e ãchi ãrea kĩrajʉʉd̶aped̶a ichimaa chi nejarra dead̶ai asid̶au. 6 Ara b̶uu aped̶a Judas wãsii. Maabae ichiba jʉrʉ kob̶eesii ẽbẽrarã wãꞌãed̶e Jesús jidaubii
         baita.Jesusba 12 jʉrʉ adaud̶arã baara kod̶aMateo 26:17-29; Marcos 14:12-25; Juan 13:21-30; 1 Corintios 11:23-267 Pan ẽesãabibariiwãe kobadau ewari basii. Mau ewarid̶e judiorã Egipto druad̶ebena wãped̶aad̶a
         kĩrabad̶ai baita oeja cheke bead̶aped̶a kobadau.-8 Maud̶eeba Jesusba Pedro maud̶e Juan bʉisiid̶e, naka jarasii:—Dachi Pascua ewarid̶e chi kobadau joma waud̶e wã́sturu.9 Maud̶e ãchiba id̶isid̶au:—¿Bichiba sama kʉ̃ria b̶uma daiba mau waud̶e wãd̶ai?10 Jesusba panausii:—Puurud̶e needuud̶e machiba mukĩraba bania chokod̶e adoeruu unud̶ai. Mau baara wã́sturu
         ichi wãaruu deemaa. 11 Mau de chibarimaa naka jarásturu: “Dachi Jaradeabariiba nau id̶ibisii: mʉʉba maud̶e
         mʉ baara nibabadaurã Pascua ewarid̶e chi kobadau ¿sama kod̶aima?” 12 Maud̶e ichiba de ʉtʉbena pieza mechiu biꞌia wau kub̶uu unubiai. Aria chi kod̶ai joma
         wáusturu dachi kod̶ai baita.13 Wãaduud̶e Jesusba ãchimaa jarad̶a kĩra unusid̶au. Ara makʉd̶e Pascua ewarid̶e chi
         kobadau wausid̶au. 14 Kod̶ayua Jesús maud̶e ichiba bʉid̶arã mesad̶e akʉ paneesid̶au. 15 Maud̶e ãchimaa jarasii:—Mʉ ãrea biꞌiwãe b̶uai naed̶e mʉʉba machi ome nau Pascua ewarid̶e chi kobadau chiko
         ãrea koi kʉ̃ria b̶uasii. 16 Mʉʉba machimaa biawãra jaraaruu: nau kod̶a waya koobai ab̶a Dachi Akõreba ichid̶irã
         ichi juad̶e ua b̶eeruud̶aa. Mau ewarid̶e nau kobadau jara b̶uu joma maka b̶uai.17 Maabae basu ichi juad̶e adauped̶a Dachi Akõremaa ichíturu kid̶ibai jaraped̶a naka
         jarasii:—Nau dósturu. 18 Mʉʉba jaraaruu: uva b̶aa waya doobai ab̶a Dachi Akõreba ichid̶irã ichi juad̶e ua b̶eeruud̶aa.19 Maabae pan ichi juad̶e adauped̶a Dachi Akõremaa ichíturu kid̶ibai jarasii. Maabae
         chi pan b̶ʉaped̶a ãchimaa deaped̶a naka jarasii:—Nau mʉ kakuabʉ; machi kakua dearuu. Kósturu. Mʉ kĩrabad̶ai baita ara nau kĩra wau
         panásturu.20 Koped̶aad̶akare, ara mau kĩra basu ichi juad̶e adauped̶a jarasii:—Nau basud̶e b̶uu mʉ oa machi baita chei. Mʉ oad̶eeba Dachi Akõreba machi ome bed̶ea
         chiwid̶i dearuu.-21 Maamina chi mʉ jidaubii b̶uu nama mʉ ome komaa b̶uu.-22 Biawãra mʉ, chi Ẽbẽra Ba B̶uad̶a biꞌiwãe b̶uu Dachi Akõreba jarad̶a kĩra, maamina
         ¡chi mʉ jidaubiiruu ẽbẽra miichuburi b̶uu!23 Maud̶eeba ichi baara nibabadaurã biawãra ãchi chiya id̶i bara b̶eesii kaiba Jesús
         maka waui.¿Kai chi mechiu nima?Mateo 20:25-28; Marcos 10:42-4524 Maka panuud̶e ara ãchi chiya id̶i bara b̶eesii kai chi aude mechiu nii kuitaad̶ayua.
         25-26 Maud̶eeba Jesusba ãchimaa jarasii: «Ab̶au bid̶a ichi chi mechiu nii kʉ̃risiabai b̶uu.
         Nau druad̶ebena reyrãba ãchi ẽbẽrarã ãrea jaradea ua b̶uabadau maud̶e ãchi puuru ãrea
         aid̶abadau abadau. Maamina machi maka panad̶aabai panuu. Chi chõra nii chi kũudrãa
         nii kĩra b̶uai b̶uu. Chi jaradea ua b̶uabarii chi ichi baita bari trajabarii kĩra
         b̶uai b̶uu. 27 Ẽbẽrarãmaarã, ¿kai chi mechiu nima: chi mesad̶e koi baita akʉ b̶eebarii maebʉrã chi
         chiko dead̶akabarii? ¿Chi mesad̶e akʉ b̶eebarii chi mechiu niiwãeka? Maamina mʉ chi
         mechiu nimina nama machi tãed̶e chi chibari baita bari trajabarii kĩra nii.28 »Mʉ ãrea biꞌiwãe b̶uasiid̶e machi mʉ ome joma dauchia jãadua panasid̶au. 29 Maud̶eeba mʉ Chachaba mʉ chi mechiu b̶ud̶a kĩra, mʉʉba machi chi jaradea ua b̶uabadaurã
         b̶uuruu. 30 Mʉ puurud̶e machi mʉ ome kod̶ai. Machi rey ãkaud̶e akʉ paneed̶ai Israeld̶ebena neeped̶aad̶a
         12 puuru nebʉra ichiad̶ai baita».Jesusba jarad̶a Pedroba ichi unukau ai ad̶aMateo 26:31-35; Marcos 14:27-31; Juan 13:36-3831 Mau awara Dachi Mechiuba jarasii: «Simón, Simón, Satanasba Dachi Akõremaa id̶isii
         machi biꞌiwãe b̶uabiai baita mʉʉd̶e ijãa panuu ida b̶ud̶amera.+32 Maamina mʉʉba Dachi Akõremaa ʉtaa id̶isii bichiba ijãa b̶uu ida b̶urãamera. Maad̶akare
         bichiba kachirua waui b̶uu ida b̶uped̶a, bichi ãbarã aid̶ase biꞌia ijãad̶amera».33 Maud̶eeba Pedroba Jesusmaa naka panausii:—Mʉ Mechiu, mʉ bichi ome bari jʉ̃a b̶uad̶a wãi kʉ̃risia b̶uuwãe; maumaarã bichi ome
         biui kʉ̃risia b̶uu.34 Jesusba ichimaa jarasii:—Mʉʉba jaraaruu, Pedro, biawãra nau ẽsabud̶e eterr birui naed̶e bichiba b̶es õbea
         mʉ unukau ai.Ewari chaarea neei35 Maabae Jesusba ãchimaa jarasii:—Mʉʉba machi chi nejarraswãe, ũabisaswãe maud̶e jʉ̃rʉd̶e jʉ̃badauswãe bʉikasiid̶e
         ¿ne kaebea june kʉ̃ria panaska?-Ãchiba panausid̶au:—June ab̶a kʉ̃riad̶aabasii.36 Maud̶eeba ichiba jarasii:—Maamina jãabae mʉʉba jaraaruu: chi nejarra uru b̶uubʉrã adoese. Ũabisa bara b̶uubʉrã
         mau sid̶a adoese. Espadaswãe b̶uuba anab̶ari jʉ̃barii nedobʉiped̶a ab̶a nedose. 37 Mʉʉba jaraaruu: Dachi Akõre baita berreabariiba mʉ ʉ̃rʉbena b̶ʉd̶a biawãra makai b̶uu.
         Naka b̶ʉsii: “Ara mau ẽbẽra kachirua kĩra kʉ̃risia panasid̶au”.- Mʉ ʉ̃rʉbena b̶ʉped̶aad̶a biawãra joma makai.38 Maud̶eeba ãchiba jarasid̶au:—Dai Mechiu, nama espada ome uru panuu.Jesusba jarasii:—Ara b̶uu. Waa berrearã́sturu.Jesusba Olivo ead̶e Dachi Akõremaa ʉtaa id̶id̶aMateo 26:36-46; Marcos 14:32-4239 Maabae Jesús waya Olivo ead̶aa wãsii ichiba waubarii kĩra. Ichi baara nibabadaurã
         sid̶a wãsid̶au. 40 Araa neesid̶aud̶e Jesusba ãchimaa jarasii:—Dachi Akõremaa ʉtaa id̶ísturu machiba kachirua waud̶ai kʉ̃risiaduubʉrã, ichiba machi
         aid̶amera.41 Maabae Jesús ãchid̶ebena b̶aꞌãra waa wãsii.+ Õdarrd̶e kob̶eeped̶a Dachi Akõremaa naka ʉtaa id̶isii: 42 «Chacha, bichimaarã biꞌia b̶uubʉrã, nau biꞌiwãe b̶uai b̶uud̶ebena mʉ karibase.+ Maamina mʉʉba kʉ̃ria b̶uu kĩra waurã́se, maumaarã bichiba kʉ̃ria b̶uu kĩra wause».43 [Maka b̶uud̶e ángel ab̶a ichimaa neesii meserãa deayua. 44 Jesús ãrea kĩra nomaa b̶uud̶eeba Dachi Akõremaa waya ʉtaa id̶isii. Maud̶e ichi jʉa
         oa kĩra iorod̶e b̶aesii.]+45 Jesusba Dachi Akõremaa ʉtaa id̶iped̶a waya wãsii. Maud̶e ichi baara nibabadaurã kĩra
         nomaaba kãi duanuu unusii. 46 Maud̶eeba ãchimaa jarasii:—¿Sakãe machi kãi duanuma? Jiradud̶aped̶a Dachi Akõremaa ʉtaa id̶ísturu machiba kachirua
         waud̶ai kʉ̃risiaduubʉrã, ichiba machi aid̶amera.Jesús jidauped̶aad̶aMateo 26:47-56; Marcos 14:43-50; Juan 18:2-1147 Jesús wabid̶a berreamaa b̶uud̶e ẽbẽrarã ãrea imisid̶au. Judas maarã naa nibasii. Mau
         chi 12d̶ebena basii. Jesusmaa neesii, ĩyaai baita. 48 Maabae Jesusba maumaa jarasii:—Judas, ĩyaaruuba ¿mʉ, chi Ẽbẽra Ba B̶uad̶a bichiba jidau dearuka?49 Jesús baara nibabadaurãba kuitaasid̶au chi Jesús jidaud̶ai. Maud̶eeba naka id̶isid̶au:—Dai Mechiu, ¿espadaba chĩod̶aika?50 Maud̶e ab̶auba chi paare mechiu baita bari trajabarii kʉʉrʉ biarebena oatutasii. 51 Maud̶eeba Jesusba jarasii:—¡Ida b̶ústuru! ¡Ara basma!Ara makʉd̶e chi ẽbẽra kʉʉrʉ wauped̶a anibisii. 52 Maabae Jesusba paare mechiurãmaa, Dachi Akõre de mechiu nubadaurã jaradea ua b̶uabadaurãmaa
         maud̶e chi judiorã mechiu nureerãmaa naka jarasii:—Machiba ¿sakãe espada baara, bakuru baara mʉ jãka jidaud̶e neesid̶ama? ¿Makarã mʉ
         ẽbẽra mia kachirua nika? 53 Ewaricha mʉ Dachi Akõre de mechiu dud̶a machi tãed̶e b̶uad̶akaud̶e jidaud̶aka basii.
         Maamina biawãra ʉ̃raud̶aa Dachi Akõreba jʉbawãe niimaa ida kabi b̶uu. Maka machiba
         wau kʉ̃ria panuu wau panuu.Pedroba Jesús unukau ad̶aMateo 26:57-58,69-75; Marcos 14:53-54,66-72; Juan 18:12-18,25-2754 Jesús jidaud̶aped̶a chi paare mechiu deemaa adoesid̶au. Pedro kaitawẽeba kaad̶e nibasii.
         55 Maud̶e waabenarãba de dud̶a tʉbʉ puad̶aped̶a jãkaa akʉ paneesid̶au. Pedro sid̶a ãchi
         tãed̶e akʉ b̶eesii. 56 Maka b̶uud̶e chi chibari baita bari trajabarii wẽra ab̶aba Pedro tʉbʉ kã akʉ b̶uu
         unuped̶a apii ichia kob̶eesii. Maabae jarasii:—Cha nii Jesús baara b̶uasii.57 Maamina Pedroba merasii:—Bichiba jara b̶uu ẽbẽra mʉʉba unukau.58 Kãꞌãabariwãed̶e waya ab̶auba Pedro unuped̶a naka jarasii:—Bichi jãarã baarabenabʉ.Maud̶eeba Pedroba jarasii:—Kõpaero, makawãema.59 Mau maad̶akare ab̶auba jarasii:—Biawãra cha nii Jesús baara b̶uasii. Nau Galilead̶ebenabʉ.60 Maamina Pedroba panausii:—Kõpaero, mʉʉba adua b̶uu bichiba kãare jara b̶uu.Pedro wabid̶a berrea b̶uud̶e eterr birusii. 61 Ara makʉd̶e Dachi Mechiuba Pedromaa akarrnaa ichiasii. Maabae Pedroba kĩrabasii Jesusba
         ichimaa jarad̶a: «Ara id̶i, eterr birui naed̶e bichiba b̶es õbea mʉ unukau ai».-62 Maabae Pedro awara wãped̶a ãrea kĩra nomaa jẽasii.Jesús kachirua wauped̶aad̶aMateo 26:67-68; Marcos 14:6563 Maabae Jesús jidau uru panuu ẽbẽrarãba mau atua jara kopaneesid̶au maud̶e sĩ kopaneesid̶au.
         64 Jesús dau jʉ̃d̶aped̶a sĩ panasid̶au. Maud̶e naka jara panasid̶au:—¡Dachi Akõre baita berreabarii kĩra daimaa jarase kaiba bichi sĩsii!65 Mau awara june kachirua jajarabachid̶au.Jesús chi mechiurã daad̶e b̶uad̶aMateo 26:59-66; Marcos 14:55-64; Juan 18:19-2466 Ewarimaa puurud̶ebena chi mechiurã ãbua duanasid̶au. Paare mechiurã maud̶e Moisesba
         b̶ʉd̶a jaradeabadaurã duanasid̶au. Maabae Jesús ãchi daad̶e eneebisid̶au. Ichimaa
         naka jarasid̶au:67 —Daimaa jarase: ¿Bichi Dachi Akõreba Dachi Karibabarii deai jarad̶aka?Jesusba panausii:—Mʉʉba machimaa jarad̶a basirã ijãad̶aabai basii. 68 Mau awara mʉʉba machimaa sakãe ijãad̶awẽa panuu id̶id̶a basirã panaud̶aabai basii.
         Maud̶e mʉ enatad̶aabai basii.+69 Maamina id̶iiba mʉ, chi Ẽbẽra Ba B̶uad̶a Dachi Akõreba Joma Poyaabarii jua biare akʉ
         b̶uai.-70 Maud̶eeba jomaurãba id̶isid̶au:—Maka b̶uubʉrã ¿bichi Dachi Akõre Warrka?-Jesusba panausii:—Maerã, machiba jara panuu.71 Maud̶e ãchiba jarasid̶au:—¿Sakãe june ẽbẽrarã jʉrʉd̶aima jãu ʉ̃rʉbena jidead̶amera? ¿Biawãra ara ichi bed̶ead̶eeba
         jara b̶uuwãeka ichi Dachi Akõre Warr?
         
            
               	22:7 Éxodo 12:1-28.

               	22:20 Éxodo 24:5-8; Jeremías 31:31-34.

               	22:21 Salmos 41:9.

               	Machi biꞌiwãe b̶uabiai baita. Griego bed̶ead̶e naka b̶ʉ kub̶uu: machi uribiai baita trigo taa kĩra.

               	22:35 Lucas 10:1-20.

               	22:37 Isaías 53:12.

               	Ãchid̶ebena b̶aꞌãra waa wãsii. Griego bed̶ead̶e naka b̶ʉ kub̶uu: ãchi baarabena mo b̶atad̶a b̶aebarii ab̶a wãsii.

               	Nau biꞌiwãe b̶uai b̶uud̶ebena mʉ karibase. Griego bed̶ead̶e naka b̶ʉ kub̶uu: mʉʉd̶ebena nau basu ãyaa adause.

               	Griego bed̶ead̶e karta ãread̶e mau versículo ome wãꞌãe.

               	22:61 Lucas 22:34.

               	Maud̶e mʉ enatad̶aabai. Griego bed̶ead̶e chi b̶ee kartad̶e mau wãꞌãe.

               	22:69 Salmos 110:1; Daniel 7:13-14.

               	22:70 Salmos 2:6-7.

Jesús Pilato daad̶e b̶uad̶aMateo 27:1-2,11-14; Marcos 15:1-5; Juan 18:28-38231 Ara makʉd̶e joma chi araa ãbua duanuu judiorã mechiurã jiradud̶aped̶a Jesús Pilatomaa
         adoesid̶au.+2 Maabae Jesús Pilato daad̶e naka jidea kopaneesid̶au:—Daiba ũrisid̶au nau mukĩraba dai puuru kĩrubikabi b̶uu. Mau Jesusmaarã, Romad̶ebena
         chi aude mechiu nii baita pebadau chi nejarra paad̶aabai b̶uu. Mau awara jara b̶uu
         ichi Dachi Akõreba chi Karibabarii deai jarad̶a. Mauba ichi jomaurã rey a b̶uu.3 Maud̶eeba Pilatoba Jesusmaa id̶isii:—¿Bichi biawãra judiorã reyka?Jesusba panausii:—Maerã, ara bichiba jarasii.4 Maabae Pilatoba paare mechiurãmaa maud̶e ẽbẽrarã aria duanuumaa jarasii:—Mʉʉba unuwẽe nau ẽbẽra nebʉra bara b̶uu.5 Maamina waya jara kopaneesid̶au:—Jãuba jaradea b̶uuba dai judiorã kĩrubikabi b̶uu. Nau Galilea druad̶e maka wausii
         maud̶e nau puurud̶e bid̶a maka wau b̶uu.Jesús Herodesmaa adoeped̶aad̶a6 Mau ũrisiid̶e Pilatoba ãchimaa id̶isii Jesús Galilead̶ebena kuitaai baita. 7 Arabena b̶uu kuitaasiid̶e Jesús Herodesmaa bʉisii ichi juad̶e b̶umera.+ Herodes Galilead̶e chi jaradea ua b̶uabarii basii maamina mau ewarid̶e Jerusalén
         puurud̶e b̶uasii.8 Jesús trʉ̃ poa b̶uud̶eeba ãrea ba b̶uasii Herodesba ichi unu kʉ̃ria b̶uu. Maud̶eeba
         Jesús unusiid̶e ãrea kĩrajʉʉsii. Ichiba unu kʉ̃ria b̶uasii Jesusba wauruu ẽbẽrarãba
         ne poyaa waud̶akau. 9 Herodesba Jesusmaa ãrea id̶isii, maamina Jesusba ab̶a bid̶a panaubasii. 10 Paare mechiurã maud̶e Moisesba b̶ʉd̶a jaradeabadaurã aria panasid̶au. Maarãba Jesús
         ãrea jidea panasid̶au. 11 Maka panuud̶e Herodesba maud̶e ichi kokoroarã bid̶a Jesús kachirua jara duanasid̶au.
         Paru ʉ̃rʉ jʉ̃barii mipitaa Jesusmaa jʉ̃bid̶aped̶a ichi atua jara duanasid̶au. Mau
         maad̶akare Herodesba ichi Pilatomaa waya bʉisii. 12 Mau ewari tõpe Pilato Herodes ome chi kĩramaa bad̶a chi kõpaero wausii.Jesús bead̶ai bed̶ea deaped̶aad̶aMateo 27:15-26; Marcos 15:6-15; Juan 18:39—19:1613 Maabae Pilatoba puuru karrarã, paare mechiurã maud̶e puurud̶ebenarã araa ãbua iukuasii.
         14 Ãchimaa naka jarasii:—Machiba mʉʉmaa nau ẽbẽra eneesid̶au jarad̶ai baita jãuba puuru kĩrubikabi b̶uu; maamina
         machi daad̶e ãrea id̶ismina machiba jideaped̶aad̶a ʉ̃rʉbena, chi nebʉra unuwẽe. 15 Herodes bid̶a ichi nebʉra waud̶awãe b̶uu unusiid̶eeba mʉʉmaa waya bʉisii. Maud̶eeba
         biawãra kuitaad̶ai mau bead̶aabai panuu. 16 Pebiped̶a maabae ida bʉi.17 Añocha mau ewarid̶e Pilatoba chi jʉ̃a uru panuud̶ebena ab̶a enatabachii.+18 Maamina ẽbẽrarã joma arab̶aud̶e naka b̶iukasid̶au:—¡Jãu beabise! ¡Barrabás enatase!19 Mau Barrabás jʉ̃a uru panasii puuru kĩrubikabid̶a kakua maud̶e mia bead̶a kakua. 20 Pilatoba Jesús enatai kʉ̃ria b̶uud̶eeba puurud̶ebenarãmaa waya berreasii. 21 Maamina waya jĩwa b̶ia jarasid̶au:—¡Cruzd̶e jirab̶u beabise, cruzd̶e jirab̶u beabise!22 Maud̶e Pilatoba waya ãchimaa jarasii:—¿Maamina nau ẽbẽraba kãare kachirua wausma? Nauba kachirua wauwẽa b̶uu bead̶ai baita.
         Maud̶eeba pebiped̶a maabae enatai.23 Maamina ãchi wabid̶a jĩwa b̶ia duanasid̶au Jesús cruzd̶e jirab̶u beabimera. Mau awara
         paare mechiurãba ara mau kĩra jĩwa jara duaneesid̶au ab̶a Pilatoba ãchiba kʉ̃ria panad̶a
         wauruud̶aa.+24 Maud̶eeba Pilatoba ãchiba jara panuu kĩra wausii. 25 Barrabasba puurud̶ebenarã kĩrubikabid̶amina maud̶e mia bead̶amina Pilatoba mau chi
         jʉ̃abadau ded̶ebena enatasii ẽbẽrarãba id̶isid̶aud̶eeba. Maabae ãchiba kʉ̃ria panuu
         kĩra Jesús makabiasii.Jesús cruzd̶e jirab̶uped̶aad̶aMateo 27:32-44; Marcos 15:21-32; Juan 19:17-2726 Jesús cruzd̶e jirab̶ud̶ai baita adoesid̶aud̶e Cirened̶ebena Simón abadau waya puurud̶aa
         neeruu basii. Jesusba cruz adoeruu inibad̶a mau Simonmaa ichi kaad̶e adoebisid̶au.27 Mau kaad̶e ẽbẽrarã ãrea wãaduu basii. Maud̶e waabenarã wẽrarã Jesús kakua jẽa panasid̶au.+28 Jesusba ãchimaa ichiaped̶a jarasii:—Jerusalend̶ebena wẽrarã, mʉ kakua jẽarã́sturu; maumaarã ara machi kakua maud̶e machi
         warrarã kakua jẽásturu. 29 Ewari ab̶aud̶e ẽbẽrarãba jarad̶ai: “Chi wẽrarã warr dead̶akau biꞌia duanuu, maud̶e
         chi ju dawad̶akau”. 30 Maud̶e eamaa naka jarad̶ai: “Dai ʉ̃rʉ b̶aese”. Waabena eamaa jarad̶ai: “Dai ʉ̃rʉ anase”.-31 Ẽbẽrarãba mʉ, bakuru õto kĩra nii beaduubʉrã,+ chi bakuru põasãa kĩra duanuu ome ¿sãad̶aima?-32 Jesús baara cruzd̶e bead̶ai baita ẽbẽra kachiruarã ome adoesid̶au. 33 Drua «Dachi Boro B̶ʉʉrʉ» abadaumaa neesid̶aud̶e Jesús cruzd̶e jirab̶usid̶au. Chi ẽbẽra
         kachiruarã sid̶a cruzd̶e jirab̶usid̶au, ab̶a Jesús jua biare, ab̶a jua sordoare. 34 [Maud̶e Jesusba jarasii: «Chacha, jãarãba wau panuu kʉde b̶eerã́se. Jãarãba adua panuu
         kãare wau panuu».]+Mau awara chi kokoroarã Jesús paru saka dead̶akad̶ai kuitaad̶ai baita jemenesid̶au.-35 Joma mau ẽbẽrarãba ichia duanasid̶au. Maud̶e chi karrarãba ichi atua jara duanasid̶au:—Waabenarã karibasii. Nau chi Dachi Akõreba Dachi Karibabarii deai jarad̶abʉrã maud̶e
         Ichiba Bʉid̶abʉrã, ¿sakãe ara ichi du ab̶a poyaa karibawẽma?36-37 Mau awara kokoroarã aria panuuba Jesús atua jara kopaneesid̶au. Ãchiba Jesusmaa uva
         b̶aa orekea dead̶e wãd̶aped̶a jarasid̶au:—Bichi biawãra judiorã reybʉrã, ara bichi du ab̶a karibase.38 Jesús boro ʉ̃rʉ cruzd̶e bed̶ea naka b̶ʉ nub̶usid̶au kuitaabiad̶ai baita ichi kãare
         kakua beaduu: «Nau judiorã Reybʉ».+39 Maud̶e ẽbẽra ab̶a kachirua waud̶a kakua cruzd̶e jirab̶uped̶aad̶aba Jesús naka kachirua
         jarabachii:—Bichi biawãra Dachi Akõreba Dachi Karibabarii deai jarad̶abʉrã, ara bichi du ab̶a
         karibaped̶a dai sid̶a karibase.40 Maamina chi ab̶auba ichi naka iadaasii:—¿Bichi sid̶a arab̶aud̶e kastikamaa panuukaud̶e Dachi Akõre wapeawẽka? 41 Dachi ome naka biud̶ai panuu, kachirua wausid̶aud̶eeba. Maamina nau ẽbẽraba ¿kãare
         kachirua wausma?42 Maabae ichiba Jesusmaa naka jarasii:—Bichid̶irã bichi juad̶e ua b̶eeruud̶e mʉ kĩrabase.43 Maud̶eeba Jesusba ichimaa jarasii:—Mʉʉba biawãra jaraaruu: Id̶i bichi mʉ ome bajãad̶e b̶uai.+Jesús cruzd̶e biud̶aMateo 27:45-56; Marcos 15:33-41; Juan 19:28-3044-45 Ʉmada jipad̶ebena ʉmada b̶aare baaruud̶aa joma pãriu nub̶eesii. Dachi Akõre de mechiud̶e
         ed̶a paru eab̶ari jirab̶u ẽsa kõawãsii.-46 Ara makʉd̶e Jesusba jĩwa jarasii:—Chacha, mʉ jauri bichi juad̶e b̶uuruu.-Maka jaraped̶a biusii.47 Mau unusiid̶e kokoroarã jaradea ua b̶uabarii aria b̶uuba Dachi Akõremaa naka biꞌia
         jarasii:—Biawãra nau mukĩra jipa nibasii.48 Jesús cruzd̶e beaduu ichiad̶e wãped̶aad̶aba joma makad̶a unusid̶aud̶e kĩra nomaaba
         ãchi pechu taape wãsid̶au. 49 Maka panuud̶e joma Jesús unubadaurãba maud̶e wẽrarã Galilead̶ebena ichi baara nibaped̶aad̶arãba
         kaitawẽeba ichia panasid̶au.Jesús jau b̶uped̶aad̶aMateo 27:57-61; Marcos 15:42-47; Juan 19:38-4250-51 Ẽbẽra José abadau b̶uasii. Mau Arimatea puuru, Judea druad̶ebena basii. Ẽbẽra bia
         nibasii maud̶e jipa nibasii. Dachi Akõreba ichid̶irã ichi juad̶e ua b̶uai esed̶au
         b̶uasii. Mau judiorã chi jaradea ua b̶uabadaurãd̶ebena basii maamina mau baita, ãchiba
         bed̶ea deaped̶aad̶a maud̶e chi wauped̶aad̶a biꞌiwãe b̶uasii. Maarãba wauped̶aad̶a
         kachirua b̶uu unusii. 52 Mau José Pilatomaa wãped̶a Jesús kakua id̶isii jau b̶ui baita. 53 Maabae Jesús ed̶aa jiraped̶a ẽeboroba bʉraped̶a mo chob̶ea korod̶ad̶e ed̶a nub̶usii.
         Mau chob̶ea korod̶ad̶e chi biud̶a ab̶a bid̶a wabid̶a jau b̶ud̶akau basii.54 Bari panabadau ewari bai uru b̶uasiid̶eeba judiorãba mau ewari naed̶e joma wau uru
         panad̶ai panasid̶au.55 Waabenarã wẽrarã Jesús baara Galilead̶ebena neeped̶aad̶a José baara wãsid̶au. Neesid̶aud̶e
         mo chob̶ea korod̶a unusid̶au. Maud̶e Jesús kakua ed̶a nub̶uuduu unusid̶au. 56 Mamabena waya wãd̶aped̶a ãchiba chi biud̶a kakua purubadau kera wausid̶au. Norema
         b̶ari panasid̶au Moisesba b̶ʉd̶ad̶e jara b̶uu kĩra.-
            
               	Romad̶ebena chi aude mechiu Tiberio abadauba Pilato Judea druad̶ebena chi karr b̶usii,
                     año 26d̶ebena ab̶a 36d̶aa. Judiorã mechiurãba Jesús Pilatomaa adoesid̶au chi jʉ̃a
                     panuurã bead̶akau panuud̶eeba. Ab̶a romad̶ebenarãba maka waud̶ai panasid̶au.

               	Mau Herodes «Antipas» trʉ̃ jarabachid̶au.

               	Griego bed̶ead̶e ãrea kartad̶e mau versículo wãꞌãe.

               	Paare mechiurãba. Griego bed̶ead̶e chi b̶ee kartad̶e mau wãꞌãe.

               	Jẽa panasid̶au. Maud̶e mau ewarid̶e ẽbẽrarãba ãchi pechu kĩra nomaaba taapebachid̶au.

               	23:30 Oseas 10:8.

               	Dachi Akõreba Dachi Karibabarii deai jarad̶a b̶esed̶e «bakuru tukud̶a» abachid̶au.
                     Isaías 4:2-6; 11:1-5; Jeremías 23:5-6; 33:14-18; Zacarías 3:8-10; 6:9-13.

               	23:31 Ezequiel 15:1-8.

               	Griego bed̶ead̶e chi b̶ee kartad̶e bed̶ea corcheted̶e b̶uu wãꞌãe.

               	23:34 Salmos 22:18.

               	Griego bed̶ead̶e chi b̶ee kartad̶e bed̶ea naka b̶ʉ kub̶uu: Griego bed̶ead̶e, latín bed̶ead̶e maud̶e hebreod̶e.

               	Bajãa. Griego bed̶ead̶e naka b̶ʉ kub̶uu: paraíso. Aria jipa nuree biuped̶aad̶arã biꞌia duanuu.

               	23:44-45 Éxodo 26:31-33.

               	23:46 Salmos 31:5.

               	23:56 Éxodo 20:10.

Jesús chokae jiradud̶aMateo 28:1-10; Marcos 16:1-8; Juan 20:1-10241 Misa ewarid̶e daped̶eed̶e wẽrarã Jesús jau b̶uped̶aad̶amaa wãsid̶au. Maarãba chi kakua
         purubadau kera wauped̶aad̶a adoesid̶au. [Ãchi baara waabenarã wẽrarã sid̶a wãsid̶au.]+2 Maamina mo mechiu chi chob̶ea jʉ̃a kub̶uad̶a ãyaa bʉraa kub̶uu unusid̶au. 3 Chi chob̶ead̶e ed̶a wãaduud̶e chi Mechiu Jesús kakua unud̶aabasii. 4 Maud̶eeba ãchiba kãare kʉ̃risiad̶ai adua basii. Maka b̶uud̶e ãchi kaita ẽbẽra ome
         b̶ari topanuu unusid̶au. Paru ted̶echoa jʉ̃ panasid̶au. 5 Maabae wẽrarã ãrea perad̶aped̶a daub̶ʉʉrʉ ioromaa tʉsid̶au. Maud̶e chi ẽbẽrarãba ãchimaa
         jarasid̶au:—¿Sakãe machiba chokae nii biud̶arã tãed̶e jʉrʉ panuma? 6 Mau nama b̶uuwãe chokae jiradusiid̶eeba.+ Mau wabid̶a Galilead̶e machi baara b̶uasiid̶e, ichiba machimaa jara b̶uad̶a kĩrabásturu.
         7 Ichiba naka jarasii: “Mʉ, chi Ẽbẽra Ba B̶uad̶a ẽbẽrarã kachiruarãmaa jidau dead̶ai
         panasii. Mʉ cruzd̶e bead̶ai, maamina ewari õbead̶e chokae jiradui”.-8 Maabae wẽrarãba kĩrabasid̶au Jesusba maka jarad̶a. 9 Ara makʉd̶e waya wãd̶aped̶a Jesusba bʉid̶arã 11 panuumaa maud̶e joma waabenarãmaa
         ãchiba unuped̶aad̶a nebʉrʉsid̶au. 10 María Magdalenaba, Juanaba, Santiago nawe Mariaba maud̶e waabena wẽrarã ãchi baara
         panuuba Jesusba bʉid̶arãmaa maka nebʉrʉsid̶au. 11 Maamina maarãba chi wẽrarãba barikia berrea panuu kʉ̃risia panuud̶eeba, ijãad̶aabasii.
         12 Maamina Pedro mau Jesús jau b̶uped̶aad̶amaa pira wãsii. Chi chob̶ead̶e ed̶a ichiasiid̶e
         paru chi kakua bʉra b̶uad̶áturu unusii. Maud̶eeba deed̶aa chi makad̶a ʉ̃rʉbena kʉ̃risia
         baraa wãsii.Emaús puurud̶aa wãbadau od̶e nibaped̶aad̶aMarcos 16:12-1313 Ara mau ewarid̶e ome Jesusd̶e ijãabadaurã Emaús puuru kaebeud̶aa wãaduu basii. Mau
         puuru Jerusalend̶eeba kaitawẽwãe b̶uu.+14 Ãchiba Jesús joma makad̶a ʉ̃rʉbena berrea nibasid̶au. 15 Maka berrea nid̶aud̶e Jesús ara kaita neeped̶a ãchi baara nibasii. 16 Maamina Jesús maka nii ãchimaa ida kauwa unubiibasii. 17 Maabae Jesusba ãchimaa id̶isii:—¿Machiba kãare ʉ̃rʉbena berrea panuma?Mau ũrisid̶aud̶e kĩra nomaa b̶ari topaneesid̶au.+18 Ab̶a Cleofás abadauba panausii:—Chi ẽbẽrarã ãrea Jerusalend̶e imiped̶aad̶ad̶ebena ¿ab̶a bichiaburu adua b̶uka nau
         ʉ̃raud̶e makad̶a?19 Jesusba ãchimaa id̶isii:—¿Kãare ʉ̃rʉbena jara panuma?Ãchiba panausid̶au:—Jesús Nazaret ʉ̃rʉbena jara panuu. Ichiba wausiid̶eeba maud̶e jarasiid̶eeba kuitaabisii
         ichi Dachi Akõre baita berreabarii. Dachi Akõreba maud̶e puurud̶ebenarãba ichi biꞌia
         unusid̶au. 20 Maamina puuru karrarãba maud̶e paare mechiurãba ichi Romad̶ebena jaradea ua b̶uabadaurã
         juad̶e jidau deasid̶au, maarãba bead̶amera. Maabae cruzd̶e jirab̶u beabisid̶au. 21 Daiba kʉ̃risiasid̶au ichiaburu dachi Israel puuru Romabid̶arã juad̶ebena karibai.
         Maamina ichi beaped̶aad̶a id̶i ewari õbea basii.22 Maamina chi nuree wẽrarã daid̶ebenaba jaraped̶aad̶a kakua dai pera duanuu kĩra duaneebisid̶au.
         Ãchi id̶i daped̶e chi jau b̶uped̶aad̶amaa wãsid̶au. 23 Chi biud̶a unud̶aabasiid̶eeba daimaa jarad̶e neesid̶au ãchiba angelerã unusid̶au.
         Maarãba ãchimaa jarasid̶abid̶a Jesús chokae jiradusii. 24 Maud̶eeba chi nuree daid̶ebenaba ichiad̶e wãsid̶au. Chi jau b̶uped̶aad̶amaa ara wẽrarãba
         jaraped̶aad̶a kĩra unusid̶au. Maamina ichi unud̶aabasii.25 Maud̶eeba Jesusba ãchimaa jarasii: ¡Joma Dachi Akõre baita berreabadaurãba jaraped̶aad̶a
         machiba ijãad̶ai ida b̶u panuu! ¡Machi kʉ̃risiaswãe panuu! 26 ¿Dachi Akõreba Dachi Karibabarii deai jarad̶a chi Mechiu b̶eei naed̶e biꞌiwãe b̶uai
         baska?-27 Maabae Dachi Akõre kartad̶e ichi ʉ̃rʉbena b̶ʉped̶aad̶a joma kuitaa jarasii. Moisesba
         b̶ʉd̶a maud̶e Dachi Akõre baita berreabadaurãba b̶ʉped̶aad̶a joma kuitaa jarasii.28 Maka nid̶aud̶e ãchi wãaduu puurud̶e neesid̶au. Maud̶e Jesús wãyaa wãaruu basii. 29 Maamina ãchi baara b̶eemera ãrea chi chuburia id̶isid̶au:—Kiumaa b̶uud̶eeba wãrã́se. Dai baara b̶eese.Maud̶eeba ãchi baara b̶eesii. 30 Kooduud̶e Jesusba pan adauped̶a Dachi Akõremaa ichíturu kid̶ibai jarasii. Chi pan
         b̶ʉakuaped̶a ãchimaa deasii. 31 Maud̶éburu Dachi Akõreba ãchimaa ida kuitaabiasii Jesús b̶uu. Maamina Jesús ara makʉd̶e
         wãꞌãesii.+32 Maud̶e ãchi du ab̶a naka jarasid̶au:—Ichiba Dachi Akõre bed̶ea jara nibasiid̶e ¿dachi ãrea kĩrajʉʉ panad̶aabaska?+33 Ara makʉd̶e ãchi waya Jerusalend̶aa wãsid̶au. Aria Jesusba jʉrʉ adaud̶arã 11 duanuu
         maud̶e waabenarã araa ãbua duanuu baara unusid̶au. 34 Maarãba naka jara panasid̶au:—¡Dachi Mechiu Jesús biawãra chokae jiradusii! Simonmaa ichi unubisii.35 Ara makʉd̶e ãchiba nebʉrʉsid̶au od̶e makaped̶aad̶a. Ãchiba jarasid̶au:—Ichiba pan b̶ʉasiid̶e, daiba Jesús b̶uu kuitaasid̶au.Jesusba jʉrʉ adaud̶arãmaa ichi unubiad̶aMateo 28:16-20; Marcos 16:14-18; Juan 20:19-2336 Wabid̶a chi makad̶a ʉ̃rʉbena berreamaa panuud̶e Jesús ãchi ẽsa neesii. Maabae ãchimaa
         jarasii:—¡Jirukaraayuwãe panásturu!37 Mau unusid̶aud̶e ãrea perasid̶au, jauríturu maka nii kʉ̃risiasid̶aud̶eeba. 38 Maamina Jesusba ãchimaa jarasii:—¿Sakãe machi pera panuma? ¿Sakãe mʉ chokae jiradud̶a ijãad̶awẽa panuma? 39 Mʉ jua maud̶e mʉ jʉ̃rʉ ichiásturu. Mʉʉbʉ. Mʉ wáusturu. Jauri kiuruswãe nii; maud̶e
         ichiásturu: mʉ kiuru bara nii.40 Maka jaraped̶a ichi jua maud̶e jʉ̃rʉ unubiasii.+41 Maamina kĩrajʉʉba ãchiba wabid̶a poyaa ijãad̶aabasii. Ãchi pera duanuu kĩra duaneesii.
         Maud̶eeba Jesusba ãchimaa id̶isii:—¿Machiba chiko kod̶ai baita uru panuka?42 Maud̶eeba ãchiba Jesusmaa b̶eda baad̶a deasid̶au. Maud̶e nidurr kũab̶ari b̶aa sid̶a
         deasid̶au.+43 Maabae ãchi daad̶e kosii.44 Mau maad̶akare ãchimaa jarasii:—Mʉ wabid̶a machi baara b̶uasiid̶e jara b̶uabachii mʉ ʉ̃rʉbena naa b̶ʉped̶aad̶a joma
         makai b̶uu. Mau Moisesba b̶ʉsii, Dachi Akõre baita berreabadaurãba b̶ʉsid̶au, maud̶e
         Salmos kartad̶e bid̶a b̶ʉ kub̶uu.45 Maabae Jesusba ãchimaa kʉ̃risia deasii Dachi Akõre bed̶ea kuitaad̶amera.+46 Naka jarasii:—Dachi Akõre kartad̶e naka b̶ʉ kub̶uu: Dachi Akõreba Dachi Karibabarii deai jarad̶a
         biꞌiwãe b̶uai b̶uu. Biuped̶a ewari õbead̶e chokae jiradui. 47 Maabae ichi trʉ̃d̶eeba ichi ijãabadaurãba ẽbẽrarãmaa jarad̶ai ãchi kachirua ida b̶ud̶aped̶a
         Dachi Akõremaa need̶amera. Maka Dachi Akõreba ãchi kachirua perdonai. Mau naa Jerusalén
         puurud̶e jarad̶aped̶a joma puuru b̶eecha jarad̶e wãd̶ai. 48 Ara machi dauba mʉ makad̶a joma unusid̶au. 49 Biawãra mʉʉba machimaa mʉ Chachaba ichi Jauri deai jarad̶a bʉi. Maud̶eeba machi nama
         Jerusalend̶e panásturu ab̶a ichi bajãad̶ebena poyaabarii adauduud̶aa.Jesús bajãad̶aa wãd̶aMarcos 16:19-2050 Mau maad̶akare Jesusba ãchi Jerusalén puurud̶ebena Betania puuru kaita uad̶osii. Maabae
         ichi jua ʉtaa jiraped̶a ãchimaa biꞌia jarasii Dachi Akõreba aid̶amera. 51 Maka biꞌia berrea b̶uud̶e Dachi Akõreba ichi bajãad̶aa adoesii.-52 Ãchiba Jesús ãrea kʉ̃riad̶aped̶a ãrea kĩrajʉʉ waya Jerusalend̶aa wãsid̶au. 53 Makaed̶ebena ãchi ewaricha Dachi Akõre de mechiu ãbudare wãbachid̶au Dachi Akõremaa
         biꞌia berread̶ai baita.+
            
               	Griego bed̶ead̶e chi b̶ee kartad̶e bed̶ea corcheted̶e b̶uu wãꞌãe.

               	Mau nama b̶uuwãe chokae jiradusiid̶eeba. Griego bed̶ead̶e chi b̶ee kartad̶e mau wãꞌãe.

               	24:7 Lucas 9:22; 18:31-33.

               	Kaitawẽwãe b̶uu. Griego bed̶ead̶e naka b̶ʉ kub̶uu: 60 estadia. Mau 11 kilómetro kĩra b̶uu.

               	Mau ũrisid̶aud̶e kĩra nomaa b̶ari topaneesid̶au. Griego bed̶ead̶e chi b̶ee kartad̶e b̶ʉ kub̶uu: ¿Sakãe kĩra nomaa panuma?

               	24:26 Isaías 53:7-12.

               	Ãchimaa ida kuitaabiasii. Griego bed̶ead̶e naka b̶ʉ kub̶uu: Ãchi dau bũasid̶au.

               	Dachi ãrea kĩrajʉʉ panad̶aabaska. Griego bed̶ead̶e naka b̶ʉ kub̶uu: ¿Dachi sõ wãsia kopaneesid̶aka?

               	Griego bed̶ead̶e chi b̶ee kartad̶e mau versículo wãꞌãe.

               	Nidurr kũab̶ari b̶aa sid̶a deasid̶au. Griego bed̶ead̶e ãrea kartad̶e mau wãꞌãe.

               	Ãchimaa kʉ̃risia deasii. Griego bed̶ead̶e naka b̶ʉ kub̶uu: ãchi kʉ̃risia ewasii.

               	24:51 Hechos 1:9-11.

               	Griego bed̶ead̶e chi b̶ee kartad̶e mawãare b̶ʉ kub̶uu: amén.

Jesucristo ẽbẽra ba b̶uad̶a11 Arab̶aed̶eed̶e chi Bed̶ea b̶uasii.- Mau Bed̶ea Dachi Akõre ome b̶uasii. Biawãra mau Dachi Akõre maka b̶uasii. 2 Mau arab̶aed̶eed̶e Dachi Akõre ome b̶uasii. 3 Ichid̶eeba Dachi Akõreba joma wausii. Ichiwãe Dachi Akõreba ab̶a bid̶a waubai basii.+4 Mau bed̶eaba chokae b̶uai dead̶akasii. Mau ʉ̃d̶aa kĩra b̶uasii, ẽbẽrarãmaa ichi ʉ̃rʉbena
         kuitaabiai b̶uud̶eeba. 5 Mau ʉ̃d̶aa pãriud̶e koa b̶uu kĩra b̶uu. Mau pãriuba mau ʉ̃d̶aa poyaa kiibai.6 Ẽbẽra Boro Eabarii Juan abadau b̶uasii.+ Dachi Akõreba ichi bʉisii 7 mau ʉ̃d̶aa ʉ̃rʉbena berreamera, ichid̶eeba jomaurãba ijãad̶amera. 8 Juan mau ʉ̃d̶aawãe basii, maumaarã mau ʉ̃rʉbenáturu berreabachii. 9 Chi nau iujãad̶e neei b̶uad̶a mau biawãra ʉ̃d̶aabʉ. Mau jomaurã baita koabarii.-10 Mau ʉ̃d̶aa nau iujãad̶e b̶uasii. Dachi Akõreba ichid̶eeba nau iujãa waud̶amina nau
         iujãad̶ebenarãba ichi kauwa unud̶aabasii. 11 Ichi druad̶ebenarãmaa neesii. Maud̶e ichi biꞌia irsibid̶aabasii. 12 Maamina chi ichi irsibiped̶aad̶arãba ichid̶e ijãasid̶au. Maud̶eeba ichiba maarã b̶usii
         Dachi Akõre warrarã nuread̶amera. 13 Ãchi Dachi Akõre warrarã bad̶aabasii ãchi naweba adaud̶ad̶eeba maebʉrã ẽbẽrarãba kʉ̃ria
         panad̶ad̶eeba. Maumaarã Dachi Akõréburu ichi warrarã babiasii.14 Chi Bed̶ea ẽbẽra kakuad̶e b̶uaped̶a dachi tãed̶e nibabachii. Ichi sõbiad̶eeba dachi
         ãrea aid̶asii. Ichiba dachimaa arakʉd̶e kuitaabiasii Dachi Akõre biawãra saka nii.
         Maud̶e daiba ichi joma mechiu nii unusid̶au, Dachi Akõre Warr maka niid̶eeba. 15 Juanba ichi ʉ̃rʉbena naka jĩwa jarabachii: «Nau ẽbẽra ʉ̃rʉbena, mʉʉba naka jara b̶uabachii:
         “Chi mʉare neeruu mʉ audeara chi mechiu nii, mau mʉ naed̶e nibasiid̶eeba”».16 Ichi mechiu niid̶eeba, sõbiad̶eeba dachi aid̶a b̶uabachii maud̶e sõbiad̶eeba aid̶abarii.
         17 Dachi Akõreba naed̶e Moisesba b̶ʉd̶a deasii, maamina Jesucristod̶eeba dachimaa kuitaabiasii
         ichi biawãra saka nii maud̶e ichi sõbiad̶eeba dachi ãrea kariba b̶uu. 18 Ab̶au bid̶a Dachi Akõre unud̶akau.- Maamina chi Warr ab̶aburu nii+ Dachi Akõred̶eeba+ maud̶e chi Akõre ome ãbua b̶uud̶eeba, dachimaa kuitaabiasii Dachi Akõre biawãra saka
         nii.Juan chi Boro Eabarii ʉ̃rʉbenaMateo 3:11-12; Marcos 1:7-8; Lucas 3:15-1719 Nau chi Juanba ara ichi ʉ̃rʉbena jarad̶abʉ. Judiorã paare mechiurãba Jerusalend̶ebena
         paarerã maud̶e levid̶ebenarã, Juanmaa bʉisid̶au. Maarãba Juanmaa id̶isid̶au:—¿Bichi kaima? ¿Bichi Dachi Akõreba Dachi Karibabarii deai jarad̶aka?20 Maud̶e ichiba arakʉd̶e jarasii:—Mʉ Dachi Akõreba Dachi Karibabarii deai jarad̶awãema.+21 Ãchiba waya id̶isid̶au:—¿Makarã bichi kaima? ¿Bichi Eliaska?-Ichiba panausii:—Mʉ Eliaswãema.Ãchiba waya id̶isid̶au:—Bichi ¿Dachi Akõre baita berreabarii chi mechiu neei b̶uad̶aka?-Ichiba panausii:—Mʉ mauwãema.22 Maud̶eeba ãchiba id̶isid̶au:—¿Makarã bichi kaima? Dai bʉiped̶aad̶arãmaa bichi ʉ̃rʉbena jarad̶e wãd̶ai panuu. Ara
         bichi ʉ̃rʉbena daimaa ¿kãare jarad̶ai kawa?23 Maud̶e Juanba panausii:—Dachi Akõre baita berreabarii Isaiasba naka jarasii: “Drua sirua wãꞌãe b̶uud̶e ab̶auba
         nau jara b̶uu: Dachi Mechiu o jipa wirua wáusturu”.- Mʉ mau ẽbẽrabʉ.24 Juanmaa bʉiped̶aad̶arã chi nuree fariseorã basii.+25 Maarãba ichimaa id̶isid̶au:—Bichi Dachi Akõreba Dachi Karibabarii deai jarad̶awãebʉrã, maud̶e Eliaswãebʉrã, maud̶e
         Dachi Akõre baita berreabarii chi mechiuwãebʉrã, ¿kai trʉ̃d̶eeba bichiba ẽbẽrarã boro
         eakua b̶uma?26-27 Juanba naka panausii:—Mʉʉba baniáburu boro eabarii. Maamina chi mʉare neei b̶uad̶a machi tãed̶e b̶umina
         machiba mau unud̶akau. Mau mʉ audeara chi mechiu niid̶eeba, mauba jʉ̃rʉd̶e jʉ̃barii
         enai baita mʉ biꞌiwãe b̶uu.28 Joma mau makasii drua Betania puuru abadaumaa, Jordán do kĩare orienteare Juanba boro
         ea b̶uad̶amare.+Jesús Dachi Akõre Oeja Chekebʉ29 Mau norema Juanba Jesús ichimaa neeruu unusiid̶e naka jarasii: «¡Ichiásturu! Jãu Dachi
         Akõre oeja chekebʉ. Ichid̶eeba Dachi Akõreba nau iujãad̶ebenarãba kachirua waubadau
         perdonabarii.-30 Ichi ʉ̃rʉbena mʉʉba naed̶e jara b̶uasii: “Chi mʉare neeruu mʉ audeara chi mechiu nii,
         mau mʉ naed̶e nibasiid̶eeba”. 31 Naed̶e mʉʉba adua b̶uasii jãu Jesús basii. Maamina Israeld̶ebenarã mʉʉba baniaba boro
         eakua b̶uu kuitaad̶amera kai Dachi Akõreba bʉid̶a».32 Maud̶e jarasii: «Mʉʉba unusii Dachi Akõre Jauri bajãad̶ebena paloma kĩra neeped̶a
         Jesús baara b̶eeruu. 33 Ara mʉʉba mau unuka basii. Maamina mʉʉba boro eamera Dachi Akõreba bʉisiid̶e naka
         jarasii: “Bichiba unui mʉ Jauri ẽbẽra ʉ̃rʉ neeped̶a mau baara b̶eeruu. Unuuruud̶e
         bichiba kuitaai mauba ichi Jaurid̶eeba boro earuu”.-34 Mʉʉba mau unusii. Maud̶eeba mʉʉba jara b̶uu ichi biawãra Dachi Akõre Warr».Chi Jesús baara naa nibabadaped̶aad̶aMateo 4:18-22; Marcos 1:16-20; Lucas 5:2-1135 Mau norema Juan waya ara mama b̶uasii. Maud̶e chi ichi baara nibabadaurã ome panasid̶au.
         36 Maud̶e Juanba Jesús ara kaita wãaruu unukare jarasii:—¡Ichiásturu! Jãu Dachi Akõre Oeja Chekebʉ.37 Juan baara nibabadaurã omeeba mau ũrisid̶aud̶e, Jesús baara wãsid̶au. 38 Jesús akarrnaa ichiasiid̶e ichi kaad̶e needuu unusii. Maabae id̶isii:—Machiba ¿kãare kʉ̃ria panuma?Maarãba jarasid̶au:—Rabí, bichi ¿sama kãi b̶uma? (Mau bed̶ea Rabí jara b̶uu “Jaradeabarii”).39 Jesusba panausii:—Ichiad̶e nésturu.Wãsid̶aud̶e unusid̶au sama kãi b̶uasii. Mau ewarid̶e ichi baara paneesid̶au kewaraa
         ba b̶uasiid̶eeba.40 Juanba jarad̶a ũrid̶aped̶a Jesús baara wãped̶aad̶a ome panasid̶au. Ab̶a Simón Pedro
         ãba Andrés basii. 41 Andrés Jesús baara b̶uaped̶a naa ichi ãba Simón jʉrʉd̶e wãsii. Unusiid̶e jarasii:—Daiba unusid̶au Dachi Akõreba Dachi Karibabarii deai jarad̶a.42 Maabae Andresba Simón Jesusmaa adoesii. Neesid̶aud̶e Jesusba Simonmaa ichiaped̶a jarasii:—Bichi Simón Jonás warr, maamina id̶iid̶eeba bichi Cefas ad̶ai.+ (Mau Cefas trʉ̃ Pedro abadau).Jesusba Felipe maud̶e Natanael iud̶a43 Norema Jesusba Galilea druad̶aa wãi kʉ̃risiasii. Maud̶eeba Felipe jʉrʉsii. Unuped̶a
         jarasii:—Mʉʉba kʉ̃ria b̶uu bichi mʉ baara nibai.44 Mau Felipe Betsaida puurud̶ebena basii. Andrés maud̶e Pedro sid̶a arabena basii. 45 Maud̶e Felipeba Natanael jʉrʉd̶e wãsii. Unusiid̶e jarasii:—Moisesba b̶ʉd̶ad̶e jara b̶uu ẽbẽra daiba unusid̶au. Dachi Akõre baita berreabadaurãba
         mau ʉ̃rʉbena b̶ʉsid̶au. Ichi José warr Jesús Nazaretd̶ebena.46 Natanaelba Felipemaa jarasii:—¿Makarã Nazaretd̶ebena ne biꞌia neeika?Felipeba jarasii:—Wãd̶a ichiad̶e.47 Jesusba Natanael ichimaa neeruu unusiid̶e, jarasii:—¡Ichiásturu! Nau biawãra israeld̶ebenabʉ. Ichiba ab̶a bid̶a setaa kũruakau.48 Natanaelba Jesús unuka basiid̶eeba id̶isii:—Bichiba mʉ ʉ̃rʉbena ¿saka kuitaa b̶uma?Jesusba panausii:—Felipeba bichi jʉrʉd̶e wãi naed̶e mʉʉba kuitaa b̶uasii bichi higo bakuru ekare b̶uu.49 Maud̶eeba Natanaelba jarasii:—Jaradeabarii, bichi biawãra Dachi Akõre Warrbʉ. Bichi Israeld̶ebenarã Reybʉ.50 Maud̶e Jesusba jarasii:—Mʉʉba bichi higo bakuru ekare b̶uu kuitaasiid̶e a b̶uud̶eeba ¿bichiba maka kʉ̃risia
         b̶uka? Mau audeara ẽbẽrarãba ne poyaa waud̶akau mechiu nuree ãrea unui.51 Maabae Jesusba jarasii:—Mʉʉba biawãra jaraaruu: machiba bajãa ewa nub̶uu unud̶ai. Maud̶e Dachi Akõre angelerã
         mʉ, chi Ẽbẽra Ba B̶uad̶amaa ed̶aa wãd̶aped̶a, waya ʉtaa wãwãbadau unud̶ai.-

               	1:51 Génesis 28:12.

Jesusba bania uva b̶aa babid̶a21 Ewari õbea baaruud̶e miakãiduu kĩrajʉʉ bara b̶uabarii ewari basii Caná puuru Galilea
         druad̶e. Jesús nawe aria b̶uasii. 2 Jesús maud̶e chi baara nibabadaurã iusid̶au mau miakãiduumaa need̶amera. 3 Maka panuud̶e uva b̶aa wãꞌãesiid̶eeba chi naweba Jesusmaa jarasii:—Uva b̶aa wãꞌãesii.4 Maud̶e Jesusba jarasii:—Dana, ¿Sakãe bichiba mʉʉmaa naka jara b̶uma? Mʉ ewari neewẽa b̶uu.+5 Maamina Jesús naweba chi chiko dead̶aka panuumaa jarasii:—Ichiba jaraaruu joma wáusturu.6 Aria kuuru mo uyaped̶aad̶a 6 topanasid̶au. Judiorãba mau maka uyabadau, Dachi Akõre
         daad̶e biꞌia topanad̶amera. Kuurucha 20 maebʉrã 30 galón uru panad̶ai b̶uasii.+7 Maud̶e Jesusba chi ne dead̶aka panuumaa jarasii:—Nau kuuru baniaba waabirubísturu.Ara makʉd̶e waabirubisid̶au. 8 Maabae Jesusba jarasii:—Jãu b̶aꞌãra juid̶aped̶a, maabae chi uva b̶aa dead̶aka panuu mechiumaa adoésturu.Ara makʉd̶e makasid̶au. 9 Maabae uva b̶aa dead̶aka panuu jaradea ua b̶uabariiba mau bania bad̶a do chaasiid̶e
         adua b̶uasii sama juisid̶au. Chi dead̶aka panúburu kuitaa panasid̶au. Chi uva b̶aa
         dead̶aka panuu jaradea ua b̶uabariiba chi mukĩra miakãimaa b̶uu iuped̶a jarasii:10 —Miakãibadau ewari wauduud̶e, jomaurãba uva b̶aa chi aude biꞌia b̶uu naa dead̶akabadau.
         Maka chi iud̶arãba ãrea doped̶aad̶akare, chi uva b̶aa ãrea balewẽa b̶uu dead̶akabadau.
         Maamina bichiba uva b̶aa chi aude biꞌia b̶uu mera uru b̶uad̶a jãabae dead̶akaaruu.11 Mau ẽbẽrarãba ne poyaa waud̶akau naed̶e waud̶a Jesusba Caná puurud̶e Galilea druad̶e
         wausii. Maud̶ebena ichi chi Mechiu unubisii. Maka ichi baara nibabadaurãba ichi biawãra
         ijãasid̶au.12 Mau maad̶akare Jesús Capernaum puurud̶aa wãsii. Ichi nawe, ichi ãbarã maud̶e ichi
         baara nibabadaurã ichi baara ãbua wãsid̶au. Aria ãrea panad̶aabasii.Jesusba ne kaebea nedobʉibadaurã duabʉikad̶aMateo 21:12-13; Marcos 11:15-18; Lucas 19:45-4613 Judiorã Pascua+ ewari ʉ̃rʉ ba b̶uasii. Maud̶eeba Jesús Jerusalend̶aa wãsii. 14 Aria Dachi Akõre de mechiud̶e wãbariimare paka, oeja maud̶e paloma nedobʉibadaurã
         unusii. Maud̶e chi drua ãyarebena nejarra eneeduu nedobʉibadaurã mesad̶e akʉ panuu
         unusii. 15 Maka unusiid̶e, Jesusba soa jʉ̃kara ab̶a wau adauped̶a, maabae awara joma duabʉikasii
         ãchi oeja maud̶e paka baara. Chi nejarra nedobʉibadaurã ãchi sẽetao ʉrikuasii maud̶e
         chi mesa jãwarikuaped̶a, 16 maabae chi paloma nedobʉibadaurãmaa jarasii:—Chi ne kaebea joma ãyaa adoésturu. Chacha de ne kaebea nedobʉibadau de waurã́sturu.17 Maud̶e ichi baara nibabadaurãba kĩrabasid̶au Dachi Akõre bed̶ead̶e naka b̶ʉ kub̶uu:
         «Bichi de mechiu mʉʉba ãrea kʉ̃ria b̶uud̶eeba mʉ biui».+18 Maka b̶uud̶e paare mechiurã aria panasid̶au. Maarãba Jesusmaa jarasid̶au:—Daimaa unubiáse Dachi Akõreba bichimaa jãka waubi b̶uu.19 Jesusba panausii:—Nau de mechiu ãriiduubʉrã, mʉʉba ewari õbead̶e waya waui.20 Maud̶e paare mechiurãba jarasid̶au:—Nau Dachi Akõre de mechiu 46 año ba b̶uasii joma waud̶ai baita. Mau bichiba ¿saka
         ewari õbead̶e joma waui a b̶uma?21 Jesusba nau de mechiu asiid̶e ara ichi ʉ̃rʉbena jara b̶uasii. 22 Ichi chokae jiradusiid̶e ichi baara nibabadaurãba kĩrabasid̶au ichiba maka jarad̶a
         bad̶a. Maud̶e ãchiba Dachi Akõre bed̶ead̶e b̶ʉ kub̶uu maud̶e Jesusba jarad̶a biawãra
         ijãasid̶au.Jesusba ẽbẽrarã saka nuree kuitaad̶a23 Judiorã Pascua ewarid̶e Jesús Jerusalend̶e b̶uasii. Maud̶e ãrea ẽbẽrarãba ne poyaa
         waud̶akau wausiid̶e, ãreaba ichid̶e ijãasid̶au. 24 Maamina Jesusba jomaurã kʉ̃risia kuitaa niid̶eeba ijãabasii ãchiba biawãra ijãa panuu.
         25 Jomaurã sõ kuitaa niid̶eeba ab̶au bid̶a ichimaa ẽbẽrarã saka nuree jarad̶aabai panasid̶au.
         
            
               	Mʉ ewari. Chi nureemaarã Jesusba jara b̶uasii ichi bead̶ai ʉ̃rʉbena maebʉrã chi ichiba unubiad̶a
                     chi Dachi Akõreba Karibabarii deai jarad̶a ʉ̃rʉbena.

               	20 maebʉrã 30 galón. Chi b̶ee kartad̶e b̶ʉsid̶au 80 maebʉrã 100 litros. Griego bed̶ead̶e naka b̶ʉ kub̶uu:
                     metreta ome maebʉrã õbea.

               	Pascua. Egiptod̶ebena wãd̶ai naed̶e, judiorãba decha oeja ab̶a beasid̶au maabae chi oa ãchi
                     de poraa wãtomaa purusid̶au. Maka wausid̶au Dachi Akõreba Egiptobid̶arã kastikai ewarid̶e
                     biurãad̶amera. Jãabae Jesusba jara b̶uu ichi oeja ara ichi oa cruzd̶e eab̶ari wãaruu
                     kĩra nii. Maka wausii, Dachi Akõremaa ichid̶e ijãabadaurã nau iujãa jomad̶ebena kastikarãad̶amera.
                     Éxodo 12:1-27.

               	Griego bed̶ead̶e b̶ʉ kub̶uu: Bichi de mechiu mʉʉba ãrea kʉ̃ria b̶uud̶eeba mʉ baai. Salmos 69:9.

Jesús Nicodemo ome berread̶a31 Fariseo b̶uasii Nicodemo abadau b̶uasii. Mau judio mechiu basii. 2 Mau Nicodemo ẽsabud̶aa Jesusmaa wãsii. Maabae Jesusmaa jarasii:—Jaradeabarii, daiba kuitaa panuu bichi Dachi Akõreba bʉid̶a. Dachi Akõre bichi baara
         b̶uad̶awãe basirã chi ẽbẽrarãba ne poyaa waud̶akau poyaa waubai basii.3 Jesusba ichimaa jarasii:—Mʉʉba bichimaa biawãra jaraaruu: wãwa adaubarii kĩra, waya chiwid̶i b̶eewẽebʉrã,
         Dachi Akõre juad̶e poyaa b̶uabai ichid̶irã baara.+4 Maud̶eeba Nicodemoba ichimaa id̶isii:—¿Saka dachi chõra b̶uu waya wãwa adaui kĩra b̶eeima? Maka b̶uubʉrã ¿dachi nawe b̶ited̶e
         wãi b̶uka waya wãwa adauruu kĩra?5 Jesusba panausii:—Mʉʉba bichimaa biawãra jaraaruu: baniad̶eeba maud̶e Dachi Akõre Jaurid̶eeba b̶ited̶ebena
         neewẽebʉrã, Dachi Akõre juad̶e poyaa b̶uabai ichid̶irã baara.+6 Dachi naweba chi warr adaud̶a nau kakuad̶ebena need̶abʉ, maamina waya chiwid̶i need̶a
         Dachi Akõre Jaurid̶eeba need̶abʉ. 7 Mʉʉba waya wãwa adaui kĩra panad̶ai panuu ad̶a kakua ãrea kʉ̃risiarã́se. 8 Pũaturã barikiareeba pũatubarii. Chi jĩwa ũribarimina kuitaakau samareeba neeruu maud̶e
         samaa wãaruu. Ara mau kĩra Dachi Akõre Jauri unud̶akamina kuitaa panuu ẽbẽra sõd̶e
         saka maka wau b̶uu.9 Nicodemoba jarasii:—Dachi Akõre Jauriba ¿saka mau maka wauima?10 Jesusba panausii:—Bichi Israeld̶ebenarãmaa Dachi Akõre bed̶ea jaradeabarii mechiumina ¿mau adua b̶uka?
         11 Mʉʉba bichimaa biawãra jaraaruu: daiba kuitaa panuu ʉ̃rʉbena, unu panuu ʉ̃rʉbena berrea
         panuu maamina daiba jara panuu machiba ijãad̶akau. 12 Mʉʉba nau iujãad̶e unubadau ʉ̃rʉbena jara b̶uu machiba ijãad̶awẽebʉrã, bajãad̶ebena
         jaraaruubʉrã ¿saka ijãad̶aima?13 »Ab̶a bid̶a bajãad̶aa wãkau mau kuitaai baita. Ab̶aburu mʉ́turu, chi Ẽbẽra Ba B̶uad̶aba
         mau kuitaa b̶uu, bajãad̶ebena need̶ad̶eeba.+14 Moisesba drua sirua wãꞌãe b̶uud̶e dama bronce waud̶a ʉtʉ jira b̶ud̶a kĩra,- mʉ, chi Ẽbẽra Ba B̶uad̶a ʉtʉ jirab̶ud̶ai, 15 chi mʉʉd̶e ijãaduu Dachi Akõre ome ewaricha chokae nuread̶amera.+16 »Dachi Akõreba ẽbẽrarã ãrea kʉ̃riakua b̶uud̶eeba ichi Warr ab̶a nii nau iujãad̶aa
         bʉisii joma ichid̶e ijãaduu ichid̶ebena awara nurearãad̶amera, maumaarã ichi ome ewaricha
         chokae nuread̶amera. 17 Dachi Akõreba ichi Warr nau iujãad̶aa bʉibasii ẽbẽrarã kastikamera maumaarã bʉisii
         karibakuamera. 18 Dachi Akõreba ichi Warrd̶e ijãa b̶uu kastikaabai. Maamina chi ichi Warrd̶e ijãawẽa
         b̶uu Dachi Akõreba kastikabarii, ichi Warr ab̶a nii ida b̶u b̶uud̶eeba.19 »Dachi Akõreba nau iujãad̶ebenarã kastikabarii nau kakua: chi ʉ̃d̶aa nii nau iujãad̶aa
         neesii jomaurãba Dachi Akõre unud̶amera. Maamina ẽbẽrarãba kachirua waubadaud̶eeba
         pãriu ãrea kʉ̃riasid̶au. 20 Joma chi kachirua waubadaurãba ʉ̃d̶aa kʉ̃riad̶akau. Ʉ̃d̶aad̶aa need̶akau ãchiba kachirua
         wau panuu kuitaarãad̶amera. 21 Maamina joma chi biawãra waubadaurã ʉ̃d̶aad̶aa neebadau ãchiba Dachi Akõreba kʉ̃ria
         b̶uu kĩra waubadau jomaurãba kuitaad̶amera.Juan chi Boro Eabariiba Jesús ʉ̃rʉbena berread̶a22 Mau maad̶akare Jesús maud̶e ichi baara nibabadaurã Judea druad̶aa wãsid̶au. Aria panuud̶e
         chi ichid̶e ijãaduu boro eakuabachii. 23 Maumisa Juanba boro ea b̶uabachii Enond̶e, Salim puuru kaita, aria bania ãrea b̶uud̶eeba.
         Aria ẽbẽrarã wãbachid̶au, boro eabidai baita. 24 Mau makasii Juan jʉ̃ad̶ai naed̶e. 25 Mau ewarid̶e waabenarã Juan baara nibabadaurã ab̶a judio ome kĩru berreasid̶au ne
         jeraabadau ʉ̃rʉbena, Dachi Akõre daad̶e biꞌia nuread̶ai baita.+26 Mau maad̶akare Juanmaa wãd̶aped̶a jarasid̶au:—Jaradeabarii, bichi ome Jordán kĩare b̶uad̶aba ẽbẽrarã boro eakuamaa b̶uu, chi mau
         ʉ̃rʉbena bichiba berread̶a. Joma maumaa wã panuu.27 Maud̶eeba Juanba jarasii:—Ab̶au bid̶a poyaa uru b̶uabai, chi mau Dachi Akõreba ichimaa dearuuwãebʉrã. 28 Machiba mʉʉba jarad̶a ũrisid̶au. Mʉʉba jarasii mʉ chi Dachi Akõreba Dachi Karibabarii
         deai jarad̶awãe. Maumaarã Dachi Akõreba mʉ naa bʉisii ichi o jipa jaremera. 29 Miakãiduud̶e chi wẽra adauruu chi aude mechiu nii. Maamina ichi kõpaero ichi jãkaa
         b̶uu kĩrajʉʉ b̶uu, ichi berrearuu ũri b̶uud̶eeba. Ara mau kĩra mʉ kĩrajʉʉ b̶uu ichi
         nama b̶uud̶eeba. 30 Mau chi aude mechiu bai b̶uu. Maud̶e mʉ kaebeu b̶eei b̶uu.Ʉtʉbena ẽbẽra31 »Chi ʉtʉʉba need̶a jomaurã audeara mechiu nii. Chi nau iujãad̶e nuree nau iujãad̶ebenad̶eeba
         ab̶a nau iujãad̶ebenáturu berreabadau. Maud̶eeba chi bajãad̶ebena neeruu jomaurã audeara
         mechiu nii. 32 Ichiaburu berrea b̶uu bajãad̶e unud̶a ʉ̃rʉbena maud̶e ũrid̶a ʉ̃rʉbena. Maamina ichiba
         berrea b̶uu ab̶au bid̶a ijãad̶akau. 33 Chi ichi bed̶ea ijãa b̶uuba kuitaa b̶uu Dachi Akõreba jara b̶uu biawãrabʉ. 34 Dachi Akõreba bʉid̶aba Dachi Akõre bed̶ea jarabarii, Dachi Akõreba ichi Jauri wãakawẽa
         deasiid̶eeba. 35 Dachi Akõreba ichi Warr kʉ̃ria uru b̶uu; maud̶eeba ne joma deasii ichi juad̶e uru
         b̶uamera. 36 Chi ichi Warrd̶e ijãa b̶uu Dachi Akõre ome ewaricha chokae b̶uai, maamina chi ichi
         Warr ida b̶u b̶uu Dachi Akõre ome ewaricha chokae b̶uabai. Mau Dachi Akõreba kastikai.
         
            
               	Chiwid̶i b̶eewẽebʉrã. Griego bed̶ead̶e mauba nau sid̶a jara b̶uu «bajãad̶eeba warr adauwẽebʉrã».

               	Waabenarãmaarã mau bed̶ea jara b̶uu «Dachi Akõre Jauriba ẽbẽra jeraaped̶a waya warr
                     adaubiiwẽebʉrã, mau ẽbẽra Dachi Akõre juad̶e poyaa b̶uabai ichid̶irã baara».

               	Griego bed̶ead̶e chi b̶ee kartad̶e nau sid̶a b̶ʉ kub̶uu: ichi bajãad̶e b̶uud̶eeba.

               	3:14-15 Números 21:4-9.

               	Griego bed̶ead̶e chi b̶ee kartad̶e nau sid̶a b̶ʉ kub̶uu: biud̶aped̶a aduarãad̶amera.

               	Ab̶a judio. Griego bed̶ead̶e chi b̶ee kartad̶e naka b̶ʉ kub̶uu: judiorã. Mau ewarid̶e chi nuree Juan baara nibabadaurã waabena judio ome kĩru berreasid̶au
                     Dachi Akõre daad̶e biꞌia nuread̶ai baita ne jeraabadau ʉ̃rʉbena.

Jesús Samariad̶ebena wẽra ome berread̶a41 Mau ewarid̶e fariseorãba ũrisid̶au Jesusba Juan audeara ẽbẽrarã ãrea ua b̶uu maud̶e
         boro eakua b̶uu. 2 (Biawãra Jesusba ẽbẽrarã boro eaka basii. Ichi baara nibabadaurã́buru boro eabachid̶au).
         3 Fariseorãba mau ũriped̶aad̶a Jesusba kuitaasiid̶e Judea druad̶e b̶uad̶a Galilea druad̶aa
         waya wãsii.4 Maamina araa wãi baita Samaria druare wãi b̶uasii. 5 Wãaruud̶e Samariad̶e puuru Sicar abadaumaa neesii. Mau puuru Jacoba ichi warr Josemaa
         dead̶a drua kaita b̶uu.-6 Aria Jacobd̶e bania juibadau chob̶ea nub̶uasii. Ʉmada jipa baburuud̶e Jesús niid̶e
         kakua ãkaa b̶uasii. Maud̶eeba mau bania juibadau chob̶ea jãkaa akʉ b̶eesii. 7-8 Jesús baara nibabadaurã puurud̶aa wãsid̶au chiko nedod̶e. Maka b̶uud̶e Samariad̶ebena
         wẽra bania juid̶e neesii. Jesusba mau wẽramaa jarasii:—Mʉʉmaa bania dease.9 Maabae chi wẽraba Jesusmaa jarasii:—Mʉ Samariad̶ebena wẽrabʉ. ¿Sakãe bichi judio niiba mʉʉmaa bania id̶i b̶uma?Mau wẽraba maka jarasii judiorãba Samariad̶ebenarã kʉ̃riad̶akaud̶eeba.+10 Jesusba panausii:—Dachi Akõreba dea b̶uu bichiba kuitaaibʉrã maud̶e cha bania id̶i b̶uu kai kuitaaibʉrã,
         bichiba mʉʉmaa bania id̶ii basii. Maabae mʉʉba bania chokae b̶uabibarii deai basii.11 Wẽraba jarasii:—Nau bania id̶u nub̶uud̶e, bichiba ¿kãareba chi bania juuima? Mau chokae b̶uabibarii
         bania ¿bichiba samabena juiima? 12 Dai nabẽra Jacoba nau bania dachi baita b̶uisii. Naud̶ebena dobachii. Ichi warrarãba,
         ichi ãnimara bid̶a dobachid̶au. ¿Makarã bichi Jacob audeara mechiu nika?13 Jesusba panausii:—Barikiuba nau bania dooruubʉrã, waya obisiai. 14 Maamina chi mʉʉba dea b̶uu bania dooruubʉrã waa obisiabai. Chi mʉʉba dea b̶uu bania
         ichid̶e ewaricha che b̶uu maud̶e mau ẽbẽra Dachi Akõre ome ewaricha chokae b̶uai.15 Maud̶e wẽraba jarasii:—Maka b̶uubʉrã mau bania mʉʉmaa dease waa obisiabai baita, maud̶e waa nama bania juid̶e
         neebayua.16 Maud̶eeba Jesusba jarasii:—Bichi kima iud̶e wãped̶a namaa nésturu.17 Chi wẽraba jarasii:—Mʉ kima wãꞌãe nii.Jesusba jarasii:—Bichiba jara b̶uu biawãrabʉ. Bichi kima wãꞌãe nii. 18 Biawãra bichiba kima jua ab̶a uru b̶uasii. Maud̶e bichiba chi ʉ̃raud̶e uru b̶uu bichi
         kimawãe. Bichiba jara b̶uu biawãrabʉ.19 Maud̶eeba chi wẽraba jarasii:—Mʉʉmaarã bichi Dachi Akõre baita berreabariibʉ. 20 Dai nabẽrarãba nau ead̶e Dachi Akõremaa biꞌia berreabachid̶au, maamina machi judiorãba
         jarabadau ichimaa biꞌia berread̶ai panuu Jerusalend̶e. ¿Samaa wãd̶ai panuma Dachi
         Akõremaa biꞌia berread̶ai baita?21 Jesusba panausii:—Mʉʉba jara b̶uu ijãase. Ewari ab̶a neeruud̶e machiba biawãra Dachi Akõremaa biꞌia
         berread̶ai. Maamina maka waud̶aabai nau ead̶e maebʉrã Jerusalend̶e bid̶a. 22 Machi Samariad̶ebenarã Dachi Akõremaa biꞌia berreabadamina ichi adua panuu. Dai judiorãba
         ichi kuitaa panuu, judiorãd̶eeba Dachi Akõreba saka ẽbẽrarã karibabarii kuitaabia
         b̶uud̶eeba.-23 Maamina chi ewari neei b̶uad̶a neesii. Id̶ibae Dachi Akõreba kʉ̃ria b̶uu ẽbẽrarãba
         chi nureemarebenad̶eeba ichimaa ichi Jaurid̶eeba biꞌia berread̶ai maud̶e biawãra kuitaa
         panuud̶eeba. Ab̶a makaburu ichimaa arakʉd̶e biꞌia berread̶ai. 24 Dachi Akõre jauríturu nii. Maud̶eeba ẽbẽrarãba ichimaa biꞌia berread̶ai panuubʉrã
         maka waud̶ai panuu ichi Jaurid̶eeba maud̶e biawãra kuitaa panuud̶eeba.25 Chi wẽraba jarasii:—Mʉʉba kuitaa b̶uu Dachi Akõreba Dachi Karibabarii deai jarad̶a biawãra neei. Mau
         neeruud̶e dachimaa ne joma kuitaabiai.26 Maud̶eeba Jesusba jarasii:—Mʉ, chi bichi ome berrea b̶uu ichibʉ.27 Maka b̶uud̶e chi Jesús baara nibabadaurã puurud̶ebena waya neesid̶aud̶e Jesús wẽra
         nii ome berrea b̶uu unusid̶aud̶e kauwa kʉ̃risiad̶aabasii. Maamina ab̶au bid̶a Jesusmaa
         id̶id̶aabasii «¿Kãare kʉ̃ria b̶uasii?» maebʉrã «¿Kãare jãu wẽra ome berrea b̶uasii?»
         28 Maabae chi wẽraba ichi choko b̶uiped̶a puurud̶aa wãsii. Neeped̶a ẽbẽrarãmaa jarasii:29 —Ichiad̶e wã́duru, chi mʉʉba unud̶a ẽbẽra. Mauba mʉʉmaa jarasii joma mʉʉba naed̶e
         waud̶a bad̶a. ¿Mau Dachi Akõreba Dachi Karibabarii deai jarad̶awãeka?30 Ara makʉd̶e ẽbẽrarã puurud̶ebena Jesús b̶uumaa wãsid̶au. 31 Maumisa Jesús baara nibabadaurãba ichimaa chi chuburia id̶i panasid̶au komera. 32 Maamina Jesusba jarasii:—Kowẽma, mʉʉba koi baita uru b̶uu machiba adua panuu.33 Ichi baara nibabadaurãba ãchicha jarasid̶au:—¿Ab̶auba jãumaa chi kobii enee sãaka?34 Maud̶eeba Jesusba jarakuasii:—Mʉ bʉid̶aba waubi b̶uu joma wau b̶uu, mau mʉ chiko kĩra b̶uu. 35 Machiba jarabadau: “Wabid̶a jed̶ako kimare esed̶aui b̶uu ne uu nub̶uu junai baita”.
         Maamina mʉʉba jaraaruu: ichiásturu, ẽbẽrarã jãabae mʉʉmaa needuu drua uud̶a junaid̶e
         nub̶uu kĩra panuu. 36 Chi uu nub̶uu junad̶ai ewari neesii. Uu nub̶uu junaaduu kĩra machi trajad̶ai ẽbẽrarãba
         mʉʉd̶e ijãad̶amera. Maka ãchi Dachi Akõre baara ewaricha chokae duanad̶ai. Chi uu
         nub̶uu junabarii kĩrajʉʉbarii chi ichimaa paaduu adaui baita. Ara mau kĩra machi kĩrajʉʉd̶ai
         ẽbẽrarãba mʉʉd̶e ijãaduu kakua. Chi uu nub̶uu junabarii chi uubarii ome kĩrajʉʉ panad̶ai.37 Dachiba jarabadau biawãrabʉ: “Ab̶aba uui b̶uu maud̶e ab̶auba junai b̶uu”. 38 Ara mau kĩra mʉʉba machi bʉikasii waabenarãba uuped̶aad̶a junad̶amera. Maarãba ãrea
         uuped̶aad̶a machiba bari au juna panuu.39 Ãrea Samariabid̶arã mau puurud̶ebenarãba Jesusd̶e ijãasid̶au, wẽraba naka jarasiid̶eeba:
         «Ichiba mʉʉmaa jarasii joma mʉʉba naed̶e waud̶a bad̶a». 40 Samariad̶ebenarã Jesusmaa need̶aped̶a chi chuburia id̶isid̶au ãchi baara b̶eemera.
         Maabae Jesús ãchi puurud̶e ewari ome b̶eesii. 41 Ichiba jaradea ua b̶uud̶e ãchi maucha ãreaba ijãasid̶au. 42 Ãchiba chi wẽramaa jarasid̶au:—Daiba ab̶aburu bichiba jarad̶a kakua ijãa panuuwãe, maumaarã ijãa panuu ichiba jaradea
         b̶uu ũrisid̶aud̶eeba. Daiba kuitaasid̶au ichi biawãra jomaurã karibabarii.+Jesusba Galilead̶e warr aribiabid̶a43 Samariad̶e ewari ome b̶uaped̶a Jesús Galilea druad̶aa wãsii. 44 Mau naed̶e ichiba jarasii Dachi Akõre baita berreabarii ara ichi druad̶ebenarãba wapeadee
         nii ad̶akau.-45 Jesús Jerusalend̶e b̶uasiid̶e Galilead̶ebenarã sid̶a duanasid̶au Pascua ewari waud̶ai
         baita. Aria Jesusba ẽbẽrarãba ne poyaa waud̶akau wau b̶uu unusid̶au. Maud̶eeba ichi
         Galilead̶e neesiid̶e ãchiba biꞌia irsibisid̶au.46 Galilea druad̶e b̶uud̶e Jesús waya Caná puurud̶aa wãsii ichiba naed̶e bania uva b̶aa
         babid̶amaa.- Maumisa Capernaum puurud̶e chi rey ome trajabarii chi mechiu b̶uasii. Chi mau warr
         ãrea ẽpermo b̶uasii. 47 Maud̶e ichiba ũrisii Jesús Judead̶ebena Galilea druad̶aa neesii. Ara makʉd̶e Caná
         puurud̶aa wãsii Jesús b̶uumaa. Neeped̶a chi chuburia id̶isii ichi warr biumaa b̶uu
         aribiabid̶e wãmera. 48 Jesusba ichimaa jarasii:—Machiba ẽbẽrarãba ne poyaa waud̶akau unud̶awẽebʉrã mʉʉba jara b̶uu ijãad̶aabai.49 Maamina chi ẽbẽraba jarasii:—Mʉ Mechiu, mʉ warr biui naed̶e isa wãd̶a.50 Jesusba jarasii:—Deed̶aa wãse. Bichi warr aribiasii.Chi ẽbẽraba ijãasiid̶eeba ara makʉd̶e wãsii. 51 Deed̶aa neeruud̶e ichi baita bari trajabadaurãba irsibid̶aped̶a jarasid̶au:—Bichi warr aribiasii.52 Maabae ichiba id̶isii:—¿Sakaed̶e maka aribiasma?Ãchimaa panausid̶au:—Nuid̶a ʉmada wãd̶akare chi kʉamia duusii.53 Maud̶e chi akõreba kuitaasii ara makʉd̶e Jesusba bichi warr aribiasii asii. Maabae
         ichiba maud̶e joma ichi ded̶ebenarãba Jesusd̶e ijãasid̶au. 54 Jesús Judead̶ebena Galilead̶aa waya neeruucha ẽbẽrarãba ne poyaa waud̶akau wau b̶uabachii.
         Mau ẽbẽrarãba ne poyaa waud̶akau waud̶a b̶es ome basii.
         
            
               	4:5 Génesis 33:18-20; 48:21-22; Josué 24:32.

               	Judiorãba Samariad̶ebenarã kʉ̃riad̶akaud̶eeba. Griego bed̶ead̶e mauba nau sid̶a jara b̶uu «judiorã Samariad̶ebena paratud̶e ne kod̶akaud̶eeba».

               	4:22 Isaías 2:2-3.

               	Jomaurã karibabarii. Griego bed̶ead̶e chi b̶ee kartad̶e nau sid̶a b̶ʉ kub̶uu: Cristo.

               	4:44 Mateo 13:57; Marcos 6:4; Lucas 4:24.

               	4:46 Juan 2:1-11.

Jesusba bari panabadau ewarid̶e b̶akara bʉʉ nii aribiabid̶a51 Mau maad̶akare Jesús Jerusalend̶aa wãsii, aria judiorãba bari panabadau ewari waumaa
         panasid̶aud̶eeba. 2 Jerusalén puurud̶e ẽbẽrarã kuibadau wauped̶aad̶a nub̶uasii. Hebreo bed̶ead̶e Betzatá
         abadau.+ Mau kuibadau puurud̶e ed̶a wãbadau Oeja abadau kaita b̶uu. Chi kuibadau jãkaa de
         cheke jua ab̶a kob̶easii. 3 Aria jeed̶a ẽpermo nuree, dau pãriu nuree, jʉ̃rʉ nʉka nuree maud̶e b̶akara bʉʉ nuree
         ãrea baraasii. [Ãchiba chi bania miipaaruu esed̶au panasid̶au. 4 B̶esed̶e Dachi Mechiu angelba mau bania miipa neebachii. Makaaruud̶e chi naa mau baniad̶e
         ed̶a wãaruu chi ẽpermo b̶uad̶a aribiabachii.]+5 Maud̶e ẽbẽra ab̶a 38 año ba b̶uasii ẽpermo b̶uu. 6 Jesusba mau ẽbẽra jeed̶a b̶uu unusiid̶e kuitaasii chi mau aria maka b̶uu ãrea ba b̶uasii.
         Maud̶eeba ichimaa id̶isii:—¿Bichi aribiai kʉ̃ria b̶uka?7 Maabae chi ẽpermo b̶uuba panausii:—Maerã, maamina chi bania miipaaruud̶e kaiba mʉ doed̶a adooi wãꞌãe nii. Mʉ ed̶a wãi
         chaaruud̶e ab̶a mʉ naed̶e ed̶a wãbarii.8 Jesusba jarasii:—Jiraduse. Chi bichi jira adoebadau adauped̶a deed̶aa wãse.9 Ara makʉd̶e chi ẽbẽra aribiasii. Ichi jira adoebadau adauped̶a nibad̶easii. Maamina
         mau ewari bari panabadau ewari basii. 10 Maud̶eeba judiorã mechiurãba chi ẽbẽra aribiad̶amaa jarasid̶au:—Id̶i bari panabadau ewarid̶eeba bichi jira adoebadau adoebai b̶uu.11 Maud̶e ichiba panausii:—Maamina chi mʉ aribiabid̶aba jarasii: “Bichi jira adoebadau adoeped̶a wãse”.12 Ãchiba id̶isid̶au:—¿Kaiba bichimaa maka bichi jira adoebadau adoeped̶a wãs asma?13 Maamina mau adua b̶uasii. Jesús ẽbẽrarã ãrea tãed̶e b̶uad̶a ãyaa wãsiid̶eeba ichiba
         poyaa unuubasii.14 Mau maad̶akare Jesusba ichi Dachi Akõre de mechiu dud̶a unusiid̶e jarasii:—Biꞌia ũrise: bichi aribiasiid̶eeba waa kachirua waurã́se bichi ẽpermo b̶uad̶a audeara
         kachirua b̶eerãamera.15 Mau maad̶akare chi ẽbẽra judiorã mechiurãmaa wãped̶a jarakuasii chi ichi aribiabid̶a
         Jesús basii. 16 Maad̶akare paare mechiurãba Jesús ʉ̃rʉbena kachirua jara paneesid̶au mau ẽbẽra bari
         panabadau ewarid̶e aribiabisiid̶eeba.+17 Maamina Jesusba ãchimaa jarasii:—Mʉ Chacha wabid̶a kʉrrjĩruwẽa ẽbẽrarã kariba b̶uu maud̶e mʉa bid̶a kʉrrjĩruwẽa kariba
         b̶uu.18 Maud̶eeba judiorã mechiurãba ichi aude bead̶ai kʉ̃ria paneesid̶au. Ichiba bari panabadau
         ewarid̶e ẽbẽrarãba ne poyaa waud̶akau waud̶a kʉ̃riad̶aabasii. Mau awara mʉ Chacha
         ad̶a kakua aude kʉ̃riad̶aabasii, ara ichi Dachi Akõre asiid̶eeba.Dachi Akõreba poyaabarii ichi Warrmaa dead̶a ʉ̃rʉbena19 Maabae Jesusba ãchimaa jarasii: «Mʉʉba biawãra jaraaruu: mʉ, Dachi Akõre Warrba ara
         mʉ du ab̶auba poyaa waubai. Maamina mʉʉba unu b̶uu mʉ Chachaba wau b̶uu. Joma mʉ Chachaba
         wau b̶uu mʉa bid̶a wau b̶uu. 20 Mʉ Chachaba mʉ kʉ̃ria b̶uu. Maud̶eeba joma ichiba wau b̶uu mʉʉmaa unubibarii. Mau
         awara ichiba nau ẽbẽrarãba ne poyaa waud̶akau waud̶a audeara mechia b̶uu unubiai.
         Maud̶eeba machi kãare kʉ̃risiad̶ai adua panad̶ai. 21 Mʉ Chachaba biud̶arã chokae jiradubiaped̶a chokae duanubiabarii kĩra, maka mʉ chi
         Warrba chi mʉʉba kʉ̃riakuaruu chokae duanubiabarii. 22 Mʉ Chachaba ab̶aumaa bid̶a ichiabai. Maumaarã mʉ b̶usii jomaurã ichiamera. 23 Maka jomaurãba mʉ Chacha wapea panuu kĩra mʉ sid̶a wapead̶ai. Chi mʉ wapeawẽa b̶uuba
         mʉ Chacha sid̶a wapeawẽa b̶uu, mʉ Chachaba mʉ nau iujãad̶aa bʉisiid̶eeba.24 »Mʉʉba biawãra jaraaruu: barikiuba mʉ bed̶ea ũriped̶a mʉ bʉid̶a ijãaruubʉrã, mau ẽbẽra
         mau ome ewaricha chokae b̶uai. Dachi Akõreba mau ichiabai. Biawãra mau ẽbẽra biu b̶uad̶a
         chokae b̶uu. 25 Mʉʉba biawãra jaraaruu: chi ewari neei b̶uad̶a jãabae neesii. Id̶iid̶eeba biud̶a kĩra
         nureeba mʉ, Dachi Akõre Warr bed̶ea ũrid̶ai. Chi mʉʉd̶e ijãaduu chokae panad̶ai. 26 Mʉ Chacha chokae b̶uabarii kĩra, mʉʉba mau chokae b̶uai deabarii ichiba mʉʉmaa deasiid̶eeba.
         27 Mau awara mʉ b̶usii jomaurã ichiamera, mʉ chi Ẽbẽra Ba B̶uad̶a niid̶eeba.-28 Mʉʉba jara b̶uu kakua kʉ̃riskawarã́sturu. Biawãra ewari ab̶ad̶e jomaurã biud̶arãba
         mʉ, chi Ẽbẽra Ba B̶uad̶a bed̶ea ũriiduud̶e, 29 maud̶e jomaurã chokae jiradud̶ai. Chi ne biꞌia wau nuread̶a chokae jiradud̶ai mʉ baara
         ewaricha chokae nuread̶ai baita, maamina chi kachirua waubadaurã chokae jiradud̶ai
         mʉʉba ãchi kastikamera.30 »Mʉ du ab̶auba ne ab̶a bid̶a poyaa waubai b̶uu. Mʉʉba ẽbẽra nebʉra ichiabarii mʉ Chachaba
         jara b̶uu kĩra. Mʉʉba jipa ichiabarii. Mʉʉba kʉ̃ria b̶uu kĩra waukau maumaarã mʉ Chacha,
         chi mʉ bʉid̶aba kʉ̃ria b̶uu kĩra waubarii.¿Kaiba Jesús ʉ̃rʉbena bia berreabadau?31 »Mʉʉba jara b̶uu biawãramina ara mʉ ʉ̃rʉbena berrea b̶uud̶eeba, machimaarã mau biawãrawãe
         b̶uu.-32 Maamina mʉ Chachaba mʉ ʉ̃rʉbena berrea b̶uu.+ Mʉʉba kuitaa b̶uu ichiba jara b̶uu biawãra b̶uu. 33 Machiba ẽbẽrarã Juan chi Boro Eabariimaa bʉisid̶au mʉ ʉ̃rʉbena id̶id̶amera. Maud̶e
         ichiba jarad̶a biawãra basii.-34 Mʉʉba jʉrʉwẽa b̶uu ẽbẽraba mʉ ʉ̃rʉbena berreamera. Maamina Juanba mʉ ʉ̃rʉbena jarad̶a
         mʉa bid̶a machimaa jara b̶uu karibad̶amera. 35 Juan ʉ̃d̶aa koabarii kĩra nibasii. Machi ichi ʉ̃d̶aad̶e kĩrajʉʉ panasid̶au ichi machi
         baara ãrea b̶uabasmina.36 »Maamina Juanba jarad̶a audeara nau mʉ ʉ̃rʉbena biꞌia berrea b̶uu: Mʉ Chachaba waubi
         b̶uu mʉʉba joma wau b̶uud̶eeba kuitaabi b̶uu mʉ Chachaba mʉ biawãra bʉisii. 37 Biawãra mʉ Chachaba, mʉ bʉid̶aba mʉ ʉ̃rʉbena berrea b̶uu. Maamina machiba ichi bed̶ea
         ũrid̶akau- maud̶e ichi unud̶akau.-38 Maud̶e ichi bed̶ea machi sõd̶e uru panuuwãe,- mʉ, chi ichiba bʉid̶a ijãad̶akaud̶eeba. 39 Machiba Dachi Akõre bed̶ea kauwa ichiabadau kʉ̃risia panuud̶eeba Dachi Akõre ome ewaricha
         chokae nuread̶ai. ¡Mau kartad̶e mʉ ʉ̃rʉbena berrea b̶uu! 40 Maamina machi mʉʉmaa need̶ai, kʉ̃riad̶akau, mʉʉba chokae panabiamera.41 »Mʉʉba jʉrʉwẽa b̶uu machiba mʉ biꞌia unud̶amera. 42 Mau awara mʉʉba machi unubarii. Kuitaa b̶uu machiba Dachi Akõre kʉ̃riad̶akau. 43 Mʉ Chacha trʉ̃d̶eeba neesii, maamina mʉ biꞌia irsibisid̶au. Maamina ab̶a ara ichi
         trʉ̃d̶eeba neeruubʉrã, mau biꞌia irsibibachid̶au. 44 ¿Saka mʉʉd̶e ijãad̶aima? Ab̶aburu kʉ̃ria panuu waabenarãba machi biꞌia unud̶ai. Maamina
         machiba jʉrʉd̶awẽe Dachi Akõre ab̶a niiba machi biꞌia unui.45 »Kʉ̃risiarã́sturu mʉ Chacha daad̶e mʉʉba machi jideai. Machiba Moisesd̶eeba biꞌia
         panad̶ai esed̶au panuu. Maamina ara mau Moisesba mʉ Chacha daad̶e machi jideai. 46 Machiba Moisesba jarad̶a biawãra ijãaduubʉrã mʉʉd̶e ijãad̶ai basii, Moisesba mʉ ʉ̃rʉbena
         Dachi Akõre bed̶ead̶e b̶ʉsiid̶eeba.+47 Maamina Moisesba b̶ʉd̶a sid̶a ijãad̶awẽebʉrã ¿saka mʉ bed̶ea ijãad̶aima?»
         
            
               	Betzatá. Griego bed̶ead̶e ãrea kartad̶e naka b̶ʉ kub̶uu: Betesda maebʉrã Betsaida.

               	Griego bed̶ead̶e chi b̶ee kartad̶e bed̶ea corcheted̶e b̶uu wãꞌãe.

               	Griego bed̶ead̶e chi b̶ee kartad̶e nau sid̶a b̶ʉ kub̶uu: bea kʉ̃ria panasid̶au.

               	5:27 Daniel 7:13-14.

               	5:31 Deuteronomio 19:15.

               	Griego bed̶ead̶e b̶ʉ kub̶uu: ab̶auba mʉ ʉ̃rʉbena berrea b̶uu.

               	5:33 Juan 1:19-34.

               	5:37 Éxodo 33:11.

               	5:37 Éxodo 19:9.

               	5:38 Josué 1:8-9.

               	Biawãra joma Dachi Akõre nabẽraed̶ebena kartad̶e Jesús ʉ̃rʉbena b̶ʉ kub̶uu. Deuteronomio 18:15-19.

Jesusba 5.000 panuumaa kobiad̶aMateo 14:13-21; Marcos 6:30-44; Lucas 9:10-1761 Mau maad̶akare Jesús Galilea mar kĩaraa wãsii. Mau mar maud̶e Tiberias abadau.+2 Jesusba ẽbẽrarãba ne poyaa waud̶akau wau b̶uud̶eeba ẽpermo nuree aribiabiabachii.
         Ẽbẽrarã ãreaba mau unu panasiid̶eeba ichi baara ãrea wãsid̶au. 3 Maabae Jesús ichi baara nibabadaurã ome ead̶aa wãd̶aped̶a jeed̶a akʉ paneesid̶au.
         4 Mau ewarid̶e judiorã Pascua ewari ʉ̃rʉ ba b̶uasii. 5 Maud̶e Jesusba ẽbẽrarã ãrea ichimaa needuu unusiid̶e, Felipemaa naka id̶isii:—Pan ¿sama nedod̶aima joma naarã ẽbẽrarã kobiad̶ai baita?6 Jesusba kãare waui b̶uu kuitaa b̶uasii. Maud̶eeba maka jarasii Felipeba saka panaui
         kuitaayua. 7 Felipeba panausii:—Ab̶a año baidia trajad̶a bare paaped̶aad̶aba poyaa pan nedod̶aabai b̶uu, ẽbẽrarã
         ab̶aab̶aamaa b̶aꞌãra bid̶a kobiad̶ai baita.8 Maud̶e chi Jesús baara nibabarii Andrés, Simón Pedro ãbaba naka jarasii:9 —Warr nama b̶uuba cebada waud̶a pan jua ab̶a uru b̶uu maud̶e b̶eda ome uru b̶uu. Maamina
         ẽbẽrarã ãrea duanuu ome mau ¿sakaima?10 Aria sirua id̶aa b̶uasii. Maud̶eeba Jesusba jarasii:—Jomaurãmaa jarásturu siruad̶e akʉ paneed̶amera.Ara makʉd̶e jeed̶a akʉ duaneesid̶au. Maarã 5.000 mukĩrarã panuka duanasii. 11 Jesusba pan juad̶e adauped̶a Dachi Akõremaa ichíturu kid̶ibai asii. Maabae ichi baara
         nibabadaurãmaa jarasii ẽbẽrarãmaa dead̶akad̶amera. B̶eda sid̶a ara mau kĩra wausii
         jomaurãba ãchi kʉ̃ria kod̶amera. 12 Jomaurãba jãwaa kosid̶aud̶e Jesusba ichi baara nibabadaurãmaa jarakuasii:—Chi ʉ̃rʉ b̶eed̶a joma araa pésturu ab̶a b̶istĩika bid̶a jirakuarãad̶amera.13 Ara makʉd̶e araa pesid̶au. 12 jab̶ara waabirubisid̶au mau pan cebada waud̶a ʉ̃rʉ b̶eed̶aba.
         14 Chi Jesusba ẽbẽrarãba ne poyaa waud̶akau waud̶a unusid̶aud̶e, ẽbẽrarãba naka jarasid̶au:—Biawãra nau Dachi Akõre baita berreabarii mechiu nii, chi nau iujãad̶aa neei b̶uad̶a.-15 Maamina Jesusba kuitaasii ẽbẽrarãba ichi rey babid̶ai kʉ̃ria panuu. Maud̶eeba waya
         ichi du ab̶a ead̶e ʉtaa wãsii.Jesús bania ʉ̃rʉ nibad̶aMateo 14:22-27; Marcos 6:45-5216 Kiusiid̶e Jesús baara nibabadaurã mar iikaad̶aa wãsid̶au. 17 Jãbad̶e atausid̶aud̶e Jesús ãchimaa wabid̶a neewẽa b̶uasii. Maamina waa kĩaraa wã
         kopaneesid̶au Capernaum puurud̶aa wãd̶ai baita. Maka b̶uud̶e ãrea pãriu kob̶eesii.
         18 Maud̶e ãrea pũatu kob̶eesiid̶eeba chi mar ʉtʉ ʉ̃rape wã kob̶eesii. 19 Mar kẽsa 5 maebʉrã 6 kilómetro baaduud̶e Jesús unusid̶au bania ʉ̃rʉ tʉa uruu jãba
         kaita. Ãchimaa uruud̶eeba ãrea perasid̶au. 20 Maamina Jesusba jarasii:—¡Mʉʉbʉ! ¡Perarã́sturu!21 Maud̶e ichi jãbad̶e kĩrajʉʉ irsibisid̶au. Ara makʉd̶e ãchi wãaduumaa neesid̶au.+Ẽbẽrarãba Jesús jʉrʉped̶aad̶a22 Chi nuree wa kĩare paneesid̶au. Mau norema maarãba kuitaasid̶au chi Jesús baara nibabadaurã
         ãchi du ab̶a jãbad̶e wãsid̶au. Unusid̶au jãba ab̶a aria nub̶uasii maud̶e Jesús ãchi
         baara wãabasii. 23 Maud̶e jãbarã maucha Tiberias puurud̶ebena topana chesid̶au Dachi Mechiuba Dachi Akõremaa
         bichíturu kid̶ibai aped̶a ẽbẽrarãmaa pan kobiad̶amaa. 24 Ẽbẽrarãba kuitaasid̶au Jesús, ichi baara nibabadaurã sid̶a aria panuuwãe. Maud̶eeba
         ãchi mau jãbad̶e ataukuad̶aped̶a Capernaum puurud̶aa Jesús jʉrʉd̶e wãsid̶au. 25 Jesús mar kĩare nii unusid̶aud̶e id̶isid̶au:—Jaradeabarii, bichi ¿sakaed̶e nama neesma?26 Jesusba panausii:—Mʉʉba biawãra jaraaruu: machiba kauwa ũrid̶awẽa panuu mʉʉba ẽbẽrarãba ne poyaa waud̶akau
         waud̶aba kuitaabi b̶uu. Bari Mʉ jʉrʉ panuu pan b̶i jãwaaduud̶aa kosid̶aud̶eeba. 27 Trajarã́sturu chiko b̶eraabarii nedod̶ai baita. Maumaarã trajásturu chi Dachi Akõre
         ome ewaricha chokae b̶uabibarii chiko nedod̶ai baita. Mau mʉ, chi Ẽbẽra Ba B̶uad̶aba
         deai. Dachi Akõreba mʉ mau baita b̶usii.28 Maud̶eeba ãchiba id̶isid̶au:—Daiba ¿kãare waud̶aima Dachi Akõre traju waud̶ai baita?29 Dachi Akõreba waubi b̶uu traju naubʉ: mʉ, chi ichiba bʉid̶ad̶e ijãad̶ai panuu.30-31 Maud̶eeba ãchiba Jesusmaa id̶isid̶au:—¿Bichiba daimaa kãare unubiaima bichi bed̶ea ijãad̶amera? Dachi nabẽrarãba drua sirua
         wãꞌãe b̶uud̶e maná kosid̶au. Dachi Akõre bed̶ead̶e jara b̶uu: “Ichiba bajãad̶ebena
         pan deasii ãchiba kod̶amera”.- ¿Bichiba kãare sãaima?32 Maud̶e Jesusba panausii:—Mʉʉba biawãra jaraaruu, mau bajãad̶ebena pan Moisesba machimaa deabasii. Mʉ Chacháburu
         deasii. Mau awara bajãad̶ebena chi biawãra pan machimaa dea b̶uu. 33 Mau Dachi Akõreba deabarii pan bajãad̶ebena need̶aba chi nau iujãad̶ebenarã chokae
         b̶uabiabarii.+34 Ãchiba jarasid̶au:—Dai Mechiu, mau pan daimaa ewaricha dea b̶uase.35 Jesusba jarasii:—Mau Mʉʉbʉ. Mʉ chi chokae b̶uabibarii panbʉ. Maud̶eeba chi mʉʉmaa neeruu waa jarrbisia
         b̶uabai maud̶e chi mʉʉd̶e ijãa b̶uu waa obisia b̶uabai. 36 Maamina mʉʉba jarad̶a kĩra, mʉʉba ẽbẽrarãba ne poyaa waud̶akau waud̶a machiba unusid̶amina
         ijãad̶akau. 37 Chi mʉ Chachaba mʉʉmaa dea b̶uu ẽbẽrarã mʉʉmaa need̶ai; maarã duabʉikaabai. 38 Mʉ bajãad̶ebena need̶awãe michi kʉ̃ria waui baita. Maumaarã neesii mʉ bʉid̶aba kʉ̃ria
         b̶uu waui baita. 39 Mʉ bʉid̶aba kʉ̃ria b̶uu ichiba mʉʉmaa dead̶arã ab̶a bid̶a wãꞌãerãad̶amera. Kʉ̃ria
         b̶uu nau baribai ewarid̶e mʉʉba joma ãchi chokae jiradubiai. 40 Mʉ Chachaba biawãra kʉ̃ria b̶uu ẽbẽrarãba mʉ ichi Warr kuitaad̶aped̶a ijãad̶ai ichi
         ome ewaricha chokae nuread̶amera. Makaburu mʉʉba ãchi nau baribai ewarid̶e chokae
         jiradubiai.41 Jesusba «mʉ chi pan bajãad̶ebena need̶a» asiid̶eeba, chi judiorã aria duanuurãba ichi
         ʉ̃rʉbena kachirua berreasid̶au. 42 Naka jarasid̶au:—¿Nau Jesús, José warrwãeka? Chi akõre, chi nawe dachiba unubadau. ¿Ichiba sakãe bajãad̶ebena
         neesii a b̶uma?43 Maka panuud̶e Jesusba jarasii:—Waa kachirua berrearã́sturu. 44 Ab̶au bid̶a poyaa mʉʉd̶e ijãabai mʉ Chacha, chi mʉ bʉid̶aba ichi mʉʉmaa eneewẽebʉrã.
         Maamina mʉ Chachaba eneeruubʉrã nau iujãa baribai ewarid̶e mau ẽbẽra mʉʉba chokae
         jiradubii. 45 Dachi Akõre baita berreabadaurã kartad̶e naka jara b̶uu: “Dachi Akõréburu jomaurãmaa
         jaradeai”.- Maka barikiuba mʉ Chacha bed̶ea ũriped̶a ichi ʉ̃rʉbena kuitaaped̶a mʉʉd̶e ijãad̶e
         neei.46 Mauba jarawẽa b̶uu ab̶aba Dachi Akõre unusii. Ab̶aburu mʉʉba Dachi Akõre unubarii
         ichimarebena neesiid̶eeba.47 »Mʉʉba biawãra jaraaruu: ẽbẽraba mʉʉd̶e ijãaruubʉrã Dachi Akõre ome ewaricha chokae
         b̶uai uru b̶uai. 48 Mʉ chi panbʉ, chi chokae b̶uabibarii. 49 Machi nabẽraed̶ebenarãba drua sirua wãꞌãe b̶uud̶e maná kosid̶amina biusid̶au. 50 Maamina barikiuba nau pan bajãad̶ebena need̶a kooruubʉrã biubai. 51 Mʉ chi panbʉ, chi chokae b̶uabibarii, chi bajãad̶ebena need̶a. Barikiuba mau pan kooruubʉrã
         ewaricha chokae b̶uai. Chi mʉʉba dea b̶uu pan mʉ kakuabʉ. Mʉʉba mʉ kakua deai, mauba
         ẽbẽrarã chokae nuread̶amera.52 Maka b̶uud̶e judiorã chiya kĩru berrea bara b̶eesii:—¿Saka ichiba ichi kakua dachimaa kobiaima?53 Maud̶e Jesusba jarasii:—Mʉʉba biawãra jaraaruu: machiba mʉ, chi Ẽbẽra Ba B̶uad̶a kod̶awẽebʉrã maud̶e mʉ oa
         dod̶awẽebʉrã, chokae panad̶aabai. 54-55 Mʉ kakua chi biawãra chikobʉ. Mʉ oa chi biawãra dobadaubʉ. Maud̶eeba chi mʉ kooruu+ maud̶e chi mʉ oa dooruu Dachi Akõre ome ewaricha chokae b̶uai. Nau iujãa baribai
         ewarid̶e mʉʉba mau ẽbẽra chokae jiradubii.56 Chi mʉ kooruu maud̶e chi mʉ oa dooruu mʉ ome b̶uu maud̶e mʉ ichi ome b̶uu. 57 Mʉ Chacha chokae b̶uabariiba mʉ bʉisii. Ara mau kĩra chi mʉ kooruu mʉʉd̶eeba chokae
         b̶uai. 58 Mʉ bajãad̶ebena need̶a panbʉ. Machi nabẽraed̶ebenarãba maná kobachid̶amina joma biusid̶au.
         Maamina mʉ maná kĩra niiwãe. Chi nau pan ko b̶uu ewaricha chokae b̶uai.59 Jesusba joma mau Capernaumd̶e jaradeasii judiorã araa ãbua imibadau ded̶e.Dachi Akõre ome ewaricha chokae panad̶ai ʉ̃rʉbena60 Mau jaradea b̶uu ũrisid̶aud̶e ãrea Jesús baara nureeba jarasid̶au: «Jãuba jarad̶a
         chaarea b̶uu. ¿Kaiba poyaa ijãaima?»61 Jesusba kuitaasii ichiba jaradead̶a ʉ̃rʉbena ãchi maka kachirua berrea panuu. Maud̶eeba
         jarasii:—Machimaarã, mʉʉba jaradead̶a ¿chaarea b̶uka?62 Maka b̶uubʉrã machiba mʉ, chi Ẽbẽra Ba B̶uad̶a chi naa b̶uad̶amaa ʉtaa wãaruu unuuduubʉrã
         ¿saka kʉ̃risiad̶aima? 63 Dachi Akõre Jauríburu chokae b̶uabiabarii. Nau kakuaba poyaa maka waukau. Mʉʉba machimaa
         jaradea b̶uu Dachi Akõre Jauriba dachi chokae b̶uabiabarii ʉ̃rʉbena. 64 Maamina machid̶ebena chi nureeba wabid̶a mʉ bed̶ea ijãad̶awẽa panuu.Jesusba maka jarasii ichiba arab̶aed̶eed̶e kuitaa b̶uad̶ad̶eeba kairãba ichi bed̶ea
         ijãad̶awẽa panuu, maud̶e kaiba ichi jidaubii b̶uu.65 Maud̶e Jesusba jarasii:—Maud̶eeba mʉʉba jarasii: mʉ Chachaba ẽbẽra mʉʉmaa eneewẽebʉrã, mau ẽbẽraba poyaa
         mʉʉd̶e ijãabai.66 Maud̶eeba ãrea Jesús baara nibaped̶aad̶aba ichi ida b̶usid̶au. Waa ichi baara nibad̶aabasii.
         67 Maud̶eeba Jesusba ichiba 12 jʉrʉ adaud̶arãmaa jarakuasii:—¿Machi sid̶a wãaduka?68 Simón Pedroba panausii:—Dai Mechiu, dai ¿kaimaa wãd̶aima? Ab̶a bichiaburu daimaa jaradeabarii Dachi Akõre
         ome ewaricha chokae nuread̶amera.69 Daiba bichi bed̶ea biawãra ijãa panuu, maud̶e daiba biawãra kuitaa panuu bichi Dachi
         Akõreba Bʉid̶a Jipa Nii.+70 Jesusba jarasii:—Machi 12 panuu mʉʉba jʉrʉ adausii mʉ baara nibad̶amera. Maamina machid̶ebena ab̶a
         jʉbawãe niid̶ebʉ.71 Jesusba Judas, Simón Iscariote warr ʉ̃rʉbena berrea b̶uasii. Mauba Jesús jidaubisii
         ichi baara nibabadaurã 12 panuud̶ebenamina.
         
            
               	Galilea. Mau mar Antiguo Testamentod̶e «Quinéret» maebʉrã «Cineret» trʉ̃ jarabachid̶au. Maud̶e
                     b̶ʉ naka kub̶uu: Genesaret. Lucas 5:1.

               	6:14 Deuteronomio 18:15-18.

               	Mau griego bed̶ead̶e nau sid̶a jara b̶uu «Maud̶e ichi jãbad̶e adoe kʉ̃ria panuud̶e
                     ãchi wãaduumaa neesid̶au».

               	6:30-31 Éxodo 16:4,15; Salmos 78:24; Nehemías 9:15.

               	Chokae b̶uabiabarii. Juanba jara b̶uu dachiba Jesusd̶e ijãaduubʉrã ewaricha chokae nuread̶ai, ichi Jauri
                     uru nuread̶ai dachi aid̶ai baita maud̶e ichi bed̶ea uru nuread̶ai chi biawãra bed̶ea
                     kuitaad̶ai baita.

               	6:45 Isaías 54:13.

               	Chi mʉ kooruu. Griego bed̶ead̶e naka b̶ʉ kub̶uu: mʉ kiuru kooruu.

               	Dachi Akõreba Bʉid̶a Jipa Nii. Chi b̶ee kartad̶e griego bed̶ead̶e b̶u kub̶uu: Dachi Karibabarii deai jarad̶a, chi Dachi Akõre chokae nii warr.

Jesús ãbarãba ichid̶e ijãad̶aka bad̶a71 Mau maad̶akare Jesús Galilea druad̶e nibasii. Judea druad̶aa makaa wã kʉ̃riabasii
         judiorã mechiurãba ichi bead̶ai kʉ̃ria panasiid̶eeba. 2 Maud̶e chi judiorãba de pãeb̶aribadau ewari ʉ̃rʉ ba b̶uasiid̶e-, 3 Jesús ãbarãba ichimaa jarasid̶au:—Biꞌia b̶uu Judead̶aa wãi, chi arabena bichi baara nibabadaurãba bichiba waubarii
         unud̶amera. 4 Chi trʉ̃ poa nibai kʉ̃ria b̶uuba ne kaebea mirubia waukau. Bichiba ẽbẽrarãba ne poyaa
         waud̶akau waubarii jomaurã daad̶e wause ãchiba bichi kuitaad̶amera.5 Maka jarasid̶au ãchia bid̶a ichid̶e ijãad̶awẽa panasiid̶eeba. 6 Maud̶e Jesusba ãchimaa jarasii:—Mʉ wãi ewari wabid̶a neewẽa b̶uu maamina machi baita barikiu ewari wãd̶ai baita bibuara
         b̶uu. 7 Nau iujãad̶ebenarãba machi ¿sakãe kĩramaad̶aima? Maamina mʉ kĩramaabadau, ãchiba kachirua
         waubadau mʉʉba arakʉd̶e jarabariid̶eeba. 8 Wã́sturu mau bari panabadau ewari wau panuumaa. Mʉ wabid̶a wãwẽe, wabid̶a mʉ wãi ewari
         bawẽa b̶uud̶eeba.9 Maka jaraped̶a Galilea druad̶e b̶eesii.De pãeb̶aribadau ewari wau panuumaa Jesús wãd̶a10 Jesús ãbarã mau de pãeb̶aribadau ewari waumaa panuumaa wãsid̶au. Mau maad̶akare Jesús
         wãsii. Maamina chũpea wãsii ẽbẽrarãba kuitaarãad̶amera. 11 Judio mechiurãba mau de pãeb̶aribadau ewarid̶e ichi jʉrʉ panasid̶aud̶e naka akabichia
         id̶isid̶au: «¿Jãu Jesús sama b̶uma?»12 Maud̶e ãrea aria duanuuba Jesús ʉ̃rʉbena didiwaraa berrea duanasid̶au. Waabenarãba
         jarabachid̶au: «Ichi ẽbẽra bia nii», maamina waabenarãba jarabachid̶au: «Makawãema;
         seta id̶aa nii». 13 Maamina judiorã mechiurã wapea panuud̶eeba ab̶au bid̶a Jesús ʉ̃rʉbena jĩwa berread̶aka
         basii.14 Mau de pãeb̶aribadau ewari semana ẽsa wauduud̶e Jesús Dachi Akõre de mechiu dud̶aa
         wãped̶a jaradea b̶eesii.+15 Maka b̶uud̶e judiorã aria duanuu kʉ̃risia bia baraa bara b̶eesii maabae id̶isid̶au:
         «¿Sakaburu nau ẽbẽraba ãrea kuitaa nima, Dachi Akõre bed̶ea kawad̶awãe niikaud̶e waabenarã
         kĩra?»16 Maud̶e Jesusba ãchimaa jarasii:—Mʉʉba jaradea b̶uu mʉʉd̶ewãe, maumaarã chi mʉ bʉid̶ad̶ebʉ. 17 Chi Dachi Akõreba kʉ̃ria b̶uu waui baita b̶uuba arakʉd̶e kuitaai chi mʉʉba jaradea
         b̶uu Dachi Akõred̶ebena neeruu, maebʉrã ara mʉ kʉ̃risiad̶eeba jaradea b̶uu. 18 Barikia ara ichi kʉ̃risiad̶eeba berrea b̶uubʉrã maka wau b̶uu ẽbẽrarãba ichi ʉ̃rʉbena
         biꞌia kʉ̃risiad̶amera. Maamina ab̶aba kʉ̃ria b̶uubʉrã waabenarãba ichi bʉid̶a ʉ̃rʉbena
         biꞌia kʉ̃risiad̶ai, biawãra jara b̶uu; setaa waukau.19 Dachi Akõreba Moisesmaa b̶ʉbid̶a chi Moisesba machimaa deasii. Maamina machiba mau
         ichiba b̶ʉd̶a ijãad̶akau. ¿Sakãe machiba mʉ bea kʉ̃ria panuma?20 Maud̶e ẽbẽrarãba id̶isid̶au:—¿Kaiba bichi bea kʉ̃ria b̶uma? ¿Jai kachirua bichi kakuad̶e b̶uuba maka kʉ̃risiabi
         b̶uka?21 Jesusba panausii:—Mʉʉba bari panabadau ewarid̶e ẽbẽrarãba ne poyaa waud̶akau ab̶a waud̶a ʉ̃rʉbena machiba
         kuitaa kʉ̃risiad̶aabasii.-22 Maamina machi sid̶a bari panabadau ewarid̶e ne waubadau. Mukĩra chi kakua tõobadau
         Moisesba b̶ʉd̶a kĩra. (Biawãra mau waubadau Moisesd̶ebena need̶awãe basii, maumaarã
         machi nabẽraed̶ebena neesii).-23 Moisesba b̶ʉd̶a waud̶ai baita machiba bari panabadau ewarid̶e wãwa chi kakua tõobadau.
         Mau machi ¿sakãe mʉ ome kĩru panuma bari panabadau ewarid̶e ẽbẽra aribiabid̶a kakua?
         24 Machiba unu panuu kakua kachirua berrearã́sturu, maumaarã arakʉd̶e berreásturu chi
         biawãra kuitaad̶aped̶a.¿Jesús Dachi Akõreba Dachi Karibabarii deai jarad̶aka?25 Maud̶e chi nuree Jerusalend̶ebenarãba ara ãstu chiya id̶i bara b̶eebachii: «¿Nauwãeka
         chi bead̶ai baita jʉrʉ panuu? 26 Ichiásturu, ichi nama jomaurã daad̶e berrea b̶uu. Maamina ab̶au bid̶a ichimaa jarad̶awẽa
         panuu. Maka b̶uubʉrã dachi mechiurãba kʉ̃risia panuu ichi Dachi Akõreba Dachi Karibabarii
         deai jarad̶a.+27 Maamina dachiba kuitaa panuu ichi samareeba nee b̶uu. Dachi Akõreba Dachi Karibabarii
         deai jarad̶a neeruud̶e ab̶au bid̶a kuitaad̶aabasii ichi samareeba neeruu».+28 Maud̶e Jesusba Dachi Akõre de mechiu dud̶a jaradea b̶uud̶e mimi jĩwa jarasii:—Biawãra machiba mʉ unubadau maud̶e kuitaa panuu samabena nee b̶uu.+ Maamina ara mʉʉd̶eeba neewẽa b̶uu, maumaarã chi biawãra jarabariiba mʉ bʉisii. Machiba
         ichi unud̶akau. 29 Mʉʉba ichi unubarii ichid̶ebena need̶ad̶eeba. Ara ichiba mʉ bʉisii.30 Maud̶eeba ãchiba Jesús jidaud̶ai kʉ̃ria panasid̶au, maamina ab̶au bid̶a jidaud̶aabasii
         ichi ewari neewẽa b̶uasiid̶eeba. 31 Ãreaba ichid̶e ijãasid̶au maud̶e jarasid̶au:—Dachi Akõreba Dachi Karibabarii deai jarad̶a neeruud̶e ¿nau ẽbẽraba wau b̶uu audeara
         ẽbẽrarãba ne poyaa waud̶akau ãrea waui b̶uka?Fariseorãba Jesús jidaud̶ai baita panad̶a32 Fariseorãba kuitaasid̶au ẽbẽrarãba Jesús ʉ̃rʉbena didiwaraa berrea panuu. Maud̶eeba
         ãchiba maud̶e chi paare mechiurãba chi Dachi Akõre de nubadaurã bʉisid̶au Jesús jidaud̶e
         wãd̶amera. 33 Maka panuud̶e Jesusba ẽbẽrarãmaa jarasii:—Mʉ machi ome ãrea b̶uawẽe. Jãad̶akare mʉ waya wãi chi mʉ bʉid̶a b̶uabariimaa. 34 Machiba mʉ jʉrʉd̶ai maamina unud̶aabai. Mʉ wãaruumaa machi poyaa wãd̶aabai.35 Maud̶eeba judiorã aria duanuuba ãchi chiya jara bara b̶eesid̶au:—¿Samaa wãid̶eeba dachiba ichi waa unud̶aabaima? asid̶au. ¿Griegorã druad̶aa wãika
         judiorã aria duanuurãmaa jaradeai baita? 36 ¿Sakãe ichiba maka jara b̶uma: “Machiba mʉ jʉrʉd̶ai maamina unud̶aabai”? Maud̶e ¿kãare
         jara b̶uma “mʉ wãaruumaa machi poyaa wãd̶aabai”?Chi biawãra bania chokae nibabiabarii ʉ̃rʉbena37 Mau bari panabadau ewari wau panuu chi kaad̶ebena ewari mechiu b̶uasii. Jesús kaad̶ebena
         ewarid̶e b̶ari nub̶eeped̶a mimi jĩwa jarasii:—Barikia ẽbẽra obisia b̶uubʉrã mʉʉmaa neese, maabae bania chokae nibabiabarii dose.
         38 Dachi Akõre bed̶ead̶e jara b̶uu barikiuba mʉʉd̶e ijãaruubʉrã chokae b̶uai ichid̶ebena
         do kĩra waabenarãmaa eab̶ari wãi maarã bid̶a adaud̶amera.-39 Jesusba mauba kuitaabiasii chi ichid̶e ijãaduuba Dachi Akõre Jauri adaud̶ai. Mau ewarid̶e
         Dachi Akõre Jauri wabid̶a neewẽa b̶uasii Jesús wabid̶a bajãad̶aa wãwẽa b̶uasiid̶eeba.Ẽbẽrarãba Jesús ʉ̃rʉbena ne ãrea berrea duanad̶a40 Mau bed̶ea ũrisid̶aud̶e aria duanuurãba jarasid̶au: «Biawãra nau ẽbẽra Dachi Akõre
         baita berreabarii chi mechiu neei b̶uad̶a».-41 Maud̶e waabenarãba jarasid̶au: «Ichi Dachi Akõreba Dachi Karibabarii deai jarad̶a».Maamina waabenarãba jarasid̶au: «Makawãe. ¿Dachi Akõreba Dachi Karibabarii deai jarad̶a
         Galilead̶ebena neebaika? 42 ¿Dachi Akõre bed̶ead̶e jara b̶uuwãe ichi Davidd̶ebena neei? ¿Chi David b̶uad̶a puuru
         Belend̶ebena neeika?»+43 Maka Jesús kakua ẽbẽrarã aꞌawaraa duanasii. 44 Chi nureeba ichi jidau kʉ̃ria panasid̶au, maamina ab̶au bid̶a jidaud̶aabasii.Judiorã mechiurãba Jesusd̶e ijãad̶aabad̶a45 Dachi Akõre de mechiu nubadaurã Jesús fariseorã maud̶e paare mechiurã ãbua duanuumaa
         waya wãsid̶aud̶e, ãchimaa id̶isid̶au:—¿Sakãe mau eneed̶aabasma?46 Maud̶e chi Dachi Akõre de nubadaurãba panausid̶au:—Ab̶au bid̶a jãu ẽbẽraba berrea b̶uu kĩra berreakau.47 Maud̶eeba fariseorãba jarasid̶au:—¿Maka b̶uubʉrã ichiba machi sid̶a setaa kũruaska? 48 ¿Dai fariseorãba maud̶e waabenarã chi mechiu nuree bid̶a ichid̶e ijãa panuka? 49 Chi ichid̶e ijãa nureeba Moisesba b̶ʉd̶a adua nuree. Dachi Akõreba ãchi kastikai.50 Maud̶e Nicodemo ãchi ome b̶uasii. Ichi Jesusmaa naed̶e ẽsabud̶aa berread̶e wã b̶uad̶a
         basii.- Mauba ãchimaa jarasii:51 —Maamina ¿Moisesba b̶ʉd̶ad̶e jara b̶uka barikia ẽbẽra kastikad̶ai panuu ichi bed̶ea
         ũrid̶ai naed̶e? ¿Ichiba waud̶a naed̶e kuitaad̶ai panuuwãeka?52 Ãchiba panausid̶au:—¿Makarã bichi Galilead̶ebenaka? Dachi Akõre bed̶ea b̶ʉd̶ad̶e biꞌia jʉrʉse. Maud̶e
         bichiba kuitaai ab̶au bid̶a Dachi Akõre baita berreabarii Galilead̶ebena neewẽe.+53 [Maka duanad̶aped̶a joma ãchi decha wãurisid̶au.+
            
               	7:2 Levítico 23:33-43.

               	Mau bari panabadau ewari, 8 ewari waubachid̶au.

               	7:21 Juan 5:1-9.

               	7:22 Génesis 17:10-27.

               	Dachi Akõreba Dachi Karibabarii deai jarad̶a. Griego bed̶ead̶e b̶ʉ kub̶uu: Cristo.

               	Waabenarã judiorãba jarabachid̶au Dachi Akõreba Dachi Karibabarii deai jarad̶a ab̶au
                     bid̶a kuitaad̶aabasii ab̶a ichiba Israel karibaaruud̶aa.

               	Samabena nee b̶uu. Jesús Nazaretd̶ebena neesii.

               	7:38 Isaías 44:3; 55:1-4; 58:1; Joel 3:18; Zacarías 13:1.

               	7:40 Juan 1:21; 6:14; Deuteronomio 18:15-19.

               	David. 2 Samuel 7:12; Salmos 89:3-4; 132:11-12. Belend̶ebena. Miqueas 5:2.

               	7:50 Juan 3:1-12.

               	Fariseorãba biꞌiwãe jarasid̶au. Jonás Gat-heferd̶ebena. Mau puuru Nazaret kaita b̶uasii
                     Galilea druad̶e. 2 Reyes 14:25.

               	Griego bed̶ead̶e ãrea kartad̶e versículos 7:53—8:11 wãꞌãe.

Wẽra chi kimawãe ome kãi nub̶eed̶a81 Maabae Jesús Olivo ead̶aa wãsii. 2 Norema daped̶e waya Dachi Akõre de mechiu dud̶aa wãsii. Aria b̶uud̶e ẽbẽrarã ãrea
         ichimaa neesid̶au. Jeed̶a akʉ b̶eeped̶a ãchimaa jaradea kob̶eesii.3 Maka panuud̶e Moisesba b̶ʉd̶a jaradeabadaurã maud̶e fariseorãba wẽra junebena mukĩra
         ome kãi nub̶uu jidauped̶aad̶a adoesid̶au. Mau wẽra aria duanuu ẽsa eneed̶aped̶a 4 Jesusmaa jarasid̶au:—Jaradeabarii, nau wẽra ab̶au ome kachirua waumaa b̶uakare daiba jidausid̶au. 5 Moisesba b̶ʉd̶ad̶e naka nuree wẽrarã mooba b̶ata bead̶ai panuu b̶ʉ kub̶uu.+ ¿Bichimaarã bia b̶uka maka waud̶ai?6 Ãchiba maka id̶isid̶au Jesusmaa kachirua berreabid̶ai baita, mauba ichi jidead̶ayua.
         Maud̶e Jesús ed̶aa sinib̶arikau kob̶eeped̶a ichi jua jimid̶iba iorod̶e b̶ʉ kob̶eesii.
         7 Maamina ãchiba akabichia id̶i panuud̶eeba jiraduped̶a jarasii:—Chi kachirua waukáuburu nau wẽra mooba naa b̶atai b̶uu.-8 Maka jaraped̶a Jesús waya ed̶aa sinib̶arikau kob̶eeped̶a iorod̶e b̶ʉmaa b̶eesii. 9 Jesusba jarad̶a ũrisid̶aud̶e ara makʉd̶e ab̶aab̶aa wãurisid̶au.+ Naa chõrarã ãyaa wãsid̶au. Maabae kũudrãarã sid̶a wãurisid̶au. Jesús mau wẽra ome
         istu b̶eesii. 10 Jesús ʉtʉ ʉkʉ nub̶eeruud̶e wẽra istu ʉkʉ nub̶uu unuped̶a+ maabae id̶isii:—Bichi kachirua jara duanad̶a ¿sama panuma?+ ¿Ab̶auba bichi bas aska?11 Wẽraba panausii:—Ab̶au bid̶a makaabasii, mʉ Mechiu.Jesusba jarasii:—Mʉa bid̶a bichi maka nii awẽe. Wãse, maamina waa kachirua waurã́se.]Jesús nau iujãad̶e ʉ̃d̶aa12 Mau maad̶akare Jesusba ẽbẽrarãmaa waya jarasii:—Mʉ nau iujãad̶e ʉ̃d̶aa kĩra nii. Barikia mʉ baara wãaruubʉrã pãriud̶e nibaabai, maumaarã
         ʉ̃d̶aad̶e b̶uud̶eeba chokae b̶uai uru b̶uai.13 Maud̶e fariseorãba Jesusmaa jarasid̶au:—Bichiba ara bichi ʉ̃rʉbena berrea b̶uu. Mauba jarawẽa b̶uu bichiba jara b̶uu biawãra
         b̶uu.14 Jesusba jarasii:—Ara mʉ ʉ̃rʉbena berrea b̶umina mʉʉba jara b̶uu biawãrabʉ. Mʉʉba kuitaa b̶uu mʉ samareeba
         neesii maud̶e samaa wãi. Maamina machiba mau adua panuu.-15 Machiba nau iujãad̶ebena kʉ̃risiad̶eeba mʉ ichia panuu. Mʉʉba ab̶aumaa bid̶a maka
         ichiakau. 16 Mʉʉba waabenarã saka nuree ichiaped̶a jaraaruubʉrã, mʉʉba jara b̶uu biawãrabʉ, mʉaburu
         maka jarawẽa b̶uud̶eeba. Maumaarã mʉ Chachaba, mʉ bʉid̶aba mʉ ome maka jara b̶uu.
         17 Machi leyd̶e jara b̶uu ẽbẽra omeeba arab̶au bed̶ea jaraaduubʉrã ãchiba jara panuu
         biawãrabʉ.-18 Arab̶aud̶e ara mʉ ʉ̃rʉbena berrea b̶uu, maud̶e mʉ Chacha, chi mʉ bʉid̶aba mʉ ʉ̃rʉbena
         berrea b̶uu.19 Maud̶e ãchiba Jesusmaa id̶isid̶au:—Maka b̶uubʉrã bichi akõre ¿sama b̶uma?Jesusba panausii:—Machiba mʉ unud̶akau maud̶e mʉ Chacha sid̶a unud̶akau. Machiba mʉ biawãra unubadau
         basirã, mʉ Chacha sid̶a unubadau bai basii.20 Jesusba Dachi Akõre de mechiu dud̶a, chi Dachi Akõre baita chi nejarr pebadaumare,
         jaradea b̶uasiid̶e joma mau jarasii. Maamina ab̶au bid̶a ichi jidaud̶aabasii ichi
         ewari wabid̶a bawẽa b̶uasiid̶eeba.Mʉ wãaruumaa machi poyaa wãd̶aabai21 Maabae Jesusba jarasii:—Mʉ wãaruu. Wãd̶akare machiba mʉ jʉrʉd̶ai maamina unud̶aabai. Machiba mʉʉd̶e ijãad̶akaud̶eeba
         kachiruad̶e biud̶ai. Mʉ wãaruumaa machi poyaa wãd̶aabai.22 Maud̶eeba judiorã Mechiurãba ãchicha berrea duanasid̶au:—Maka b̶uubʉrã ¿ichi du ab̶a biui b̶uka? ¿Maud̶eeba ichiba jara b̶uka: “Mʉ wãaruumaa
         machi poyaa wãd̶aabai”?23 Maud̶e Jesusba jarasii:—Machi nau iujãad̶ebenabʉ maamina mʉ bajãad̶ebenabʉ. Mʉ nau iujãad̶ebenawãebʉ. 24 Maud̶eeba mʉʉba jarasii machi kachiruad̶e biud̶ai. Machiba Mʉ Nii ijãad̶awẽebʉrã kachiruad̶e
         biud̶ai.+25 Maud̶eeba id̶isid̶au:—¿Bichi kaima?Jesusba panausii:—Arab̶aed̶eed̶e mʉʉba machimaa ara mau jara b̶uu.+26 Mʉʉba machi ʉ̃rʉbena ne ãrea berreai b̶uu, machi kastikai baita. Maamina makaabai.
         Chi mʉ bʉid̶a bed̶ea biawãrabʉ. Chi mʉʉba ichid̶ebena ũri b̶uu nau iujãad̶ebenarãmaa
         jarabarii.27 Maamina kauwa ʉ̃rid̶aabasii Jesusba ichi Akõre ʉ̃rʉbena berrea b̶uu. 28 Maud̶eeba ichiba jarasii:—Machiba mʉ, chi Ẽbẽra Ba B̶uad̶a ʉtʉ jirab̶uuduud̶e kuitaad̶ai Mʉ Nii. Kuitaad̶ai
         mʉʉba b̶istĩika bid̶a ara michi kʉ̃ria waukau basii, maumaarã mʉ berrea b̶uabarii
         mʉ Chachaba jaradead̶a kĩra. 29 Chi mʉ bʉid̶a mʉ baara b̶uu. Chachaba mʉ istu b̶ukau, mʉʉba wau b̶uabariid̶eeba ichiba
         kʉ̃ria b̶uu kĩra.30 Jesusba mau ʉ̃rʉbena berreasiid̶e ãreaba ichid̶e ijãasid̶au.Chi biawãra Abraham warrarã31 Maabae Jesusba judiorã ichid̶e ijãaduurãmaa jarasii:—Machiba mʉ bed̶ea ijãa panuubʉrã, biawãra mʉ baara nibabadaurã nuread̶ai. 32 Mʉʉd̶eeba machiba Dachi Akõre biawãra kuitaad̶ai. Mauba machi chi chibari baita bari
         trajabadaurã nuread̶a karibakuai.33 Maamina ãchiba jarasid̶au:—Dai Abrahamd̶ebena imisid̶aud̶eeba chi chibari baita bari trajabadaurãwãe. ¿Saka
         bichiba dai karibai a b̶uma?34 Jesusba panausii:—Mʉʉba biawãra jaraaruu: kachirua wau nuree mau kachirua baita bari trajabadaurãbʉ.
         35 Chi chibari baita bari trajabarii ichi chibari ded̶e ãrea b̶uabai, maamina chi chibari
         warr ichi akõre ome ewaricha b̶uabarii.-36 Maud̶eeba Dachi Akõre Warrba machi karibaaruubʉrã, biawãra ena nuread̶ai. 37 Mʉʉba kuitaa b̶uu machi Abrahamd̶ebena imiped̶aad̶a, maamina mʉ bea kʉ̃ria panuu mʉ
         bed̶ea ijãad̶awẽa panuud̶eeba. 38 Mʉʉba jara b̶uu joma mʉ Chachaba mʉʉmaa jaradead̶a. Maud̶e machiba machi akõreba ũribiaped̶aad̶a
         ijãa panuu.39 Ãchiba panausid̶au:—Dai chacha Abrahambʉ.Maamina Jesusba jarasii:—Machi Abraham warrarã basirã ichiba waud̶a kĩra waud̶ai basii. 40 Mʉʉba machimaa chi biawãra bed̶ea jara b̶uu Dachi Akõreba mʉʉmaa kuitaabid̶a kĩra.
         Maamina machiba mʉ bead̶ai kʉ̃ria panuu. ¿Abrahamba maka wauska? 41 Machiba machi akõreba waubarii kĩra waubadau.Maud̶e ãchiba jarasid̶au:—¡Maamina dai wẽra aud̶uabariiba adaud̶awãe! Daiba Chacha ab̶aburu inid̶au. Mau Dachi
         Akõrebʉ.42 Jesusba jarasii:—Dachi Akõre machi Akõre basirã, machiba mʉ biawãra kʉ̃riad̶ai basii, Dachi Akõred̶eeba
         neeped̶a nama b̶uud̶eeba. Mʉ ara michi kʉ̃ria neebasii. Ichiaburu bʉisii. 43 Mʉʉba jara b̶uu ¿sakãe machiba kauwa ʉ̃rid̶awẽa panuma? Machiba kauwa ʉ̃rid̶awẽa panuu,
         mʉ bed̶ea ũrid̶ai kʉ̃riad̶akaud̶eeba. 44 Machi akõre chi jʉbawãe niibʉ. Maud̶eeba ichiba kʉ̃ria b̶uu machiba waud̶ai kʉ̃ria
         panuu. Mau arab̶aed̶eed̶e mia beabariibʉ. Biawãrad̶eeba b̶uakau, chi biawãra ichid̶e
         wãꞌãed̶eeba. Setaa jaraaruud̶e, ara ichi kĩra setaa jarabarii, setaa jarabariid̶eeba
         maud̶e seta akõred̶eeba. 45 Mʉʉba biawãra jara b̶umina machiba mʉ bed̶ea ijãad̶akau. 46 ¿Kai machid̶ebenaba mʉʉba biawãra kachirua wau b̶uu aima? Mʉʉba biawãra bed̶ea jaraaruubʉrã,
         ¿sakãe mʉ bed̶ea ijãad̶awẽa panuma? 47 Chi Dachi Akõred̶e ijãa b̶uuba ichi bed̶ea ũribarii maamina machi Dachi Akõre warrarãwãed̶eeba
         ichi bed̶ead̶e jara b̶uu kĩra waud̶akau.Jesusba ara ichi ʉ̃rʉbena jarad̶a48 Maabae judiorãba Jesusmaa jarasid̶au:—¿Bichi Samariad̶ebenawãeka maud̶e jai kachirua uru b̶uu? ¿Daiba arakʉd̶e jarad̶awẽa
         panuka?49 Maud̶e Jesusba jarasii:—Mʉ jai kachiruaswãe nii. Mʉ Chacha ʉ̃rʉbena biꞌia berreabarii. Maamina machiba mʉ
         ʉ̃rʉbena biꞌia berread̶akau.50 Mʉʉba jʉrʉkau ẽbẽrarãba mʉ ʉ̃rʉbena biꞌia berread̶amera. Maamina ab̶a barau, mau jʉrʉi
         baita. Ichiaburu ẽbẽrarã dauchaabarii. 51 Mʉʉba biawãra jaraaruu, chi mʉ bed̶ea ijãa nii biukaraa nibai.52 Maud̶e judiorãba Jesusmaa jarasid̶au:—Jãabáeburu daiba kuitaaduu bichiba jai kachirua bichi kakuad̶e uru b̶uu. Abraham
         biusii. Joma Dachi Akõre baita berreabadaurã sid̶a biusid̶au, maamina bichiba jara
         b̶uu: “Chi mʉ bed̶ea ijãa nii biukaraa nibai”. 53 Makarã ¿bichi dai nabẽra Abraham audeara chi mechiu nika? Mau biusii maud̶e joma Dachi
         Akõre baita berreabadaurã sid̶a biusid̶au. Bichi ¿kai kʉ̃risia b̶uma?54 Jesusba panausii:—Ara mʉ ʉ̃rʉbena biꞌia kʉ̃risiaruubʉrã mauba jarawẽa b̶uu mʉ biꞌia nii. Maamina mʉ
         Chachaba mʉ ʉ̃rʉbena biꞌia berrea b̶uu. Machiba ichi “Dachi Akõre” a panuu.55 Maamina ichi unud̶akau. Maud̶e mʉʉba ichi unubarii. Ichi unukau ad̶a basirã mʉ machi
         kĩra seta id̶aa nibai basii. Maamina mʉʉba ichi kuitaa b̶uud̶eeba ichi bed̶ea wau
         b̶uu. 56 Machi nabẽra Abraham kĩrajʉʉsii mʉ nau iujãad̶aa neeruu ewari unui kuitaa b̶uasiid̶eeba.
         Biawãra unuped̶a ãrea kĩrajʉʉ b̶eesii.57 Maud̶e judiorãba Jesusmaa jarasid̶au:—Bichi wabid̶a 50 añoswãe nii. ¿Saka bichiba Abraham unubarii a b̶uma?58 Jesusba panausii:—Mʉʉba biawãra jaraaruu: Abraham chi naweba adaui naed̶e Mʉʉbʉ.-59 Jesusba maka jarad̶a kakua judiorãba mo adausid̶au ichi b̶ata bead̶ai baita. Maamina
         Jesús miruped̶a Dachi Akõre de mechiud̶ebena awara ãyaa wãsii.+
            
               	Mau sid̶a jara b̶uu chi mukĩra sid̶a biui b̶uu. Levítico 20:10; Deuteronomio 22:22.

               	8:7 Deuteronomio 17:6-7.

               	Griego bed̶ead̶e chi b̶ee kartad̶e nau sid̶a b̶ʉ kub̶uu: Ãchi sõd̶e kuitaa panasid̶au jipawãe nuree.

               	Wẽra istu ʉkʉ nub̶uu unuped̶a. Griego bed̶ead̶e chi b̶ee kartad̶e mau wãꞌãe.

               	Bichi kachirua jara duanad̶a. Griego bed̶ead̶e chi b̶ee kartad̶e mau wãꞌãe.

               	8:14 Juan 7:27-29.

               	8:17 Deuteronomio 17:6; 19:15.

               	Mʉ Nii. Mau jaraaruuba Jesusba jara b̶uasii ichi Dachi Akõrebʉ. Éxodo 3:13-14.

               	Mʉʉba machimaa ara mau jara b̶uu. Griego bed̶ead̶e mau arakʉd̶e b̶ʉ kub̶uuwãe. Waabenarãmaarã jara b̶uu «Mʉʉba machimaa
                     ¿kãare kuitaa jarai b̶uu?» maebʉrã «Mʉ ¿sakãe machi ome berreai b̶uma?»

               	8:35 Génesis 21:9-13.

               	8:58 Éxodo 3:13-14.

               	Griego bed̶ead̶e chi b̶ee kartad̶e b̶ʉ kub̶uu: Jesús ara ãchi tãed̶e wãsii.

Jesusba ẽbẽra dau pãriu aribiabid̶a91 Wãaruud̶e Jesusba ẽbẽra chi naweba adaud̶ad̶eed̶ebena dau pãriu nii unusii. 2 Maud̶e Jesús baara nibabadaurãba id̶isid̶au:—Jaradeabarii, ¿kaiba kachirua wausiid̶eeba nau mukĩra jãka dau pãriu chi naweba adausma?
         ¿Ichi akõrerãba kachirua wausid̶aud̶eeba, maebʉrã ichiba kachirua waud̶ad̶eeba?3 Jesusba panausii:—Ichiba kachirua wausiid̶eeba maebʉrã chi akõrerãba kachirua wau panasiid̶eeba, jãka
         adaubasii. Maumaarã dau pãriu adausii ichid̶eeba Dachi Akõreba ne wauruu ẽbẽrarãba
         unud̶amera. 4 Maud̶eeba wabid̶a ãsaed̶e b̶uud̶e chi mʉ Bʉid̶aba waubi b̶uu mʉʉba waui b̶uu. Kiuruud̶e
         ab̶a bid̶a poyaa trajakau. 5 Maamina nau iujãad̶e b̶uud̶e mʉ ẽbẽrarã baita ʉ̃d̶aa kĩra nii mʉ Chacha ʉ̃rʉbena kuitaabiai
         baita.6 Maka jaraped̶a Jesús iorod̶e id̶uped̶a ioro susua wausii. Mau ioro susuaba chi dau
         pãriu nii daucha purusii. 7 Maabae Jesusba ichimaa jarasii:—Chi Kuibadau Siloé abadaumaa jeraad̶e wãse. (Mau trʉ̃ jara b̶uu “bʉid̶a”).-Ara makʉd̶e chi dau pãriu nii wãped̶a ichi dau jeraasiid̶e unu b̶eesii. Maabae deed̶aa
         wãsii. 8 Ichi de kaita duanuurãba maud̶e ichiba od̶e ne kaebea id̶ibachii unuped̶aad̶arãba
         jara duanasid̶au: «¿Nau mauwãeka, chi akʉ b̶eeped̶a ne kaebea id̶ibarii?»9 Chi nureerãba maerã maubʉ abachid̶au. Maud̶e waabenarãba ichi kĩra b̶umina mauwãe
         abachid̶au. Maamina chi dau pãriu b̶uad̶aba jarasii: «Biawãra mʉʉbʉ».10 Maud̶e ichimaa id̶isid̶au:—¿Sakaburu bichiba unu b̶eesma?11 Ichiba panausii:—Ẽbẽra Jesús abadauba ioro susua wauped̶a mʉ daucha purusii. Maabae ichiba jarasii:
         “Kuibadau Siloé abadaumaa jeraad̶e wãse”. Wãped̶a mʉ dau jeraasiid̶e unu kob̶eesii.12 Maud̶e ãchiba id̶isid̶au:—Mau ẽbẽra ¿sama b̶uma?Ichiba panausii:—Mʉʉba adua b̶uu.Fariseorãba dau pãriu b̶uad̶amaa ãrea id̶iped̶aad̶a13-14 Jesusba ioro susua wauped̶a dau pãriu nii aribiabid̶a ewari, chi bari panabadau ewari
         basii. Maud̶eeba waabenarãba chi dau pãriu b̶uad̶a fariseorãmaa adoesid̶au. 15 Maabae chi fariseorã bid̶a mau mukĩramaa id̶isid̶au saka unu b̶eesii. Maud̶e ichiba
         jarasii:—Jesusba ioro susua wauped̶a mʉ daucha purusii. Maabae mʉʉba baniaba jeraaruud̶e unu
         kob̶eesii.16 Chi nureerã fariseorãba jarasid̶au: «Mau mukĩra Dachi Akõred̶ebena need̶awãe b̶uu,
         bari panabadau ewari wapeakaud̶eeba».Maamina waabenarãba jarasid̶au: «¿Saka kachirua waubarii mukĩraba mau ẽbẽrarãba ne
         poyaa waud̶akau poyaa wausma?»Maka chiya ãyaa jarasid̶au. 17 Maka panuud̶e waya chi dau pãriu b̶uad̶amaa id̶isid̶au:—Mau mukĩra, chi bichi dau aribiabid̶a ¿kãare kʉ̃risia b̶uma mau ʉ̃rʉbena?Chi dau pãriu b̶uad̶aba panausii:—Mʉʉmaarã, mau Dachi Akõre baita berreabariibʉ.18 Maamina chi judiorã mechiurãba ijãad̶awẽa panasid̶au mau ẽbẽra naed̶e dau pãriu b̶uasii.
         Maud̶eeba ichi akõrerã iubiasid̶au. 19 Maabae maarãmaa id̶isid̶au:—¿Jãu machi warr dau pãriu adaud̶aka? ¿Saka id̶ibae jãuba unu b̶uma?20 Ãchiba panausid̶au:—Daiba kuitaa panuu jãu dai warr dau pãriu adaud̶abʉ. 21 Maamina adua panuu saka id̶ibae unu b̶eesii, maud̶e adua panuu kaiba ichi aribiabisii.
         Jãu chõra baerã ichimaa id̶ísturu. Ara ichiba jaraika.22 Ichi akõrerãba maka jarasid̶au judiorã karrarã wapea panuud̶eeba. Biawãra mau judiorãba
         jarasid̶au ab̶auba Jesús chi Dachi Akõreba Dachi Karibabarii deai jarad̶a a jaraaruubʉrã
         chi judiorã araa ãbua imibadau ded̶ebena ãyaa bʉid̶ai asid̶au. 23 Maud̶eeba chi akõrerãba jarasid̶au: «Jãu chõra baerã ichimaa id̶ísturu».24 Maud̶eeba chi judiorã karrarãba chi dau pãriu b̶uad̶a waya iud̶aped̶a jarasid̶au:—Dachi Akõre trʉ̃d̶e daimaa mau ẽbẽra ʉ̃rʉbena biawãra jarase.+ Daiba kuitaa panuu mau kachirua waubarii.25 Chi dau pãriu b̶uad̶aba jarasii:—Mʉʉba adua b̶uu mauba kachirua waubarii maebʉrã waukau. Ab̶aburu kuitaa b̶uu mʉ dau
         pãriu b̶uasii maamina jãabae unu b̶uu.26 Maud̶e ãchiba waya ichimaa id̶isid̶au:—Jãuba ¿saka aribiabisma? ¿Kãare wausma bichi dau aribiabii baita?27 Ichiba panausii:—Mʉʉba machimaa jarasii maamina ijãad̶aabasii. Mau ¿sakãe waya ũri kʉ̃ria panuma?
         ¿Machi sid̶a ichi baara niba kʉ̃ria panuka?28 Maud̶eeba ãchiba ichi naka iadaasid̶au:—Bichi mau ẽbẽra ome nii, maamina dai Moisesba b̶ʉd̶ad̶eeba nibabadau. 29 Daiba kuitaa panuu Dachi Akõreba Moisesmaa berreasii,- maamina mau ẽbẽra samabena adua panuu.30 Maud̶e chi dau pãriu b̶uad̶aba jarasii:—¿Sakaburu? ¿Saka machiba ichi samabena adua panuu a panuma? ¿Mauba mʉ dau aribiabid̶awãeka?
         31 Dachiba kuitaa panuu chi kachirua waubadaurãba id̶iiduu Dachi Akõreba biꞌia ũrikau.
         Mau awara kuitaa panuu barikiuba Dachi Akõre wapea b̶uubʉrã maud̶e ichiba kʉ̃ria b̶uu
         wau b̶uubʉrã, mauba ʉtaa id̶iiruu Dachi Akõreba biꞌia ũribarii.-32 Ewari ab̶ad̶e bid̶a dachiba ẽbẽra dau pãriu adaud̶a aribiabid̶a ũrid̶aka basii. 33 Nau ẽbẽra Dachi Akõred̶ebenawãe basirã, poyaa waubai basii.34 Maud̶e judiorã mechiurãba ichi iadaasid̶au:—Bichi adaud̶ad̶eed̶ebena kachirua waubarii. ¿Saka daimaa ne jaradeaima?Maud̶eeba ichi chi judiorã araa ãbua imibadau ded̶ebena ãyaa bʉisid̶au.Chi biawãra dau pãriu nuree35 Jesusba ũrisii chi dau pãriu b̶uad̶a ãyaa bʉiped̶aad̶a. Maud̶eeba ichi jʉrʉd̶e wãsii.
         Unuped̶a id̶isii:—¿Bichiba chi Ẽbẽra Ba B̶uad̶ad̶e biawãra ijãa b̶uka?+36 Ichiba jarasii:—¿Mau kaima? Mʉʉmaa jarase mʉʉba ichid̶e biawãra ijãai baita.37 Jesusba panausii:—Bichiba mau unu b̶uu. Mʉ, chi bichi ome berrea b̶uu maubʉ.38 Ara makʉd̶e Jesús daad̶e õdarrd̶e kob̶eeped̶a jarasii:—Mʉ Mechiu, mʉʉba ijãa b̶uu.39 Maud̶e Jesusba jarasii:—Mʉ nau iujãad̶aa neesii ẽbẽrarã nebʉra dauchaai baita. Maka chi dau pãriu nuree kĩra
         nureeba unud̶ai maud̶e chi unu panuu a panuu dau pãriu nuree kĩra paneed̶ai.40 Chi nuree fariseorã Jesús kaita panuuba mau bed̶ea ũrisid̶aud̶e id̶isid̶au:—Bichiba ¿sakãe maka jara b̶uma? ¿Dai dau pãriu nureka?41 Jesusba panausii:—Machi biawãra dau pãriu nuread̶a basirã, kachirua waubadau kakua nebʉrad̶e panad̶aabai
         basii. Maamina machiba unu panuu a panuud̶eeba nebʉrad̶e panuu.
         
            
               	9:7 Génesis 49:10; Isaías 8:5-8.

               	Griego bed̶ead̶e b̶ʉ kub̶uu: Dachi Akõre biꞌia kʉ̃riáse.

               	9:29 Éxodo 33:11.

               	9:31 Salmos 66:18; Proverbios 15:29.

               	Chi Ẽbẽra Ba B̶uad̶a. Griego bed̶ead̶e chi b̶ee kartad̶e b̶ʉ kub̶uu: Dachi Akõre Warr.

Oeja nubarii bia nii101 Mau ewarid̶e Jesusba jarasii:«Mʉʉba biawãra jaraaruu: barikia oeja nubadaumare poraad̶e nub̶uare ed̶a wãwẽebʉrã,
         mau kãyabãra ãyare ed̶a wãaruubʉrã, mau oeja nechiruabariibʉ maud̶e ẽbẽra kachiruabʉ.
         2 Maamina chi oeja nubadaumare poraad̶e ed̶a wãbarii, chi oeja nubariibʉ. 3 Mau oeja nubarii baita chi poraa nubariiba chi poraa ewabarii. Oejarãba ãchi nubarii
         bed̶ea kuitaa panuu. Ãchi ab̶aab̶aa trʉ̃ jarakuaped̶a awara adoebarii.-4 Joma awara uad̶oped̶a ãchi naa wãbarii. Oeja ichi baara wãbadau ichi bed̶ea kuitaa
         panuud̶eeba. 5 Maamina ãchiba chi ẽbẽra unud̶akau baara wãd̶akau, maumaarã mirubadau mau bed̶ea adua
         panuud̶eeba».6 Jesusba nebʉrʉʉruuba maka berreasii maamina judiorãba kuitaad̶aabasii kãare jara b̶uu.
         7 Maud̶eeba Jesusba naka jarasii: «Mʉʉba biawãra jaraaruu, mʉ chi oeja ed̶a wãbadau
         poraa. 8 Mʉ neei naed̶e ãrea oeja nechiruabadaurã kĩra maud̶e ẽbẽrarã kachiruarã neebachid̶au.
         Maamina chi Dachi Akõred̶e ijãabadaurãba+ maarã bed̶ea ijãad̶aabasii.9 »Mʉ chi poraabʉ. Chi mʉʉd̶eeba ed̶a wãaruu kachiruad̶ebena karibai. Ãrea jirukaraayuwãe
         b̶uai, ichiba wãꞌãe b̶uu Dachi Akõreba joma deaid̶eeba.+10 Nechiruabarii neebarii oeja chiruai baita, beai baita maud̶e baribai baita. Maamina
         mʉ neesii, ẽbẽrarã ãrea chokae nibad̶amera.11 »Mʉ oeja nubarii bia niibʉ. Chi oeja nubarii bia nii ichi oeja kakua biui b̶uu. 12 Maamina ab̶aba chi nejarra kakua oeja nu b̶uaruubʉrã, usa kachirua neeruud̶e oeja
         duanuiped̶a miru wãi. Oeja ichid̶iwãed̶eeba biawãra nukau. Maud̶e usa kachiruaba oeja
         ab̶a kaa adauruud̶e waabenarã jĩichoabadau. 13 Mau ẽbẽra miru wãbarii ab̶a chi nejarra kakúaburu oeja nubariid̶eeba. Ichiba kʉ̃risiakau
         oeja biꞌia panad̶amera.14 »Mʉ oeja nubarii biabʉ. Mʉʉd̶erã kuitaa b̶uu, chi oeja nubariiba ichi oeja kuitaa
         b̶uu kĩra. Maud̶e maarãba mʉ kuitaa panuu. 15 Ara mau kĩra mʉ Chachaba mʉ kuitaa b̶uu maud̶e mʉʉba mʉ Chacha kuitaa b̶uu. Mʉ michi
         oeja kakua biui b̶uu. 16 Mʉʉba oeja june ua b̶uu nau oeja nubadaumarebenawaẽ.+ Maarã sid̶a mʉʉba ed̶a adooi. Ãchiba mʉ bed̶ea ijãad̶ai. Maka joma ãbua panad̶ai.
         Maud̶e ãchi nubarii ab̶a b̶uai.17 »Mʉ Chachaba mʉ kʉ̃ria b̶uu, ara mʉ ida beabiid̶eeba. Maabae waya chokae jiradui.
         18 Mʉʉba mʉ ida beabiwẽebʉrã ab̶au bid̶a mʉ poyaa bead̶aabai, maamina mʉ biui mʉʉba maka
         kʉ̃ria b̶uud̶eeba. Mʉ biuped̶a poyaa chokae jiradui. Mʉ Chachaba mʉʉmaa maka waubisii».19 Mau bed̶ea ũriiduud̶e judiorã waya chiya aꞌawaraa berrea kopaneesid̶au. 20 Ãreaba jarasid̶au: «Jãu ẽbẽraba jai kachirua uru b̶uu. Jãu kĩrawãe b̶uu. ¿Sakãe jãu
         bed̶ea ũrid̶aima?»21 Maamina waabenarãba jarasid̶au: «¡Chi jai kachirua uru b̶uuba maka berreakau! Makarã
         ¿jai kachiruaba dau pãriu nuree aribiabibarika?»Judiorãba Jesús ida b̶uped̶aad̶a22 Mau ewarid̶e judiorãba Jerusalend̶e kĩrajʉʉ bara b̶uabarii ewari waubachid̶au. Ãchiba
         kĩraba panasid̶au Dachi Akõre de mechiu ichi baita awara b̶uped̶aad̶a. Kũrasãa ewarid̶e,+23 Jesús nibasii Dachi Akõre de mechiu ãbudare, Pórtico Salomón abachid̶aumare. 24 Maka b̶uud̶e chi nuree judiorãba Jesús ad̶u orrod̶aped̶a id̶isid̶au:—Ab̶a ¿sakaed̶aa bichiba dai kʉ̃risia adua ua b̶uaima? Bichi Dachi Akõreba Dachi Karibabarii
         deai jarad̶abʉrã, daimaa ab̶aed̶e jarase.25 Jesusba panausii:—Mʉʉba machimaa jarasii maamina ijãad̶awẽa panuu. Joma mʉ Chacha trʉ̃d̶eeba waubarii
         mauba arakʉd̶e unubi b̶uu mʉ kai b̶uu. 26 Maamina machiba ijãad̶akau, mʉ oejarãwãed̶eeba. 27 Mʉ oejarãba mʉ mimi kauwa kuitaa panuu. Mʉʉba ãchi unubarii. Maud̶eeba ãchiba mʉ baara
         wãbadau. 28 Mʉʉba jãarã Dachi Akõre ome ewaricha chokae b̶uabiabarii. Ewari ab̶a bid̶a wãꞌãed̶aabai
         maud̶e ab̶au bid̶a mʉ juad̶ebena poyaa juakaa adaud̶aabai. 29 Mʉ Chachaba jãarã mʉʉmaa deasii. Ichi jomaurã audeara chi mechiu nii.+ Ab̶au bid̶a ãchi mʉ Chacha juad̶ebena poyaa juakaa adaud̶aabai. 30 Mʉ, mʉ Chacha ome arab̶au nid̶au.31 Maud̶eeba judiorãba waya mo adoesid̶au ichi b̶ata bead̶ai baita. 32 Maud̶e Jesusba jarasii:—Mʉ Chachad̶eeba ãrea ne bia machimaa unubiasii. ¿Sãu ne bia waud̶a kakua mʉ mooba
         b̶ata bead̶aima?33 Judiorãba panausid̶au:—Daiba bichi mooba b̶atad̶aabai ne biꞌia wau b̶uu kakua, maumaarã b̶atad̶ai bichi
         ẽbẽra niikaud̶e ara Dachi Akõre a b̶uud̶eeba. Mauba bichiba Dachi Akõre ʉ̃rʉbena kachirua
         jara b̶uu.-34 Jesusba jarasii:—Machi Moisesba b̶ʉd̶ad̶e naka b̶ʉ kub̶uu: “Mʉʉba jarasii machi dachi akõrerã”.-35 Dachiba kuitaa panuu Dachi Akõre bed̶ea ewaricha biawãrabʉ. Dachi Akõreba mau ẽbẽrarãmaa
         “Machi dachi akõrerãbʉ” asiid̶e 36 ¿sakãe mʉʉba ichi ʉ̃rʉbena kachirua jarasii a panuma, mʉʉba bari ichi Warr a b̶uasiid̶eeba?
         Dachi Akõreba mʉ ara ichi báitaburu awara b̶usii maud̶e nau iujãad̶aa bʉisii. 37 Mʉ Chachaba wau b̶uu mʉʉba wauwẽa b̶uubʉrã, mʉ bed̶ea ijã́sturu. 38 Maamina ichiba wau b̶uu mʉʉba wau b̶uubʉrã, mʉʉba jara b̶uu kakua machiba ijãad̶awẽa
         panumina mʉʉba wau b̶uu kakua ijã́sturu. Maka machiba biawãra kuitaad̶ai mʉ Chacha
         mʉ ome nii maud̶e mʉ, mʉ Chacha ome nii.39 Maud̶e ãchiba waya Jesús jidau adoed̶ai kʉ̃ria panasid̶au, maamina ãchi juakaa wãsii.40 Mau maad̶akare Jesús waya Jordán do kĩaraa wãsii Juan chi Boro Eabariiba naed̶e ẽbẽrarã
         boro ea b̶uad̶amaa.- Jesús aria b̶eesii. 41 Maka b̶uud̶e ãrea ẽbẽrarã ichimaa wãbachid̶au. Ãchi chiya naka jarabachid̶au: «Juanba
         ẽbẽrarãba ne poyaa waud̶akau wauka basii maamina joma ichiba nau Jesús ʉ̃rʉbena jarad̶a
         biawãrabʉ».42 Aria ãreaba Jesusd̶e ijãasid̶au.
         
            
               	10:3 Ezequiel 34:11-31.

               	Dachi Akõred̶e ijãabadaurãba. Griego bed̶ead̶e naka b̶ʉ kub̶uu: oejarãba.

               	Griego bed̶ead̶e naka b̶ʉ kub̶uu: Ichi ed̶a wãi, awara wãi maud̶e sirua unui.

               	Mʉʉba oeja june ua b̶uu nau oeja nubadaumarebenawaẽ. Mau berread̶eeba Jesusba jara b̶uasii judiowãerã bid̶a ichid̶e ijãad̶ai.

               	Judiorãba mau ewari Janucá abadau. Añocha diciembred̶e waubadau. Kĩrababadau Judas
                     Macabeo abadauba Dachi Akõre de mechiu waya biꞌia b̶ud̶a. Makasii 164 años Jesús b̶uai
                     naed̶e.

               	Mau griego bed̶ead̶e arakʉd̶e b̶uuwãe. Waabenarãmaarã naka jara b̶uu «Mʉ Chachaba
                     mʉʉmaa dead̶a ne joma kãyabãra chi mechiu b̶uu».

               	10:33 Levítico 24:14-16.

               	10:34 Salmos 82:6.

               	10:40 Juan 1:28.

            

         
      

   
      
         11
Lázaro biud̶a111-2 Mau ewarid̶e ẽbẽra Lázaro abadau ãrea ẽpermo b̶uasii. Mau Lázaro Betania puurud̶ebena
         basii. Ara mau puurud̶e ichi neekaurã María maud̶e Marta panasid̶au. Mau Mariaba Dachi
         Mechiu jʉ̃rʉd̶e kera eaped̶a ichi bud̶aba poabisii.-3 Maud̶e Lázaro neekaurãba Jesusmaa jarad̶e bʉisid̶au:—Dai Mechiu, bichi kõpaero ãrea ẽpermo b̶uu.4 Mau ũrisiid̶e Jesusba jarasii:—Mau ẽpermo b̶uuba Lázaro biubai. Maumaarã mauba ẽbẽrarãba kuitaad̶ai Dachi Akõre
         maud̶e ichi Warr ome chi mechiurã.5 Jesusba Lázaro maud̶e chi neekaurã ãrea kʉ̃ria b̶uasmina, 6 Lázaro ãrea ẽpermo b̶uu kuitaasiid̶e maucha ewari ome b̶eesii ichi b̶uad̶amaa. 7 Mau maad̶akare ichi baara nibabadaurãmaa naka jarasii:—Wãuríduru waya Judead̶aa.8 Maud̶eeba ichi baara nibabadaurãba jarasid̶au:—Jaradeabarii, ewari ãrea bawẽe Judead̶ebenarãba bichi mooba b̶ata bea kʉ̃ria panad̶a.
         ¿Bichi waya mamaa wãaruka?9 Jesusba jarasii:—¿Ewari ab̶a 12 hora b̶uuwãeka? Ãyadaa niid̶e jʉ̃rʉ drʉkau, ichiba ʉ̃d̶aa nau iujãad̶ebena
         unu b̶uud̶eeba. 10 Maamina ẽsabud̶e nii jʉ̃rʉ drʉbarii, ʉ̃d̶aawãe b̶uud̶eeba.11 Maka jaraped̶a Jesusba waya jarasii:—Dachi kõpaero Lázaro kãi nub̶uu maamina mʉʉba mau ʉ̃rʉmad̶e wãaruu.12 Maud̶e Jesús baara nibabadaurãba ichimaa jarasid̶au:—Dai Mechiu, mau kãi nub̶uubʉrã aribiai.13 Jesusba mau jarad̶aba Lázaro biud̶a ʉ̃rʉbena berrea b̶uasii, maamina ichi baara nibabadaurãba
         kʉ̃risiasid̶au Lázaro kãi nub̶uu ʉ̃rʉbena berrea b̶uu. 14 Maabae Jesusba arakʉd̶e jarasii:—Lázaro biusii. 15 Mʉ aria b̶uabasiid̶eeba mʉ kĩrajʉʉ b̶uu, mau kakua machiba mʉ biꞌia ijãad̶aid̶eeba.
         Waya ichimaa wã́duru.16 Maud̶e Tomás, Mikisu abadau b̶uasii.+ Mauba waabenarã Jesús baara nibabadaurãmaa jarasii:—Judead̶aa wãd̶ai dachi sid̶a bead̶amera.Biud̶arã Jesusba chokae jiradubiai17 Betania puurud̶e neesiid̶e Jesusba kuitaasii Lázaro jau b̶uped̶aad̶a ewari kimare
         basii. 18 Betania puuru Jerusalend̶eeba ara kaita b̶uasii.+19 Maud̶eeba judiorã ãrea imisid̶au Marta maud̶e María kĩra chuburiad̶ai baita, ãchi
         neewau biusiid̶eeba. 20 Maka panuud̶e Martaba kuitaasii Jesús neeruu. Ara makʉd̶e mau irsibid̶e wãsii. Maud̶e
         María ded̶e b̶eesii. 21 Martaba Jesús unusiid̶e jarasii:—Mʉ Mechiu, bichi nama b̶uad̶a basirã mʉ ãba biubai basii. 22 Maamina mʉʉba kuitaa b̶uu joma bichiba Dachi Akõremaa id̶iiruu ichiba waui.23 Jesusba ichimaa jarasii:—Bichi ãba chokae jiradui.24 Maud̶e Martaba jarasii:—Maerã, mʉʉba kuitaa b̶uu mau kaad̶ebena ewarid̶e biud̶arã chokae jiraduuduud̶e, mau
         sid̶a chokae jiradui.-25 Jesusba jarasii:—Mʉ biud̶arã chokae jiradubiabarii maud̶e chokae b̶uai deabarii. Barikiuba mʉʉd̶e
         ijãaruubʉrã, biurumina ewaricha Dachi Akõre ome chokae nibai. 26 Chi mʉʉd̶e ijãa nii, mʉ kakua chokae b̶uud̶eeba biukaraa nibai. ¿Bichiba mau ijãa
         b̶uka?27 Maud̶e Martaba panausii:—Maerã mʉ Mechiu, mʉʉba ijãa b̶uu bichi Dachi Akõre Warr, Dachi Akõreba Dachi Karibabarii
         deai jarad̶a, nau iujãad̶e neei b̶uad̶a.Jesús Lázaro kakua jẽad̶a28 Makaped̶a Marta wãsii ichi neekaumaa. Maabae chũpea jarasii:—Chi Jaradeabarii nama b̶uu. Ichiba bichimaa ne jara kʉ̃ria b̶uu.29 Mau ũrisiid̶e María jiraduped̶a Jesús b̶uumaa isa wãsii. 30 Jesús puurud̶e wãwẽa b̶uasii. Wabid̶a Marta chi Jesús ome unud̶amare b̶uasii. 31 Judiorã María ded̶e panasid̶au ichi kĩra chuburiad̶ai baita. Maud̶e ichi isa jiraduped̶a
         awara wãaruu unusid̶au. Lázaro jau b̶uped̶aad̶amaa jẽad̶e wãaruu a kʉ̃risiasid̶aud̶eeba,
         kaad̶e wãsid̶au.32 María Jesús b̶uumaa neesiid̶e maud̶e ichi unusiid̶e jʉ̃rʉ kaita õdarrd̶e kob̶eesii.
         Maud̶e jarasii:—Mʉ Mechiu, bichi nama b̶uad̶a basirã, mʉ neewau biubai basii.33 Jesusba María jẽaruu maud̶e judiorã chi mau ome neeped̶aad̶a sid̶a jẽaduu unusiid̶e
         ãchi kakua ãrea jirukaraa, kĩru kub̶uuba ĩyaabasii.+34 Maabae id̶isii:—Mau ¿sama jau b̶usid̶ama?Ãchiba panausid̶au:—Dai mechiu, ichiad̶e wãd̶a.35 Jesús jẽasii. 36 Maka b̶uud̶e judiorã aria panuuba jarasid̶au:—Ichiásturu jãuba Lázaro saka kʉ̃ria b̶uasii.37 Maamina waabenarã chi nureeba jarasid̶au:—Nau dau pãriu nuree aribiabid̶aba ¿sakãe poyaa karibaabasma Lázaro biubiimaaba?Jesusba Lázaro chokae jiradubid̶a38 Jesús wabid̶a kĩru b̶uud̶e Lázaro mo chob̶ead̶e nub̶uped̶aad̶amaa neesii. Chi ed̶a
         wãbadau mooba jʉ̃a kub̶uasii. 39 Maud̶e Jesusba jarasii:—Jãu mo ãyaa bʉrásturu.Marta, chi biud̶a neekauba Jesusmaa jarasii:—Mʉ Mechiu, jãu biud̶a ewari kimare baaruud̶eeba mikia kub̶uẽka.40 Maamina Jesusba jarasii:—¿Mʉʉba jaraabaska bichiba biawãra ijãaruubʉrã, Dachi Akõre chi mechiu nii unui?41 Maka b̶uud̶e ẽbẽrarãba chi mo ãyaa bʉraasid̶au. Maabae Jesusba ʉtaa ichiaped̶a jarasii:—Chacha, mʉʉba bichimaa biꞌia jarai mʉʉba ʉtaa id̶id̶a ũrisiid̶eeba. 42 Mʉʉba kuitaa b̶uu bichiba mʉ bed̶ea ũri b̶uabarii, maamina mʉʉba nau jarasii naarã
         ẽbẽrarãba kuitaad̶amera bichiaburu mʉ bʉisii.43 Maka jaraped̶a Jesusba jĩwa jarasii:—¡Lázaro, awara neese!44 Ara makʉd̶e Lázaro biu b̶uad̶a awara neesii. Ichi jua, chi jʉ̃rʉ wabid̶a paruba bʉra
         b̶uasii. Maud̶e ichi kĩedarr paruba bʉra b̶uasii. Maud̶e Jesusba jarasii:—Enad̶aped̶a ida bʉ́isturu.Judiorãba Jesús bead̶ai jʉrʉped̶aad̶aMateo 26:1-5; Marcos 14:1-2; Lucas 22:1-245 Ãrea judiorã María baara wãped̶aad̶arãba unusid̶au Jesusba waud̶a. Maud̶eeba ãchiba
         ijãasid̶au. 46 Maamina chi Jesusba waud̶a chi nuree fariseorãmaa jarad̶e wãsid̶au. 47 Maud̶eeba fariseorã maud̶e paare mechiurã ome araa ãbua imid̶ai jarasid̶au.+ Naka jarasid̶au:—Dachiba ¿saka waud̶aima? Mauba ẽbẽrarãba ne poyaa waud̶akau ãrea wau b̶uu. 48 Ichi ida nibabiiduubʉrã jomaurãba ichid̶e ijãad̶ai. Maka Romad̶ebena kokoroarã imid̶aped̶a,
         ãchiba Dachi Akõre de mechiu ãrid̶ai maud̶e joma dachi judiorã sid̶a kenad̶ai.49 Aria ab̶a Caifás abadau b̶uasii. Mau nau añod̶e paare mechiu basii. Mau Caifasba jarasii:—¡Machi kʉ̃risiaswãe nuree! 50 Romad̶ebenarãba joma dachi judiorã bead̶ai kãyabãra biꞌia b̶uu ẽbẽra ab̶a jomaurã
         kakua biui.51 Caifasba ara ichi kʉ̃risiad̶eeba maka jarawẽa b̶uasii. Maumaarã ichi paare mechiu
         niid̶eeba Dachi Akõréburu ichimaa jarabisii Jesús joma judiorã kakua biui b̶uu. 52 Maamina ab̶aburu judiorã baita biubai basii, maumaarã joma Dachi Akõre warrarã nau
         iujãad̶e drua didiwaraacha nuree, ara puuru ab̶aud̶e duanui baita.-53 Paare mechiurãba bed̶ea deasid̶au mau ewarid̶eeba Jesús saka bead̶ai jʉrʉd̶ai.54 Maud̶eeba Jesús judiorã tãed̶e ãrea nibaka basii, maumaarã Judead̶ebena ãyaa wãsii.
         Efraín puurud̶e ichi baara nibabadaurã baara b̶uad̶e wãsii. Mau puuru drua sirua wãꞌãe
         b̶uu kaita b̶uu.+55 Judiorã Pascua ewari ʉ̃rʉ ba b̶uasii. Mau bari panabadau ewarid̶eeba puuruchad̶ebenarã
         Jerusalend̶aa wãsid̶au ãchiba waubadau kĩra wau panuud̶eeba Dachi Akõre daad̶e biꞌia
         nuread̶ai baita.+56 Mau ewarid̶e ẽbẽrarãba Jesús jʉrʉ nibasid̶au. Dachi Akõre de mechiu dud̶a ãbua panuud̶e
         id̶ibachid̶au: «Machimaarã ¿ichi nau kĩrajʉʉ bara b̶uabarii ewari waubadaud̶e neeibaaka?»57 Maamina paare mechiurãba maud̶e fariseorãba jarasid̶au barikiuba Jesús neesii kuitaaduubʉrã
         jarad̶ai b̶uu ichi jidaud̶amera.
         
            
               	11:1-2 Juan 12:3.

               	Mikisu. Griego trʉ̃ Dídimo jara b̶uu «mikisu».

               	Ara kaita b̶uasii. Griego bed̶ead̶e b̶ʉ kub̶uu: 15 estadia. Mau kilómetro õbea kĩra b̶uu.

               	11:24 Isaías 26:19; Daniel 12:1-3.

               	Ãchi kakua. Waabenarãmaarã Jesús jirukaraasii ãchiba ijãad̶aabasiid̶eeba ichiba Lázaro chokae
                     jiradubii. Waabenarãmaarã Jesús jirukaraasii nau druad̶e ẽbẽrarã biubadau, kakua kachirua
                     nureabadau maud̶e kachirua waubadaud̶eeba.

               	Araa ãbua imid̶ai jarasid̶au. Kajuma bed̶ead̶e b̶ʉ kub̶uu: Concilio maebʉrã Consejo.

               	11:52 Isaías 11:12; Jeremías 23:3; Miqueas 2:12.

               	Efraín puuru Jerusalend̶eeba ewari ab̶a b̶uasii.

               	Bari panabadau ewari waud̶ai naed̶e judiorãba ne waubachid̶au Dachi Akõre daad̶e biꞌia
                     nuread̶ai baita. Ab̶a bid̶a ẽbẽra biud̶a wauruubʉrã, 7 ewari Dachi Akõre daad̶e kachirua
                     b̶eebachii. Maud̶eeba ne waui b̶uasii. Maka wauwẽebʉrã bari panabadau ewari waukau
                     b̶uasii. Números 19:16-22; 2 Crónicas 30:13-21.

Mariaba kera Jesús jʉ̃rʉ ʉ̃rʉ ead̶aMateo 26:6-13; Marcos 14:3-9121 Judiorã Pascua ewari neei bai baita wabid̶a 6 ewari b̶uud̶e Jesús Betania puurud̶aa
         wãsii Lázaro b̶uabariimaa. Mau Lázaro Jesusba chokae jiradubid̶a basii. 2 Aria Jesusd̶e kĩrabad̶aped̶a ichimaa chiko bia kobisid̶au. Martaba dead̶aka b̶uasii
         maud̶e Lázaro waabenarã baara Jesús ome komaa b̶uasii. 3 Maka panuud̶e Mariaba nardo keraara chi nejarr ãrea id̶ibadau b̶otia kʉrkabʉa nub̶uu
         adoeped̶a Jesús jʉ̃rʉd̶e easii.+ Maabae ichi bud̶aba poabisii. Mau keraba de joma tuwaa nub̶eesii. 4 Maud̶e Jesús baara nibabarii ab̶a b̶uasii Judas Iscariote abadau. Judasba Jesús jidaubii
         b̶uasii. Mau Judasba jarasii:5 —Jãu kera chi nejarr ãrea id̶ibadau.+ ¿Sakãe jãu kera nedobʉibasma, chi nejarr barauwãe nureemaa dead̶akai baita?6 Maamina ichiba maka jaraabasii chi nejarr barauwãe nuree aid̶ai kʉ̃risia b̶uasiid̶eeba,
         maumaarã maka jarasii nechiruabariid̶eeba. Ãchi chi nejarra nubadau ũabisa ichiba
         uru b̶uabachii maamina maud̶ebena chiruabachii. 7 Maud̶e Jesusba jarasii:—Nau wẽra ida b̶use. Jãuba nau kera uru b̶uasii mʉ jau b̶ud̶ai ewari baita.+8 Chi nejarr barauwãe nuree ewaricha machi tãed̶e panad̶ai, maamina mʉ machi baara ewaricha
         b̶uabai.Lázaro bead̶ai baita bed̶ea deaped̶aad̶a9 Judiorã ãreaba Jesús Betania puurud̶e b̶uu kuitaasid̶aud̶eeba ichi ichiad̶e wãsid̶au.
         Mau awara Lázaro, Jesusba chokae jiradubid̶a sid̶a ichiad̶e wãsid̶au. 10-11 Lázaro chokae jiradud̶a kakua judiorã ãreaba paare mechiurã ida b̶ud̶aped̶a Jesusd̶e
         ijãasid̶au. Maud̶eeba paare mechiurã bed̶ea deasid̶au Lázaro sid̶a bead̶ai baita.Jerusalend̶ebenarãba Jesús irsibiped̶aad̶aMateo 21:1-11; Marcos 11:1-11; Lucas 19:28-4012 Norema ẽbẽrarã ãrea kĩrajʉʉ bara b̶uabarii ewari waud̶ai baita Jerusalend̶aa neeped̶aad̶aba
         kuitaasid̶au Jesús Jerusalend̶e neeruu. 13 Maud̶eeba ãchiba meme kiruu totod̶aped̶a ichi irsibid̶e wãsid̶au. Maabae jĩwa jarasid̶au:«¡Ãrea biꞌia nii!+ ¡Ãrea biꞌia nii chi Dachi Mechiu trʉ̃d̶eeba neeruu! ¡Biꞌia nii Israeld̶ebena Rey!»14 Maud̶e Jesusba mura cheke unusiid̶e mau ʉ̃rʉ atausii. Makasii Dachi Akõre bed̶ead̶e
         jara b̶uu kĩra:15 «Sión puurud̶ebenarã wapearã́sturu. Ichiásturu, machi Rey burro cheke ʉ̃rʉ neeruu».+16 Jesús baara nibabadaurãba mau unu panumina kuitaad̶aabasii. Maamina Jesús chokae jiraduped̶a
         bajãad̶aa wãd̶akáreburu kuitaasid̶au Dachi Akõre bed̶ead̶e ichi ʉ̃rʉbena naed̶e b̶ʉd̶a
         joma biawãra makasii.17 Jesusba Lázaro chi jau b̶ubadaumarebena awara uruba asiid̶e, mau chokae jiradubisiid̶e,
         ẽbẽrarã aria ãrea duanasid̶au. Mau maad̶akare ãchiba unuped̶aad̶a nebʉrʉbachid̶au.
         18 Jesusba mau ẽbẽrarãba ne poyaa waud̶akau waud̶a ãreaba ũrisid̶au. Maud̶eeba ichi irsibid̶e
         wãsid̶au. 19 Maud̶e fariseorã chiya berrea bara b̶eesii: «¡Ichiásturu! Joma ichi kaad̶e wãaduu.
         Maud̶eeba chi dachiba ichi ʉ̃rʉbena kʉ̃risiaped̶aad̶a mau poyaa waud̶aabai».Jesusba ichi bead̶ai jarad̶a20 Mau kĩrajʉʉ bara b̶uabarii ewari waumaa panuud̶e chi nuree griegorã Dachi Akõremaa
         biꞌia berread̶ai baita Jerusalend̶e neesid̶au. 21 Maarã Felipemaa wãsid̶au. Mau Felipe Galilead̶e b̶uu puuru Betsaidad̶ebena basii.
         Ãchiba Felipemaa jarasid̶au:—Daiba Jesús unu kʉ̃ria panuu.22 Maud̶eeba Felipeba Andresmaa jarad̶e wãsii. Maabae ãchiba Jesusmaa jarasid̶au. 23 Maud̶e Jesusba jarasii:—Chi ewari basii. Dachi Akõreba mʉ, chi Ẽbẽra Ba B̶uad̶a chi Mechiu b̶ui. 24 Mʉʉba biawãra jaraaruu: trigo taa iorod̶e b̶aeruuwãebʉrã maud̶e biuruubʉrã, istu b̶eebarii.
         Maamina mau taa biud̶a kĩra iorod̶e b̶eeruubʉrã, tonoped̶a ãrea chaubarii. 25 Ara mau kĩra ab̶a nau iujãad̶e ara ichi biꞌia b̶uai kʉ̃risia b̶uubʉrã, mau poyaabai.
         Maamina nau iujãad̶e biꞌia chokae b̶uai kʉ̃riawẽebʉrã, mau Dachi Akõre ome ewaricha
         chokae b̶uai. 26 Barikia mʉ baita bari trajabarii ba kʉ̃ria b̶uubʉrã, mʉ baara nibai b̶uu. Mʉ wãaruumaa,
         mʉ baita bari trajabarii sid̶a wãi. Barikiu mʉ baita bari trajabariibʉrã, mʉ Chachaba
         mau chi mechiu b̶ui.27 »Biawãra mʉ ãrea kĩra nomaa b̶uu. ¿Mʉʉba kãare jaraima? “¿Chacha, mʉ biꞌiwãe b̶uai
         b̶uud̶ebena karibase aika”? Maka jaraabai mʉ mau kakua need̶ad̶eeba. 28 Maumaarã jaraaruu: Chacha, mauba jomaurãmaa kuitaabiáse bichi chi Mechiu nii.Ara makʉd̶e ẽbẽrarã aria panuuba bed̶ea bajãad̶ebena ũrisid̶au. Mau bed̶eaba jarasii:
         «Mʉʉba naed̶e kuitaabiasii mʉ chi Mechiu nii maud̶e waya kuitaabiai».29 Mau bed̶ea ũrisid̶aud̶e chi nureerãba jarasid̶au bã tosii. Maud̶e chi nureerãba jarasid̶au:—Angelba Jesusmaa berreasii.30 Maud̶e Jesusba jarasii:—Mau bed̶ea mʉ baitawãe basii. Maumaarã machi baita basii. 31 Jãabae Dachi Akõreba kuitaabiaruu nau iujãad̶ebenarãba kachirua wau panabadau. Jãabae
         Dachi Akõreba poyaa duabʉiruu chi nau iujãad̶ebenarã rey, chi jʉbawãe nii. 32 Mʉ ʉtʉ jirab̶uuduud̶e mʉʉba jomaurã adooi mʉʉd̶e ijãad̶amera.33 Maka jarasii ichi cruzd̶e jirab̶u bead̶ai kuitaabiai baita. 34 Ẽbẽrarã aria panuuba Jesusmaa jarasid̶au:—Moisesba b̶ʉd̶ad̶eeba daiba kuitaa panuu Dachi Akõreba Dachi Karibabarii deai jarad̶a
         biukaraa nibai. Bichiba ¿saka jara b̶uma chi Ẽbẽra Ba B̶uad̶a ʉtʉ jirab̶ud̶ai? Mau
         chi Ẽbẽra Ba B̶uad̶a ¿kaima?35 Jesusba jarasii:—Nau ʉ̃d̶aa machi baara ãrea b̶uabai. Maud̶eeba ʉ̃d̶aad̶e nibásturu ichi machi baara
         b̶uumisa, pãriud̶e panad̶aabayua. Chi pãriud̶e nibabarii kawakau samaa wãaruu. 36 Ʉ̃d̶aa machi tãed̶e uru panuumisa mau ʉ̃d̶aad̶e ijã́sturu ẽbẽrarã ʉ̃d̶aad̶ebena nuread̶amera.Mau bed̶ea jarasiid̶e Jesús wãped̶a mirusii.Judiorãba wabid̶a Jesusd̶e ijãad̶aabad̶a37 Jesusba ẽbẽrarãba ne poyaa waud̶akau ẽbẽrarã ãrea daad̶e wausmina ãchiba wabid̶a ijãad̶aabasii.
         38 Dachi Akõre baita berreabarii Isaiasba jarad̶a kĩra biawãra makasii. Naka jarasii:«Dai Mechiu, ¿daiba jaraped̶aad̶a kaiba ijãasma?¿Kaimaa bichi poyaabarii kuitaabisma?»-39 Maud̶eeba ãchiba poyaa ijãad̶aabasii, Isaiasba jarad̶a kĩra:40 «Mʉʉba ãchi dau pãriu nuree kĩra b̶usii maud̶e sõ chaarea b̶usiiãchi dauba unu panumina kuitaarãad̶amera maud̶e ũri panumina sõd̶eeba ũrirãad̶amera.Maka panuud̶eeba mʉʉmaa need̶akau mʉʉba aribiabiamera».-41 Isaiasba ichi kartad̶e maka b̶ʉsii Jesús chi Mechiu nii unusiid̶eeba.+ Maud̶e mau ʉ̃rʉbena berreasii.-42 Isaiasba maka b̶ʉsmina ãrea judiorã maud̶e paare mechiurãba Jesusd̶e ijãasid̶au. Maamina
         waabenarãmaa mau jarad̶aabasii. Wapea panasid̶au fariseorãba ãchi araa ãbua imibadau
         ded̶ebena duabʉid̶ai. 43 Dachi Akõreba ãchi ʉ̃rʉbena biꞌia berreai audeara mau judiorãba kʉ̃ria panasid̶au
         ẽbẽrarãba ãchi ʉ̃rʉbena biꞌia berread̶ai.Dachi Akõreba Jesús berread̶aba ẽbẽrarã kastikai44 Maabae Jesusba jĩwa jarasii: «Chi mʉʉd̶e ijãa b̶uuba mʉ bʉid̶a sid̶a ijãa b̶uu. 45 Chi unu b̶uuba chi mʉ bʉid̶a sid̶a unu b̶uu. 46 Mʉ nau iujãad̶aa ʉ̃d̶aa kĩra neesii chi mʉʉd̶e ijãaduu pãriud̶e nurearãad̶amera. 47 Ab̶aba mʉ bed̶ea ũriped̶a ijãawẽebʉrã, mʉʉba ichi kastikaabai, mʉ nau iujãad̶e nuree
         kastikai baita neewẽed̶eeba. Mʉ nau iujãad̶e nuree karibai baita neesii. 48 Maamina chi mʉ ida b̶uu b̶uuba, mʉ bed̶ea ũri kʉ̃riawẽeba, mau Dachi Akõréburu kastikai.
         Kaad̶ebena ewarid̶e Dachi Akõreba kuitaabii mau mʉʉba jarad̶a bed̶ea ijãabasiid̶eeba.
         49 Mʉ ara michid̶eeba berreakau. Mʉ Chacha, chi mʉ bʉid̶aba mʉʉmaa jarasii kãare jarai
         b̶uu maud̶e saka mau bed̶ea jarai b̶uu sid̶a. 50 Mʉʉba kuitaa b̶uu mau waubi b̶uu bed̶eaba ẽbẽrarã ichi baara ewaricha chokae duanabiai.
         Maud̶eeba mʉ Chachaba mʉʉmaa jarad̶a kĩra mʉʉba berrea b̶uu».
         
            
               	Kʉrkabʉa. Libra ab̶a maebʉrã medio litro maebʉrã 300 gramos.

               	Chi nejarr ãrea id̶ibadau. Griego bed̶ead̶e naka b̶ʉ kub̶uu: 300 denario wãyaa. Ẽbẽra ab̶a año ab̶a trajai b̶uasii mau chi nejarra adaui baita.

               	Jãuba nau kera uru b̶uasii mʉ jau b̶ud̶ai ewari baita. Griego bed̶ead̶e mau chaarea b̶uu biꞌia ũrid̶amera.

               	¡Ãrea biꞌia nii! Mau arameo bed̶ead̶e jarabadau «Hosanna».

               	Jerusalén puuru Sión puuru ead̶e b̶uu. Zacarías 9:9; Isaías 40:9-10; Sofonías 3:14-17.

               	12:38 Isaías 53:1.

               	12:40 Isaías 6:10.

               	Chi Mechiu nii unusiid̶eeba. Juan kartad̶e mau jara b̶uu Jesús cruzd̶e biuped̶a jiradusii.

               	12:41 Isaías 6:1-5.

Jesusba ichi baara nibabadaurã jʉ̃rʉ jeraad̶a131 Pascua ewari bai naed̶e Jesusba kuitaa b̶uasii ichi ewari neeruu. Kuitaasii nau iujãa
         b̶ʉiped̶a ichi Akõremaa wãi. Jesusba joma ichid̶irã nau iujãad̶e nuree ãrea kʉ̃ria
         b̶uasiid̶eeba ichiba mau kʉ̃ria unubiasii ab̶a ichi biuruu ewarid̶aa.2 Ẽsabud̶aa baaruud̶e komaa panasid̶au. Mau naed̶e jʉbawãe niiba Simón warr Judas Iscariote
         sõd̶e kʉ̃risiabisii Jesús jidaubii baita. 3 Jesusba kuitaa b̶uasii ichi Akõreba ne joma ichi juad̶e b̶usii, maud̶e kuitaa b̶uasii
         ichi Dachi Akõred̶ebena need̶a maud̶e waya ichimaa wãi b̶uu. 4 Maamina ãchi kewaraa komaa panuud̶e jiraduped̶a ichiba anab̶ari jʉ̃barii ẽesii. Maabae
         kakua poabarii adauped̶a kʉrrd̶e jʉ̃sii. 5 Kuurud̶e bania jui adauped̶a ichi baara nibabadaurã jʉ̃rʉ jeraasii. Ãchi ab̶aab̶aa
         jeraaped̶a ãchi jʉ̃rʉ maud̶e chi kakua paru poabibariiba poakuasii.6 Jesusba Simón Pedromaa neeruud̶e Pedroba jarasii:—Mʉ Mechiu, ¿bichiba mʉ jʉ̃rʉ jeraaruka?7 Jesusba panausii:—Mʉʉba wau b̶uu bichiba anakʉd̶e kuitaawẽebʉrã maamina jãad̶akare kuitaai.8 Maamina Pedroba jarasii:—Mʉ jʉ̃rʉ bichiba ewari ab̶a bid̶a jeraabai.Jesusba jarasii:—Mʉʉba bichi jʉ̃rʉ jeraawẽebʉrã, bichi mʉʉd̶ewãe.9 Maud̶eeba Simón Pedroba jarasii:—Maka b̶uubʉrã, mʉ Mechiu, mʉ jʉ̃rʉ́turu jeraarã́se, ¡maumaarã mʉ jua maud̶e mʉ boro
         sid̶a jeraase!10 Maud̶eeba Jesusba jarasii:—Ẽbẽra kuid̶akare ichi jʉ̃rʉ waa jeraabai b̶uu ichi kakua joma biꞌia jeraasiid̶eeba.
         Machi joma jeraa nuree, maamina ab̶a jeraawẽa b̶uu.11 Jesusba kuitaa b̶uasii kaiba ichi jidaubii b̶uu. Maud̶eeba jarasii: «Ab̶a jeraawẽa
         b̶uu».12 Ãchi jʉ̃rʉ jeraakuasiid̶e Jesusba waya ichi anab̶ari jʉ̃barii jʉ̃sii. Maabae waya
         kobadaumare akʉ b̶eeped̶a jarasii:—¿Kuitaasid̶aka sakãe mʉʉba machi jʉ̃rʉ jeraasii? 13 Machiba mʉʉmaa “mʉ Jaradeabarii” abadau maud̶e “mʉ Mechiu abadau”. Biawãra arakʉd̶e
         jara panuu, mʉ maka niid̶eeba. 14 Mʉ chi Mechiuba maud̶e machimaa Jaradeabariiba, machi jʉ̃rʉ jeraasiid̶eeba machia
         bid̶a chiya jʉ̃rʉ jeraad̶ai panuu. 15 Mʉʉba jãka unubiasii machi chiya aid̶ad̶amera. 16 Mʉʉba biawãra jaraaruu: Chi chibari baita bari trajabarii ab̶a bid̶a ichi chibari
         audeara mechiu niiwãe. Chi ichi bʉid̶a chi bʉid̶a audeara mechiu niiwãe. Bari trajabariiba
         waubarii kĩra mʉʉba waubariid̶eeba, machia bid̶a ara mau kĩra waud̶ai panuu. 17 ¿Ũrisid̶aka? Maka wauduubʉrã biawãra biꞌia panad̶ai.18 »Mʉʉba mau joma machimaa jarawẽa b̶uu, mʉʉba jʉrʉ adaud̶arã saka nuree kuitaa b̶uud̶eeba.
         Dachi Akõre bed̶ead̶e b̶ʉ kub̶uu kĩra biawãra makamera mʉʉba jaraaruu: “Chi mʉ baara
         ko b̶uad̶a mʉ kĩramaa b̶eesii”.-19 Mʉʉba anakʉd̶e mau jaramaa b̶uu mau makai naed̶e, biawãra makaaruud̶e machiba Mʉʉd̶e
         ijãad̶amera.-20 Mʉʉba biawãra jaraaruu: mʉʉba bʉiruu ab̶auba biꞌia irsibiiruubʉrã mʉ biꞌia irsibiiruu.
         Maud̶e mʉ biꞌia irsibiiruuba mʉ bʉid̶a biꞌia irsibiiruu».Jesusba Judas ʉ̃rʉbena jarad̶aMateo 26:20-25; Marcos 14:17-21; Lucas 22:21-2321 Maka jaraped̶a Jesús ãrea kĩra nomaa b̶eesii. Maabae jarasii:—Mʉʉba biawãra jaraaruu: ab̶a machid̶ebenaba mʉ jidaubii.22 Ichi baara nibabadaurã ãchi chiya ichia bara b̶eesii, Jesusba sãu jarad̶a adua panuud̶eeba.
         23 Maarãd̶ebena ab̶a chi Jesusba ãrea kʉ̃riabarii, ichi jãkaa akʉ b̶uasii.+24 Simón Pedroba daud̶uba jara kub̶uuba, maumaa jarasii Jesusmaa kai ʉ̃rʉbena jara b̶uu
         id̶imera. 25 Maabae chi Jesús jãkaa akʉ b̶uuba id̶isii:—Dai Mechiu, ¿kaiba bichi jidaubiima?26 Jesusba panausii:—Mʉʉba pan paratud̶e sũraped̶a dearuu, mau ichibʉ.Ara makʉd̶e pan sũraped̶a Jesusba Simón Iscariote warr Judasmaa deasii. 27 Judasba mau kod̶akare Satanás juad̶e b̶eesii. Maud̶e Jesusba Judasmaa jarasii:—Bichiba waui b̶uu isa wause.28 Maamina chi komaa panuuba kuitaad̶aabasii Jesusba sakãe maka jarasii. 29 Judasba ãchi chi nejarra pebadau ũabisa uru b̶uabachii. Maud̶eeba waabenarãba kʉ̃risiasid̶au
         Jesusba chi bari panabadau ewari baita nedobʉimera jarasii maebʉrã chi nejarr barauwãe
         nureerãmaa dead̶e wãmera. 30 Judasba chi pan adauped̶a ara makʉd̶e awara wãsii. Mau ẽsabud̶aa ba b̶uasii.Jesusba waubi b̶uu bed̶ea wid̶i31 Judas wãd̶akare Jesusba jarasii:—Jãabáeburu Dachi Akõreba unubiai mʉ, chi Ẽbẽra Ba B̶uad̶a chi mechiu nii. Mau awara
         mʉʉd̶eeba Dachi Akõreba unubii ichi chi mechiu nii. 32 Mʉ, chi Ẽbẽra Ba B̶uad̶aba Dachi Akõre chi mechiu nii unubiiruu, Dachi Akõreba mʉ
         arab̶aud̶e chi mechiu unubii. Ichiba kãꞌãabariwãed̶e mau unubii. 33 Machi mʉ warrarãd̶eeba mʉʉba jaraaruu: mʉ machi baara kãꞌãa b̶uabai. Mʉʉba judiorã
         mechiurãmaa jarad̶a kĩra jãabae anakʉd̶e machimaa jaraaruu: machiba mʉ jʉrʉd̶ai, maamina
         mʉ wãaruumaa poyaa wãd̶aabai.-34 »Mʉʉba waubi b̶uu bed̶ea wid̶i machimaa jaraaruu: ãrea kʉ̃ria nureásturu.+ Mʉʉba machi ãrea kʉ̃ria b̶uu kĩra machi sid̶a arab̶aud̶e chiya kʉ̃riásturu. 35 Maka chiya kʉ̃ria duanuubʉrã, jomaurãba kuitaad̶ai machi mʉ baara nibabadau».Jesusba jarad̶a Pedroba ichi unukau aiMateo 26:31-35; Marcos 14:27-31; Lucas 22:31-3436 Simón Pedroba Jesusmaa id̶isii:—Dai Mechiu, ¿bichi samaa wãima?Maud̶e Jesusba panausii:—Anakʉd̶e mʉ wãaruumaa bichi poyaa wãabai, maamina jãad̶akare mʉ kaad̶e wãi.37 Pedroba id̶isii:—Dai Mechiu, ¿sakãe mʉ bichi baara poyaa wãabaima? Mʉ bichi baita biui b̶uu.38 Maud̶e Jesusba jarasii:—¿Bichi mʉ baita biawãra biui b̶uka? Mʉʉba biawãra jaraaruu: eterr birui naed̶e bichiba
         b̶es õbea mʉ unukau ai.
         
            
               	13:18 Salmos 41:9.

               	13:19 Isaías 43:10.

               	Ichi jãkaa akʉ b̶uasii. Griego bed̶ead̶e b̶ʉ kub̶uu: Jesús pechumaa sĩu akʉ kub̶uu. Judiorã Pascua ewarid̶e maka kobachid̶au. Ab̶a chi Jesusba ãrea kʉ̃riabarii. Juanba ara ichi maka jarabachii.

               	13:33 Juan 7:33; 8:21.

               	Mʉʉba waubi b̶uu bed̶ea wid̶i. Dachi Akõreba waubi b̶uu bed̶ea chi chõra unubadau: Levítico 19:18; Deuteronomio 6:5.

Jesús chi dachi Akõremaa wãd̶ai o141 »Jirukaraa nurearã́sturu. Chi Dachi Akõreba wauruud̶e maud̶e chi mʉʉba wauruud̶e ijã́sturu.
         2 Mʉ Chacha b̶uumare chi b̶uai ãrea barau. Mʉ machi naa wãi machi baita biꞌia wauyua.
         Makawãe basirã mʉʉba jaraabai basii. 3 Mʉ mau biꞌia waud̶e wãaruubʉrã, waya neei machi uad̶oi baita mʉ ome nuread̶amera.
         4 Machiba kuitaa panuu mʉ samaa wãaruu. Chi o sid̶a kuitaa panuu.5 Maamina Tomasba jarasii:—Dai Mechiu, adua panuu bichi samaa wãaruu. ¿Saka mau o kuitaad̶aima?6 Maud̶e Jesusba jarasii:—Mau o mʉʉbʉ. Mʉʉd̶eeba Dachi Akõre biawãra unu panuu maud̶e chokae b̶uai uru panuu.
         Mʉwãebʉrã ab̶a bid̶a mʉ Chachamaa poyaa neebai.7 Machiba mʉ biawãra unu panuubʉrã, mʉ Chacha sid̶a unu panuu.+ Jãabae machiba ichi kuitaa panuu unu panuud̶eeba.8 Maud̶e Felipeba ichimaa jarasii:—Dai Mechiu, Dachi Akõre daimaa unubiáse. Mauba biꞌia b̶uaika.9 Maud̶e Jesusba jarasii:—Felipe, mʉ ãrea baaruu machi baara b̶uu. Bichiba mʉ ¿wabid̶a unuwẽa b̶uka? Chi mʉ
         unubariiba mʉ Chacha sid̶a unubarii. Bichiba ¿saka jara b̶uu “Dachi Akõre daimaa unubiáse”?
         10 ¿Bichiba ijãawẽa b̶uka mʉ, mʉ Chacha ome b̶uu maud̶e mʉ Chacha mʉ ome b̶uu? Mʉʉba
         berrea b̶uu ara mʉʉd̶eeba berreakau. Maumaarã mʉ Chacha mʉ ome b̶uuba mʉʉd̶eeba berrea
         b̶uu. Biawãra mʉʉd̶eeba ne joma waubarii. 11 Ijã́sturu mʉ, mʉ Chacha ome b̶uu maud̶e mʉ Chacha mʉ ome b̶uu. Mʉʉba maka jara b̶uu
         machiba ijãad̶awẽa panuubʉrã, mʉʉba wau b̶uu kakua ijã́sturu. 12 Mʉʉba biawãra jaraaruu: barikiuba mʉʉd̶e ijãa b̶uubʉrã, mʉʉba wau b̶uu ichiba waui.
         Biawãra mʉʉba wau b̶uu audeara ichiba waui, mʉ, mʉ Chachamaa b̶uad̶e wãid̶eeba. 13 Maka machiba mʉʉd̶e ijãa panuud̶eeba mʉ trʉ̃d̶eeba id̶iiduu mʉʉba joma waui. Maka
         mʉʉd̶eeba jomaurãba mʉ Chacha jomaurã audeara mechiu nii unud̶ai. 14 Biawãra machiba mʉʉd̶e ijãa panuud̶eeba joma mʉ trʉ̃d̶eeba id̶iiduu mʉʉba waui.Jesusba Dachi Akõre Jauri deai jarad̶a15 »Machiba mʉ biawãra kʉ̃ria panuubʉrã, mʉ waubi b̶uu bed̶ea ijãa panad̶ai.+16 Maud̶eeba mʉ Chachamaa id̶ii machi Karibabarii bʉimera. Mau machi baara ewaricha b̶uai.
         17 Ichi Dachi Akõre Jauribʉ. Ichiba Dachi Akõre biawãra kuitaabiabarii. Nau iujãad̶ebenarãba
         ichi poyaa adaud̶aabai, unud̶akaud̶eeba maud̶e adua panuud̶eeba. Maud̶e machiaburu
         ichi kuitaa panuu, machi baara b̶uud̶eeba maud̶e machi sõd̶e b̶uud̶eeba.18 »Mʉʉba machi jẽramara kĩra b̶ʉiwẽe. Mʉ waya machimaa neei. 19 Kãꞌãabariwãed̶e ẽbẽrarã nau iujãad̶ebenarãba mʉ waa unud̶aabai maamina machiba mʉ
         unud̶ai. Mʉʉba chokae b̶uai uru b̶uud̶eeba, machia bid̶a chokae b̶uai uru nuread̶ai.
         20 Mʉ neeruud̶e machiba kuitaad̶ai mʉ, mʉ Chacha ome b̶uu, machi mʉ baara panuu maud̶e
         mʉ machi baara b̶uu. 21 Chi mʉ waubi b̶uu bed̶ea ũriped̶a wau b̶uuba mʉ kʉ̃ria b̶uu. Ab̶auba mʉ kʉ̃ria b̶uubʉrã,
         mʉ Chachaba mau kʉ̃ria b̶uai. Maud̶e mʉa bid̶a mau kʉ̃ria b̶uai maud̶e mʉ ichimaa
         unubii.22 Maabae chi ab̶abena Judas, Iscariotewãeba Jesusmaa id̶isii:—Dai Mechiu, ¿sakãe bichi daimaa unubiaima maamina nau iujãad̶ebenarãmaa unubiabaima?23 Jesusba panausii:—Chi mʉ kʉ̃ria b̶uuba mʉ bed̶ea wau b̶uai. Maud̶e mʉ Chachaba mau kʉ̃ria b̶uai. Maabae
         dai ichimaa need̶ai ichi baara panad̶ai baita. 24 Chi mʉ kʉ̃riawẽa b̶uuba mʉ bed̶ea waukau. Chi machiba ũri panuu bed̶ea mʉʉd̶ewãe,
         maumaarã mʉ Chacha, chi mʉ bʉid̶ad̶e.25 »Mau mʉʉba machimaa jara b̶uu mʉ wabid̶a machi baara b̶uud̶eed̶e. 26 Maamina mʉ Chacha mʉ trʉ̃d̶eeba ichi Jauri bʉi machi Aid̶abarii b̶uamera. Dachi Akõre
         Jauriba ne joma machimaa jaradeai. Ichiba mʉʉba jarad̶a machimaa joma kĩrababiai.27 »Mʉʉba machi sõd̶e jirukaraayuwãe duanubiai. Maamina mʉʉba makaabai, chi nau iujãad̶ebenarãba
         makabadau kĩra. Maud̶eeba ãrea jirukaraarã́sturu. Wapearã́sturu. 28 Mʉʉba machimaa jarasii mʉ wãaruu maud̶e waya machi baara b̶uad̶e neei.- Machiba mʉ biawãra kʉ̃ria panasirã kĩrajʉʉd̶ai basii mʉ Chachamaa wãaruu kakua. Ichi
         mʉ audeara chi mechiu niid̶eeba mʉ waya b̶ui mʉ naed̶e b̶uad̶amaa. 29 Mʉʉba mau jara b̶uu makai naed̶e, biawãra makaaruud̶e machiba ijãad̶amera.30 »Mʉ machi baara ãrea berreawẽe, nau iujãad̶ebena rey neeruud̶eeba. Mauba mʉ ome poyaakau.
         31 Maka mʉ Chachaba waubi b̶uu mʉʉba waui. Maka nau iujãad̶ebenarãba kuitaad̶ai mʉʉba
         mʉ Chacha ãrea kʉ̃ria b̶uu.»Jiradústuru. Wãuríduru.
         
            
               	Machiba mʉ biawãra unu panuubʉrã, mʉ Chacha sid̶a unu panuu. Griego bed̶ead̶e chi b̶ee kartad̶e b̶ʉ kub̶uu: Machiba mʉ biawãra unu panad̶a basirã, mʉ Chacha sid̶a unu panad̶ai basii.

               	Ijãa panad̶ai. Griego bed̶ead̶e chi b̶ee kartad̶e b̶ʉ kub̶uu: ijãa panásturu.

               	14:28 Juan 14:3,18.

Jesús uva bakuru biawãra nii151 »Mʉ chi uva bakuru biawãrabʉ.+ Mʉ Chacha mau nubariibʉ. 2 Chi mʉ bakuru jua chaud̶akau ichiba joma tarikuai, maamina chi bakuru jua chaubadau
         kauwa tarikuabarii aude chaud̶amera. 3 Mʉ bed̶ea ijãabadaud̶eeba machi chi bakuru jua kauwa tarikuad̶a kĩra nuree.-4 Mʉ baara nureásturu mʉ machi baara nii kĩra. Bakuru jua chi karr jidauwẽa b̶uubʉrã
         ara istu poyaa chaukau. Ara mau kĩra machi mʉ baara nureewãebʉrã Dachi Akõreba kʉ̃ria
         b̶uu poyaa waud̶aabai.+5 »Mʉ uva bakurubʉ. Machi mʉ bakuru juabʉ. Chi mʉ baara nuree Dachi Akõreba kʉ̃ria b̶uu
         ãrea waud̶ai, mʉ machi baara niid̶eeba. Machiba mʉʉswãe Dachi Akõre baita poyaa waud̶aabai.
         6 Chi mʉ baara b̶uuwãe mʉ Chachaba ãyaa jirakuai bakuru jua chaukau kĩra. Mau bakuru
         jua poaruud̶e dachiba araa ped̶aped̶a baabadau.7 »Machi mʉ baara nureebʉrã, mʉ bed̶ea ijãa paneeduubʉrã, id̶ísturu joma machiba kʉ̃riaduu.
         Mau mʉʉba deai. 8 Machi Dachi Akõreba kʉ̃ria b̶uu ãrea wauduubʉrã unubid̶ai biawãra mʉ baara nibabadau.
         Maka unubid̶ai mʉ Chacha chi mechiu nii. 9 Mʉʉba machi kʉ̃ria b̶uu mʉ Chachaba mʉ kʉ̃ria b̶uu kĩra. Mʉʉmaa ida kʉ̃riabi nureásturu.
         10 Mʉʉba waubi b̶uu bed̶ea ijãaduubʉrã, chi mʉʉba kʉ̃ria ua b̶uuba nuread̶ai. Ara mau
         kĩra mʉ Chachaba waubi b̶uu bed̶ea ijãabariid̶eeba chi ichiba kʉ̃ria ua b̶uuba nuread̶ai.11 »Joma mau mʉʉba jara b̶uu, machi mʉ baara ãrea kĩrajʉʉ nuread̶amera. 12 Mʉʉba waubi b̶uu bed̶ea naubʉ: machi chiya ãrea kʉ̃riásturu mʉʉba machi ãrea kʉ̃ria
         b̶uu kĩra. 13 Ẽbẽra ichi kõpaero karibai baita biuruubʉrã, ab̶au bid̶a mau audeara poyaa kʉ̃ria
         b̶uabai. 14 Mʉʉba waubi b̶uu bed̶ea machiba ijãaduubʉrã machi mʉ kõpaerorãbʉ. 15 Mʉʉba machi makaa mʉ baita bari trajabadaurã awẽe. Chi chibari baita bari trajabariiba
         ichi chibariba waui kʉ̃risia b̶uu adua b̶uu. Mʉʉba machi mʉ kõpaerorã ai. Mʉʉba machimaa
         kuitaabiasii joma mʉ Chachad̶ebena ũrid̶a. 16 Machiba mʉ jʉrʉ adaud̶aabasii. Mʉaburu machi jʉrʉ adausii. Bakuru jõ b̶eraakau chaubarii
         kĩra, mʉʉba machi b̶usii wãd̶aped̶a biꞌia waud̶amera. Mʉʉba machi jʉrʉ adausiid̶eeba
         machiba mʉ Chachamaa mʉ trʉ̃d̶eeba id̶iiduu ichiba deai. 17 Waya mʉʉba machimaa jaraaruu: Chiya kʉ̃riásturu.Nau iujãad̶ebenarãba Jesús kĩramaabadau chi ichid̶irã baara18 »Nau iujãad̶ebenarãba machi kĩramaa panuubʉrã, kuitásturu maarãba naa mʉ kĩramaasid̶au.
         19 Machi nau iujãad̶ebenarã basirã maarãba machi kʉ̃riad̶ai basii ãchid̶ebenad̶eeba.
         Maamina mʉʉba machi nau iujãad̶ebena adoesii ãchi diware nuread̶amera. Maud̶eeba machi
         kĩramaabadau. 20 Kĩrabásturu mʉʉba nau jarad̶a: “Chi chibari baita bari trajabarii ab̶a bid̶a ichi
         chibari audeara mechiu niiwãe”.- Mauba jara b̶uu ẽbẽrarãba mʉ bed̶ea wau panuubʉrã, machi bed̶ea sid̶a waud̶ai. Maamina
         ãchiba mʉ kachirua waud̶ai baita wãraa panuubʉrã, machi sid̶a kachirua waud̶ai baita
         wãraad̶ai. 21 Machi mʉ kakua maka waud̶ai ãchiba chi mʉ Bʉid̶a adua panuud̶eeba.22 »Mʉʉba ãchimaa jarad̶e need̶awãe basirã ãchi kachirua wauped̶aad̶a kakua nebʉrad̶e
         nuread̶aabai basii. Maamina mʉ bed̶ea ũrisid̶aud̶eeba, ãchiba kachirua wau panuu kakua
         mau adua panasii ad̶ai. 23 Ab̶auba mʉ kĩramaa b̶uubʉrã mʉ Chacha sid̶a kĩramaa b̶uu. 24 Mʉʉba ãchi daad̶e ẽbẽrarãba ne poyaa waud̶akau waud̶awãe basirã, ãchiba kachirua wauped̶aad̶a
         kakua nebʉrad̶e nuread̶aabai basii. Maamina mʉʉba waud̶a ãchiba unusid̶amina mʉ, mʉ
         Chacha sid̶a kĩramaa panuu. 25 Maka panuu ãchi leyd̶e jara b̶uu kĩra. Naka jara b̶uu: “Ãchi kʉ̃riaba mʉ kĩramaabachid̶au”.-26 »Dachi Akõre Jauri, chi machi Aid̶abarii neei. Mauba biawãra bed̶ea jarabarii. Mʉʉba
         mau mʉ Chacha b̶uabariimarebena bʉisiid̶e mauba mʉ ʉ̃rʉbena machimaa berreai. 27 Machia bid̶a mʉ ʉ̃rʉbena berread̶ai, machi arab̶aed̶eed̶e mʉ baara panuud̶eeba.
         
            
               	Antiguo Testamentod̶e jara b̶uu Dachi Akõreba Israel uva bakuru kĩra uusii, maamina
                     ichiba kʉ̃ria b̶uad̶a kĩra ãchiba waud̶aabasii. Salmos 80:8-16; Isaías 5:1-7; Jeremías 2:21; Ezequiel 15:1-8; 19:10-14; Oseas 10:1. Maamina nau Juan 15:1d̶e jara b̶uu Jesusba wau b̶uu Dachi Akõreba kʉ̃ria b̶uu kĩra. Maud̶eeba jara b̶uu «Mʉ
                     uva bakuru biawãrabʉ».

               	15:3 Juan 13:10.

               	Dachi Akõreba kʉ̃ria b̶uu poyaa waud̶aabai. Griego bed̶ead̶e naka b̶ʉ kub̶uu: chaud̶aabai.

               	15:20 Juan 13:16.

               	15:25 Salmos 35:19; 69:4.

161 »Mʉʉba joma mau machimaa jara b̶uu mʉʉd̶e ijãa panuu ida b̶urãad̶amera. 2 Judiorãba machi ãchi judiorã araa ãbua imibadau ded̶ebena duabʉikad̶ai. Mau awara
         machi bead̶ai ewari neei. Machi beaduud̶e ãchiba kʉ̃risiad̶ai “Dachi Akõreba kʉ̃ria
         b̶uu wau panuu”. 3 Maka waud̶ai mʉ Chacha maud̶e mʉ unud̶akaud̶eeba. 4 Maamina mʉʉba joma mau machimaa jarakuaruu, mau ewari neeruud̶e mʉʉba jarad̶a kĩrabad̶aped̶a
         perawẽa nuread̶amera.Dachi Akõre Jauriba wau b̶uu ʉ̃rʉbena»Mʉʉba naed̶e machimaa mau jaraabasii, machi baara b̶uasiid̶eeba. 5 Maamina mʉ, chi mʉ bʉid̶amaa wãi. Maamina ab̶a machid̶ebenaba mau ʉ̃rʉbena mʉʉmaa
         id̶iwẽa b̶uu. 6 Maumaarã machi kĩra nomaa panuu mʉ wãaruu asiid̶eeba. 7 Mʉʉba biawãra jaraaruu: machi baita biꞌia b̶uu mʉ wãi. Mʉ wãwẽebʉrã machi Aid̶abarii
         neebai. Maamina mʉ wãaruubʉrã chi mau machimaa bʉii. 8 Dachi Akõre Jauri neeruud̶e nau iujãad̶ebenarãmaa kuitaabiai kai chi kachirua waubarii,
         kai chi jipa nii maud̶e kai nebʉra wauped̶a nii. Kuitaabiai ãchiba joma mau arakʉd̶e
         kʉ̃risiad̶awẽa panuu. 9 Dachi Akõre Jauriba ãchimaa kuitaabiai mʉ bed̶ea ijãad̶akaud̶eeba kachirua waubadau.
         10 Kuitaabiai mʉ jipa nii mʉ Chachamaa wãaruud̶eeba. Maud̶e machiba mʉ makaa unud̶aabai.
         11 Maud̶e Dachi Akõre Jauriba kuitaabiai nau iujãad̶ebenarã nebʉrad̶e panuu, Dachi Akõreba
         nau iujãad̶ebena rey nebʉra bara b̶uu asiid̶eeba.-12 »Mʉʉba wabid̶a ne ãrea machimaa jara kʉ̃ria b̶uu. Mau machiba anakʉd̶e joma poyaa
         kauwa ũrid̶aabai. 13 Maamina Dachi Akõre Jauriba biawãra bed̶ea kuitaabiabariid̶eeba ichi neeruud̶e machimaa
         jaradeai chi biawãra bed̶ea Dachi Akõred̶eeba nee b̶uu joma kuitaad̶amera. Ara ichi
         kʉ̃risiad̶eeba berreabai, maumaarã joma mʉʉd̶ebena ũriiruu jarai. Ichiba machimaa
         kuitaabiai chi neei ewarid̶e kãare sakai. 14 Kuitaabiai mʉ chi mechiu nii, mʉ bed̶ea ũriped̶a joma machimaa jaraaruud̶eeba. 15 Joma mʉ Chachad̶e mʉʉd̶ebʉ. Maud̶eeba mʉʉba jarasii Dachi Akõre Jauriba mʉ bed̶ea
         ũriped̶a machimaa jaradeai.Machi kĩra nomaa panaped̶a kĩrajʉʉd̶ai16 »Kãꞌãabariwãed̶e machiba mʉ makaa unud̶aabai, maamina nau maad̶akare waya kãꞌãabariwãed̶e
         mʉ unud̶ai.+17 Maud̶e waabenarã ichi baara nibabadaurãba ãchi chiya id̶isid̶au:—¿Mau kãare jara b̶uma: “Kãꞌãabariwãed̶e machiba mʉ makaa unud̶aabai. Maamina mau
         maad̶akare waya kãꞌãabariwãed̶e mʉ unud̶ai, mʉ Chachamaa wãid̶eeba?”18 Mau bed̶ea “kãꞌãabariwãed̶e” a b̶uuba ¿kãare jara b̶uma? Dachiba adua panuu kãare
         ʉ̃rʉbena berrea b̶uu.19 Jesusba kuitaasii ãchiba mau ʉ̃rʉbena id̶i kʉ̃ria panuu. Maud̶eeba jarasii:—Mʉʉba machimaa jarasii kãꞌãabariwãed̶e mʉ unud̶aabai maamina nau maad̶akare waya
         kãꞌãabariwãed̶e mʉ unud̶ai. ¿Mau ʉ̃rʉbena machi chiya id̶i panuuwãeka?20 Mʉʉba biawãra jaraaruu: nau iujãad̶ebenarã kĩrajʉʉduumisa, machi kĩra nomaaba jẽad̶ai.
         Machi kĩra nomaaba panad̶ai, maamina mau kĩra nomaa wãꞌãed̶akare kĩrajʉʉd̶ai. 21 Biawãra wẽraba warr adauruud̶e b̶i pirabarii ichi ewari neesiid̶eeba. Maamina warr
         adaud̶akare mau puaba waa kĩrabakau ichi warr kakua kĩrajʉʉ b̶uud̶eeba. 22 Ara mau kĩra machi jãabae kĩra nomaa panuu, maamina mʉ waya machi ichiad̶e neei. Maabae
         machi kĩrajʉʉd̶ai. Ab̶au bid̶a mau kĩrajʉʉ poyaa wãꞌãebiibai.23 Mau ewarid̶e machi ab̶au bid̶a mʉʉmaa waa id̶id̶aabai. Mʉʉba biawãra jaraaruu: machiba
         mʉ Chachamaa mʉ trʉ̃d̶eeba id̶iiduu ichiba deai. 24 Machiba wabid̶a Dachi Akõremaa ab̶au bid̶a mʉ trʉ̃d̶eeba id̶id̶awẽa panuu. Maamina
         maka id̶iiduubʉrã adaud̶ai. Maka machi ãrea kĩrajʉʉ nuread̶ai.25 »Mʉʉba ne jara b̶uud̶eeba mau machimaa jarasii, maamina ewari ab̶a mʉ waa nebʉrʉ b̶uud̶eeba
         berreabai. Maumaarã mʉ Chacha ʉ̃rʉbena arakʉd̶e jarai. 26 Mau ewarid̶e machiba mʉ trʉ̃d̶eeba Dachi Akõremaa id̶id̶ai. Mʉ machi baita Dachi Akõremaa
         ne id̶iibai, 27 mʉ Chachaba machi kʉ̃ria b̶uud̶eeba. Ichiba machi kʉ̃ria b̶uu, mʉ kʉ̃ria panuud̶eeba
         maud̶e mʉ Dachi Akõred̶ebena need̶a ijãa panuud̶eeba. 28 Mʉ Chacha b̶uumarebena nau iujãad̶aa neesii. Maamina mʉʉba nau iujãa b̶ʉi mʉ Chachamaa
         waya wãi baita.29 Maabae ichi baara nibabadaurãba jarasid̶au:—Ʉ̃raburu bichiba jara b̶uu dai baita arakʉd̶e ũri panuu. Nebʉrʉ b̶uud̶eeba berrea
         b̶uuwãe. 30 Ʉ̃raburu daiba kuitaaduu bichiba ne joma kuitaa nii. Daiba id̶id̶ai naed̶e bichiba
         saka panaui kuitaa b̶uu. Maud̶eeba kuitaa panuu bichi Dachi Akõred̶ebena neesii.31 Jesusba jarasii:—¿Ʉ̃raburu machiba biawãra ijãa panuka? 32 Chi ewari neei b̶uad̶a neeruu. Machi joma ab̶aab̶aa jĩichoad̶aped̶a mʉ du ab̶a b̶uid̶ai.- Maamina mʉ du ab̶a b̶uabai mʉ Chacha mʉ ome b̶uud̶eeba. 33 Joma mau mʉʉba machimaa jarasii mʉʉd̶eeba jirukaraayuwãe nuread̶amera. Nau iujãad̶e
         ãrea biꞌiwãe nuread̶ai, maamina wapearã́sturu: nau iujãad̶ebena kachiruarã mʉʉba poyaasii.
         
            
               	16:11 Juan 7:21-24; 8:42-47; 12:31.

               	Griego bed̶ead̶e chi b̶ee kartad̶e b̶ʉ kub̶uu: mʉ Chachamaa wãid̶eeba.

               	16:32 Zacarías 13:7.

Jesusba ara ichi baita Dachi Akõremaa id̶id̶a171 Jesusba maka jarasiid̶e bajãad̶aa ichiaped̶a jarasii: «Chacha, mʉ ewari neesii. Bichi
         Warr chi mechiu nii unubise bichi Warrba bichi biawãra chi mechiu nii unubimera. 2 Bichiba joma ẽbẽrarã mʉ juad̶e b̶usii, chi mʉʉmaa dead̶akad̶acha ewaricha chokae duanubiamera.
         3 Ewaricha chokae nureeba kuitaa panuu bichi biawãra Dachi Akõre ara ab̶a nii. Maud̶e
         nau bichiba bʉid̶a Jesucristo kuitaa panuu. 4 Bichiba mʉʉmaa nau iujãad̶e waubid̶a mʉʉba joma wausii. Maka kuitaabisii bichi chi
         mechiu nii. 5 Maud̶eeba Chacha, mʉ bichi daad̶e chi mechiu b̶use bichi ome nau iujãad̶e waui naed̶e
         maka nibad̶a kĩra.Jesusba ichi baara nibabadaurã baita Dachi Akõremaa id̶id̶a6 »Bichiba mʉʉmaa ẽbẽrarã chi nuree nau iujãad̶ebena deasii. Mʉʉba maarãmaa joma bichi
         ʉ̃rʉbena kuitaabiasii. Maarã bichid̶imina, bichiba mʉʉmaa deasii. Maarãba bichi bed̶ea
         ijãasid̶au. 7 Mauba kuitaa panuu joma mʉʉba uru b̶uu bichid̶ebena nee b̶uu. 8 Bichiba mʉʉmaa jarad̶a mʉʉba maarãmaa jaradeasii. Maarãba mau bed̶ea ijãasid̶au. Maud̶eeba
         kuitaa panuu biawãra mʉ bichid̶ebena neesii. Biawãra ijãa panuu bichiba mʉ bʉisii.9 »Mʉʉba bichimaa id̶ii maarã karibamera. Mʉʉba bichimaa id̶iwẽa b̶uu nau iujãad̶ebenarã
         baita. Maumaarã bichiba mʉʉmaa dead̶arã báitaburu id̶i b̶uu, maarã bichid̶id̶eeba.
         10 Joma mʉʉd̶erã bichid̶ibʉ maud̶e joma bichid̶irã mʉʉd̶ebʉ. Maarãba wau panuud̶eeba
         mʉ chi mechiu nii unubi panuu.11 »Mʉ nau iujãad̶e b̶uawẽe maamina maarã wabid̶a nau iujãad̶e panad̶ai. Chacha, bichi
         ãrea biꞌia nii. Mʉ bichimaa wãaruud̶eeba bichi poyaad̶eeba maarã ãrea nukua b̶uase.
         Bichi trʉ̃d̶eeba, mʉʉmaa mau poyaabarii deasii,+ ãchi kakua ab̶a nii kĩra nuread̶amera, dachi kakua ara ab̶a nii kĩra. 12 Bichi poyaad̶eeba mʉʉba joma bichiba dead̶arã nau iujãad̶e nu ua b̶uabarii. Jãarãd̶ebenarã
         ab̶a bid̶a wãꞌãed̶aabasii. Ab̶aburu chi wãꞌãe bai bad̶áturu wãꞌãesii, bichi bed̶ea
         jara b̶uu kĩra biawãra makamera.-13 »Jãabáeburu mʉ bichimaa wãi. Maamina mʉ wabid̶a nau iujãad̶e b̶uud̶e joma chi mʉʉba
         anakʉd̶e ʉtaa id̶id̶a mau jaraaruu. Maka mʉ bichi ome kĩrajʉʉ b̶uu kĩra ãchi sid̶a
         ãrea kĩrajʉʉ panad̶ai. 14 Bichiba jarad̶a mʉʉba maarãmaa jaradeasii. Maamina nau iujãad̶ebenarãba maarã kĩramaabadau
         mʉ kĩramaabadau kĩra, nau iujãad̶ebenarãwãed̶eeba. 15 Mʉʉba bichimaa id̶iwẽa b̶uu maarã nau iujãad̶ebena ãyaa adoemera, maumaarã id̶i b̶uu
         kachiruad̶ebena nu b̶uamera.+16 Maarã nau iujãad̶ebenarãwãe mʉ nau iujãad̶ebenawãe kĩra. 17 Bichi bed̶eaba bichi biawãra saka nii kuitaabia b̶uu. Maud̶eeba maarã bichi baita
         duanuse. 18 Bichiba mʉ nau iujãad̶ebenarã tãed̶e bʉid̶a kĩra mʉa bid̶a maarã nau iujãad̶ebenarã
         tãed̶e bʉiruu. 19 Maarã kakua mʉ bichimaa dearuu. Machi baita makaaruu, maarãba ara ãchi chi biawãra
         bichimaa dead̶amera.Jesusba joma ichid̶e ijãaduu baita Dachi Akõremaa id̶id̶a20 »Mʉʉba ãchi báitaburu id̶iwẽa b̶uu. Maumaarã maarã chi mʉ bed̶ea jaraaduud̶e ijãaduu
         baita id̶i b̶uu. 21 Chacha, bichi mʉ ome b̶uud̶eeba maud̶e mʉ bichi ome b̶uud̶eeba mʉʉba id̶i b̶uu ãchi
         sid̶a dachi ome chi kakua ab̶a b̶uu kĩra nuread̶amera. Maka nau iujãad̶e nureeba ijãad̶ai
         bichiba mʉ bʉisii. 22 Bichiba mʉ adoesii dachi ãbua panad̶amera. Maka mʉ chi mechiu b̶usii. Ara mau kĩra
         mʉʉba ãchi chi mechiu b̶usii dachi ome chi kakua ab̶a nii kĩra panad̶amera. 23 Mʉ ãchi ome b̶uud̶eeba maud̶e bichi mʉ ome b̶uud̶eeba dachi joma ãbua chi kakua ab̶a
         nii kĩra panad̶ai. Maka nau iujãad̶e nureeba kuitaad̶ai bichiba mʉ bʉisii maud̶e kuitaad̶ai
         bichiba ãchi kʉ̃ria b̶uu mʉ kʉ̃ria b̶uu kĩra.24 »Chacha, bichiba nau iujãa waui naed̶e mʉ kʉ̃ria b̶uu. Maud̶eeba bajãad̶e mʉ chi mechiu
         b̶usii. Mʉʉba kʉ̃ria b̶uu joma bichiba mʉʉmaa dead̶arã aria mʉ baara nuread̶ai bichiba
         mʉ chi mechiu b̶ud̶a unud̶amera. 25 Chacha, bichi jipa nii. Nau iujãad̶ebenarãba bichi unud̶akau, maamina mʉʉba bichi
         unubarii. Maud̶e cha duanuu bid̶a kuitaa panuu bichiba mʉ bʉisii. 26 Mʉʉba maarãmaa bichi ʉ̃rʉbena kuitaabiasii. Mau awara maucha aude kuitaabiai bichiba
         mʉ kʉ̃ria b̶uu kĩra ãchi sid̶a chiya kʉ̃ria panad̶amera maud̶e mʉ ãchi sõd̶e uru panad̶amera».
         
            
               	Maarã ãrea nukua b̶uase. Bichi trʉ̃d̶eeba, mʉʉmaa mau poyaabarii deasii. Griego bed̶ead̶e chi b̶ee kartad̶e naka b̶ʉ kub̶uu: Joma bichiba mʉʉmaa dead̶arã ãrea nuse bichi poyaad̶eeba.

               	17:12 Salmos 41:9; 55:12-15.

               	Kachiruad̶ebena. Ãreamaarã, mau jara b̶uu «jʉbawãe nii».

Jesús jidauped̶aad̶aMateo 26:47-56; Marcos 14:43-50; Lucas 22:47-53181 Joma mau jarad̶akare Jesús ichi baara nibabadaurã baara Cedrón do cheke kĩaraa wãsid̶au.
         Aria ne uu nub̶uasii. Jesús ichi baara nibabadaurã baara araa wãsid̶au.2 Judas, chi Jesús jidaubii b̶uuba mau ne uu nub̶uu kuitaa b̶uasii, Jesús ichi baara
         nibabadaurã ome aria b̶es ãrea ãbua duanabachid̶aud̶eeba. 3 Maud̶eeba Judasba kokoroarã ãrea romad̶ebenarã maud̶e Dachi Akõre de mechiud̶ebena
         nubadaurã mau ne uu nub̶uud̶aa uad̶osii. Maarã chi paare mechiurã maud̶e fariseorãba
         Judas ome bʉisid̶au. Maarãba ʉ̃d̶aa koabarii, lámpara maud̶e miasu uru panasid̶au.
         4 Maud̶e Jesusba joma makai b̶uu kuitaa b̶uud̶eeba ãchimaa wãped̶a id̶isii:—Machiba ¿kai jʉrʉ panuma?5 Ãchiba panausid̶au:—Jesús Nazaretd̶ebena.Jesusba jarasii:—Mʉʉbʉ.Maud̶e Judas, chi Jesús jidaubii b̶uu ãchi baara nibasii.6 Jesusba «mʉʉbʉ» asiid̶e ãchi akarrnaa wãaduud̶e jeed̶a b̶aesid̶au.7 Maabae Jesusba waya id̶isii:—¿Kai jʉrʉ panuma?Ãchiba waya panausid̶au:—Jesús Nazaretd̶ebena.8 Maud̶e Jesusba jarasii:—Mʉʉbʉ asii. Mʉ jʉrʉ panuubʉrã, naarã ẽbẽrarã ida wãbiásturu.9 Maka jarasii ichiba naed̶e jara b̶uasiid̶eeba: «Chacha, bichiba mʉʉmaa dead̶a ab̶a
         bid̶a perdeebasii».- Ichiba jarad̶a kĩra biawãra makasii. 10 Maud̶e Simón Pedroba espada uru b̶uasii. Mau ẽeta adauped̶a paarerã mechiu baita bari
         trajabarii kʉʉrʉ biarebena oatutasii. Mau chibari baita bari trajabarii trʉ̃ Malco
         abadau. 11 Maud̶eeba Jesusba Pedromaa jarasii:—Bichi espada ed̶a joa adause. Makarã, ¿mʉ biꞌiwãe b̶uabai b̶uka mʉ Chachaba mʉ biꞌiwãe
         b̶uabii b̶uu kĩra?+Jesús Anasmaa jidau adoeped̶aad̶aMateo 26:57-58; Marcos 14:53-54; Lucas 22:5412 Maabae Romad̶ebena kokoroarãba, ara ãchi mechiu maud̶e chi Dachi Akõre de nubadaurãba
         Jesús jidaud̶aped̶a jua jʉ̃sid̶au. 13 Naa Jesús Anás deemaa adoesid̶au. Anás Caifás chayũre basii. Maamina mau añod̶e Caifás
         chi paare mechiu basii.+14 Ara mau Caifasba judiorãmaa jarasii biꞌia b̶uu ẽbẽra ab̶a jomaurã kakua biui.-Pedroba Jesús unuka ad̶aMateo 26:69-70; Marcos 14:66-68; Lucas 22:55-5715 Maud̶e Jesús baara nibabadaurã Simón Pedro maud̶e maucha ab̶a Jesús kaad̶e wãsid̶au.
         Chi Simón Pedro ome wãd̶a paarerã mechiuba unubachiid̶eeba ichi Jesús kaad̶e ed̶a
         wãsii paarerã mechiu de dud̶aa. 16 Maamina Pedro awara poraad̶e ʉkʉ nub̶eesii. Maud̶eeba chi ichi ome wãd̶a, chi paare
         mechiuba unubarii awara wãsii. Chi poraa nubarii wẽra ome berreaped̶a Pedro ed̶a adoesii.
         17 Mau wẽraba Pedromaa id̶isii:—¿Bichi sid̶a Jesús baara nibabariiwãeka?Pedroba panausii:—Mʉʉwãe.18 Maud̶e paare mechiu baita bari trajabadaurãba maud̶e Dachi Akõre de nubadaurãba tʉbʉ
         pua nub̶usid̶au kũrasãa nub̶uud̶eeba. Puad̶aped̶a b̶ari topaneed̶aped̶a tʉbʉ kã duaneesid̶au.
         Maud̶e Pedro ãchi ome tʉbʉ kã b̶uasii.Anasba Jesusmaa ãrea ʉtaa id̶id̶aMateo 26:59-66; Marcos 14:55-64; Lucas 22:66-7119 Maabae paarerã mechiuba Jesusmaa ãrea id̶isii ichi baara nibabadaurã ʉ̃rʉbena maud̶e
         ichiba jaradea ua b̶uad̶a ʉ̃rʉbena. 20 Maud̶e Jesusba panausii:—Mʉ nau iujãad̶ebenarã daad̶e arakʉd̶e berrea b̶uasii. Mʉʉba jaradea b̶uasii dachi
         judiorã araa ãbua imibadau decha maud̶e Dachi Akõre de mechiu dud̶a, joma dachi judiorã
         araa ãbua imibadaumaa. Ab̶a bid̶a mirubia berreabasii. 21 ¿Sakãe mʉʉmaa mau id̶i b̶uma? Mʉ bed̶ea ũriped̶aad̶amaa id̶iyase. Maarãba jarad̶aika,
         mʉʉba jarabarii kuitaa panuud̶eeba.22 Jesusba maka jaraaruud̶e chi nubarii ichi kaita b̶uuba jua jãaba Jesús kĩedarrmaa
         sĩped̶a jarasii:—¿Maka panau b̶uka chi paarerã mechiumaa?23 Jesusba panausii:—Mʉʉba bed̶ea kachirua jarasiibʉrã, mʉʉmaa jarase, kãare bed̶ea kachirua berreasii.
         Maamina mʉʉba jarad̶a biawãra b̶uubʉrã, ¿sakãe mʉ sĩsma?24 Maabae Anasba Jesús jua jʉ̃ b̶uu Caifasmaa bʉisii, ichi paarerã mechiu basiid̶eeba.Pedroba waya Jesús unukau ad̶aMateo 26:71-75; Marcos 14:69-72; Lucas 22:58-6225 Maumisa Pedro wabid̶a b̶ari nub̶uasii tʉbʉ kãaruu. Maud̶e ẽbẽrarãba ichimaa id̶isid̶au:—¿Bichi sid̶a jãu ẽbẽra baara nibabariiwãeka?Pedroba merasii:—Mʉʉwãema.26 Maud̶e paare mechiu baita bari trajabarii ab̶aba Pedromaa id̶isii:—¿Mʉʉba bichi chi mau ome ne uu nub̶uud̶e unud̶awãeka?Mau bari trajabarii Pedroba kʉʉrʉ oatutad̶a ome chi ãba basii. 27 Pedroba waya merasii. Ara makʉd̶e eterr birusii.-Jesús Pilato daad̶e b̶uad̶a28 Maabae daped̶eed̶e Jesús Caifás ded̶ebena Romad̶ebena chi karr de mechiud̶aa adoesid̶au.
         Chi Jesús adoeped̶aad̶a judiorã mau de Pretorio abadaud̶e ed̶a wãd̶aabasii ãchimaarã
         ed̶a wãaduubʉrã Dachi Akõre daad̶e kachirua b̶uai b̶uud̶eeba. Ichi daad̶e biꞌia panad̶ai
         kʉ̃ria panasid̶au Pascua ewarid̶e chi chiko kod̶ai baita.+29 Maud̶eeba Pilato ãchimaa awara wãped̶a id̶isii:+—Nau ẽbẽra, machiba kachirua jara panuuba ¿kãare kachirua wausma?30 Ãchiba panausid̶au:—Nauba kachirua waud̶awãe basirã daiba nau bichimaa adoed̶aabai basii.31 Maud̶eeba Pilatoba ãchimaa jarasii:—Machiaburu jãu adoed̶aped̶a ichiásturu ara machi leyd̶e jara b̶uu kĩra.Maud̶e judiorãba jarasid̶au:—Daiba poyaa ẽbẽra beabid̶aabai panuu. Machi Romad̶ebenarã́buru beabid̶ai panuu.32 Judiorãba maka jaraped̶aad̶aba kuitaabiasii Jesusba ichi saka biui b̶uu jarad̶a biawãra
         makasii.-33 Maabae Pilato waya deed̶a ed̶a wãsii. Jesús ed̶a adoebiped̶a id̶isii:—¿Bichi biawãra judiorã reyka?+34 Jesusba panausii:—¿Mau bichiba id̶i b̶uu biꞌia kuitaai baita id̶i b̶uka, maebʉrã waabenarãba bichimaa
         mʉ ʉ̃rʉbena maka jarasid̶aud̶eeba id̶i b̶uka?35 Maud̶eeba Pilatoba jarasii:—¿Makarã mʉ judioka? Ara bichi puurud̶ebenarãba maud̶e paare mechiurãba bichi mʉʉmaa
         eneesid̶au. ¿Bichiba kãare wausma maarãba naka waud̶amera?36 Jesusba panausii:—Mʉ ẽbẽrarã mʉ juad̶e ua b̶umina mʉ puuru nau iujãad̶ebenawãe. Nau iujãad̶ebena basirã
         mʉ ẽbẽrarã chĩod̶ai basii judiorãba mʉ jidaurãad̶amera. Maamina mʉ puuru nau iujãad̶ebenawãe.37 Maud̶eeba Pilatoba jarasii:—¿Maka b̶uubʉrã biawãra bichi ẽbẽrarã reyka?Jesusba panausii:—Maerã, bichiba maka jara kʉ̃ria b̶uubʉrã, mʉ ẽbẽrarã reybʉ. Maamina mʉ nau iujãad̶aa
         neesii biawãra bed̶ea jaradeai baita.+ Joma chi biawãrad̶e nureeba mʉ bed̶ea ijãabadau.38 Maud̶e Pilatoba id̶isii:—¿Kãarema mau biawãra?Jesús bead̶ai ʉ̃rʉbena jaraped̶aad̶aMateo 27:15-31; Marcos 15:6-20; Lucas 23:13-25Maka jarasiid̶e Pilato waya awara judiorãmaa wãped̶a jarasii:—Mʉʉba unuwẽe nau ẽbẽraba kãare kachirua wausii. 39 Maamina Pascua ewari baaruud̶e, machiba mʉʉmaa id̶ibadau chi jʉ̃abadaud̶ebena ab̶a
         ewa bʉi, añocha waubadau kĩra. ¿Machiba kʉ̃ria panuka mʉʉba cha nii judiorã rey ena
         b̶ui?40 Maud̶e ãchiba jĩwa jarasid̶au:—Jãuwãema. ¡Barrabás enatase!Mau Barrabás mia kachirua nii basii.+
            
               	18:9 Juan 6:39.

               	Mʉ Chachaba mʉ biꞌiwãe b̶uabii b̶uu kĩra. Griego bed̶ead̶e naka b̶ʉ kub̶uu: chi mʉ Chachaba dead̶a basu.

               	Caifás 18 año paare chi mechiu basii, año 18d̶ebena ab̶a 36d̶aa.

               	18:14 Juan 11:50.

               	18:27 Juan 13:38.

               	Judiorãba jarabachid̶au ab̶a bid̶a judiowãerã ded̶e ed̶aa wãaruubʉrã Dachi Akõre daad̶e
                     kachirua b̶eei. Números 9:9-11.

               	Romad̶ebena chi aude mechiu Tiberio abadauba Pilato Judea druad̶ebena chi karr b̶usii,
                     año 26d̶ebena ab̶a 36d̶aa. Judiorã mechiurãba Jesús Pilatomaa adoesid̶au chi jʉ̃a
                     panuurã bead̶akau panuud̶eeba. Ab̶a romad̶ebenarãba maka waud̶ai panasid̶au.

               	18:32 Juan 3:14; 8:28; 12:32.

               	Judiorã mechiurãba Pilatomaa mau ʉ̃rʉbena jarasid̶au. Lucas 23:2.

               	Nau iujãad̶aa neesii. Griego bed̶ead̶e naka b̶ʉ kub̶uu: Nau kakua mʉ naweba adaud̶aped̶a nau druad̶aa neesii.

               	Chi b̶ee kartad̶e jara b̶uu Barrabás nechiru basii. Marcos 15:7.

191 Maabae Pilatoba Jesús pebewabisii. 2 Maka b̶uud̶e Romad̶ebena kokoroarãba boro jũra ʉri kad̶a Jesús borod̶e jʉ̃ b̶usid̶au,
         maud̶e anab̶ari jʉ̃barii pupuchia b̶uu jʉ̃ b̶usid̶au. 3 Maabae Jesús kaita need̶aped̶a jarasid̶au:—¡Ãrea biꞌia nii, judiorã rey!Maka jarad̶aped̶a juaba ichi kĩedarrmaa sĩsibachid̶au.4 Maabae Pilato waya awara judiorãmaa wãped̶a jarasii:—Ũrísturu. Mʉʉba nau ẽbẽra awara machimaa eneei, mʉʉmaarã nauba kachirua wauwẽa b̶uu
         kuitaad̶amera.5 Jesús awara adoeduud̶e boro jũra ʉri kad̶a maud̶e anab̶ari jʉ̃barii pupuchia b̶uu
         jʉ̃ nibasii. Maud̶e Pilatoba jarasii:—Naubʉ chi ẽbẽra.+6 Maamina Jesús unuuduud̶e paare mechiurã maud̶e Dachi Akõre de nubadaurãba jĩwa b̶ia
         jarasid̶au:—¡Jãu cruzd̶e jirab̶u beabise! ¡Cruzd̶e jirab̶u beabise!Maud̶e Pilatoba jarasii:—¡Machiaburu adoed̶aped̶a cruzd̶e jirab̶u beásturu! Mʉʉmaarã, jãuba kachirua wauwẽa
         b̶uu.7 Maamina judiorãba panausid̶au:—Daiba Moisesba b̶ʉd̶a uru panuu. Mau Moisesba b̶ʉd̶ad̶e jara b̶uu kĩra jãu biui b̶uu
         ichi Dachi Akõre Warr a b̶uud̶eeba.-8 Mau bed̶ea ũrisiid̶e Pilato ãrea wapeasii. 9 Maabae waya ichi de mechiud̶e ed̶a wãped̶a Jesusmaa id̶isii:—¿Bichi samabenama?Maamina Jesusba panaubasii. 10 Maka b̶uud̶e Pilatoba jarasii:—¿Panauwẽka? ¿Adua b̶uka mʉʉba bichi poyaa cruzd̶e jirab̶u beabi b̶uu maud̶e poyaa
         ida bʉi b̶uu?11 Maud̶e Jesusba panausii:—Dachi Akõreba bichi chi Romad̶ebena karr b̶ud̶awãe basirã bichiba mʉ ab̶a bid̶a maka
         waubai basii. Mauburu chi mʉ bichi juad̶e dead̶aba bichi audeara kachirua aude wausii.12 Mau ũrisiid̶e Pilato kʉ̃risia b̶eesii Jesús saka ida bʉi. Maamina judiorãba waya jĩwa
         jara kopaneesid̶au:—Bichiba jãu ẽbẽra ida bʉiruubʉrã bichiba Romad̶ebena chi aude mechiu ome biawãra
         kõpaerowãe. Barikiuba ara ichi rey nii aaruubʉrã, mau ẽbẽra Romad̶ebena chi aude mechiu
         ome kĩramaa nii.13 Pilatoba mau ũrisiid̶e Jesús awara adoebisii. Maabae Pilato ichi juez ãkaud̶e akʉ
         b̶eesii, dud̶a Mo Kakayaa Waud̶a abadaumare. Hebreo bed̶ead̶e Gabatá abadau. 14 Judiorã Pascua ewari norema baid̶eeba ãchi ne wau panasid̶au. Ʉmada jipa baaruud̶e
         Pilatoba judiorãmaa jarasii:—Ichiásturu. Cha nau machi reybʉ.15 Maamina ãchiba jĩwa jarasid̶au:—¡Beabise! ¡Beabise! ¡Cruzd̶e jirab̶u beabise!Maud̶eeba Pilatoba jarasii:—¿Makarã mʉʉba machi rey cruzd̶e jirab̶u beabi kʉ̃ria panuka?Maabae chi paare mechiurãba panausid̶au:—¡Dai rey june wãꞌãe panuu, César Augusto awara!+16 Maabae Pilatoba Jesús Romad̶ebena kokoroarãmaa deasii cruzd̶e jirab̶u bead̶amera.
         Ara makʉd̶e ichi adoesid̶au.Jesús cruzd̶e jirab̶uped̶aad̶aMateo 27:32-44; Marcos 15:21-32; Lucas 23:26-4317 Jesusba ichi cruz atauped̶a kokoroarãba ichi adoesid̶au drua “Boro B̶ʉʉrʉ” abadaumaa.
         Hebreo bed̶ead̶e Gólgota abadau. 18 Aria ãchiba Jesús cruzd̶e jirab̶usid̶au. Maud̶e ichi jãkaa ẽbẽra ome cruzd̶e jirab̶usid̶au,
         ab̶a jua biare, ab̶a jua sordoare. 19 Mau awara Pilatoba bed̶ea b̶ʉd̶a Jesús boro ʉ̃rʉed̶e nub̶ubisii. Naka b̶ʉsii: «Jesús
         Nazaretd̶ebena, judiorã Reybʉ». 20 Mau bed̶ea hebreo bed̶ead̶e b̶ʉsii, latín bed̶ead̶e maud̶e griego bed̶ead̶e.+ Ãrea judiorãba mau bed̶ea unusid̶au, Jesús cruzd̶e jirab̶uped̶aad̶a puuru kaita b̶uud̶eeba.
         21 Judiorã paare mechiurãba mau bed̶ea ʉ̃risid̶aud̶e Pilatomaa jarasid̶au:—B̶ʉrã́se “Judiorã Rey”. Maumaarã b̶ʉse: “Nau ẽbẽraba jarasii ichi judiorã rey”.22 Maamina Pilatoba jarasii:—Mʉʉba b̶ʉd̶a ara maka b̶eeruu.23 Maad̶akare Romad̶ebena kokoroarãba Jesús cruzd̶e jirab̶usid̶aud̶e ichiba anab̶ari
         jʉ̃barii jʉ̃ b̶uad̶a kimare kõetad̶aped̶a ãchicha adausid̶au. Ichiba chi mau ekare
         jʉ̃ b̶uad̶a sid̶a adausid̶au. Mau ʉtʉʉba ed̶aa b̶ari kaapirud̶a b̶uasii. 24 Maud̶e kokoroarãba ãchi du ab̶a jarasid̶au:—Nau kõetad̶aabai panuu. Bari bibuara b̶uu jemened̶ai, kaiba chi paru adooi kuitaad̶ai
         baita.Mau makasii Dachi Akõre bed̶ead̶e nabẽraed̶e b̶ʉd̶a kĩra:«Mʉ anab̶ari jʉ̃barii ãchicha adausid̶au; mʉʉba ekare jʉ̃ b̶uad̶a adaud̶ai baita jemenesid̶au».-Biawãra kokoroarãba maka wausid̶au.25 Jesús cruzd̶e jirab̶u kaita Jesús nawe maud̶e chi nawe neekau panasid̶au. Cleofás
         kima María maud̶e María Magdalena panasid̶au. 26 Jesusba ichi nawe unusiid̶e maud̶e ichi baara nibabarii «ichiba ãrea kʉ̃ria b̶uu»
         abadau. Mau ara jãma b̶uasii. Maud̶e Jesusba ichi nawemaa jarasii:—Dana, nau bichi warrbʉ.27 Maabae ichi baara nibabariimaa jarasii:—Nau bichi nawebʉ.Mau ewarid̶eeba waitaa Jesús nawe Jesús baara nibabarii ded̶e b̶uabachii.Jesús cruzd̶e biud̶aMateo 27:45-56; Marcos 15:33-41; Lucas 23:44-4928 Maka jarasiid̶e Jesusba kuitaasii joma ichiba waui b̶uad̶a wausii. Maud̶e jarasii:—Mʉ obisia b̶uu.Mau jarasii Dachi Akõre bed̶ead̶e jara b̶uu kĩra.-29 Maud̶e aria chokod̶e uva b̶aa orekea waabiru nub̶uasii. Chi nureerãba mau uva b̶aa
         orekead̶e modaa b̶uuba sũra adausid̶au. Mau hisopo bakuru juad̶e jʉ̃d̶aped̶a Jesús
         iimaa tusid̶au. 30 Jesusba mau uva b̶aa orekea do chaaped̶a jarasii:—Mʉʉba waui b̶uad̶a joma wausii.Maabae ichi boro ed̶aa jaab̶arisiid̶e biusii.Jesús orrd̶e miasuba sud̶a31 Judiorã Pascua ewari norema baaruud̶eeba ne wau panasid̶au. Mau bari panabadau ewari
         mechiud̶eeba ãchiba kʉ̃riad̶awẽa panasid̶au ẽbẽra cruzd̶e jirab̶ud̶ai. Maud̶eeba Pilatomaa
         id̶isid̶au cruzd̶e jirab̶u b̶ʉʉrʉsiu b̶ʉikuabimera isa biubid̶aped̶a chi kakua ed̶aa
         jirad̶amera. 32 Maud̶eeba kokoroarã wãd̶aped̶a Jesús baara cruzd̶e jira panuu ab̶a chi b̶ʉʉrʉsiu b̶ʉitasid̶au.
         Ara mau kĩra chi ab̶abena b̶ʉʉrʉsiu sid̶a b̶ʉitasid̶au. 33 Maamina Jesusmaa neesid̶aud̶e unusid̶au ichi biusii. Maud̶eeba ichi b̶ʉʉrʉsiu b̶ʉitad̶aabasii.34 Maka b̶uud̶e kokoroaba Jesús orrd̶e miasuba susii biawãra biusii kuitaa. Ara makʉd̶e
         oa bania baara chesii. 35 Chi nau karta b̶ʉd̶aba biawãra mau unusii. Ichiba jara b̶uu biawãra b̶uu.+ Ichiba jara b̶uu biawãrabʉ, kuitaa b̶uu chi biawãra bed̶ea jara b̶uu machia bid̶a
         sõd̶eeba ijãad̶amera. 36 Joma mau biawãra makasii Dachi Akõre bed̶ead̶e b̶ʉ kub̶uu kĩra. Naka b̶ʉ kub̶uu: «Ichi
         b̶ʉʉrʉ ab̶a bid̶a b̶ʉitad̶aabai».-37 Maud̶e Dachi Akõre bed̶ead̶e nau sid̶a b̶ʉ kub̶uu: «Ãchiba suped̶aad̶amaa ichiad̶ai».-Jesús jau b̶uped̶aad̶aMateo 27:57-61; Marcos 15:42-47; Lucas 23:50-5638 Joma nau maad̶akare judio José abadau Pilatomaa wãsii. Mau José Arimatea puurud̶ebena
         basii. Mau Jesús baara nibabarii basii, maamina ab̶aumaa bid̶a jarawẽa b̶uasii waabenarã
         judiorã wapea b̶uud̶eeba. Ichiba Jesús kakua Pilatomaa id̶isii jau b̶ud̶e adooi baita.
         Maud̶eeba Pilatoba ida adoebisii. Ara makʉd̶e Joseba Jesús kakua adaud̶e wãped̶a jau
         b̶ud̶e adoesii. 39 Mau awara Nicodemo, chi naed̶e Jesusmaa ẽsabud̶e berread̶e nee b̶uad̶aba mirra kera
         jãra áloe ome perad̶a adoesii.- Mau chikʉa 34 kilos b̶uasii.+40 Ãchiba Jesús kakua adoed̶aped̶a mau mirra jãra kera áloe ome perad̶a paru torroad̶e
         posid̶au. Pod̶aped̶a ichi kakua mau paru torroaba bʉrasid̶au judiorãba naed̶e maka
         jau b̶ubachid̶au kĩra. 41 Jesús cruzd̶e jirab̶uped̶aad̶a kaita ne uu nub̶uasii. Mau ne uu nub̶uud̶e biud̶a jau
         b̶ubachid̶aud̶e chob̶ea b̶uasii mo chob̶ea korod̶a wid̶i. Aria biud̶a wabid̶a jau
         b̶ud̶akau basii. 42 Mau chob̶ea ara kaita b̶uud̶eeba maud̶e judiorã bari panabadau ewari ʉ̃rʉ ba b̶uasiid̶eeba
         Jesús aria jau b̶usid̶au.
         
            
               	Naubʉ chi ẽbẽra. Pilatoba Jesús awara adoebisiid̶e ẽbẽra mia wapea nii unubiasii. Maamina waabenarãba
                     chi bed̶ea «ẽbẽra» ũrisid̶aud̶e, mau chi Ẽbẽra Ba B̶uad̶a kʉ̃risiasid̶aud̶aa b̶uu.
                     Juan 1:1,14.

               	19:7 Levítico 24:15-16.

               	Dachi Akõre bed̶ead̶e jara b̶uu Israel puurud̶ebenarã rey ara Dachi Akõre maka nii.
                     Jueces 8:23; 1 Samuel 8:7.

               	Romad̶ebenarãba latín bed̶ea berreabachid̶au. Hebreo bed̶ea judiorãba berreabachid̶au.
                     Griego bed̶ea beraa joma druachabenaba b̶istĩika kuitaa nureasii. Griego bed̶ead̶e
                     berreabachid̶au druacha ne nedobʉid̶ai baita.

               	19:24 Salmos 22:18.

               	19:28 Salmos 22:15; 69:21.

               	Juanba jara b̶uu Jesús biud̶ad̶eeba biawãra ẽbẽra basii. Juan chõra b̶uasiid̶e waabenarãba
                     jarabachid̶au Jesús ẽbẽra kĩra b̶uasii maamina nau kakuad̶e neewẽa basii.

               	19:36 Éxodo 12:46; Números 9:12; Salmos 34:20.

               	19:37 Zacarías 12:10.

               	19:39 Juan 3:1-15.

               	34 kilos. Griego bed̶ead̶e b̶ʉ kub̶uu: 100 litros. Mau jara b̶uu 75 libras. Mirra, áloe sid̶a bakuru piumaa panuu. Chi kera jãra basii.

            

         
      

   
      
         20
Jesús chokae jiradud̶aMateo 28:1-10; Marcos 16:1-8; Lucas 24:1-12201 Misa ewarid̶e daped̶eed̶e wabid̶a pãriu b̶uud̶e María Magdalena Jesús jau b̶uped̶aad̶amaa
         wãsii. Neeruud̶e chi mo mechiu chi chob̶ea jʉ̃a kub̶uad̶a ãyaa bʉraa kub̶uu unusii.
         2 Maud̶eeba pira wãsii Simón Pedromaa. Jesús baara nibabarii chi «Jesusba ãrea kʉ̃ria
         b̶uu» abadau aria b̶uasii. Neeped̶a jarasii:—Dachi Mechiu chi jau b̶uped̶aad̶amarebena ãyaa adoesid̶au. Daiba adua panuu samaa
         adoesid̶au.3 Maabae Jesús baara nibaped̶aad̶arã Pedro maud̶e chi ab̶abena Jesús jau b̶uped̶aad̶amaa
         wãsid̶au. 4 Omea pira wãsid̶au, maamina chi ab̶abena Pedro aude isa pira wãsiid̶eeba Jesús jau
         b̶uped̶aad̶amaa naa neesii. 5 Neesiid̶e ed̶a ichiai baita akõratusii. Maud̶e paru chi kakua bʉra b̶uad̶a aria b̶ari
         b̶uu unusii, maamina ed̶a wãabasii. 6 Simón Pedro ichi kaad̶e neeped̶a chob̶ead̶e ed̶a wãsii. Mau bid̶a chi kakua bʉra b̶uad̶a
         paru aria b̶ari b̶uu unusii. 7 Mau awara paru Jesús boro bʉra b̶uad̶a unusii. Mau paru waabena paru ome ãbua b̶uabasii,
         maumaarã awara b̶ed̶a kub̶uasii. 8 Maabae chi naed̶e need̶a sid̶a ed̶a wãsii. Chi paru maka b̶ari b̶uu unusiid̶e biawãra
         ijãasii Jesús chokae jiradusii. 9 Mau ijãasid̶amina, ãchiba wabid̶a kauwa kuitaad̶awẽa panasii Dachi Akõre bed̶ead̶e
         Jesús chokae jiradui ʉ̃rʉbena b̶ʉ kub̶uu.+10 Maabae Jesús baara nibaped̶aad̶arã ãchi panad̶amaa waya wãsid̶au.Jesusba María Magdalenamaa ara ichi unubid̶aMarcos 16:9-1111 Maumisa María chi chob̶ea awara jẽa b̶uasii. Maka jẽaruud̶e akõratusii ed̶a ichiai
         baita. 12 Maud̶e ángel torroa jʉ̃ panuu ed̶a ome unusii. Ab̶a chi Jesús boro sĩu nub̶uad̶amare
         akʉ b̶uasii. Chi ab̶abena chi jʉ̃rʉ nub̶uad̶amare akʉ b̶uasii. 13 Maarãmaa id̶isid̶au:—Wẽra, ¿sakãe jẽa b̶uma?Maabae ichiba panausii:—Mʉ Mechiu Jesús adoesid̶au. Mʉʉba adua b̶uu samaa adoesid̶au.14 Ara mau jaraaruud̶e María ãyaa ichiasiid̶e, Jesús unusii; maamina kuitaabasii Jesús
         jãma b̶uu. 15 Jesusba ichimaa id̶isii:—Wẽra, ¿sakãe jẽa b̶uma? ¿Kai jʉrʉ b̶uma?Mariaba mau ẽbẽra chi ne uud̶a nubarii basii kʉ̃risiasii. Maud̶eeba jarasii:—Bichiba Jesús kakua ãyaa adoesiibʉrã, mʉʉmaa jarase chi kakua samaa adoesma, mʉʉba
         jʉrʉd̶e wãi baita.16 Maud̶e Jesusba jarasii:—¡María!Mariaba araa ichiaped̶a —¡Raboni! asii. (Mau hebreo bed̶ead̶e jara b̶uu “Jaradeabarii”).17 Jesusba jarasii:—Mʉ jidaurã́se mʉ wabid̶a Chachamaa wãwẽa b̶uud̶eeba. Jãabae mʉ ãbarãmaa wãped̶a jarase
         mʉ Chachamaa wãaruu. Mau machi Akõrebʉ. Mau mʉ Dachi Akõrebʉ maud̶e machi Dachi Akõrebʉ.18 Ara makʉd̶e María Magdalena Jesús baara nibaped̶aad̶arãmaa wãped̶a jarasii: «Mʉʉba
         Dachi Mechiu unusii».Mau awara Jesusba jarad̶a joma nebʉrʉsii.Jesusba ara ichiba jʉrʉ adaud̶arãmaa unubiad̶aMateo 28:16-20; Marcos 16:14-18; Lucas 24:36-4919 Maumisa ewari kiusiid̶e Jesús baara nibabadaurã deed̶a ed̶a ãbua panasid̶au. Waabenarã
         judiorã wapea panuud̶eeba poraa jʉ̃a nub̶usid̶au. Maka b̶uud̶e Jesús ãchi ẽsa neeped̶a
         jarasii:—¡Jirukaraayuwãe duanásturu!+20 Mau jaraped̶a ichi jua, ichi orr ãchimaa unubiasii. Dachi Mechiu b̶uu unusid̶aud̶e
         kĩrajʉʉsid̶au. 21 Maabae Jesusba waya ãchimaa jarasii:—Jirukaraayuwãe duanásturu. Mʉ Chachaba mʉ nau iujãad̶aa bʉid̶a kĩra mʉa bid̶a machi
         nau iujãad̶aa bʉikaaruu.22 Maka jaraped̶a ãchimaa jãripuaped̶a jarasii:+—Dachi Akõre Jauri adáusturu. 23 Ẽbẽraba kachirua waud̶a machiba Dachi Akõre Jaurid̶eeba perdonaaduubʉrã, mauba jara
         b̶uu Dachi Akõreba mau kachirua perdonasii. Maud̶e ẽbẽraba kachirua waud̶a machiba
         Dachi Akõre Jaurid̶eeba perdonad̶awẽebʉrã, mauba jara b̶uu Dachi Akõreba mau kachirua
         perdonawẽa b̶uu.Jesusba Tomasmaa ara ichi unubid̶a24 Tomas Jesusba jʉrʉ adaud̶a 12 panuud̶ebena basii. Ichi Mikisu abachid̶au.+ Jesús neesiid̶e ichi chi waabenarã ome b̶uabasii. 25 Maud̶eeba ichimaa jarasid̶au:—Daiba Dachi Mechiu unusid̶au.Maamina Tomasba jarasii:—Mʉ dauba ichi jua cruzd̶e jirab̶ud̶ai baita merapeped̶aad̶a unuwẽebʉrã, maud̶e mʉ
         jua jimid̶i chi cruzd̶e jirab̶ud̶ai baita merapeped̶aad̶ad̶e ed̶a wãwẽebʉrã, maud̶e
         mʉ jua ichi orrd̶e ed̶a wãwẽebʉrã, ichi chokae jiradud̶a mʉʉba ijãabai.26 8 ewari bad̶akare Jesús baara nibabadaurã waya deed̶a araa ãbua duanasii. Maud̶e Tomás
         sid̶a b̶uasii. Maka panuud̶e chi poraa biꞌia jʉ̃a nub̶umina Jesús maka b̶uud̶e neesii.
         Ãchi ẽsa neeped̶a jarasii:—¡Jirukaraayuwãe duanásturu!27 Maabae Tomasmaa jarasii:—Bichi jua jimid̶i nama bʉise, mʉ jua ab̶aab̶aa ichiáse, maud̶e bichi jua mʉ orrd̶e
         bʉise. Waa ijãawẽa b̶uarã́se, maumaarã ijãase mʉ biawãra chokae jiradusii.28 Maud̶e Tomasba jarasii:—¡Mʉ Mechiu! ¡Mʉ Dachi Akõre!29 Maka b̶uud̶e Jesusba ichimaa jarasii:—Bichiba mʉ unusiid̶eeba ijãaruu. ¡Maamina chi ẽbẽrarãba mʉ unud̶awẽed̶e ijãaduubʉrã,
         ãrea biꞌia nuread̶ai!Nau karta ¿mʉʉba sakãe b̶ʉsma?30 Jesusba june maucha ẽbẽrarãba ne poyaa waud̶akau ichi baara nibabadaurã daad̶e ãrea
         wausii, maamina joma mau nau kartad̶e b̶ʉwẽa b̶uu. 31 Maamina joma nau b̶ʉsii machiba Jesús Dachi Akõreba Dachi Karibabarii deai jarad̶a,
         Dachi Akõre Warr ijãad̶amera. Maka ijãaduubʉrã ichid̶eeba chokae b̶uai uru nuread̶ai.
         
            
               	Dachi Akõre bed̶ead̶e Jesús chokae jiradui ʉ̃rʉbena b̶ʉ kub̶uu. Salmos 16:8-11; Isaías 53:11-12; Oseas 6:1-2; Jonás 1:17; Levítico 23:11.

               	¡Jirukaraayuwãe duanásturu! Judiorãba chiya unuuduud̶e, maka jua deabadau.

               	Dachi Akõre Jauri adoeped̶aad̶a ʉ̃rʉbena ichiáse Hechos 1:4-8; 2:1-4.

               	Mikisu. Griego bed̶ead̶e naka b̶ʉ kub̶uu: Dídimo.

Jesusba ichi baara nibabadaurãmaa waya unubiad̶a211 Mau maad̶akare Jesusba ichi waya ichi baara nibabadaurãmaa unubisii Tiberias mar iikaa.+ Nakasii: 2 Mau ewarid̶e ãbua panasid̶au, Simón Pedro, Tomás chi Mikisu abadau, Natanael Caná
         puuru Galilead̶ebena, Zebedeo warrarã, maud̶e maucha ome. 3 Maka panuud̶e Simón Pedroba jarasii:—Mʉ do b̶atad̶e wãaruu.Maud̶e ãchiba jarasid̶au:—Dai bichi baara wãd̶ai.Ara makʉd̶e jãbad̶e ataud̶aped̶a wãsid̶au. Maamina mau ẽsabud̶e b̶eda jidaud̶aabasii.4 Daped̶eed̶e Jesús ibud̶e nibasii maamina ãchiba unusid̶amina ichi kauwa unud̶aabasii.
         5 Maka b̶uud̶e Jesusba ãchimaa jĩwa id̶isii:—Warrarã, ¿b̶eda jidausid̶aka?Ãchiba panausid̶au:—Jidaud̶awẽa panuma.6 Jesusba jarasii:—Maka b̶uubʉrã chi ãtarraya jua biare b̶atásturu. Makaburu jidaud̶aika.Ara makʉd̶e ichiba jarad̶a kĩra wausid̶au. Maabae chi ãtarraya poyaa errud̶aabasii
         b̶eda ãrea jidausid̶aud̶eeba.7 Aria b̶uasii Jesús baara nibabarii chi “Jesusba ãrea kʉ̃ria b̶uu” abadau. Mauba Pedromaa
         jarasii:—¡Jãu Dachi Mechiubʉ!Simón Pedroba mauba “Dachi Mechiubʉ” aaruu ũrisiid̶e, ichi paru ʉ̃rʉbena jʉ̃sii, paru
         jʉ̃wẽa b̶uasiid̶eeba do b̶atai baita. Paru jʉ̃ped̶a doed̶a jĩidrusii.8 Maamina waabenarã jãbad̶e paneesid̶au. Chi ãtarraya b̶edaba waabiru b̶uu jãbad̶e ibud̶aa
         errb̶ari adoesid̶au ibud̶aa 100 metros baidia b̶uasiid̶eeba. 9 Iikaa neesid̶aud̶e tʉbʉ kõroochoa nub̶uu unusid̶au. B̶eda baamaa panuu maud̶e pan
         ʉbʉmaa panuu unusid̶au. 10 Jesusba jarasii:—Machiba b̶eda jidauped̶aad̶ad̶ebena ab̶a enésturu.11 Ara makʉd̶e Simón Pedro jãbad̶aa wãped̶a ãtarraya ibud̶aa errb̶ari adoesii. Chi ãtarraya
         b̶eda mechiu nureeba waabiru b̶uasii. 153 juasiisid̶au. Maamina ãrea jidausid̶aukaud̶e
         chi ãtarraya kõawẽa b̶uasii. 12 Maabae Jesusba jarasii:—Kod̶e nésturu.Maud̶e ãchiba wapeasid̶au ichi kai nii id̶id̶ai baita. Kuitaasid̶au ichi Dachi Mechiu
         nii.13 Maka panuud̶e Jesusba pan adauped̶a ãchimaa dead̶akasii. B̶eda sid̶a dead̶akasii.14 Mauba b̶es õbea ba b̶uasii Jesús chokae jiradusiid̶e ichi baara nibabadaurãmaa unubiaruu.Jesús Pedro ome waya kĩrajʉʉd̶a15 Koped̶aad̶akare Jesusba Simón Pedromaa id̶isii:—Simón, Jonás warr, ¿bichiba mʉ biꞌia kʉ̃ria b̶uka, cha naarãba mʉ kʉ̃ria panuu audeara?+Pedroba panausii:—Maerã mʉ Mechiu, bichiba kuitaa b̶uu mʉʉba bichi kʉ̃ria b̶uu.Jesusba jarasii:—Mʉ ijãa nuree biꞌia nu b̶uase oeja nubariiba ichi oeja chekerã nubarii kĩra.16 Jesusba waya Pedromaa id̶isii:—Simón, Jonás warr, ¿mʉ kʉ̃ria b̶uka?Pedroba panausii:—Maerã mʉ Mechiu, bichiba kuitaa b̶uu mʉʉba bichi kʉ̃ria b̶uu.Jesusba jarasii:—Chi mʉʉd̶e ijãa nuree ãrea nu b̶uase oeja nubariiba ichi oeja chekerã nubarii kĩra.17 Jesusba waya id̶isii:—Simón, Jonás warr, ¿mʉ kʉ̃ria b̶uka?Mauba b̶es õbea id̶isii. Pedro kĩra nomaa b̶eesii, Jesusba b̶es õbea id̶isiid̶eeba.
         Maabae ichiba jarasii:—Mʉ Mechiu, bichiba joma kuitaa b̶uu. Bichiba kuitaa b̶uu mʉʉba bichi kʉ̃ria b̶uu.Jesusba jarasii:—Chi mʉʉd̶e ijãa nuree ãrea nu b̶uase oeja nubariiba ichi oeja chekerã nubarii kĩra.18 Mʉʉba biawãra jaraaruu: kũudrãaed̶e bichi du ab̶a paru jʉ̃bachii bichi wã kʉ̃riaruumaa
         wãi baita. Maamina bichi chõra b̶eeruud̶e waabenarãba bichi jua jirad̶ai paru jʉ̃bid̶ai
         baita. Maabae adoed̶ai bichi wã kʉ̃riawẽa b̶uumaa.+19 Mau jara b̶uud̶eeba Jesusba kuitaabisii Pedro saka biui b̶uu, ichi biuruud̶eeba ẽbẽrarãba
         kuitaad̶ai Dachi Akõre chi mechiu nii. Maka jaraped̶a Jesusba Pedromaa jarasii:—¡Mʉ baara nibase!Jesús, chi ichiba ãrea kʉ̃ria b̶uu ome20 Pedroba waya akarrnaa ichiasiid̶e Jesús baara nibabarii chi “Jesusba ãrea kʉ̃riabarii”
         abadau kaad̶e nii unusii. Mau Jesús kaita akʉ b̶uasii Pascua ewarid̶e chi kobadau
         kosid̶aud̶e. Ichiba id̶isii: «Dai Mechiu, ¿kaiba bichi jidaubiima?»-21 Pedroba mau ẽbẽra unusiid̶e Jesusmaa id̶isii:—Mʉ Mechiu, cha nii ¿sãaima?22 Jesusba panausii:—Mʉʉba kʉ̃ria b̶uubʉrã ichi chokae b̶uai ab̶a mʉ waya neeruud̶aa ¿bichiba mau sakaima?
         Mʉʉba kʉ̃ria b̶uu bichi mʉ baara nibai.23 Maka jarad̶a kakua ãrea ãbarãba kʉ̃risiasid̶au chi Jesusba ãrea kʉ̃ria b̶uu abadau
         biubai. Maamina Jesusba jarawẽa b̶uasii jãu biubai. Maumaarã jarasii: “Mʉʉba kʉ̃ria
         b̶uubʉrã ichi chokae b̶uai ab̶a mʉ waya neeruud̶aa, ¿bichiba mau sakaima?”24 Mau Jesús ome nibad̶aba mau ʉ̃rʉbena jara b̶uu maud̶e nau kartad̶e naka b̶ʉʉruu. Daiba
         kuitaa panuu ichiba jara b̶uu biawãrabʉ.25 Wabid̶a maucha Jesusba waukuad̶a barau. Maamina joma mau kartad̶e ab̶aab̶aa b̶ʉʉduubarã,
         mʉʉmaarã mau karta b̶ʉkuad̶a nau iujãad̶e kabeebai basii.
         
            
               	Tiberias mar maud̶e «Galilea» abadau.

               	Waabenarãmaarã Jesusba naka id̶i b̶uu: ¿Bichiba mʉ ne joma audeara kʉ̃ria b̶uka?

               	Mau jara b̶uu Pedro jidaud̶aped̶a bead̶ai ʉ̃rʉbena.

               	21:20 Juan 13:25.

Jesusba Dachi Akõre Jauri deai jarad̶a11 Teófilo, mʉʉba chi nabena kartad̶e b̶ʉsii Jesusba wau b̶uad̶a ʉ̃rʉbena maud̶e ichiba
         jaradea b̶uad̶a ʉ̃rʉbena, 2 ab̶a Dachi Akõreba bajãad̶aa adoeruud̶aa. Bajãad̶aa wãi naed̶e Dachi Akõre Jaurid̶eeba
         Jesusba chi ichiba bʉid̶arãmaa jaradeasii kãare waud̶ai panuu. Maarã ichiba jʉrʉ adaud̶a
         basii.3 Jesús biusiid̶e ãchimaa ara ichi b̶es ãrea unubiasii kuitaad̶amera ichi biawãra chokae
         jiradusii. Maud̶e ãchimaa jaradeabachii ichid̶eeba, Dachi Akõreba ichid̶irã ichi juad̶e
         ua b̶uu ʉ̃rʉbena. Cuarenta ewari maka wausii. 4 Ewari ab̶ad̶e Jesús ãchi baara komaa b̶uasiid̶e naka jarasii:—Jerusalén puurud̶ebena ãyaa wãrã́sturu. Nama esed̶áusturu ab̶a Dachi Akõreba ichi
         Jauri deai jarad̶a dearuud̶aa.- Mau ʉ̃rʉbena mʉʉba machimaa naed̶e jarasii. 5 Biawãra Juanba baniaba ẽbẽrarã boro easii, maamina kãꞌãabariwãed̶e Dachi Akõreba ichi
         Jauri machimaa deai.+6 Maabae chi Jesús baara ãbua panad̶aba ichimaa id̶isid̶au:—Dai Mechiu, ¿anakʉd̶e bichiba dachi Israel puuru chi aude mechiu b̶uabiika, chi naa
         b̶uad̶a kĩra?7 Jesusba panausii:—Makai ewari machiba kuitaad̶aabai panuu. Ab̶aburu mʉ Chacháburu kuitaa b̶uu mau ewari
         b̶usiid̶eeba. 8 Maamina Dachi Akõre Jauri machi baara b̶uad̶e neeruud̶e machiba ichi poyaabarii adaud̶ai.
         Mauba machiba Jerusalend̶e, joma Judea druad̶e, Samaria druad̶e maud̶e drua kaitawẽ
         nureed̶e mʉ ʉ̃rʉbena berread̶ai.9 Jesusba maka jarasiid̶e Dachi Akõreba ʉtaa adoesii. Ãchiba ichia panuud̶e mau jʉ̃rʉara
         tãed̶e wãsii maabae makaa unud̶aabasii. 10 Wabid̶a Jesús ʉtaa wãd̶amaa ichia panuud̶e, ãchi kaita ẽbẽra ome neesid̶au. Maarã
         paru jʉ̃ panuu torroa ãrea b̶uasii. 11 Mau ẽbẽraba naka jarasid̶au:—Machi Galilead̶ebena, ¿sakãe bajãad̶aa ichia panuma? Jesús machi baara b̶uad̶a bajãad̶aa
         wãd̶a waya neei ichi bajãad̶aa wãd̶a kĩra.-Matías jʉrʉ adauped̶aad̶a12 Maabae Olivo ead̶ebena Jerusalend̶aa waya wãsid̶au. Mau ea Jerusalend̶ebena kilómetro
         ab̶a b̶uu.+13 Jerusalend̶e need̶aped̶a de jã ʉtʉbenad̶e ãchi panabadaumaa wãsid̶au. Ãchi naarã basii:
         Pedro, Juan, Santiago, Andrés, Felipe, Tomás, Bartolomé, Mateo, Alfeo warr Santiago,
         Simón Celote maud̶e Santiago warr Judas.+14 Joma maarã Jesús ãbarã baara, ichi nawe María maud̶e waabena wẽrarã baara ãbua duanabachid̶au
         Dachi Akõremaa ʉtaa id̶id̶ai baita.15 Maka panuud̶e ewari ab̶ad̶e Pedro chi ãbarã 120 ẽsa ʉkʉ nub̶eesii. Maud̶e jarasii:
         16 «Ãbarã, nabẽraed̶e Dachi Akõre Jauriba Judasba waui ʉ̃rʉbena Davidmaa b̶ʉbisii.- Dachi Akõre bed̶ead̶e b̶ʉ kub̶uu kĩra biawãra makai b̶uasiid̶eeba Judasba ẽbẽrarã
         uad̶osii Jesús jidaud̶amera. 17 Judas dachid̶ebena basii maud̶e dachiba waubadau ichia bid̶a wau b̶uabachii».18 (Judasba kachirua waud̶a bare chi nejarra paaped̶aad̶aba, drua nedosii. Maabae aria
         boroare b̶aesii maabae chi jĩsi chesii. 19 Joma Jerusalend̶ebenarãba mau kuitaasid̶aud̶e chi drua trʉ̃ jarasid̶au Acéldama. Mau
         trʉ̃ ãchi bed̶ead̶e jara b̶uu «Oa Drua»).-20 Maud̶e Pedroba jarasii: «Judas makasii Salmos kartad̶e b̶ʉ kub̶uu kĩra:“Ichi de dedumadu b̶eei. Ab̶a bid̶a aria panad̶aabai”.-Maud̶e jara b̶uu:“Ichiba wau b̶uad̶a junebenaba wau b̶eei”.-21-22 »Maud̶eeba ichi kakua machid̶ebena ab̶a dai ome b̶eei b̶uu ẽbẽrarãmaa jarai baita
         Jesús biawãra chokae jiradusii. Mau ẽbẽra dachi ome b̶uai b̶uu Juanba Dachi Mechiu
         Jesús boro easiid̶eed̶ebena ab̶a Dachi Akõreba Jesús bajãad̶aa adoed̶a ewarid̶aa».23 Maud̶e mau ẽbẽra omed̶ebena ab̶a jʉrʉsid̶au, ãchid̶ebena ab̶a adoed̶ai baita. Ab̶a
         José basii. Ichi Barsabás maebʉrã Justo abadau. Maud̶e chi ab̶a Matías basii. 24-25 Maabae jomaurãba Dachi Akõremaa naka ʉtaa id̶isid̶au:—Dai Mechiu, Judas bichiba bʉid̶a b̶aesii. Ichiba waui b̶uu ida b̶usii ichi b̶uai
         b̶uumaa wãi baita. Jomaurãba sõd̶e kʉ̃risia panuu bichiba mau kuitaa b̶uu. Maud̶eeba
         daimaa kuitaabiáse nau ẽbẽra omed̶ebena sãu jʉrʉ adauruu bichiba bʉid̶aba waubadau
         waumera.26 Maabae ne jemenesid̶au kai b̶eei kuitaa. Maud̶e Matías b̶eesii. Ara makʉd̶e ichi Jesusba
         bʉid̶arã 11 panuu baara ãbua b̶eesii.
         
            
               	1:4 Lucas 24:49; Juan 14:26-27; Isaías 32:14-15; Joel 2:28-32.

               	Ichi Jauri machimaa deai. Griego bed̶ead̶e naka b̶ʉ kub̶uu: Dachi Akõreba machi ichi Jauriba boro eai.

               	1:11 Apocalipsis 1:7.

               	Kilómetro ab̶a. Griego bed̶ead̶e naka b̶ʉ kub̶uu: Jerusalén kaita b̶uu, judiorã bari panabadau ewarid̶e nibabadau kĩra.

               	Santiago warr. Griego bed̶ead̶e chi b̶ee kartad̶e b̶ʉ kub̶uu: Santiago ãba.

               	1:16 Salmos 41:9.

               	1:19 Mateo 27:3-10.

               	1:20 Salmos 69:25.

               	1:20 Salmos 109:8.

Dachi Akõre Jauri need̶a21 Mau maad̶akare Pentecostés bari panabadau ewari basii. Maud̶e joma chi Jesusd̶e ijãa
         nuree araa ãbua duanasid̶au.+2 Maka panuud̶e jĩwaaruu ũrisid̶au bajãad̶ebena mimichia pũatu uruu kĩra. Chi ded̶e
         jomaurãba mau jĩwa ũrisid̶au. 3 Maabae ãchi ʉ̃rʉ aoko kub̶uu kẽrame kĩra uruu unusid̶au. Mau ãchi ab̶aab̶aa ʉ̃rʉ b̶eesii.
         4 Maud̶e Dachi Akõre Jaurid̶eeba paneed̶aped̶a bed̶ea didiwaraa berrea bara b̶eesid̶au,
         Dachi Akõre Jauriba berreabiad̶a kĩra.-5 Pentecostés ewarid̶eeba judiorã druachad̶ebena chi Dachi Akõre kʉ̃ria nuree Jerusalend̶e
         duanasid̶au. 6 Mau jĩwa ũrisid̶aud̶e ichiad̶e wãsid̶au. Maud̶e ũrisid̶au chi Jesusd̶e ijãabadaurãba
         ãchi berreabadaucha berrea panuu. Maud̶eeba kuitaa kʉ̃risiad̶aabasii. 7 Maka kauwawẽa panuud̶e naka jarasid̶au: «¿Cha berrea panuu joma Galilead̶ebenawãeka?
         8 ¿Saka dachiba ara dachi berread̶e berrea panuu ũri panuma? 9 Dachi tãed̶e Partiad̶ebena, Mediad̶ebena, Elamd̶ebena, Mesopotamiad̶ebena, Judead̶ebena,
         Capadociad̶ebena, Pontod̶ebena, Asiad̶ebena, 10 Frigiad̶ebena, Panfiliad̶ebena, Egiptod̶ebena, Libia druad̶e Cirene puuru kaitad̶ebena
         maud̶e Romad̶ebena nama panuu. Dachi chi judiorã maud̶e chi griegorã judiorã kĩra
         panabadaurã nama panuu. 11 Maud̶e ẽbẽrarã Creta islad̶ebena maud̶e Arabiad̶ebena nama panuu. ¡Jomaurãba ara dachi
         bed̶ead̶e chi Dachi Akõreba biꞌia waud̶a ʉ̃rʉbena berrea panuu ũri panuu!»12 Maud̶eeba jomaurãba kuitaa kʉ̃risiad̶aabasiid̶eeba naka jara duaneesid̶au: «¿Nau kãare
         jara kʉ̃ria b̶uma?»13 Maud̶e chi nureerãba atua jara duanasid̶au:—Ãchi ituaba biu panuu.Pedroba Jerusalend̶e jaradead̶a14 Maud̶e Pedro waabena 11 baara jiraduped̶a jĩwa jarasii:«Machi chi judiorã maud̶e joma Jerusalend̶e nureerãba nau kuitásturu; mʉʉba jaraaruu
         kauwa ũrísturu. 15 Machiba kʉ̃risia panuu dai ituaba biu panuu maamina makawãe. ¡Wabid̶a daped̶e b̶uu!+16 Maumaarã chi daiba maka berrea panuu ʉ̃rʉbena Dachi Akõre baita berreabarii Joelba
         naka b̶ʉsii:17 “Dachi Akõreba naka jara b̶uu:Kaad̶ebena ewarid̶e mʉ Jauri joma ẽbẽrarãmaa deai.Maka machi warrarã maud̶e machi kaurã mʉʉba jarabi b̶uu kĩra berread̶ai.Mʉʉba kũudrãarã daumaa ne unubiai. Maud̶e chõrarã bid̶a kamokaraad̶e maka unubiai.18 Mau ewarid̶e mʉ Jauri chi mʉ baita bari trajabadaurãmaa deai, mukĩrarãmaa maud̶e wẽrarãmaa.
         Maud̶e ãchiba mʉʉba jarabiaruu kĩra berread̶ai.19 Mau ewarid̶e ẽbẽrarãba ne poyaa waud̶akau bajãad̶e unubiai. Maud̶e iujãad̶e unubiakuai.Oa, aoko maud̶e nari unubiai.20 Dachi Mechiuba nebʉra kastikai ewari neei naed̶e ʉmada kii. Maud̶e jed̶ako oa bai.
         Mau ewari chi mechiu mia pera bai.21 Maamina chi Dachi Mechiumaa chi chuburia id̶iiduu joma karibai”.-22 »Machi Israeld̶ebenarã, nau bed̶ea ũrísturu: Dachi Akõreba Jesús Nazaretd̶ebenamaa
         ẽbẽrarãba ne poyaa waud̶akau mechiu machi tãed̶e waubisii. Maka wau b̶uud̶eeba Jesusba
         kuitaabiasii Dachi Akõre ichi ome b̶uu. Mau machiba biꞌia kuitaa panuu. 23 Dachi Akõreba naed̶e kʉ̃risia b̶uad̶a kĩra ab̶aumaa Jesús machi juad̶e ida b̶ubisii.
         Maabae machiba ẽbẽrarã kachiruarãmaa cruzd̶e jirab̶u beabiasid̶au. Dachi Akõreba kuitaa
         b̶uasii mau joma makai b̶uu. 24 Jesús ãrea kakua puaba biusii. Maamina Dachi Akõreba ichi chokae jiradubisiid̶eeba
         waya biubai; chokae biukaraa nibai.25 »Davidba ichi ʉ̃rʉbena naka jarasii:“Mʉʉba unusii Dachi Mechiu ewaricha mʉ ome b̶uu.Ichi mʉ jua biare b̶uud̶eeba wapeawẽa b̶uu.26 Maud̶eeba mʉ sõ kĩrajʉʉ b̶uu; mʉ ãrea kĩrajʉʉ kari b̶uu.Mʉʉba kuitaa b̶uu biurumina mʉ jirukaraayuwãe nibai.27 Mʉʉba kuitaa b̶uu bichiba mʉ biud̶arã panabadaud̶e+ nub̶uubai.Mʉ, chi bichi baita bari trajabarii jipa nii ida b̶eraabiibai.28 Bichiba mʉʉmaa chi dachi chokae b̶uabibarii o unubisii, maud̶e bichi mʉ ome b̶uud̶eeba
         mʉ ãrea kĩrajʉʉbii”.-29 »Mʉ ãbarã judiorã, mʉʉba arakʉd̶e jaraaruu: dachi nabẽraed̶ebena David biusiid̶e mau
         jau b̶usid̶au. Chi jau b̶ubadau dachiba wabid̶a unubadau. 30 Maamina David Dachi Akõre baita berreabarii basii. Maud̶eeba kuitaa b̶uasii Dachi
         Akõreba biawãrad̶eeba jarasii chi ichid̶ebena neeruu ab̶a ichi bari israeld̶ebenarã
         rey b̶ui.-31 Makai kuitaa b̶uasiid̶eeba ichiba berreasii Dachi Akõreba Dachi Karibabarii deai jarad̶a
         chokae jiradui ʉ̃rʉbena.+ Ichiba jarasii Dachi Akõreba mau chi biud̶arã panabadaud̶e nub̶uubai maud̶e ichi
         chi kakua b̶eraabiibai.32 »Davidba jarad̶a kĩra Dachi Akõreba Jesús biu b̶uad̶a chokae jiradubisii. Joma daiba
         mau unusid̶au. 33 Dachi Bajãad̶ebena Akõreba ichi jua biare Jesús chi mechiu b̶usii. Maabae ichi Jauri
         deai jarad̶a Jesusmaa deasii ichid̶irãmaa deamera. Jesusba mau Jauri biawãra daimaa
         deasii. Machiba unu panuu maud̶e ũri panuu ichi Jauriba maka waubi b̶uu. 34 David bajãad̶aa wãabasii, Jesús wãd̶a kĩra. Maumaarã ichiba naka jarasii:“Dachi Mechiuba mʉ Mechiumaa jarasii:Mʉ jua biare akʉ b̶eese,35 ab̶a bichi kĩramaarã mʉʉba joma bichi juad̶e b̶uuruud̶aa”.-36 »Maud̶eeba joma israeld̶ebenarã, biawãra kuitásturu: Jesús, chi machiba cruzd̶e jirab̶ubiped̶aad̶a,
         Dachi Akõreba mau chi jomaurã Mechiu maud̶e Dachi Karibabarii deai jarad̶a b̶usii».37 Mau ũrisid̶aud̶e joma ãchi sõd̶e ãrea kʉ̃risia baraa duaneesid̶au. Maud̶eeba ãchiba
         Pedromaa maud̶e chi waabenarã Jesusba bʉid̶arãmaa id̶isid̶au:—Ãbarã, ¿kãare waud̶ai panuma?38 Maud̶e Pedroba panausii:—Kachirua ida b̶ud̶aped̶a Dachi Akõremaa nésturu. Jesucristo trʉ̃d̶eeba boro eásturu.
         Maud̶e machiba kachirua wauped̶aad̶a Dachi Akõreba perdonaped̶a ichi Jauri machimaa
         deai. 39 Dachi Akõre chi Mechiuba ichi Jauri deai jarad̶a machi baita b̶uu, machi warrarã baita
         b̶uu maud̶e ẽbẽrarã kaitawẽ nureerã baita b̶uu.- Joma chi Dachi Akõre Mechiuba iukua b̶uu ẽbẽrarã baita b̶uu.40 Pedro ãrea berreasii ãchiba ijãad̶amera. Naka jara b̶uasii:—¡Dachi Mechiuba chi id̶ibaebena ẽbẽrarã kachirua waubadaud̶ebena ãyaa wã́sturu!-41 Ãrea ẽbẽrarãba ichi bed̶ea ijãad̶aped̶a boro easid̶au. Mau ewarid̶e chi Jesusd̶e ijãaped̶aad̶a
         3.000 panasid̶au.42 Chi Jesusba bʉid̶arãba jaradea panuu ãchiba ãrea ũribachid̶au. Ãbua biꞌia duanabachid̶au.
         Pan b̶ʉad̶aped̶a, kobachid̶au.+ Maud̶e Dachi Akõremaa ʉtaa id̶i panabachid̶au.Chi Jesusd̶e ijãabadaurãba wau panad̶a43 Chi Jesusba bʉid̶arãba ẽbẽrarãba ne poyaa waud̶akau ãrea waubachid̶au. Maud̶eeba jomaurãba
         Dachi Akõre ãrea wapeasid̶au. 44-45 Joma chi Jesusd̶e ijãa nuree ãbua biꞌia duanabachid̶au. Chi nureerãba ãchi drua maud̶e
         ne kaebea nedobʉid̶aped̶a chi nejarr barauwãe nureerãmaa ãchi nejarra deabachid̶au.
         Maka chi ãchiba uru panuuba chiya aid̶abachid̶au. 46 Ewaricha Dachi Akõre de mechiud̶aa araa ãbua imibachid̶au maud̶e ãbarã decha kĩrajʉʉd̶eeba
         ãbua kobachid̶au. 47 Ãchiba Dachi Akõremaa biꞌia berreabachid̶au. Maud̶e waabenarãba ãchi biꞌia unubachid̶au.
         Maud̶e Dachi Mechiuba ewaricha ẽbẽrarã karibabachii. Maka Dachi Akõreba ãchi ãrea
         bawaabiasii.
         
            
               	Pentecostés ewari naed̶e «chi uu nub̶uu naed̶e junaped̶aad̶a bari panabadau ewari»
                     abachid̶au. Levítico 23:15-21.

               	2:4 Hechos 1:8.

               	Daped̶e b̶uu. Griego bed̶ead̶e naka b̶ʉ kub̶uu: ewarid̶akare hora õbead̶e b̶uu.

               	2:17-21 Joel 2:28-32.

               	Biud̶arã panabadaud̶e. Griego bed̶ead̶e naka b̶ʉ kub̶uu: Hades.

               	2:25-28 Salmos 16:8-11.

               	2:30 2 Samuel 7:12-13; Salmos 89:3-4; Salmos 132:11-12.

               	Dachi Akõreba Dachi Karibabarii deai jarad̶a. Mau jara b̶uu Cristo maebʉrã Mesías.

               	2:34-35 Salmos 110:1; Lucas 20:41-44.

               	2:39 Ezequiel 36:23-28.

               	2:40 Ezequiel 11:19-21; 18:30-32.

               	Pan b̶ʉad̶aped̶a. Chi nureemaarã, mau chi Jesús kĩrabad̶ai baita kobadau jara b̶uu. Lucas 22:19-20; Hechos 20:7; 1 Corintios 11:23-26.

Pedroba ẽbẽra jʉ̃rʉ bʉʉ nii aribiabid̶a31 Ewari ab̶a ãsa ʉ̃rʉ õbea baaruud̶e, judiorãba Dachi Akõremaa ʉtaa id̶ibadau horad̶e,
         Pedro maud̶e Juan Dachi Akõre de mechiud̶aa wãsid̶au. 2 Aria Dachi Akõre de mechiud̶e ed̶a wãbadau Mipitaa ãrea b̶uu abadaud̶e, ẽbẽra chi
         naweba adaud̶ad̶eed̶ebena jʉ̃rʉ bʉʉ nii b̶uasii. Ẽbẽrarãba ichi ewaricha araa adoebachid̶au
         chi nejarra id̶ikamera chi aria wãaduurãmaa. 3 Pedro maud̶e Juan ed̶a wãaduu unusiid̶e chi nejarra id̶isii. 4 Pedroba maud̶e Juanba maumaa ichiasid̶au. Maud̶e Pedroba jarasii:—Daimaa ichiáse.5 Ichimaa chi nejarra dead̶ai kʉ̃risiasiid̶eeba maarãmaa ichiasii. 6 Pedroba jarasii:—Mʉ chi nejarra maud̶e nee wãꞌãe, maamina chi mʉʉba uru b̶uu bichimaa dearuu: ¡Jesucristo
         Nazaretd̶ebena trʉ̃d̶eeba jiraduped̶a nibad̶ease!7 Maud̶e Pedroba chi ẽbẽra jua biare jidauped̶a jiradubisii. Jiraduuruud̶e chi ẽbẽra
         b̶akara maud̶e chi jʉ̃rʉ kõkõrãa aribiasii. 8 Ara makʉd̶e ʉtʉ jĩidruped̶a nibad̶easii. Kĩrajʉʉd̶eeba jĩidruped̶a Dachi Akõremaa
         biꞌia berreaped̶a ãchi baara Dachi Akõre de mechiud̶e ed̶a wãsii. 9 Jomaurãba ichi Dachi Akõremaa biꞌia berrea b̶uu unusid̶aud̶e, 10 kuitaasid̶au jãu ewaricha Dachi Akõre de mechiud̶e ed̶a wãbadau Mipitaa b̶uu abadaud̶e
         chi nejarra id̶iiruu akʉ b̶uabachii. Mau unusid̶aud̶e, kãare kʉ̃risiad̶ai adua basii.Pedroba chi Dachi Akõre ded̶e duanuumaa jarad̶a11 Chi ẽbẽra jʉ̃rʉ bʉʉ nibad̶a Pedro maud̶e Juan jãkaabena wãabasii. Ãchi Dachi Akõre
         de ãbudare Salomón abadaud̶e panasid̶au. Jomaurãba kuitaa kʉ̃risiad̶aabasiid̶eeba
         ãchimaa pira wãsid̶au. 12 Pedroba mau unusiid̶e jarasii: «Machi Israeld̶ebena, ¿sakãe machi kʉ̃risia baraa panuma?
         ¿Sakãe daimaa ichia panuma? ¿Kʉ̃risia panuka ara daid̶eeba maebʉrã dai Dachi Akõre
         daad̶e jipa panuud̶eeba nau ẽbẽra aribiabisid̶au? ¡Makawãema! 13 Dachi Akõre dachi nabẽraed̶ebena Abraham ome, Isaac ome maud̶e Jacob baara b̶uad̶aba
         ichi baita bari trajabarii Jesús chi Mechiu b̶usii.+ Ara mau Jesús machiba Pilatomaa jidau deasid̶au beamera. Pilatoba mau karibai kʉ̃ria
         b̶uasmina machiba ichi daad̶e mau kʉ̃riad̶awẽe asid̶au. 14 Machiba Dachi Akõre baita bari trajabarii Jipa nii ida b̶ud̶aped̶a id̶i panasid̶au
         Pilatoba mia beabarii Barrabás ida bʉimera.-15 Maka machiba chi dachi Chokae Nibabiabarii beasid̶au. Maamina Dachi Akõreba ichi biui
         b̶uad̶a chokae jiradubisii. Mau chokae jiradud̶a unusid̶au. 16 Ara mau Jesús poyaabariiba nau ẽbẽra machiba unubadau aribiasii. Daiba ijãa panuu
         Jesusba chi ẽpermo nuree aribiabiabarii. Maka ijãa panuud̶eeba nau ẽbẽra biawãra aribiasii.
         Mau machiba arakʉd̶e unu panuu.17 »Mʉ ãbarã judiorã, mʉʉba kuitaa b̶uu machiba maud̶e machi karrarãba Jesús beabisid̶au
         ichi Dachi Akõreba deai jarad̶a dachi karibabarii adua panasiid̶eeba. 18 Maamina maud̶eeba Dachi Akõreba naed̶e jarad̶a joma makabisii. Ichi baita berreabadaurãd̶eeba
         jarasii ichiba Dachi Karibabarii deai jarad̶a ãrea puꞌuaped̶aad̶ad̶ebena dauchia jãadua
         b̶uaped̶a biui b̶uasii.+19 Machiba chi kachirua ida b̶ud̶aped̶a Dachi Akõremaa nésturu. Maka wauduubʉrã machiba
         kachirua wauped̶aad̶a Dachi Mechiuba perdonaped̶a sõbiabiai, 20 ichiba chi Dachi Karibabarii deai jarad̶a bʉi naed̶e machimaa jara b̶uad̶a kĩra. Mau
         Jesusbʉ. 21 Ʉ̃raud̶aa Jesucristo bajãad̶e b̶uu ab̶a Dachi Akõreba joma waya biꞌia chiwid̶i wauruud̶aa,
         chi Dachi Akõre baita berreabadaurãba nabẽraed̶e berreabachid̶au kĩra.22 »Moisesba dachi nabẽraed̶ebenarãmaa naka jarasii: “Dachi Akõre Mechiuba mʉ bʉid̶a
         kĩra ichi baita berreabarii ab̶a machimaa bʉii. Mau ẽbẽra ara machi puurud̶ebena bai.
         Mauba jaraaruu joma ijã́sturu. 23 Mauba jara b̶uu ab̶auba ijãawẽebʉrã, mau ẽbẽra ichi puurud̶ebena awara biui b̶uu”.-24 Mau awara Samuel ewarid̶ebena joma chi Dachi Akõre baita berreabadaurãba nau ʉ̃rʉbena
         berreasid̶au. 25 Chi ãchiba berreaped̶aad̶a id̶i biawãra unu panuu.»Mau awara Dachi Akõreba machi nabẽraed̶ebenarãba ome bed̶ea deasii. Ichiba Abrahammaa
         naka jarasii: “Mʉʉba chi bichid̶ebena neeruud̶eeba nau iujãad̶ebena ded̶ebenarã joma
         biꞌia duanubiai”.- Mau bed̶ea dead̶a machiba id̶ibae uru panuu. 26 Dachi Akõreba chi ichi baita bari trajabarii Jesús chokae jiradubiped̶a naa machimaa
         bʉisii karibamera. Machicha aid̶a b̶uu machiba kachirua waubadau ida b̶ud̶amera».
         
            
               	Ichi baita bari trajabarii. Mau bed̶ea nau sid̶a jara b̶uu «chi Warr».

               	3:14 Marcos 15:6-15.

               	Dachi Karibabarii deai jarad̶a. Griego bed̶ead̶e naka b̶ʉ kub̶uu: Cristo. Salmos 22:7-8; 69:17-21; Zacarías 12:10; Isaías 52:13—53:12.

               	3:23 Deuteronomio 18:15-19.

               	3:25 Génesis 22:18; 26:4.

Pedro maud̶e Juan judiorã mechiurã daad̶e41 Pedro maud̶e Juan ẽbẽrarã ome wabid̶a berrea panuud̶e, judiorã paarerã, Dachi Akõre
         de mechiu nubadaurã chi karr maud̶e chi saduceorã ãchimaa neesid̶au. 2 Kĩrusid̶au Pedroba maud̶e Juanba ẽbẽrarãmaa jaradea panasid̶aud̶eeba Jesús chokae
         jiradud̶a kĩra, ẽbẽrarã sid̶a chokae jiradud̶ai. 3 Pedro maud̶e Juan jidaud̶aped̶a jʉ̃a bʉikasid̶au. Kiusiid̶eeba noremaud̶aa b̶usid̶au.
         4 Maamina chi Pedroba jaradea b̶uad̶a ũri panad̶a ãreaba Jesusd̶e ijãasid̶au. Chi maarã
         mukĩrarã 5.000 basii.5 Norema judiorã karrarã, chi chõrarã maud̶e chi Moisesba b̶ʉd̶a jaradeabadaurã Jerusalend̶e
         araa ãbua imi nub̶uasii. 6 Paare mechiu Ana aria b̶uasii. Maud̶e ichi ded̶ebenarã ãrea panasid̶au: Caifás, Juan,
         Alejandro maud̶e ichi ded̶ebenarã.+7 Ãchiba Pedro maud̶e Juan adoebisid̶au. Ãchi daad̶e akʉ nub̶ud̶aped̶a naka id̶isid̶au:-—Jãu ẽbẽra jʉ̃rʉ bʉʉ nibad̶a machiba ¿kai poyaad̶eeba aribiabisid̶ama? ¿Kai trʉ̃d̶eeba
         jãka wau panuma?8 Maud̶e Pedroba Dachi Akõre Jaurid̶eeba naka panausii:—Dachi puurud̶ebena karrarã maud̶e Israeld̶ebena chõrarã: 9 Machiba daimaa biawãra kuitaad̶ai jʉrʉ panuu, daiba saka ẽbẽra jʉ̃rʉ bʉʉ nibad̶a aribiabiped̶aad̶a
         ʉ̃rʉbena. ¿Maka b̶uuwãeka? 10 Maka b̶uubʉrã daiba machi daad̶e jaraaduu machi joma israeld̶ebenarãba kuitaad̶amera.
         Nau ẽbẽra machi daad̶e ʉkʉ nub̶uu Jesucristo Nazaretd̶ebena poyaad̶eeba aribiabisii.+ Mau Jesucristo machiba cruzd̶e jirab̶u beasid̶au, maamina Dachi Akõreba ichi chokae
         jiradubisii. 11 Dachi Akõre kartad̶e b̶ʉ kub̶uu: “Chi mo bia chi de waubadaurãba ida b̶uped̶aad̶a,
         mau chi biara b̶eesii”.- Jesús mau mo bia kĩra nii. 12 Maud̶eeba Jesucristod̶éburu ijãaduubʉrã, Dachi Akõreba dachi kastikaabai dachiba kachirua
         wauped̶aad̶a kakua. Ichi awara, Dachi Akõreba ab̶a bid̶a nau iujãad̶e b̶uubasii ẽbẽrarã
         karibamera.13 Chi karrarãba Pedro maud̶e Juan wapeawẽa berrea panuu unusid̶aud̶e kuitaa kʉ̃risiad̶aabasii.
         Ãchiba kuitaa panasid̶au Pedro maud̶e Juan ãrea karta adua nuree. Mau awara kuitaasid̶au
         ãchi Jesús baara nibabachid̶au. 14 Mau awara chi ẽbẽra aribiabid̶a ãchi baara b̶uud̶eeba ãchi ʉ̃rʉbena poyaa kachirua
         jarad̶aabasii. 15 Maud̶e Pedromaa maud̶e Juanmaa jarasid̶au awara esed̶aud̶e wãd̶amera. Maabae chiya
         berrea bara berreasii. 16 Naka jarasid̶au: «Jãu ẽbẽrarã ome ¿saka waud̶aima? Ãchiba mau ẽbẽrarãba ne poyaa waud̶akau
         wauped̶aad̶a joma Jerusalend̶ebenarãba kuitaa panuu. Dachiba poyaa merad̶aabai, asid̶au.
         17 Maamina dachiba jarad̶ai ichi trʉ̃d̶eeba ab̶aumaa bid̶a waa berrearã́bad̶e ad̶ai,
         waabenarãba mau ʉ̃rʉbena ũrirãad̶amera».18 Maabae Pedro maud̶e Juan waya iusid̶au ab̶aumaa bid̶a Jesús ʉ̃rʉbena berrearãad̶amera
         maud̶e jaradearãad̶amera. 19 Maamina Pedroba maud̶e Juanba jarasid̶au:—Biꞌia kʉ̃risiásturu. ¿Biꞌia b̶uka Dachi Akõred̶e ijãad̶ai maebʉrã chi machiba jara
         panuu ijãad̶ai? Daimaarã biꞌia b̶uu Dachi Akõred̶e ijãad̶ai. 20 Chi daiba unuped̶aad̶a maud̶e ũriped̶aad̶a jarad̶ai poyaa ida b̶ud̶aabai.21 Maabae chi karrarã aria duanuuba maucha jarasid̶au maka jarabirãad̶amera. Ãchiba jidau
         panasmina kastikad̶ai baita, ẽbẽrarã kakua wapea duanuud̶eeba ida b̶usid̶au. Ẽbẽrarã
         joma Dachi Akõremaa biꞌia berreasid̶au, 22 chi ẽbẽrarãba ne poyaa waud̶akauba aribiabisiid̶e, mau ẽbẽra 40 años wãyaa uru b̶uasiid̶eeba.Jesusd̶e ijãabadaurãba perad̶awẽa ʉtaa id̶iped̶aad̶a23 Pedro maud̶e Juan jʉ̃a b̶u panad̶a wãd̶aped̶a chi waabena Jesusd̶e ijãabadaurã ãbua
         panuumaa wãsid̶au. Maabae chi paare mechiurãba maud̶e chõrarãba ãchimaa jaraped̶aad̶a
         joma nebʉrʉsid̶au. 24 Mau ũrisid̶aud̶e joma ãbua Dachi Akõremaa ʉtaa id̶isid̶au: «Dai Mechiu joma poyaa
         nii, bichiaburu bajãa, nau iujãa, mar maud̶e joma mamed̶a duanuu wausii. 25 Bichi Jaurid̶eeba chi bichi baita bari trajabarii Davidmaa naka jarabisii:+“¿Sakãe ãibena druad̶ebenarã kĩru panabadama maud̶e puurud̶ebenarã Dachi Akõre ʉ̃rʉbena
         kachirua waud̶ai bari kʉ̃risia panabadama?26 Nau iujãad̶ebena reyrã maud̶e karrarã araa ãbua imiped̶aad̶akare, chiya bed̶ea deasid̶au
         Dachi Mechiu ome chĩod̶ayua maud̶e chi ichiba bʉid̶a rey+ ome”.27 Ara mau kĩra nau puurud̶e Herodes, Poncio Pilato, judiowãerã maud̶e Israel puurud̶ebenarãba
         bed̶ea deasid̶au chi bichi baita bari trajabarii jipa nii Jesús bead̶ai baita.+ Bichiba ichi Dachi Mechiu b̶ud̶amina, 28 ãchiba maka wausid̶au bichiba naed̶e kʉ̃risia b̶uad̶a kĩra. Bichi ãrea poyaad̶eeba
         naed̶e maka b̶usii ãchiba maka waud̶amera.29 »Jãabae Dai Mechiu, ichiáse chi daimaa kachirua waud̶ai berrea panuurãmaa maud̶e bichi
         bed̶ea daimaa aude wapeawẽa jaradeabiáse. 30 Bichi poyaabarii sid̶a dease chi ẽpermo nuree aribiabiad̶ai baita maud̶e bichi baita
         bari trajabarii jipa nii Jesús trʉ̃d̶eeba ẽbẽrarãba ne poyaa waud̶akau waud̶ai baita».31 Dachi Akõremaa ʉtaa id̶id̶ai ida b̶usid̶aud̶e chi panad̶amare de uri kob̶eesii. Maud̶e
         joma Dachi Akõre Jaurid̶eeba duaneesid̶au. Mauba Dachi Akõre bed̶ea wapead̶awẽa jara
         kopaneesid̶au.Ijãabadaurãba ãchi ne kaebea dead̶akaped̶aad̶a32 Mau ewarid̶e chi Jesusd̶e ijãabadaurã arab̶au kʉ̃risiad̶eeba, arab̶au sõd̶eeba ãbua
         biꞌia duanabachid̶au. Ab̶au bid̶a ãchi ne kaebea uru panuu ãchi báitaburu b̶uu ad̶aka
         basii, maumaarã bari jomaurã báitaburu basii. 33 Jesusba bʉid̶arãba Dachi Akõre poyaad̶eeba Dachi Mechiu Jesús chokae jiradud̶a ʉ̃rʉbena
         arakʉd̶e jaradeabachid̶au. Maud̶e Dachi Akõreba ichi sõbiad̶eeba ãbarã ãrea aid̶abachii.+34-35 Maud̶eeba ãchi tãed̶e chi nejarr barauwãe nuree wãꞌãe basii. Chi drua uru nureeba
         ãchi drua nedobʉibachid̶au maud̶e de uru nureeba ãchi de nedobʉibachid̶au. Nedobʉid̶aped̶a
         chi nejarra Jesusba bʉid̶arãmaa adoebachid̶au kuitaa dead̶akad̶amera. Ãba ab̶a chi
         nejarr barauwãe b̶eeruud̶e chi nejarra deabachid̶au.36 Maka wausii ẽbẽra Levid̶ebena need̶a, Joseba. Mau mukĩra Chipre islad̶ebena basii.
         Mau chi Jesusba bʉid̶arãba Bernabé abachid̶au (mau jara b̶uu «Kĩrajʉʉbibarii»). 37 Mau Bernabeba drua nedobʉiped̶a chi nejarra adoesii, chi Jesusba bʉid̶arãba dead̶akad̶amera.
         
            
               	Mau ewarid̶e Caifás paare mechiu basii maamina ichi chayũre Ana mau naed̶e paare mechiu
                     basiid̶eeba ichi wabid̶a maka trʉ̃ jarabachid̶au.

               	4:7 Lucas 12:11-12.

               	Jesucristo Nazaretd̶ebena poyaad̶eeba. Griego bed̶ead̶e naka b̶ʉ kub̶uu: Jesucristo Nazaretd̶ebena trʉ̃d̶eeba.

               	4:11 Salmos 118:22; Lucas 20:9-19.

               	Bichi Jaurid̶eeba. Griego bed̶ead̶e chi b̶ee kartad̶e mau wãꞌãe. Bichi baita bari trajabarii Davidmaa. Griego bed̶ead̶e chi b̶ee kartad̶e naka b̶ʉ kub̶uu: dai nabẽraed̶ebena.

               	Chi ichiba bʉid̶a rey. Griego bed̶ead̶e naka b̶ʉ kub̶uu: Ichi Cristo. Salmos 2:1-2.

               	Herodes. Mau Herodes «Antipas» abachid̶au. Bichi baita bari trajabarii. Mau bed̶ea nau sid̶a jara b̶uu «chi warr».

               	Dachi Akõreba ichi sõbiad̶eeba ãbarã ãrea aid̶abachii. Mau bed̶ea nau sid̶a jara b̶uu «joma ẽbẽrarãba Jesusd̶e ijãa nuree wapeabachid̶au».

51 Maud̶e ẽbẽra Ananías abadau b̶uasii.+ Ichi wẽra Safira abachid̶au. Maarã bid̶a drua nedobʉisid̶au. 2 Maamina Ananías chi wẽra ome bed̶ea deasid̶au chi nejarra joma deabai baita. Maka
         Ananiasba chi nejarrd̶ebena b̶aꞌãraburu chi Jesusba bʉid̶arãmaa deasii, maud̶e chi
         ʉ̃rʉ b̶eed̶a uru b̶eesii. 3 Pedroba jarasii:—Ananías, ¿Sakãe Satanasba waubi b̶uu kĩra wausma? Bichiba Dachi Akõre Jaurimaa setaa
         jaraaruu. Bichi drua nedobʉid̶ad̶ebena chi nejarr b̶aꞌãra uru b̶eeruu. 4 Jãu drua nedobʉi naed̶e ¿bichid̶iwãe baska? Nedobʉid̶akare chi nejarra sid̶a ¿bichid̶iwãe
         baska? Joma deai kʉ̃riabasiibʉrã ¿sakãe jãka bichi sõd̶e setaa waui kʉ̃risiasma? Bichiba
         ẽbẽrarãmaa setaa jaraabasii, maumaarã Dachi Akõremáburu setaa jarasii.5 Mau ũrisiid̶e Ananías jeed̶a biu b̶aesii. Chi aria duanad̶aba mau unusid̶aud̶e, ãrea
         perasid̶au. 6 Maabae chi nuree kũudrãarãba chi biud̶a paruba bʉrad̶aped̶a, adoed̶aped̶a maabae jau
         b̶usid̶au.7 Hora õbea bad̶akare Ananías wẽra Safira ed̶a wãsii, chi kima biud̶a adua. 8 Pedroba maumaa id̶isii:—Mʉʉmaa jarase ¿Biawãraka machiba nau chi nejarr bare drua nedobʉisid̶au?Safiraba panausii:—Maerã, ara mau kĩra nedobʉisid̶au.9 Maud̶eeba Pedroba jarasii:—Machi ¿sakãe setaa waud̶ai baita bed̶ea deasid̶ama Dachi Mechiu Jauriba saka waui
         kuitaai baita? ¡Ichiáse! Bichi kima jau b̶ud̶e wã panad̶a jari uruuduu. Jãabae bichi
         sid̶a jau b̶ud̶e adoed̶ai.10 Ara mau jaraaruud̶e Safira biu b̶aesii Pedro jʉ̃rʉ jãkaa. Kũudrãarã ed̶a needuud̶e
         unusid̶au ichi biu nub̶uu. Maud̶e awara adoed̶aped̶a chi kima jãkaa jau b̶usid̶au.
         11 Maud̶eeba ãbarã maud̶e joma mau ʉ̃rʉbena kuitaaped̶aad̶arã pera bara b̶eesii.Jesusd̶e ijãabadaurãba ẽbẽrarã ãrea aribiabiaped̶aad̶a12 Mau ewarid̶e Jesusba bʉid̶arãba ẽbẽrarãba ne poyaa waud̶akau ãrea waubachid̶au. Maka
         kuitaabiasid̶au Dachi Akõre ãchi ome b̶uad̶a. Makaed̶e chi Jesusd̶e ijãabadaurã joma
         ãbua neesid̶au Dachi Akõre de ãbudare Salomón abadaud̶e. 13 Chi waabenarã wapeaba maarã baara araa ãbua imid̶akabasii. Maamina jomaurãba maarã
         ʉ̃rʉbena biꞌia berreabachid̶au. 14 Aude maucha Dachi Mechiud̶e ijãaduu ãrea neesid̶au, mukĩrarã maud̶e wẽrarã. 15 Jesusba bʉid̶arãba ẽbẽrarãba ne poyaa waud̶akau ãrea wau panuud̶eeba ẽbẽrarãba ãchi
         ẽpermo nureerã od̶e jira adoebadaud̶e adoebachid̶au, Pedro wãaruu niid̶e, ichi jauriba
         ãchi ʉ̃rʉ borooruba aribiabimera. 16 Maud̶e Jerusalén kaita puurud̶ebenarãba ẽpermo nureerã ãrea eneebachid̶au maud̶e ãchi
         kakuad̶e jai kachirua nuree miru b̶ee sid̶a eneebachid̶au. Maabae maarã joma aribiabiabachid̶au.Chi Jesusba bʉid̶arã jʉrʉped̶aad̶a biꞌiwãe paneebiad̶ai baita17 Chi paare mechiuba maud̶e saduceorã chi ichi baara duanad̶aba chi Jesusba bʉid̶arã
         jiwaa kopaneesid̶au. 18 Maud̶eeba chi Jesusba bʉid̶arã jidaud̶aped̶a jʉ̃a bʉikasid̶au. 19 Maamina ara mau ẽsabud̶e Dachi Mechiud̶e angelba chi poraa ewaped̶a ãchi awara bʉikasii.
         Maabae jarasii: 20 «Dachi Akõre de mechiud̶aa wãd̶aped̶a chi chokae b̶uai chiwid̶i ʉ̃rʉbena ẽbẽrarãmaa
         jarásturu».21 Maka ũrid̶aped̶a norema daped̶e maarã Dachi Akõre de mechiud̶e ed̶a wãsid̶au maabae
         jaradea kopaneesid̶au.Maumisa mau paare mechiuba maud̶e ichi baara panad̶aba iud̶e bʉisid̶au joma chi Israeld̶ebenarã
         chõrarã araa ãbua imid̶amera maud̶e berread̶amera. Maabae chi Jesusba bʉid̶arã chi
         ẽbẽra jʉ̃abadaumarebena adaubiasid̶au. 22 Maamina chi mau de nubadaurãba aria jʉrʉd̶e wãsid̶aud̶e, unud̶aabasii. Maud̶eeba waya
         wãsid̶aud̶e naka jarasid̶au:23 —Ichiad̶e wãsid̶aud̶e, chi ẽbẽra jʉ̃abadau biꞌia jʉ̃a nub̶uasii, maud̶e chi ẽbẽra
         jʉ̃abadau nubadaurãba poraad̶e numaa panasid̶au. Maamina chi poraa ewasid̶aud̶e, ab̶a
         bid̶a unud̶aabasii.24 Mau ũrisid̶aud̶e, Dachi Akõre de mechiu nubadaurã chi jaradea ua b̶uabariiba maud̶e
         chi paare mechiurãba kãare kʉ̃risiad̶ai adua basii maud̶e jãabae kãare sãaima chiya
         maka a id̶isid̶au.+25 Maka b̶uud̶e mukĩra ab̶a neesii maabae jarakuasii:—¡Chi machiba jʉ̃a b̶uped̶aad̶arã Dachi Akõre de mechiu dud̶a ẽbẽrarãmaa jaradeamaa
         panuu!26 Ara makʉd̶e Dachi Akõre de mechiu nubadaurã chi jaradea ua b̶uabarii chi waabenarã
         nubadaurã baara jidaud̶e wãd̶aped̶a, wapeaba maarã kĩra jipa eneesid̶au, ẽbẽrarãba
         ãchimaa mokaraba b̶atad̶ai a kʉ̃risiasid̶aud̶eeba. 27 Adoed̶aped̶a chi jaradea ua b̶uabadaurã daad̶e ʉkʉ nub̶ud̶aped̶a chi paare mechiuba
         ãchimaa jarasii:28 —Naed̶e daiba ãrea jarasid̶au machiba jãu ẽbẽra trʉ̃d̶eeba waa jaradearãad̶amera.
         Maamina machiba joma Jerusalend̶ebenarãmaa jaradea panuu. Mau awara jãu ẽbẽra beaped̶aad̶a
         kakua, dai nebʉra baraasid̶au a jara kʉ̃ria panuu.29 Maud̶e Pedroba maud̶e chi waabenarã Jesusba bʉid̶arãba panausid̶au:—Ẽbẽrarãba jara panuu audeara Dachi Akõreba jara b̶uu ijãad̶ai panuu. 30 Dachi nabẽraed̶ebena Akõreba Jesús chokae jiradubisii.- Maamina machiba mau cruzd̶e jirab̶u beabisid̶au. 31 Dachi Akõreba Jesús ichi jua biare b̶usii Dachi Mechiu maud̶e dachi Karibabarii b̶uamera.
         Ichid̶eeba israeld̶ebenarãba kachirua ida b̶ud̶aped̶a waya Dachi Akõremaa poyaa need̶ai.
         Makarã ãchiba kachirua wauped̶aad̶a Dachi Akõreba perdonai. 32 Mau waud̶a ʉ̃rʉbena daiba jarabadau. Maud̶e Dachi Akõre Jauriba mau joma kuitaa b̶uu.
         Dachi Akõreba ichi Jauri deabarii chi ichid̶e ijãabadaurãmaa.33 Judiorã mechiurãba mau ũrisid̶aud̶e, ãrea kĩrud̶aped̶a Jesusba bʉid̶arã kenad̶ai kʉ̃riasid̶au.
         34 Aria fariseo Gamaliel abadau b̶uasii. Mau Gamaliel judiorã Moisesba b̶ʉd̶a jaradeabarii
         chi mechiu basii. Jomaurãba ichi ãrea wapea panasid̶au. Gamaliel jiraduped̶a Jesusba
         bʉid̶arã awara wãbiad̶ausii. 35 Maabae chi mechiurãmaa jarasii:—Israeld̶ebena ẽbẽrarã, machiba mau ẽbẽrarã saka waud̶ai ʉ̃rʉbena ãrea kʉ̃risiásturu.
         36 Kĩrabásturu ãrea kãꞌãabariwãed̶e chi mukĩra Teudas abadau ichi jomaurã audeara mechiu
         nibai kʉ̃risiasii. Mau baara 400 mukĩrarã panasid̶au. Maamina mau mukĩra beasid̶aud̶e
         chi baara nibaped̶aad̶a aꞌawaraa wãurisid̶au. Maabae joma ichiba waui kʉ̃risia b̶uad̶a
         wãꞌãesii. 37 Mau maad̶akare Romad̶ebenarãba ẽbẽrarã trʉ̃ b̶ʉmaa panuud̶e, Judas Galilead̶ebena
         bid̶a mau Teudas kĩra kʉ̃risiasii. Mau Judasba ẽbẽrarã ãrea ichi ome uru nibasii.
         Maamina Romad̶ebenarãba mau beasid̶aud̶e joma ichi baara nibaped̶aad̶a jĩichoasid̶au.
         38 Maud̶eeba mʉʉba jaraaruu: nau ẽbẽrarã ida b̶ústuru. Maarã kachirua waurã́sturu. Jãarãba
         ara ãchi kʉ̃risiad̶eeba jaradea panuubʉrã kãꞌãabariwãed̶e joma wãꞌãei. 39 Maamina Dachi Akõreba mau waubi b̶uubʉrã, machiba poyaad̶aabai. Kaubaa, Dachi Akõre
         ome chĩomaa paneed̶ai.Gamalielba jarad̶a jomaurãba ijãasid̶au. 40 Maabae Jesusba bʉid̶arã waya iusid̶au. Pebewad̶aped̶a, jarasid̶au waa Jesús trʉ̃d̶eeba
         ẽbẽrarãmaa berrearãad̶amera. Mau maad̶akare enatasid̶au. 41 Ara makʉd̶e Jesusba bʉid̶arã judiorã mechiurãd̶ebena kĩrajʉʉ wãsid̶au. Kuitaa panasid̶au
         Dachi Akõreba ãchi biꞌia unusii ãchi Jesús trʉ̃d̶eeba biꞌiwãe panabiasid̶aud̶eeba.
         42 Mau maad̶akare ewaricha jaradeabachid̶au chi bed̶ea bia Jesús Dachi Akõreba dachi
         Karibabarii deai jarad̶a ʉ̃rʉbena. Mau jaradea wãbachid̶au Dachi Akõre de mechiud̶e
         maud̶e decha.
         
            
               	Mau Ananías ab̶aburu nau capítulo 5d̶e nee b̶uu. Capítulo 9d̶e maud̶e 22d̶e june Ananías
                     ʉ̃rʉbena b̶ʉ kub̶uu. Maud̶e capítulo 23d̶e june Ananías ʉ̃rʉbena b̶ʉ kub̶uu.

               	Paare mechiurã. Griego bed̶ead̶e chi b̶ee kartad̶e nau sid̶a b̶ʉ kub̶uu: paarerã chi aude mechiu.

               	5:30 Deuteronomio 21:22-23.

Ãbarã aid̶abadaurã 7 jʉrʉ adaud̶a61 Mau ewarid̶e chi Jesusd̶e ijãabadaurã maucha aude baraasii. Maud̶e chi griego bed̶ead̶e
         berreabadaurã judiorãba chi hebreo bed̶ead̶e berreabadaurã kachirua jara kopaneesid̶au.
         Jarasid̶au ãbarãba pẽdrãarã ewaricha aid̶aaduud̶e ãchi pẽdrãarã aid̶ad̶akau. 2 Maud̶eeba chi Jesusba bʉid̶arã 12 panuuba joma Jesusd̶e ijãabadaurã ãbua duanuud̶e
         naka jarasid̶au:—Biꞌia b̶uwãema daiba Dachi Akõre bed̶ea jaradea panuu ida b̶ud̶ai pẽdrãarã aid̶ad̶ai
         baita.+3 Maud̶eeba ãbarã, machid̶ebena 7 ẽbẽrarã jipa nuree jʉrʉ́sturu. Ãchi Dachi Akõre Jaurid̶eeba
         nuread̶ai panuu maud̶e kʉ̃risia kuitaa nuread̶ai panuu. Maarã daiba b̶ud̶ai pẽdrãarã
         maud̶e waabenarã aid̶ad̶amera. 4 Maka wauduubʉrã daiba poyaa biꞌia Dachi Akõremaa ʉtaa id̶i panad̶ai maud̶e ichi bed̶ea
         jara panad̶ai.5 Ãchiba jaraped̶aad̶a jomaurãba biꞌia ũrisid̶au. Maud̶eeba Esteban jʉrʉ adausid̶au.
         Mau Estebanba Jesusd̶e ãrea ijãa b̶uasii; Dachi Akõre Jaurid̶eeba b̶uasii. Ichi awara
         Felipe, Prócoro, Nicanor, Timón, Parmenas maud̶e Nicolás Antioquía puurud̶ebena jʉrʉ
         adausid̶au. Mau Nicolás griego basii maamina judio kĩra b̶uabachii. 6 Chi ãbarãba maarã Jesusba bʉid̶arãmaa adoesid̶aud̶e, Dachi Akõremaa ʉtaa id̶iiduud̶e
         ãchi jua maarã ʉ̃rʉ kub̶usid̶au.7 Maud̶e ãbarãba Dachi Akõre bed̶ea aude jarasid̶au. Maka chi Jesusd̶e ijãabadaurã Jerusalend̶e
         maucha aude baraasii. Mau awara ãrea paarerã bid̶a ijãasid̶au.Judiorãba Esteban araa ãbua imibiabadaurã duanuumaa adoebiped̶aad̶a8 Dachi Akõreba ichi sõbiad̶eeba Esteban ãrea aid̶a b̶uasii. Ichi poyaabarii Estebanmaa
         deasii ẽbẽrarãba ne poyaa waud̶akau mechiu ẽbẽrarã tãed̶e wau b̶uamera. 9 Maud̶e waabenarã judiorã Cirene druad̶ebena maud̶e Alejandría puurud̶ebena panasid̶au.
         Ãchi judiorã araa ãbua imibadau de “Chi chibari baita bari trajabarii enakuaped̶aad̶arã”
         abachid̶au. Waabena judiorã Cilicia druad̶ebena maud̶e Asia druad̶ebena panasid̶au.
         Joma mau judiorã Esteban ome oa kachirua berrea duaneesid̶au. 10 Maamina ãchiba Esteban ome poyaad̶aabasii, ichi Dachi Akõre Jauri kʉ̃risia kuitaad̶eeba
         berreabachiid̶eeba. 11 Maud̶eeba ãchiba waabenarã ẽbẽrarãmaa chi nejarra deasid̶au naka setaa waud̶amera:
         «Daiba ũrisid̶au jãu ẽbẽraba Moisés ʉ̃rʉbena maud̶e Dachi Akõre ʉ̃rʉbena kachirua
         berrea b̶uu».12 Maka ãchiba puurud̶ebenarã, judiorã chi chõrarã maud̶e chi Moisesba b̶ʉd̶a jaradeabadaurã
         kĩrubikasid̶au. Maud̶eeba Esteban jidaud̶aped̶a chi ẽbẽrarã araa ãbua imibiabadaurã
         duanuumaa adoesid̶au. 13 Maud̶e waabenarã ẽbẽrarã araa adoesid̶au setaa jarad̶amera. Maarãba naka jarasid̶au:
         «Jãu ẽbẽraba Dachi Akõre de mechiu biꞌia b̶uu ʉ̃rʉbena maud̶e chi Moisesba b̶ʉd̶a
         ʉ̃rʉbena kachirua berrea b̶uabarii. 14 Ichiba jarasii Jesús Nazaretd̶ebenaba Dachi Akõre de mechiu ãrii maud̶e Moisesba jaradea
         b̶uad̶a kĩra diware waui. Jãuba maka berrea b̶uu daiba ũrisid̶au».15 Chi judiorã mechiurã joma aria akʉ duanuuba Esteban ichiaduud̶e unusid̶au ichi kĩedarr
         ángel kĩedarr kĩra b̶uu.
         
            
               	Pẽdrãarã aid̶ad̶ai baita. Griego bed̶ead̶e naka b̶ʉ kub̶uu: Chiko dead̶akad̶ai baita maebʉrã chi nejarra juasiid̶ai baita.

Estebanba jarad̶a71 Maud̶e paare mechiuba Estebanmaa id̶isii:—¿Jãarãba jara panuu biawãraka?2 Estebanba naka panausii:—Mʉ ãbarã judiorã, mʉ jaradea ua b̶uabadaurã, michuburia mʉ bed̶ea ũrísturu. Dachi
         nabẽraed̶ebena Abraham wabid̶a Mesopotamia druad̶e b̶uasiid̶e Harán puurud̶e b̶uad̶e
         wãi naed̶e Dachi Akõre chi Biꞌia nii ichimaa neesii. 3 Dachi Akõreba ichimaa jarasii: “Bichi drua maud̶e bichi ded̶ebenarã b̶ʉiped̶a wãse
         chi drua mʉʉba unubiiruumaa”.-4 Ara makʉd̶e Abraham caldeorã druad̶ebena wãped̶a Harán druad̶aa b̶uad̶e wãsii. Abraham
         akõre biusiid̶e Dachi Akõreba Abraham chi machi nau ʉ̃raud̶e panuu druad̶aa eneesii.-5 Maamina aria Dachi Akõreba Abrahammaa drua ab̶a adaui b̶uu b̶istĩika bid̶a deabasii.
         Maumaarã biawãrad̶eeba jarasii ichimaa maud̶e chi ichid̶ebena needuurãmaa nau drua
         deai.- Dachi Akõreba Abraham wabid̶a warr wãꞌãe b̶uasiid̶e maka jarasii. 6 Maud̶e Dachi Akõreba Abrahammaa jarasii: “Chi bichid̶ebena neeruu puuru ãibena druad̶e
         b̶uai, aria ãibenarã chibari baita bari trajabadaurã nuread̶ai maud̶e mau ẽbẽrarãba
         ãchi 400 años biꞌiwãe panabi uru panad̶ai”. 7 Maamina Dachi Akõreba Abrahammaa naka jarasii: “Mʉʉba chi ãchi bari trajabi panuu
         puuru kastikai. Mau maad̶akare bichid̶ebenarã jãu druad̶ebena waya wãaduud̶e, nau
         druad̶e mʉʉmaa biꞌia berread̶ai”.-8 »Maabae Dachi Akõreba Abrahammaa bed̶ea deasii joma ichid̶ebena needuurã mukĩra chi
         kakua tõod̶amera Dachi Akõred̶e b̶uu kuitaabiad̶ai baita. Maud̶eeba ichi warr Isaac
         adaud̶a 8 ewari baaruud̶e chi kakua tõosii.- Isaacba ichi warr Jacob ome arab̶aud̶e wausii. Jacoba ichi 12 warrarã ome arab̶aud̶e
         wausii.9 »Mau maad̶akare Jacob warrarãba ãchi ãba José kĩramaa panuud̶eeba ichi nedobʉisid̶au
         Egipto druad̶e chibari baita bari trajabarii b̶uamera.+ Maamina aria Dachi Akõre ichi ome b̶uasii. 10 Maud̶eeba joma ichi ãrea biꞌiwãe b̶uud̶ebena Dachi Akõreba karibasii. Ichimaa kʉ̃risia
         kuitaa deasii faraón chi Egiptod̶ebena reyba biꞌia unumera. Maud̶eeba chi mau druad̶ebena
         karr b̶usii, maud̶e chi rey ded̶ebena karr b̶usii.-11 »Mau ewarid̶e Egipto druad̶e maud̶e Canaán druad̶e jarrba wausid̶au. Mauba joma ãrea
         biꞌiwãe duanasii. Maud̶eeba Jacob warrarãba trigo nedod̶ai kʉ̃ria panasmina unud̶aabasii.
         12 Jacoba ũrisii Egipto druad̶e trigo barau. Maud̶eeba ichi warrarã araa trigo nedod̶e
         bʉikasii.- Mau wãaduu, chi nabena basii. 13 Waya wãsid̶aud̶e Joseba ichi ãbarãmaa kuitaabiasii ichi ãchi ãba.- Maka chi Egiptod̶ebena reyba+ José kai ẽbẽrarãd̶ebena nee b̶uu kuitaasii. 14 Maad̶akare, Joseba jarabʉisii chi akõre Jacob maud̶e chi ded̶ebenarãd̶ebena joma Egiptod̶aa
         need̶amera. Maarã 75 basii.-15 Maka Jacob Egipto druad̶e neesii. Aria biusii.- Ichi warrarã sid̶a aria biusid̶au. 16 Maabae ãchi b̶ʉʉrʉ Siquem puurud̶aa adoesid̶au. Aria biud̶a jau b̶ubadau chob̶ead̶e
         b̶usid̶au. Mau chob̶ea Abrahamba Jamor warrarãmaa nedod̶a basii.+Estebanba Moisés ʉ̃rʉbena jarad̶a17 »Dachi Akõreba Abraham ome bed̶ea dead̶a kãꞌãabariwãed̶e waui b̶uasii. Mau ewarid̶e
         israeld̶ebenarã Egipto druad̶e maucha ãrea baraasii. 18 Maamina Egipto druad̶e rey wid̶i neesii. Mauba José ʉ̃rʉbena adua basii. 19 Maud̶eeba dachi puuru setaa kũruaped̶a ãrea kachirua wausii. Miichuburi biꞌiwãe panabiasii.
         Ãchi warrarã ea adaud̶a b̶uid̶aped̶a ida biubiad̶ai a jarasii.-20 »Mau ewarid̶e Moisés chi naweba adausii. Ichi ãrea mipitaa nibasii.+ Maud̶eeba chi akõrerãba ãchi ded̶e jed̶ako õbea uru panasid̶au. 21 Maamina chi wãwa nub̶uisid̶aud̶e faraón kauba unuped̶a ichi warr kĩra waribisii.-22 Egiptod̶ebena ne kuitaa nureeba Moisesmaa ãchi kʉ̃risia kuitaa joma jaradeasid̶au.
         Maka ichi kʉ̃risiad̶eeba biꞌia berreabachii maud̶e poyaabariiba ne ãrea waubachii.23 »Moisés 40 años b̶uasiid̶e ichi ẽbẽrarã israeld̶ebenarã ichiad̶e wãi kʉ̃risiasii.
         24 Wãaruud̶e unusii Egiptod̶ebenaba Israeld̶ebena ab̶a kachirua wau b̶uu. Maud̶eeba Moisesba
         Israeld̶ebena karibad̶e wãsii. Maud̶e ichiba Egiptod̶ebena beasii Israeld̶ebena kachirua
         wau b̶uu kakua. 25 Moisesba kʉ̃risiasii israeld̶ebenarãba kuitaad̶ai ichid̶eeba Dachi Akõreba ãchi kariba
         b̶uai. Maamina ãchiba kuitaad̶aabasii. 26 Norema Moisesba unusii Israeld̶ebena ome chĩo panuu. Ãchi jua dead̶amera naka jarasii:
         “¡Machi arab̶au puurud̶ebenabʉ! ¿Sakãe jãka chĩo panuma?” 27 Maamina chi sĩ b̶uad̶aba Moisés chĩataped̶a jarasii: “¿Kaiba bichi dai karr b̶usma?
         ¿Kaiba bichi dai juez b̶usma? 28 ¿Mʉ sid̶a beai kʉ̃ria b̶uka Egiptod̶ebena bead̶a kĩra?” 29 Mau ũrisiid̶e Moisés miru wãsii.- Maabae Madián druad̶e drua awarabena kĩra b̶uabachii. Madiand̶e b̶uud̶e warr ome
         unusii.30 »Cuarenta años basiid̶e ewari ab̶a Moisés drua sirua wãꞌãe b̶uud̶e Sinaí ea kaita
         b̶uasii. Maud̶e ángel ab̶a bakuru jeed̶aa aoko nub̶uud̶e ichimaa unubisii.+31 Moisesba mau unusiid̶e kãare kʉ̃risiai adua basii. Maud̶eeba ara kaita wãsii biꞌia
         ichiai baita. Maud̶e Dachi Mechiu bed̶ea ũrisii. 32 Ichimaa naka jarasii: “Mʉ bichi nabẽraed̶ebenarãba ijãa panad̶a Dachi Akõrebʉ, chi
         Abraham Akõre Mechiubʉ, Isaac Akõre Mechiubʉ maud̶e Jacob Akõre Mechiubʉ”.+ Mau ũrisiid̶e Moisés wapeaba uri kob̶eesii. Mauba araa ichiai wapea b̶uasii. 33 Maud̶e Dachi Mechiuba jarasii: “Nau ead̶e bichi mʉ daad̶e b̶uud̶eeba bichi jʉ̃rʉd̶e
         jʉ̃barii enase. 34 Mʉʉba unu b̶uu mʉ puuru Egipto druad̶e ãrea biꞌiwãe b̶uu. Maud̶e mʉʉba ũri b̶uu ãchi
         kĩra nomaa berrea panuu. Maud̶eeba mʉ nee b̶uu ãchi kariba b̶uai baita. Mʉʉba bichi
         Egiptod̶aa bʉi”.-Moisés ida b̶uped̶aad̶a ʉ̃rʉbena Estebanba jarad̶a35 »Israeld̶ebenarãba Moisés ida b̶usid̶au. Ichimaa naka jarasid̶au: “¿Kaiba bichi dai
         karr b̶usma? ¿Kaiba bichi dai juez b̶usma?”+ Maamina ara mau Moisés Dachi Akõreba Egiptod̶aa bʉisii israeld̶ebenarã jaradea ua
         b̶uabarii b̶uamera maud̶e ãchi mamauba adoemera. Chi ángel bakuru jeed̶aa nub̶uud̶e
         need̶a poyaad̶eeba maka wausii. 36 Moisesba ẽbẽrarãba ne poyaa waud̶akau ãrea wau b̶uud̶eeba dachi nabẽraed̶ebenarãba
         Egiptod̶ebena karibasii. Mar Puriad̶e ẽbẽrarãba ne poyaa waud̶akau wausii kĩaraa biꞌia
         wãd̶ai baita. Maud̶e 40 años drua sirua wãꞌãe b̶uud̶e ẽbẽrarãba ne poyaa waud̶akau
         waubachii.-37 Ara mau Moisesba israeld̶ebenarãmaa jarasii: “Dachi Akõreba mʉ bʉid̶a kĩra ichi baita
         berreabarii ab̶a machimaa bʉii. Mau ẽbẽra ara machi puurud̶ebena bai. Mauba jaraaruu
         ijã́sturu”.+38 Maud̶e Moisés drua sirua wãꞌãe b̶uud̶e joma israeld̶ebenarã ome b̶uasii. Aria Sinaí
         ead̶e ichi ángel ome berreasii. Bed̶ea dachi saka nuread̶ai panuu ʉ̃rʉbena adauped̶a
         dachi nabẽraed̶ebenarãmaa jarasii.39 »Maamina Moisesba jarad̶a dachi nabẽraed̶ebenarãba ijãa kʉ̃riad̶aabasii. Ichi ida
         b̶usid̶au. Egipto druad̶aa waya wã kʉ̃ria panasid̶au. 40 Moisés ead̶e b̶uasiid̶e ãchiba Aaronmaa jarasid̶au: “Jãu Moisesba dai Egiptod̶ebena
         karibasii. Maamina ichi sakasii kuitaad̶awẽa panuu. Maud̶eeba dai ãyaa adoemera dachi
         akõre wause”.-41 Ara makʉd̶e ãchiba paka warr kĩra wausid̶au. Maumaa ãnimara baa deasid̶au. Maud̶e
         ãchi juaba kaped̶aad̶a kakua kĩrajʉʉ bara b̶uabarii ewari wausid̶au.-42 Maud̶eeba Dachi Akõreba ãchi ida nuisii. Maud̶eeba maarãba ʉtaa id̶ibachid̶au chi
         bajãad̶e nub̶uu nekaebeamaa. Mau ʉ̃rʉbena Dachi Akõre baita berreabadaurã kartad̶e
         naka b̶ʉ kub̶uu:“Israeld̶ebenarã, machi 40 años drua sirua wãꞌãe b̶uud̶e duanasid̶aud̶e ¿ãnimara mʉʉmaa
         baa deabachid̶aka?43 ¡Makawãema! Maumaarã dachi akõre Moloc abadau paru de jira adoebachid̶au maud̶e machi
         dachi akõre Refán abadau ichi pusterrea adoebachid̶au.Ara machiba chi maarã kĩra juaba ne kasid̶au ãchimaa biꞌia berread̶ai baita. Maud̶eeba
         mʉʉba machi awara duabʉikaaruu, Babilonia puuru audeara kaitawẽ”.-Estebanba Dachi Akõre de mechiu ʉ̃rʉbena jarad̶a44 »Drua sirua wãꞌãe b̶uud̶e dachi nabẽraed̶ebenarãba Dachi Akõre de ãnimara e waud̶a
         adoebachid̶au kĩrabad̶ayua Dachi Akõre aria b̶uu ãchi baara. Dachi Akõreba Moisesmaa
         de e waubisii ichimaa unubid̶a kĩra. 45 Mau maad̶akare ãchid̶ebena neeped̶aad̶arãba chi Dachi Akõre de ãnimara e waud̶a uru
         panasid̶au. Josué ãchi jaradea ua b̶uabarii basiid̶e mau de ãnimara e waud̶a nau druad̶aa
         adoesid̶au. Mau ewarid̶e Dachi Akõreba chi waabena puuru nau druad̶e panuu dachi nabẽraed̶ebenarã
         daad̶e duabʉikuasii. Maka nau drua joma juakaa adausid̶au.- David ewarid̶e chi Dachi Akõre de ãnimara e waud̶a wabid̶a nau druad̶e b̶uasii. 46 Mau David, Dachi Akõreba biꞌia unusii. Maud̶eeba ichiba Dachi Akõremaa id̶isii de
         biꞌia waubimera chi Jacob Bajãad̶ebena Akõre baita.-47 Mau de ichi warr Salomonba wausii.-48 Maamina Dachi Akõre chi Mechiu nii juaba waud̶a ded̶e b̶uakau. Dachi Akõre baita berreabariiba
         kartad̶e naka b̶ʉsii:49 “Dachi Mechiu naka jarasii: Mʉ rey ãkau bajãabʉ. Nau iujãa mʉ jʉ̃rʉ b̶ubariibʉ.Machiba ¿kãare de mʉ baita waud̶aima? ¿Sama mʉ kʉrrjĩrubid̶aima?50 ¿Mʉʉba ara mʉ juaba ne joma waud̶awãeka?”Estebanba judiorã ʉ̃rʉbena jarad̶a51 »¡Machi sõ chaarea nuree! ¡Sõd̶eeba ijãad̶akau!+ Dachi Akõre bed̶ea ũri kʉ̃riad̶akau. Dachi Akõre Jauriba jara b̶uu machiba ewaricha
         ida b̶ubadau. Ara machi nabẽraed̶ebenarã kĩra nuree. 52 Ãchiba Dachi Akõre baita berreabadaurã joma wãraasid̶au kachirua waud̶ai baita. Ẽbẽra
         Jipa nii neei jaraped̶aad̶arã sid̶a beabachid̶au.- Ara mau kĩra machiba mau Ẽbẽra Jipa nii jidaud̶aped̶a beasid̶au. 53 Dachi Akõreba angelerãd̶eeba Moisesba b̶ʉd̶a machimaa deasmina ¡machiba ijãad̶akau!54 »Mau bed̶ea ũrisid̶aud̶e chi judiorã mechiurã Esteban ome ãrea kĩruuduuba ãchi kid̶a
         kʉrrʉasid̶au. 55 Maka panuud̶e Esteban Dachi Akõre Jaurid̶eeba b̶uasii. Bajãad̶aa ichiaruud̶e Dachi
         Akõre kĩrawãrea ted̶echoa maud̶e Jesús Dachi Akõre jua biare akʉ nub̶uu unusii. 56 Naka jarasii:—¡Ichiásturu! ¡Mʉʉba bajãa ewa nub̶uu unu b̶uu! ¡chi Ẽbẽra Ba B̶uad̶a Dachi Akõre
         jua biare akʉ nub̶uu unu b̶uu!+57 Mau ũrisid̶aud̶e ãchi ãrea b̶iad̶aped̶a ãchi kʉʉrʉ juaba jʉ̃asid̶au. Maud̶e jomaurãba
         Esteban orra adausid̶au. 58 Puuru awara adoed̶aped̶a mooba b̶ata kopaneesid̶au bead̶ayua. Chi ichi ʉ̃rʉbena jidea
         panaped̶aad̶aba ãchiba chi anab̶ari jʉ̃badau enad̶aped̶a kũudrãa kaita bʉikasid̶au
         numera. Mau kũudrãa Saulo abachid̶au.59 Mooba b̶atamaa panuud̶e Estebanba Dachi Akõremaa ʉtaa naka id̶isii: «Mʉ Mechiu Jesús,
         mʉ jauri adoese».60 Maabae õdarrd̶e kob̶eeped̶a jĩwa jarasii: «Mʉ Mechiu, naarã ẽbẽrarãba kachirua wau
         panuu kʉde uru b̶uarã́se».Maka jaraped̶a biusii.

Jesusd̶e ijãabadaurã miru wãped̶aad̶a81-2 Sauloba Esteban beaped̶aad̶a biꞌia unusii. Maud̶e chi nuree Dachi Akõre kʉ̃riabadaurãba
         Esteban jau b̶ud̶aped̶a, ãrea jẽasid̶au.Mau ewarid̶e ẽbẽrarãba Jerusalend̶e Jesusd̶e ijãabadaurã ãrea kachirua wau paneesid̶au.
         Maud̶eeba Jesusd̶e ijãabadaurã joma Judea druad̶aa maud̶e Samaria druad̶aa miru wãsid̶au.
         Jesusba bʉid̶arã Jerusalend̶e paneesid̶au. 3 Maud̶e Sauloba chi Jesusd̶e ijãabadaurã jʉrʉsii waa ijãarãad̶amera. Decha wãped̶a
         mukĩrarã maud̶e wẽrarã jidaukuaped̶a jʉ̃a b̶ubadaumaa errb̶ari adoebachii.Felipe Samaria druad̶aa wãd̶a4 Maamina Jerusalend̶ebena miru wãped̶aad̶aba ãchi wãaduucha chi bed̶ea bia Jesús ʉ̃rʉbena
         jarabachid̶au. 5 Felipe Samaria puurud̶aa wãsii maud̶e Jesusba waud̶a jaradeabachii.+ Aria jaradeabachii Jesús Dachi Akõreba Dachi Karibabarii deai jarad̶a. 6 Felipeba jara b̶uu ũrisid̶aud̶e maud̶e ẽbẽrarãba ne poyaa waud̶akau wau b̶uu unusid̶aud̶e
         jomaurãba kauwa ũribachid̶au. 7 Ãrea ẽbẽrarã jai kachirua bara nuree aribiakuasid̶au. Mau jai kachiruarã ãchi kakuad̶ebena
         b̶ia wãuribachid̶au. Maud̶e ãrea b̶akara bʉʉ nuree maud̶e jʉ̃rʉ nʉka nuree aribiakuabachid̶au.
         8 Chi ẽbẽrarã mau puurud̶ebenarã ãrea kĩrajʉʉ duanasid̶au.9 Jaibana Simón abadau aria b̶uasii. Ara ichi chi mechiu nii kʉ̃risiasiid̶eeba maud̶e
         ãrea chokae b̶uasiid̶eeba, Samariad̶ebenarã setaa kũrua uru b̶uasii.+10 Ichiba jaraaruu ẽbẽrarã chi kaebeu nureeba maud̶e chi mechiu nureeba kauwa ũribachid̶au.
         Jomaurãba jãu «Dachi Akõre Mimichia Poyaa Nii» abachid̶au. 11 Mau jaibana kaad̶e wãsid̶au chi mauba ewari ãrea wau b̶uuba, setaa kũrua ua b̶uasiid̶eeba.12 Maamina Felipeba Jesucristod̶eeba Dachi Akõreba ichid̶irã ichi juad̶e ua b̶uu ʉ̃rʉbena
         ãchimaa jaradea b̶uabachii. Maud̶e ãrea mukĩrarãba maud̶e wẽrarãba chi bed̶ea bia
         ijãad̶aped̶a boro easid̶au. 13 Simón bid̶a ijãasii. Maabae boro eaped̶a Felipe baara nibad̶e wãsii. Felipeba ẽbẽrarãba
         ne poyaa waud̶akau mechiu wau b̶uu Simonba unusiid̶e kuitaa kʉ̃risiaswãe b̶eesii.14 Maud̶e chi Jesusba bʉid̶arã Jerusalend̶e nureeba ũrisid̶au Samariad̶ebenarãba Dachi
         Akõre bed̶ea ijãasid̶au. Maud̶eeba Pedro maud̶e Juan ãchimaa bʉisid̶au. 15 Need̶aped̶a Dachi Akõremaa ʉtaa id̶isid̶au maarãba ichi Jauri adaud̶amera. 16 Maka wausid̶au Dachi Akõre Jauri wabid̶a mau ãbarãmaa neewẽa b̶uasiid̶eeba. Ab̶aburu
         Dachi Mechiu Jesús trʉ̃d̶eeba boro easid̶au. 17 Pedroba maud̶e Juanba Dachi Akõremaa ʉtaa id̶iiduud̶e ãchi jua ãbarã ʉ̃rʉ kub̶usid̶au.
         Ara makʉd̶e Dachi Akõre Jauri adausid̶au.18 Maud̶e Simonba unusii Jesusba bʉid̶arãba ãchi jua ãbarã ʉ̃rʉ b̶uuduud̶e ãbarãba Dachi
         Akõre Jauri adoesid̶au. Mau unusiid̶e ãchimaa chi nejarra deai asii ara mau kĩra poyaa
         waui baita. 19 Naka jarasii:—Jãu poyaabarii mʉʉmaa deásturu, mʉa bid̶a mʉ jua barikiu ʉ̃rʉ kub̶uuruud̶e Dachi
         Akõre Jauri neemera.20 Maamina Pedroba jarasii:—¿Makarã bichiba kʉ̃risia b̶uka chi Dachi Akõreba bari dea b̶uu nedobʉibadau? ¡Bichi
         chi nejarra ome b̶eraase! 21 Bichi sõ Dachi Akõre daad̶e jipawãe b̶uud̶eeba nau traju dai ome waukau b̶uu. 22 Mau kʉ̃risia kachirua ida b̶use. Dachi Mechiumaa chi chuburia ʉtaa id̶ise. Mau makarã,
         biawãra chi bichiba kachirua waui kʉ̃risia b̶uad̶a ichiba perdonai. 23 Mʉʉba unu b̶uu bichi daiba wau panuu kakua ãrea kĩrajʉʉwẽa b̶uu. Kachiruaba bichi
         jʉ̃a uru b̶uu.24 Maud̶e Simonba jarasii:—Mʉ baita Dachi Mechiumaa ʉtaa id̶ísturu chi machiba jaraped̶aad̶a makarãamera.25 Pedroba maud̶e Juanba chi bed̶ea Dachi Mechiu Jesús ʉ̃rʉbena jarad̶aped̶a Jerusalend̶aa
         waya wãsid̶au. Wãaduud̶e Samaria druad̶e ãrea puuru b̶eecha mau bed̶ea bia jara wãsid̶au.Felipe chi Etiopiad̶ebena ome berread̶a26 Mau maad̶akare Dachi Mechiud̶e ángel ab̶a Felipemaa neeped̶a naka jarasii: «¡Jiraduse!
         Jerusalend̶ebena Gaza puurud̶aa wãbadau od̶e wãse». (Mau drua sirua wãꞌãe b̶uud̶e
         wã b̶uu).+27 Ara makʉd̶e Felipe wãsii. Od̶e niid̶e ẽbẽra Etiopía druad̶ebena unusii. Mau ẽbẽra
         chi Etiopiad̶ebena reina+ baita trajabarii mechiu basii.+ Maud̶eeba mauba chi reina chi nejarra joma nubachii. Ichi Jerusalend̶aa wã b̶uasii
         Dachi Akõremaa biꞌia berreai baita. 28 Ichi druad̶aa waya wãaruud̶e sĩu b̶uasii ichi karretad̶e maud̶e karta ed̶a jara kãribasii
         Dachi Akõre baita berreabarii Isaiasba b̶ʉd̶a.29 Maka b̶uud̶e Dachi Akõre Jauriba Felipemaa jarasii: «Wãse jãu karreta kaita». 30 Ara makʉd̶e araa pira wãped̶a ũrisii chi trajabarii mechiu niiba chi Dachi Akõre baita
         berreabarii Isaías karta jĩwa ed̶a jara b̶uu. Maud̶e Felipeba id̶isii:—¿Bichiba ed̶a jara b̶uu kauwa ũri b̶uka?31 Ichiba panausii:—Ab̶auba jaradeawẽebʉrã mʉʉba ¿saka kauwa ũriima?Maud̶e ichiba Felipemaa jarasii atauped̶a ichi kaita akʉ b̶eemera. 32 Ichiba Dachi Akõre bed̶ead̶e ed̶a jara b̶uad̶a nau basii:«Oeja beabadaumaa adoebadau kĩra ichi bead̶e adoesid̶au.Chi kara kõmaa panuud̶e oeja chũpea b̶uabarii kĩra ara mau kĩra ichi chũpea b̶uasii.33 Ichi ome nejuakaya waud̶aped̶a, ichi nebʉra kakua id̶id̶a ũrid̶ai kʉ̃riad̶aabasii.
         Maka ichi bead̶aped̶a, bʉisid̶au nau iujãad̶ebena. ¿Kaiba ichi warrarã ʉ̃rʉbena poyaa
         nebʉrʉima?»-34 Maabae chi Etiopiad̶ebena trajabarii mechiuba Felipemaa id̶isii:—Dachi Akõre baita berreabariiba nama ¿kai ʉ̃rʉbena b̶ʉsma? ¿Ara ichi ʉ̃rʉbena b̶ʉska
         maebʉrã ab̶au ʉ̃rʉbena b̶ʉska? Michuburia jarase.35 Ara makʉd̶e Felipeba mau bed̶ea bia Jesús ʉ̃rʉbena jara kob̶eesii. 36 Maka panuud̶e bania b̶uumare wãsid̶au. Maud̶e chi trajabarii mechiuba jarasii:—Ichiáse. Nama bania nub̶uu. ¿Kãareba mʉ poyaa boro eabiibai b̶uma? Mʉ ¿boro eai b̶uka?37 Felipeba jarasii:—Bichiba Jesús Dachi Akõre Warr biawãra sõd̶eeba ijãa b̶uubʉrã, boro eai b̶uu.Maud̶e chi trajabarii mechiuba panausii:—Mʉʉba biawãra ijãa b̶uu Jesucristo Dachi Akõre Warr nii.+38 Ara makʉd̶e ichi karreta b̶ari nub̶eebiped̶a, ãchi omea ed̶aa baniad̶e ed̶a wãsid̶au.
         Aria Felipeba ichi boro easii. 39 Baniad̶ebena awara wãsid̶aud̶e, Dachi Mechiu Jauriba Felipe ãyaa adoesii. Chi trajabarii
         mechiuba ichi waa unuubasii, maamina od̶e kĩrajʉʉ wãsii. 40 Maud̶e Felipe Azoto puurud̶e neesii. Maabae puurucha chi bed̶ea bia Jesús ʉ̃rʉbena
         jara wãsii ab̶a Cesarea puurud̶e neeruud̶aa.
         
            
               	Mau Felipe Jesusba bʉid̶awãe basii. Maud̶e jarabachid̶au «Griego Felipe» maebʉrã «Felipe,
                     chi bed̶ea bia jarabarii». Hechos 6:5; 8:4-13,26-40; 21:8-9.

               	Griego bed̶ead̶e mau versículo nau sid̶a jara b̶uu «Mau Simonba wau b̶uu baita Samariad̶ebenarãba
                     ãrea kuitaa kʉ̃risiad̶aabasii. Maud̶e ara ichi chi mechiu nii jarabachii».

               	Mau drua sirua wãꞌãe b̶uud̶e wã b̶uu. Griego bed̶ead̶e nau sid̶a jara b̶uu «Id̶ibae mau od̶e ẽbẽrarã wãd̶akau».

               	Reina. Griego bed̶ead̶e naka b̶ʉ kub̶uu: Candace.

               	Trajabarii mechiu. Kajuma bed̶ead̶e naka b̶ʉ kub̶uu: eunuco. Mau jara b̶uu ichi kãra jasii chi reina joebayua.

               	8:33 Isaías 53:7-8.

               	Griego bed̶ead̶e ãrea kartad̶e mau versículo wãꞌãe.

Sauloba Jesusd̶e ijãad̶a91-2 Mau ewarid̶e Sauloba wabid̶a Dachi Mechiud̶e ijãa nuree kenai baita b̶uabachii. Paare
         mechiu b̶uumaa wãped̶a id̶isii karta b̶ʉkua deamera. Mau karta Damasco puurud̶e judiorã
         araa ãbua imibadau decha adooi kʉ̃risia b̶uasii. Kartad̶e b̶ʉ b̶uasii chi ãchi tãed̶e
         Jesús Od̶e nibad̶a mukĩrarã maud̶e wẽrarã sid̶a jidauped̶a Jerusalend̶aa joma adooi
         b̶uu, jʉ̃a bʉikad̶ai baita. 3 Sauloba mau karta adoeped̶a wãsii. Damasco puuru kaita neeruud̶e maka b̶uud̶e bajãad̶ebena
         ichi ad̶u ʉ̃d̶aa puri chebiwãsii. 4 Mauba Saulo jeed̶a b̶aebisii. Maud̶e bed̶ea ũrisii. Mau bed̶eaba jarasii:—Saulo, Saulo, ¿sakãe mʉ kachirua waui baita wãraa b̶uma?5 Maud̶e Sauloba id̶isii:—Mʉ Mechiu, ¿bichi kaima?Chi bed̶eaba panausii:—Mʉ Jesusbʉ. Chi bichiba mʉ kachirua waui baita wãraa b̶uu. Chi subariimaa ʉ̃rʉ tʉaruud̶e,
         bichi ara du ab̶a puꞌuai.+6 Jiraduped̶a Damasco puurud̶aa wãse.+ Jamaria ab̶auba jarai bichiba kãare waui b̶uu.7 Chi Saulo ome wãaduu ãrea perasid̶au. Ãchiba bed̶ea ũrisid̶amina ab̶a bid̶a unud̶aabasii.
         8 Saulo jeed̶abena jiradusii, maamina ichi dau bũasiid̶e, poyaa unuubasii. Maabae chi
         ichi ome wãaduuba ichi juad̶e jidaud̶aped̶a Damasco puurud̶aa adoesid̶au. 9 Aria ichi ewari õbea dau pãriu b̶uasii, kowẽa b̶uasii maud̶e dowẽa b̶uasii.10 Damasco puurud̶e Jesucristod̶e ijãabarii ab̶a Ananías abadau b̶uasii. Dachi Mechiuba
         mau daumaa unubiiruba naka jarasii:—¡Ananías!Ichiba panausii:—Mʉ nama b̶uu, mʉ Mechiu.11 Dachi Mechiuba jarasii:—Jiraduped̶a Judas deemaa wãse. Mau de calle Jipa B̶uu abadaud̶e kub̶uu. Ara baaruud̶e
         jarase bichiba ẽbẽra Saulo Tarso puurud̶ebena ichiad̶e nee b̶uu. Ichiba Dachi Akõremaa
         ʉtaa id̶imaa b̶uu. 12 Mʉʉba ichi unubisii mukĩra Ananias abadau ichimaa neeped̶a ichi ʉ̃rʉ jua kub̶uuruu
         ichi dauba waya unumera.13 Maud̶e Ananiasba jarasii:—Mʉ Mechiu, mʉʉba jãu ẽbẽra ʉ̃rʉbena ũri b̶uu. Ãreaba jarabadau Jerusalend̶e ichiba
         bichi ẽbẽrarã ãrea kachirua wau b̶uu. 14 Mau awara paare mechiurã trʉ̃d̶eeba nau puurud̶aa nee b̶uu chi bichid̶e ijãa nuree
         joma jidau uad̶oi baita.15 Maamina Dachi Mechiuba jarasii:—Wãse. Mʉʉba ichi jʉrʉ adausii mʉ ʉ̃rʉbena berreamera judiowãerãmaa, ãchi reyrãmaa
         maud̶e israeld̶ebenarãmaa. 16 Mʉʉba ichimaa kuitaabii saka ãrea dauchia jãadua b̶uai b̶uu mʉ ʉ̃rʉbena berreai baita.17 Ara makʉd̶e Ananias Saulo b̶uumaa wãsii. Chi ded̶e ed̶a wãped̶a ichi jua Saulo ʉ̃rʉ
         kub̶uped̶a jarasii: «Ãba Saulo, Dachi Mechiu Jesús, chi bichiba od̶e unubid̶aba, mʉ
         neebisii waya bichi dauba unumera maud̶e Dachi Akõre Jaurid̶eeba b̶eemera».18 Ara makʉd̶e Saulo daud̶ebena b̶eda kara kĩra panuu b̶aesid̶au. Maud̶e waya biꞌia unu
         b̶eesii. Jiraduped̶a boro eabisii. 19 Maabae koped̶a kakua waya meserãa b̶eesii.Saulo Damasco puurud̶e b̶uad̶aEwari aribia b̶eebasii Damascod̶ebena Cristod̶e ijãabadaurã baara. 20 Maud̶e judiorã araa ãbua imibadau decha ichiba jaradea b̶eesii Jesús biawãra Dachi
         Akõre Warr nii. 21 Joma mau ũriiduuba kuitaa kʉ̃risiad̶aabasii. Ãchiba naka id̶i duanasid̶au: «¿Nauwãeka
         chi Jerusalend̶e Jesusd̶e ijãabadaurã kenai baita wãraa b̶uad̶a? ¿Nama nee b̶uuwãeka
         ãchi paare mechiurãmaa jʉ̃a b̶uu adooi baita?»22 Maamina Sauloba ewaricha arakʉd̶e kuitaabiabachii Jesús biawãra Dachi Akõreba Dachi
         Karibabarii deai jarad̶a. Mauba Damasco puurud̶ebena judiorãba kuitaa kʉ̃risiad̶aabasii.Saulo miruwãd̶a23 Ewari aribia baaruud̶e judiorã Damasco puurud̶ebenarãba Saulo bead̶ai baita bed̶ea
         deasid̶au. 24 Maud̶eeba ãyadaa maud̶e ẽsabud̶e chi puurud̶e ed̶a wãbadau jʉ̃a panasid̶au. Maamina
         ãchiba kʉ̃risia panuu Sauloba kuitaasii. 25 Maud̶eeba ẽsabud̶aa chi Jesusd̶e ijãabadaurãba Saulo ẽ mechiud̶e ed̶a joad̶aped̶a,
         maabae chi puuru mooba ad̶u karaad̶a chob̶ea nub̶uud̶e ʉ̃rʉʉba ed̶aa bʉisid̶au.Saulo Jerusalend̶aa wãd̶a26 Saulo waya Jerusalend̶aa wãsiid̶e chi Jesusd̶e ijãabadaurã ome b̶uai kʉ̃ria b̶uasii.+ Maamina ichi wapea panasid̶au. Ãchiba ijãad̶aabasii ichiba biawãra Jesusd̶e ijãa
         b̶uu. 27 Maamina Bernabeba Saulo adoesii chi Jesusba bʉid̶arãmaa. Maabae ichiba nebʉrʉsii saka
         Sauloba Dachi Mechiu od̶e unusii, Dachi Mechiu ichi ome berread̶a maud̶e saka Sauloba
         Damasco puurud̶e Jesús ʉ̃rʉbena wapeawẽa berreabachii. 28 Maka Saulo ãchi ome b̶eesii. Maud̶e Jerusalend̶e Dachi Mechiu Jesús ʉ̃rʉbena wapeawẽa
         berrea nibabachii. 29 Judiorã chi griego bed̶ead̶e berreabadaurã ome Jesús ʉ̃rʉbena berreabachii maamina
         ichi bead̶ai kʉ̃ria panasid̶au. 30 Ãbarãba mau kuitaasid̶aud̶e Saulo Cesarea puurud̶aa adoesid̶au. Maad̶akare ichi puuru
         Tarso puurud̶aa bʉisid̶au.31 Maumisa Judea druad̶e, Galilea druad̶e maud̶e Samaria druad̶e ãbarã jirukaraayuwãe
         duanasid̶au maud̶e ne baraakuasid̶au. Dachi Mechiu wapea panuud̶eeba nibasid̶au maud̶e
         Dachi Akõre Jauri poyaad̶eeba ãbarã aude baraasii.Ẽbẽra Eneas abadau aribiad̶a32 Mau ewarid̶e Pedro ẽbẽrarã Dachi Akõred̶erã ichia nibabachii joma mau druad̶e. Ewari
         ab̶a ãbarã Lida puurud̶e nuree ichiad̶e wãsii. 33 Aria ẽbẽra Eneas abadau unusii. Mau ẽbẽra b̶akara bʉʉ niid̶eeba 8 año kʉd̶ad̶e b̶uasii.
         34 Maud̶e Pedroba jarasii:—Eneas, Jesucristoba bichi aribiabisii. ¡Jiraduse! Bichi kʉd̶a tõse.Ara makʉd̶e Eneas jiradusii. 35 Lida puurud̶e panabadaurã maud̶e Sarón druad̶e panabadaurã jomaurãba Eneas aribiabid̶a
         unusid̶aud̶e, Dachi Mechiud̶e ijãasid̶au.Dorcas chokae jiradud̶a36 Mau ewarid̶e Jesusd̶e ijãabarii wẽra Tabita abadau Jope puurud̶e b̶uasii. Griego bed̶ead̶e
         ichi trʉ̃ Dorcas abachid̶au.+ Mau neekauba ne biꞌia wau b̶uabachii. Chi nejarr barauwãe nuree ãrea aid̶akuabachii.
         37 Ewari ab̶a Dorcas ẽpermaped̶a biusii. Maabae chi kakua jeraad̶aped̶a pieza ʉtʉbenad̶aa
         adoesid̶au. 38 Jope puuru Lida kaita b̶uasii. Chi Jesús baara nibabadaurãba ũrisid̶au Pedro Lidad̶e
         b̶uu. Maud̶eeba ẽbẽra ome ichimaa bʉisid̶au naka chi chuburia id̶id̶amera: «Daimaa
         isa neese».39 Ara makʉd̶e Pedro ãchi ome wãsii. Neesid̶aud̶e ichi chi biud̶a nub̶uumaa adoesid̶au.
         Aria joma pẽdrãarã jẽa duanasid̶au. Ãchiba Pedromaa Dorcasba paru kaapirukua b̶uad̶a
         unubisid̶au. 40 Maud̶e Pedroba joma awara wãbiasii. Õdarrd̶e kob̶eeped̶a Dachi Akõremaa ʉtaa id̶isii
         Dorcas chokae jiradubimera. Ʉtaa id̶iped̶a chi biud̶a nub̶uumaa ichiaruud̶e jarasii:—Tabita, ¡jiraduse!Ara makʉd̶e mau chi dau bũasii. Pedro unusiid̶e akʉ b̶eesii. 41 Pedroba ichi juad̶e jidauped̶a jiradubisii. Maabae ãbarã maud̶e pẽdrãarã iukuaped̶a
         Dorcas chokae jiradud̶a unubiasii. 42 Joma Jope puurud̶e mau ʉ̃rʉbena kuitaasid̶au. Maka ãreaba Dachi Mechiud̶e ijãasid̶au.
         43 Maabae Pedro Jope puurud̶e ãrea b̶eesii ẽbẽra Simón abadau ded̶e. Mau Simonba ãnimara
         e poabibarii basii.
         
            
               	Chi subariimaa ʉ̃rʉ tʉaruud̶e, bichi ara du ab̶a puꞌuai. Griego bed̶ead̶e ãrea kartad̶e mau wãꞌãe.

               	Chi b̶ee kartad̶e versículo 6 naka b̶ʉ kub̶uu: Maabae wapeaba uri kub̶uuba Sauloba naka jarasii.

               	Saulo Jerusalend̶aa waya wãi naed̶e drua awarad̶e año õbea b̶eesii. Gálatas 1:17-19.

               	Tabita. Mau trʉ̃ arameo bed̶ead̶e Dorcas abadau. Griego bed̶ead̶e jara panuu «b̶ii».

Angelba Corneliomaa berread̶a101 Cesarea puurud̶e ẽbẽra Cornelio abadau b̶uasii. Ichi Italia druad̶ebena kokoroarã
         chi jaradea ua b̶uabarii basii. 2 Mau Cornelio ichi ded̶ebenarã baara joma jipa nureasii. Dachi Akõre wapeadee panasid̶au.
         Cornelioba judiorã aid̶ai baita chi nejarra ãrea deabachii maud̶e Dachi Akõremaa ʉtaa
         id̶i b̶uabachii. 3 Ewari ab̶a ãsa ʉ̃rʉ hora õbea basiid̶e Dachi Akõreba Cornelio daumaa unubisii ángel
         ichimaa arakʉd̶e neeruu. Mauba jarasii:—¡Cornelio!4 Cornelioba chi ángel kĩedarrmaa apii ichiaped̶a ãrea wapeaba id̶isii:—¿Kãare kʉ̃ria b̶uma?Maabae chi angelba jarasii:—Bichiba Dachi Akõremaa ʉtaa id̶ibarii maud̶e chi nejarr barauwãe nuree aid̶abarii
         ichiba biꞌia unu b̶uu ichimaa ne baa dearuu kĩra. 5 Maud̶eeba Jope puurud̶aa ẽbẽrarã bʉikase Simón, ara mau Pedro abadau jʉrʉd̶e wãd̶amera.
         6 Mau mar iikaa june Simón chi ãnimara e poabibarii ded̶e b̶uu.+7 Ángel ichi ome berreaped̶a wãsii. Wãsiid̶e Cornelioba chi ichi baita bari trajabadau
         ome maud̶e kokoroa ab̶a iusii. Mau kokoroaba Cornelio aid̶abachii maud̶e Dachi Akõre
         wapeadee nibasii. 8 Cornelioba unud̶a joma nebʉrʉped̶a Jope puurud̶aa bʉikasii.Dachi Akõreba Pedro daumaa unubid̶a9 Norema ʉmada jipa baaruud̶e ãchi od̶e Jope puuru kaita needuud̶e, Pedro de ʉ̃rʉd̶e
         Dachi Akõremaa ʉtaa id̶id̶e wãsii. 10-11 Jarrbisia b̶uud̶eeba ko kʉ̃ria b̶uasii. Ne chuu panuumisa Dachi Akõreba Pedro bajãa
         ewaaruu daumaa unubisii. Bajãad̶ebena ẽeboro waib̶ʉa kĩra b̶uu ed̶aa neeruu unusii.
         Mau ẽeboro miducha jʉ̃karaba jʉ̃ b̶uasii. 12 Mau ẽeborod̶e ed̶a didiwaraa ãnimara panasid̶au, jʉ̃rʉ kimare nuree, jeed̶a ursu nuree
         maud̶e ibanarã. (Chi nuree ãnimara judiorãba kod̶akau duanasid̶au). 13 Maka b̶uud̶e Pedroba mimi ũrisii. Mau mimiba jarasii:—Pedro, jiraduse. Beaped̶a kose.14 Maamina Pedroba jarasii:—Mʉ Mechiu, ¡makawãema! Chi daiba kod̶aabai panuu chiko maebʉrã chi bichi daad̶e biꞌiwãe
         b̶uu mʉʉba kokau.-15 Chi mimiba waya jarasii:—Chi Dachi Akõreba biꞌia b̶ud̶a mau miadaa b̶uu a jararã́se.-16 Maka berrearuu Pedroba b̶es õbea ũrisii. Maabae chi ẽeboro waya bajãad̶aa wãsii. 17 Mau unud̶akare Pedroba kuitaa kʉ̃risiaswãe b̶eesii. Wabid̶a mauba kãare jara b̶uu
         kʉ̃risia b̶uumisa chi Cornelioba bʉid̶arãba Simón de id̶id̶aped̶a chi de poraamaa
         neesid̶au. 18 Ãchiba jĩwa id̶isid̶au Simón, ara mau Pedro abadau nau ded̶e b̶uu kuitaa.19 Pedroba unud̶a wabid̶a kʉ̃risia b̶uud̶e Dachi Akõre Jauriba ichimaa jarasii: «Ẽbẽrarã
         õbea panuuba bichi jʉrʉ panuu. 20 Jiraduped̶a isa ed̶aa wãse. Maarã baara wãabai a kʉ̃risiarã́se, mʉʉba maarã neebiasiid̶eeba».21 Ara makʉd̶e Pedro ed̶aa wãsii Cornelioba bʉid̶arãmaa. Ichiba jarasii:—Chi machiba jʉrʉ panuu mʉʉbʉ. ¿Kãare sãad̶e neesid̶ama?22 Ãchiba panausid̶au:—Dai kokoroarã chi jaradea ua b̶uabarii Cornelioba bʉisii. Ichi ẽbẽra jipa nii maud̶e
         Dachi Akõre wapeadee nii. Joma judiorãba ichi ʉ̃rʉbena biꞌia kʉ̃risia panuu. Dachi
         Akõre angelba bichi ichi deemaa neei iusii bichi bed̶ea ũrimera.23 Maabae Pedroba deed̶aa wãbisii. Mau ẽsabud̶e Pedro baara paneesid̶au. Norema Pedro
         jiraduped̶a ãchi baara wãsii. Maud̶e chi nuree ãbarã Jope puurud̶ebena ãchi baara
         wãsid̶au.Pedro Cornelio ome berread̶a24 Mau norema Cesarea puurud̶e neesid̶au. Cornelioba ichi ded̶ebenarã maud̶e ichi kõpaerorã
         biarã iusiid̶eeba ichi ded̶e esed̶au panasid̶au. 25 Pedro chi de kaita neesiid̶e Cornelioba araa irsibid̶e wãsii. Pedro daad̶e jeed̶a
         õdarrd̶eeba kob̶eeped̶a ichimaa biꞌia berrea kob̶eesii. 26 Maamina jiradubiped̶a, Pedroba naka jarasii:—¡Jiraduse! Mʉ sid̶a ẽbẽra mukĩra nii, bichi kĩra.27 Pedro Cornelio ome berrea nid̶aud̶e ed̶a wãsii. Aria ẽbẽrarã ãrea panuu unusii. 28 Maabae Pedroba jarasii:—Machiba kuitaa panuu dai judiorã judiowãerã baara nibad̶akau panuu maud̶e judiowãerã
         ded̶e ed̶a wãd̶akau panuu. Maamina Dachi Akõreba mʉʉmaa kuitaabisii ab̶au ʉ̃rʉbena
         mʉʉba mau Dachi Akõre daad̶e biꞌiwãe b̶uu a jaraabai, maebʉrã mau miadaa b̶uu a jaraabai.
         29 Maud̶eeba mʉ iud̶e bʉisid̶aud̶e wãabai awẽa urusii. Jãabae mʉʉba kuitaa kʉ̃ria b̶uu
         sakãe mʉ adaud̶e bʉisid̶ama.30 Maud̶e Cornelioba jarasii:—Ewari kimare basii ara nau horaka, ãsa ʉ̃rʉ hora õbead̶e, mʉʉba chiko kod̶akau ewari
         wau b̶uasii. Dachi Akõremaa ʉtaa id̶imaa b̶uud̶e ẽbẽra mʉ daad̶e akʉ nub̶uu unusii.
         Mau paru ted̶echoa b̶uasii. 31 Mau ẽbẽraba mʉʉmaa jarasii: “Cornelio, bichiba ʉtaa id̶i b̶uad̶a Dachi Akõreba biꞌia
         ũrisii. Ichiba kĩraba b̶uu chi bichiba chi nejarr barauwãe nuree aid̶abarii. 32 Maabae ẽbẽrarã Jope puurud̶aa bʉikase Simón, ara mau Pedro abadau jʉrʉd̶e wãd̶amera.
         Mau mar iikaa june Simón chi ãnimara e poabibarii ded̶e b̶uu. Mau Simón, ara mau Pedro
         neeruud̶e ichiba bichimaa berreai”.+33 Ara makʉd̶e mʉʉba bichi jʉrʉbisii. Maud̶e bichi sõbia niid̶eeba, neesii. Jãabae joma
         dai nama Dachi Akõre daad̶e panuu Dachi Mechiuba bichimaa jarabi b̶uu ũrid̶ai baita.+34 Maud̶e Pedroba jarasii:—Biawãra ʉ̃raburu mʉʉba kuitaaruu Dachi Akõreba ab̶a chi ab̶au aude kʉ̃riakau.-35 Maumaarã puuruchabena ichi wapeaba jipa wau nuree biꞌia unubarii. 36 Dachi Akõreba chi bed̶ea bia Jesucristo ʉ̃rʉbena jarabiasii israeld̶ebenarãmaa, Dachi
         Akõre baara biꞌia nuread̶amera. Mau Jesucristo jomaurã Mechiubʉ. 37 Machiba kuitaa panuu joma Judea druad̶e Jesús ʉ̃rʉbena nebʉrʉbadau. Naed̶e Galilead̶e
         Juanba jaradea b̶uasii ẽbẽrarã boro ead̶amera. 38 Mau ewarid̶e Dachi Akõreba ichi Jauri maud̶e ichi poyaabarii Jesús Nazaretd̶ebenamaa
         deasii.- Dachi Akõre ichi ome b̶uasiid̶eeba Jesusba ne bia wau nibasii maud̶e ẽbẽrarã jʉbawãe
         niiba kachirua uru panuu joma aribiabiabachii. 39 Judiorã druad̶e maud̶e Jerusalén puurud̶e Jesusba waud̶a daiba joma unusid̶au. Ichiba
         ne bia wausmina judiorãba cruzd̶e jirab̶u beasid̶au.40 Ara mau Jesús Dachi Akõreba ewari õbead̶e chokae jiradubiped̶a waabenarãmaa unubiasii.
         41 Dachi Akõreba jomaurãmaa unubiabasii maamina daimaa unubiasii mau baita adoesiid̶eeba.
         Ichi chokae jiradusiid̶e dai ichi ome kosid̶au maud̶e dosid̶au. 42 Jesusba dai bʉisii joma ẽbẽrarãmaa naka jarad̶amera: Dachi Akõreba ichi b̶usii chi
         chokae nuree maud̶e biuped̶aad̶a ãchi juez b̶uamera. 43 Joma Dachi Akõre baita berreabadaurãba mau ʉ̃rʉbena berreasid̶au. Maarãba kuitaabiasid̶au
         barikiuba Jesusd̶e ijãaruubʉrã, mau ẽbẽraba kachirua wau b̶uad̶a Dachi Akõreba ichid̶eeba
         perdonai.Dachi Akõre Jauri judiowãerãmaa need̶a44 Pedro wabid̶a berrea b̶uud̶e joma chi ichi ũri panuumaa Dachi Akõre Jauri neesii.
         45-46 Maud̶e ãibena bed̶ead̶e berrea duaneesid̶au maud̶e Dachi Akõremaa biꞌia berrea duaneesid̶au.
         Judiorã Jesusd̶e ijãabadaurã Pedro ome neeped̶aad̶aba mau ũrisid̶aud̶e kuitaa kʉ̃risiad̶aabasii
         Dachi Akõreba ichi Jauri judiowãerãmaa deasiid̶eeba. 47 Maud̶e Pedroba jarasii:—Dachi Akõre Jauri adoesid̶au dachiba adoeped̶aad̶a kĩra. ¿Kaiba baniaba boro earãaba
         ad̶aima?48 Maabae Pedroba ãchi Jesucristo trʉ̃d̶eeba boro eabisii. Mau maad̶akare ãchiba chi
         chuburia id̶isid̶au ichi ãchi ome aribia b̶uamera.
         
            
               	Griego bed̶ead̶e chi b̶ee kartad̶e nau sid̶a b̶ʉ kub̶uu: Mau Simón Pedroba bichimaa jarai saka waui b̶uu.

               	10:14 Levítico 11:1-32.

               	10:15 Marcos 7:13-19.

               	Mau Simón, ara mau Pedro neeruud̶e ichiba bichimaa berreai. Mau griego bed̶ead̶e chi b̶ee kartad̶e wãꞌãe.

               	Dachi Mechiu. Griego bed̶ead̶e chi b̶ee kartad̶e naka b̶ʉ kub̶uu: Dachi Akõre.

               	10:34 Deuteronomio 10:16-17.

               	10:38 Lucas 3:2-22.

Pedroba ãbarã Jerusalend̶ebenarãmaa berread̶a111 Mau maad̶akare Jesusba bʉid̶arãba maud̶e waabenarã ãbarã Judea druad̶e nureeba ũrisid̶au
         judiowãerãba Dachi Akõre bed̶ea ijãasid̶au. 2 Maud̶eeba Pedro Jerusalend̶aa wãsiid̶e chi nuree ãbarã judiorãba+ ichi ome kĩru berreasid̶au. 3 Naka jarasid̶au:—¿Sakãe bichi judiowãerã ded̶e ed̶a wãped̶a jãarã ome ko b̶uasma?4 Maabae Pedroba ichi makad̶a ãchimaa joma nebʉrʉsii.5 —Jope puurud̶e b̶uasiid̶e mʉʉba Dachi Akõremaa ʉtaa id̶i b̶uasii. Maud̶e ẽeboro waib̶ʉa
         kĩra b̶uu Dachi Akõreba mʉ daumaa unubisii. Mau miducha jʉ̃karaba jʉ̃ b̶uu bajãad̶ebena
         ed̶aa mʉʉmaa neesii. 6 Mʉʉba biꞌia ichiasii kãare ed̶a b̶uu kuitaai baita. Didiwaraa ãnimararã panasid̶au,
         jʉ̃rʉ kimare nuree, jeed̶a ursu nuree maud̶e ibanarã. 7 Maka b̶uud̶e mimi ũrisii. Mau mimiba mʉʉmaa jarasii: “Pedro, jiraduse. Beaped̶a kose”.
         8 Maamina mʉʉba jarasii: “Mʉ Mechiu, ¡makawãema! Chi daiba kod̶aabai panuu chiko maebʉrã
         chi bichi daad̶e biꞌiwãe b̶uu mʉʉba mau kokau”. 9 Maud̶e bajãad̶ebena chi mimiba mʉʉmaa waya jarasii: “Chi Dachi Akõreba biꞌia b̶ud̶a
         mau miadaa b̶uu arã́se”. 10 Maka berrearuu mʉʉba b̶es õbea ũrisii. Maabae chi ẽeboro waya bajãad̶aa wãsii.11 »Maka b̶uud̶e ẽbẽra õbea mʉ b̶uu ded̶e neesid̶au. Ãchi jaradea ua b̶uabariiba Cesarea
         puurud̶ebena mʉʉmaa bʉisii. 12 Dachi Akõre Jauriba mʉ maarã baara wãabai a kʉ̃risiawẽa wãbisii. Cesarea puurud̶e
         need̶aped̶a dai ãchi jaradea ua b̶uabarii ded̶e ed̶aa wãsid̶au. Nau 6 ãbarã mʉ baara
         panasid̶au. 13 Mau ẽbẽraba daimaa nebʉrʉsii ángel ichi ded̶e b̶uu unusii. Mauba ichimaa jarasii:
         “Jope puurud̶aa ẽbẽrarã bʉikase Simón, ara mau Pedro abadau jʉrʉd̶e wãd̶amera. 14 Mauba jarai saka Dachi Akõreba bichi maud̶e bichi ded̶ebenarã karibai”.15 »Mʉ mau berrea b̶uud̶e Dachi Akõre Jauri ãchimaa neesii dachimaa naed̶e need̶a kĩra.-16 Maud̶e chi Dachi Mechiuba jarad̶a mʉʉba kĩrabasii: “Biawãra Juanba baniaba ẽbẽrarã
         boro easii, maamina Dachi Akõreba ichi Jauri machimaa deai”.+17 Dachi Mechiu Jesucristod̶e ijãa panuud̶eeba Dachi Akõreba dachimaa ichi Jauri deasii.
         Ichi Jauri ãchimaa deasiid̶eeba ¿mʉʉba saka ichiba waud̶a ʉ̃rʉbena kachirua jaraima?18 Jerusalend̶ebena ãbarãba mau ũrisid̶aud̶e waa kachirua jarad̶aabasii, maumaarã Dachi
         Akõremaa naka biꞌia berreasid̶au:—¡Biawãra Dachi Akõreba judiowãerã karibasii ãchi kachirua ida b̶ud̶aped̶a ichimaa
         need̶amera! ¡Maka ewaricha ichi baara chokae panad̶ai!Ãbarã Antioquía puurud̶ebena19 Esteban biud̶akare ẽbẽrarãba chi Jesusd̶e ijãabadaurã kachirua waud̶ai baita wãraasid̶au.
         Maud̶eeba ãbarã Jerusalend̶ebena miru wãurisid̶au. Fenicia druad̶aa, Chipre islad̶aa
         maud̶e Antioquía puurud̶aa wãsid̶au. Ãchi wãaduucha chi bed̶ea Jesús ʉ̃rʉbena ab̶a
         judiorãmáburu jarabachid̶au. 20 Maka panuud̶e chi nuree Jesusd̶e ijãabadaurã Chipred̶ebena maud̶e Cirene puurud̶ebena
         Antioquiad̶e panad̶e wãsid̶au. Maarãba griegorãmaa chi bed̶ea bia Dachi Mechiu Jesús
         ʉ̃rʉbena jara kopaneesid̶au. 21 Dachi Mechiuba ichi poyaad̶eeba ãchi aid̶akuasii. Maud̶eeba ãchiba jara panuu ãreaba
         ijãasid̶au. Ãchiba chi naed̶e kachirua kʉ̃risia badaped̶aad̶a ida b̶ud̶aped̶a Jesucristod̶e
         ijãa kopaneesid̶au.22 Ãbarã Jerusalend̶ebenarãba mau kuitaasid̶aud̶e Bernabé Antioquiad̶aa bʉisid̶au. 23-24 Mau Bernabé ẽbẽra jipa nibasii. Jesusd̶e ãrea ijãa nibasii; Dachi Akõre Jaurid̶eeba
         nibasii. Bernabé Antioquiad̶e neesiid̶e unusii Dachi Akõreba ichi sõbiad̶eeba ãbarã
         kariba b̶uu. Maud̶eeba ichi ãrea kĩrajʉʉsii. Maud̶e ichiba jomaurãmaa jarabachii sõd̶eeba
         ewaricha Dachi Mechiud̶e biawãra ijãad̶amera. Maka b̶uud̶e ãreaba Dachi Mechiud̶e
         ijãasid̶au.25 Mau maad̶akare Bernabé Tarso puurud̶aa Saulo jʉrʉd̶e wãsii. Unusiid̶e Antioquiad̶aa
         adoesii. 26 Aria año ab̶a ijãabadaurã baara paneesid̶au, maud̶e ãrea ẽbẽrarãmaa Jesucristo ʉ̃rʉbena
         jaradeabachid̶au. Mau Antioquía puurud̶e ẽbẽrarãba chi Jesusd̶e ijãabadaurã “cristiano”
         abachid̶au. Mau chi nabena ewari basii maka trʉ̃aped̶aad̶a.27 Mau ewarid̶e Dachi Akõre baita berreabadaurã Jerusalend̶ebena Antioquiad̶aa wãsid̶au.
         28 Ab̶a Agabo abadau ʉkʉ nub̶eeped̶a Dachi Akõre Jaurid̶eeba jarasii joma nau druad̶e
         jarrba waud̶ai neei. Mau jarrba biawãra neesii Claudio Romad̶ebena chi aude mechiu
         basiid̶e.+29 Maud̶eeba Jesusd̶e ijãabadaurã Antioquiad̶e panuu bed̶ea deasid̶au chi nejarra ãbarã
         Judea druad̶e nuree baita urubʉid̶ai baita. Ãchicha poyaa deaduu kĩra dead̶ai asid̶au.
         30 Mau chi nejarr peped̶aad̶akare, Bernabé maud̶e Saulomaa urubʉisid̶au chi Judead̶ebena
         ijãabadaurã nubadaurã baita.
         
            
               	Ãbarã judiorãba. Mau ewarid̶e judiorã chi mukĩra kakua tõobadaurã abachid̶au, maud̶e chi judiowãerã
                     chi mukĩra kakua tõod̶akaurã abachid̶au.

               	11:15 Hechos 2:1-4.

               	Dachi Akõreba ichi Jauri machimaa deai. Griego bed̶ead̶e naka b̶ʉ kub̶uu: Dachi Akõreba machi ichi Jauriba boro eai. Lucas 3:16.

               	Mau Claudio Romad̶ebena chi aude mechiu nii basii año 41d̶ebena ab̶a 54d̶aa. Año 46d̶e
                     Judea druad̶e jarrba ãrea basii.

Pedro jʉ̃a b̶uad̶a awara wãd̶a121 Mau ewarid̶e chi rey Herodesba chi nuree ãbarã jidaubiaped̶a kachirua waubiasii.+2 Juan ãba Santiago espadaba beabisii.+3 Herodesba unusii judiorã mau kakua kĩrajʉʉsid̶au. Maud̶eeba Pedro sid̶a jidaubisii.
         Maka wausii pan ẽesãabibariiwãe kobadau ewarid̶e.-4 Pedro jidaubiped̶a jʉ̃abisii. Maabae kokoroarã 16 adoeped̶a kimãrecha Pedro nubiasii.
         Herodesba kʉ̃risia b̶uasii Pascua ewari wãꞌãed̶akare, Pedro nebʉra jarai jomaurã daad̶e.
         5 Pedro jʉ̃abaud̶e jidau uru panuumisa ãbarãba Dachi Akõremaa ãrea ʉtaa id̶i panasid̶au
         ichi karibamera.6 Herodesba chi Pedro nebʉra jarai naed̶e, mau ẽsabud̶e Pedro kokoroarã ome panuu ẽsa
         kãi b̶uasii. Kaena omeeba jʉ̃ b̶uasii. Chi jʉ̃abadaumare poraa chi nuree kokoroarãba
         nu panasid̶au. 7 Maka b̶uud̶e Dachi Mechiud̶e angelba Pedromaa unubisii. Mauba chi jʉ̃abadaumare ʉ̃d̶aa
         nub̶eebisii. Mauba Pedro orr wauped̶a ʉ̃rʉmabisii. Maud̶e jarasii: «Isa jiraduse».Makaaruud̶e Pedro juad̶e kaena jʉ̃ b̶uu ena b̶aesid̶au. 8 Maabae chi angelba jarasii:—Paru jʉ̃se. Jʉ̃rʉd̶e jʉ̃barii sid̶a jʉ̃se.Pedroba maka wausiid̶e chi angelba jarasii:—Bichiba paru anab̶ari jʉ̃barii jʉ̃ped̶a mʉ baara neese.9 Ara makʉd̶e Pedro chi ángel baara wãsii, maamina ichiba adua b̶uasii chi angelba wau
         b̶uu biawãra maka b̶uu. Dachi Akõreba ichi daumaa mau unubisii a kʉ̃risia b̶uasii.
         10 Maka b̶uud̶e kokoroarã chi naa nu panuu maud̶e chi mawãare nu panuumare wãyaa wãsid̶au.
         Maka wãd̶aped̶a chi poraa mechiu jiorr waud̶amaa neesid̶au. Needuud̶e mau poraa ichi
         du ab̶a ewa wãsii. Maabae wãsid̶au. Awara waparaa wãaduud̶e chi ángel Pedro ome b̶uad̶a
         wãꞌãesii.11 Maabáeburu Pedroba kuitaasii Dachi Akõreba ichi daumaa mau unuubasii. Ichi du ab̶a
         jarasii: «Jãabae ʉ̃raburu mʉʉba kuitaasii Dachi Mechiuba biawãra ángel bʉiped̶a mʉ
         Herodes juad̶ebena kariba b̶uasii. Chi judiorãba mʉ kachirua wau kʉ̃ria panad̶ad̶ebena
         biawãra kariba b̶uasii».12 Pedroba biawãra karibasii kuitaasiid̶e Juan nawe María deemaa wãsii. Mau Juan, ara
         mau Marcos abachid̶au. María ded̶e ãrea ãbarãba ãbua Dachi Akõremaa ʉtaa id̶imaa panasid̶au.
         13 Maud̶e Pedroba poraa awareeba iusii. Maabae ãwera ab̶a de nubarii Rode abadau neesii
         kai maka nii kuitaayua. 14 Rodeba Pedro mimi kuitaasiid̶e, kĩrajʉʉsii. Maamina chi poraa ewaabasii. Maumaarã,
         ed̶a waa pira wãped̶a ãbarãmaa jarasii Pedro awara nii. 15 Maud̶e jomaurãba Rodemaa jarasid̶au:—Bichi kĩrawãe b̶uu.Maamina ichiba mau biawãra asii. Maud̶e ãchiba jarasid̶au:—Maka b̶uubʉrã mau ángel Pedrod̶ebʉ.+16 Maka panuud̶e Pedroba akabichia dud̶auba b̶uasii. Chi poraa ewasid̶aud̶e ãchiba unusid̶au
         biawãra Pedro maka nii. Mau ʉ̃rʉbena kuitaa kʉ̃risiad̶aabasii. 17 Maamina Pedroba ichi juaba jarasii chũpead̶amera. Maabae joma nebʉrʉsii sakaburu Dachi
         Mechiuba ichi jʉ̃a b̶uad̶a aid̶asii. Joma nebʉrʉped̶a jarasii:—Joma mau Santiagomaa maud̶e waabena ãbarãmaa jarásturu.+Maad̶akare Pedro ãyaa wãsii.18 Ewarisiid̶e kokoroarã pera ororoa nub̶eesii, kuitaad̶aabasiid̶eeba Pedro samaa wãsii.
         19 Herodesba ichi jʉrʉbiasii, maamina chi kokoroarãba unud̶aabasii. Herodesba ãchimaa
         mau ʉ̃rʉbena ãrea id̶iped̶a joma kenabiasii. Mau maad̶akare Herodes Judead̶ebena Cesarea
         puurud̶aa b̶uad̶e wãsii.Herodes biud̶a20 Mau ewarid̶e chi rey Herodes Tirod̶ebenarã ome maud̶e Sidond̶ebenarã ome kĩramaa b̶uasii.
         Maarã ichi ome sõbia panad̶ai kʉ̃ria panasid̶au, ichi druad̶ebena chiko nedobachid̶aud̶eeba.
         Maud̶eeba ãchi bed̶ea dead̶aped̶a ãbua wãsid̶au ichi ome biꞌia berread̶ai baita. Naed̶e
         Blasto abadaumaa wãsid̶au. Mau Blasto chi Herodes baita trajabarii chi mechiu basii.
         Maud̶e ãchiba jara panuu Blastomaa ijãabid̶aped̶a ichid̶eeba Herodesmaa chi chuburia
         id̶isid̶au biꞌia berread̶ai baita.21 Herodesba ewari jarad̶a neesiid̶e, ichi paru bia jʉ̃ped̶a, chi rey ãkaud̶e sĩu b̶uad̶e
         wãped̶a maabae puurud̶ebenarãmaa berreamaa b̶eesii. 22 Maka b̶uud̶e ãchiba jĩwa jarabachid̶au: «¡Cha berrea b̶uu ẽbẽrawãema, maumaarã ab̶a
         Dachi Akõrebʉ!»23 Ara makʉd̶e Dachi Mechiud̶e ángel ab̶aba Herodes ẽpermabisii, jãuba Dachi Akõremaa
         bia berreabasiid̶eeba. Maabae ichi ãsurraba ko beasid̶au.24 Chi Dachi Mechiu bed̶ea kaitawẽ jaradead̶e wãbachid̶au maud̶e ãreaba mau ijãasid̶au.+25 Bernabeba maud̶e Sauloba Jerusalend̶e chi nejarra ãbarã baita dead̶aped̶a waya wãsid̶au.
         Juan, ara mau Marcos abadau, adoesid̶au.
         
            
               	Mau Herodes «Agripa chi nabena» abadau. Ab̶aburu nau Hechos capítulo 12d̶e unu b̶uu.
                     Herodes chi Mechiu ãicheke basii. Judiorã druad̶ebena rey basii año 41d̶ebena ab̶a
                     44d̶aa. Ichi warr sid̶a «Agripa» trʉ̃ jarabachid̶au. Hechos 25:13; 26:32.

               	Santiago ara mau «Jacob» abadau. Marcos 10:35-40.

               	12:3 Éxodo 12:1-27.

               	Chi nuree judiorãba kʉ̃risiasid̶au ãchicha ara ãchi ángel uru nuree, maud̶e chi ẽbẽra
                     biud̶akare mau neebarii. Mau ángel ara ãchi kĩra nii.

               	Mau Santiago Jesús ãbabʉ. Santiago ara mau «Jacob» abadau. Karta Santiago abadau mau
                     Santiagoba b̶ʉsii.

               	Dachi Mechiu Bed̶ea. Griego bed̶ead̶e naka b̶ʉ kub̶uu: Dachi Akõre bed̶ea.

Dachi Akõre Jauriba Saulo maud̶e Bernabé bʉikad̶a131 Ãbarã Antioquía puurud̶ebena tãed̶e Dachi Akõre baita berreabadaurã, maud̶e Cristo
         ʉ̃rʉbena jaradeabadaurã nureasii. Bernabé, Saulo, Lucio Cirened̶ebena maud̶e Simón
         b̶uasii. Simón trʉ̃ «Chi Parr» abachid̶au. Manaén sid̶a b̶uasii. Ichi Galilea druad̶ebena
         jaradea ua b̶uabarii Herodes ome ãbua warisii.+2 Earab̶a ãbarãba chiko kod̶akau ewari wau panuud̶e Dachi Mechiumaa biꞌia berrea panasid̶au.
         Maka panuud̶e Dachi Akõre Jauriba ãchimaa jarasii: «Bernabé maud̶e Saulo mʉʉba iusii.
         Maud̶eeba ãchi awara adáusturu chi mʉʉba waubia b̶uu waud̶amera».3 Maarãba chiko kod̶akau ewari waud̶aped̶a, Dachi Akõremaa ʉtaa id̶id̶aped̶a ãchi jua
         Bernabé maud̶e Saulo ʉ̃rʉ kub̶usid̶au. Maabae bʉisid̶au.Saulo maud̶e Bernabé wãped̶aad̶a4 Ãchi Dachi Akõre Jauriba bʉikasiid̶eeba Seleucia puurud̶aa wãsid̶au. Maad̶akare jãbad̶e
         Chipre isla kub̶uud̶aa wãsid̶au. 5 Salamina puurud̶e need̶aped̶a judiorã araa ãbua imibadau decha Dachi Akõre bed̶ea
         jaradeasid̶au. Ãchi aid̶ai baita Juan Marcos ãchi baara nibasii.+6 Joma mau druad̶e nid̶aud̶e Pafos puurud̶e neesid̶au. Aria judio Barjesús abadau unusid̶au.
         Mau Barjesús jaibana basii. Setaa jarabachii ichi Dachi Akõre baita berreabarii. 7 Ichi Chipred̶ebena chi jaradea ua b̶uabarii Sergio Paulo abadaumaa b̶uabachii. Mau
         Sergio Paulo kʉ̃risia kuitaa b̶uasii. Ewari ab̶a ichiba Bernabé maud̶e Saulo iubisii
         Dachi Akõre bed̶ea ũri kʉ̃ria b̶uasiid̶eeba. 8 Maamina ãchiba jaradea panuud̶e jaibana Barjesusba setaa jarabachii chi jaradea ua
         b̶uabariiba Dachi Akõre bed̶ea ijãarãamera. (Barjesús trʉ̃ griego bed̶ead̶e Elimas
         abadau). 9 Maabae Saulo, Dachi Akõre Jauri ichi baara b̶uabachiid̶eeba, Elimasmaa apii ichiaped̶a
         naka jarasii:10 —Jʉbawãe nii warr, ¡bichiba ne joma jipa b̶uu kʉ̃riakau! ¡Kachirua waui baita b̶uabarii
         maud̶e setaa jarabarii! ¿Sakãe ara bichiba Dachi Mechiu biawãra bed̶ea seta a b̶uma?
         11 Jãabae dai Mechiuba ichi poyaad̶eeba bichi nebʉra kastikai. Bichi dau pãriu b̶eei.
         Ewari ãrea b̶uai ʉmada unuwẽa b̶ee.Ara makʉd̶e Elimas dau pãriusii maabae ichi juad̶e erta inibad̶ai jʉrʉ kob̶eesii.
         12 Sergio Pauloba mau unusiid̶e ãchiba Dachi Mechiu ʉ̃rʉbena jaradea panuu ãrea biꞌia
         ũrisiid̶eeba ijãasii.Pisidia druad̶aa wãped̶aad̶a13 Pablo maud̶e ichi ome nibad̶a Pafos puurud̶ebena Panfilia druad̶aa jãbad̶e wãsid̶au.
         Aria puurud̶e neesid̶au. Maamina Juan Marcosba ãchi b̶ʉiped̶a Jerusalend̶aa waya wãsii.+14 Ãchi Perged̶e panaped̶a wãsid̶au Antioquía puurud̶aa. Mau puuru Pisidia druad̶e b̶uu.
         Aria bari panabadau ewarid̶e judiorã araa ãbua imibadau ded̶e ed̶a wãd̶aped̶a akʉ
         paneesid̶au. 15 Maabae chi mechiurãba chi Moisesba b̶ʉd̶a maud̶e Dachi Akõre baita berreabadaurãba
         b̶ʉped̶aad̶a jĩwa ed̶a jarasid̶au. Maabae Pablo maud̶e Bernabé akʉ panuumaa naka jarad̶e
         wãbiasid̶au:—Ãbarã, machiba dai aid̶ad̶ai baita bed̶ea jarad̶ai uru panuubʉrã, jarásturu.16 Maud̶e Pablo jiraduped̶a juaba jarasii joma chũpead̶amera. Maabae jarasii:—Israeld̶ebena maud̶e judiowãerã Dachi Akõre wapea nureerã, ũrísturu: 17 Israeld̶ebena Dachi Akõreba dachi nabẽraed̶ebenarã jʉrʉ adausii. Ãchi Egipto druad̶e
         ãibena druad̶ebena kĩra panasid̶aud̶e Dachi Akõreba puuru mechiu neebiasii. Maabae
         ichi poyaad̶eeba ãchi Egipto druad̶ebena adaukuasii.-18 Mau maad̶akare ãchi drua sirua wãꞌãe b̶uud̶e Dachi Akõreba ãchi 40 años dauchia jãadua
         b̶uasii.+19 Maabae Canaán druad̶e Dachi Akõreba 7 puuru poyaabipeda ãchi drua dachi nabẽraed̶ebenarãmaa
         deasii.-20 Egiptod̶aa wãped̶aad̶ad̶ebena ab̶a ãchi drua adauduud̶aa 450 años b̶uasii.+»Mau maad̶akare Dachi Akõreba ichi puurumaa juezrã deabachii ab̶a Dachi Akõre baita
         berreabarii Samuel ewarid̶aa.-21 Mau ewarid̶e ãchiba Dachi Akõremaa chi chuburia id̶isid̶au ẽbẽra ab̶a ãchi rey bamera.
         Maud̶eeba Dachi Akõreba Quis warr Saúl b̶usii.- Mau Saulo Benjamind̶ebena need̶a basii. Cuarenta años israeld̶ebenarã rey b̶uasii.
         22 Maamina Dachi Akõreba Saulo ãyaa wãbiped̶a David b̶usii ãchi rey b̶uamera. David ʉ̃rʉbena
         Dachi Akõreba naka jarasii: “Mʉʉba Isaí warr David biꞌia unu b̶uu. Mʉʉba waubii kʉ̃ria
         b̶uu ichiba joma waumera”.-23 »Maabae Dachi Akõreba naed̶e jarad̶a kĩra wausii. Ichiba Davidd̶ebena neeped̶aad̶ad̶ebena
         ab̶a b̶usii israeld̶ebenarã Dachi Karibabarii b̶uamera.- Mau ẽbẽra Jesusbʉ. 24 Mau Jesús neei naed̶e Juanba joma israeld̶ebenarãmaa jaradea b̶uasii ãchi kachirua
         ida b̶ud̶aped̶a Dachi Akõremaa need̶amera. Chi maka wauduu ichiba boro eakuabachii.
         25 Ichi biui ewari ʉ̃rʉ ba b̶uasiid̶e Juanba jarasii: “Machiba mʉ ¿kai kʉ̃risia panuma?
         Mʉ Dachi Akõreba Dachi Karibabarii deai jarad̶awãema.- Maamina chi mʉare neei mʉ audeara chi mechiu nii. Mauba jʉ̃rʉd̶e jʉ̃barii mʉ mau
         enai baita biꞌiwãe b̶uu”.-26 »Machi ãbarã Abrahamd̶ebena neeped̶aad̶arã maud̶e machi judiowãerã Dachi Akõre wapea
         nuree, Dachi Akõreba dachimaa mau bed̶ea dachi karibai ʉ̃rʉbena bʉisii.+27 Jerusalend̶ebenarãba maud̶e ãchi karrarãba Jesús dachi Karibabarii kuitaad̶aabasii.
         Dachi Akõre baita berreabadaurãba b̶ʉped̶aad̶a bari panabadau ewaricha jĩwa ed̶a jarabadamina
         ichi ʉ̃rʉbena b̶ʉped̶aad̶a kuitaad̶aabasii. Maumaarã Jesús beabisid̶aud̶e mau bed̶eaba
         jara b̶uu biawãra wausid̶au. 28 Mauba ab̶a bid̶a kãare kachirua waud̶a unud̶aabasmina ãchiba Pilatomaa jarasid̶au
         beamera. 29 Dachi Akõre kartad̶e ichi bead̶ai ʉ̃rʉbena b̶ʉped̶aad̶a joma mau maad̶akare ichi cruzd̶ebena
         ed̶aa adaud̶aped̶a jau b̶usid̶au. 30 Maamina Dachi Akõreba ichi chokae jiradubisii. 31 Mau maad̶akare Jesusba ichi baara Galilead̶ebena Jerusalend̶aa wãped̶aad̶arãmaa ichi
         b̶es ãrea unubiasii. Mau ẽbẽrarãba ichi ʉ̃rʉbena joma israeld̶ebenarãmaa berrea panuu.32-33 »Ara mau kĩra daiba nau bed̶ea bia jara panuu: Dachi Akõre dachi nabẽraed̶ebenarãba
         ome bed̶ea deasii maud̶e dachi, ãchid̶ebena neeped̶aad̶arã ewarid̶e mau bed̶ea dead̶a
         joma wausii. Jesús chokae jiradubisii salmo omed̶e b̶ʉ kub̶uu kĩra. Naka jara b̶uu:“Bichi mʉ Warrbʉ. Id̶i bichi mʉ Warr aaruu”.+34 »Dachi Akõreba Jesús biu b̶uad̶a chokae jiradubisii waya biurãamera. Mau ʉ̃rʉbena
         ichi kartad̶e naka jarasii:“Mʉʉba chi Davidmaa karibai jarad̶a machi ome biawãra waui”.-35 Maud̶eeba waabena salmod̶e nau jara b̶uu:“Mʉ, chi bichi baita bari trajabarii jipa nii bichiba ida b̶eraabiibai”.-36 »David chokae b̶uasiid̶e Dachi Akõreba ichid̶eeba wausii ichiba kʉ̃ria b̶uad̶a kĩra.
         Maabae David biud̶akare jau b̶usid̶au ichi nabẽraed̶ebenarã jau b̶uped̶aad̶amare.
         Maabae ichi b̶eraasii. 37 Maamina Dachi Akõreba chokae jiradubid̶a b̶eraabasii.38 Maud̶eeba ãbarã, nau kuitásturu: machiba kachirua waubadau Dachi Akõreba Jesusd̶eeba
         perdonai. 39 Moisesba b̶ʉd̶ad̶e b̶ʉ kub̶uu Dachi Akõreba chi dachiba kʉ̃riaduu kachirua waubadau
         kĩrabaabai. Maamina joma Jesusd̶e ijãaduu ichiba jipa panuu abarii. Mau machimaa jara
         panuu. 40 Kauwa panásturu chi Dachi Akõre baita berreabadaurãba b̶ʉped̶aad̶a machi ome makarãamera.
         Naka b̶ʉsid̶au:41 “Machiba, chi Dachi Akõreba jara b̶uu ida b̶ubadaurã, ¡ichiásturu! ¡Perásturu! ¡Biústuru!Mʉʉba machi ewarid̶e ne kachirua waui.Mau ab̶auba machimaa jaraaruu sid̶a ijãad̶aabai”».-42 Pablo maud̶e Bernabé judiorã araa ãbua imibadau ded̶ebena wãaduud̶e ẽbẽrarãba chi
         chuburia id̶isid̶au chi ab̶abena bari panabadau ewari neeruud̶e mau ʉ̃rʉbena berread̶amera.+43 Chi araa ãbua duanad̶a wãꞌãesiid̶e ãrea judiorã maud̶e chi griegorã judiorã kĩra panabadaurã
         Pablo maud̶e Bernabé baara wãsid̶au. Ãchiba mau ẽbẽrarãmaa ãrea jarasid̶au Dachi Akõreba
         ichi sõbiad̶eeba ãchi kariba b̶uu ijãa panad̶amera.44 Chi ab̶abena bari panabadau ewarid̶e neeruu, puuru beraa joma araa ãbua imisid̶au
         chi judiorã araa imibadau ded̶e, Dachi Mechiu bed̶ea ũrid̶ai baita. 45 Maamina chi judiorã karrarãba ẽbẽrarã ãrea ãchi ded̶e unusid̶aud̶e Pablo kakua sõd̶e
         jiwaa duaneesid̶au. Pabloba jaradea b̶uud̶e ãchiba seta abachid̶au maud̶e Pablo ʉ̃rʉbena
         kachirua berreabachid̶au. 46 Mau Pabloba maud̶e Bernabeba wapeawẽa ãchimaa naka jarasid̶au:—Biawãra daiba machimaa Dachi Akõre bed̶ea naa jarad̶ai panasid̶au. Maamina machiba
         mau bed̶ea ida b̶u panuud̶eeba maud̶e machimaarã ewaricha Dachi Akõre ome chokae b̶uai
         kʉ̃riad̶awẽed̶eeba, daiba judiowãerãmaa mau bed̶ea jarad̶e wãd̶ai. 47 Daiba maka waud̶amera Dachi Mechiuba naka jarasii:“Mʉʉba bichi ʉ̃d̶aa kĩra b̶usii judiowãerãba mʉ ʉ̃rʉbena kuitaad̶amera.Bichiba joma nau druad̶e nureerãmaa kuitaabiai chi mʉʉba karibai ʉ̃rʉbena”».-48 Judiowãerãba mau ũrisid̶aud̶e kĩrajʉʉsid̶au. Ara makʉd̶e chi Dachi Mechiu bed̶ea biꞌia
         b̶uu asid̶au. Chi Dachi Akõreba ewaricha ichi baara chokae nuread̶ai duanud̶aba ijãasid̶au.
         49 Maabae Dachi Mechiu bed̶ea joma mau druad̶e jarasid̶au.50 Maamina judiorãba Dachi Akõre wapea nuree wẽrarã chi mechiurãmaa maud̶e mukĩra chi
         mechiurãmaa jarasid̶au Pablo maud̶e Bernabé kachirua waud̶amera. Maka ãchi puurud̶ebena
         duabʉisid̶au. 51 Mau Pabloba maud̶e Bernabeba puurud̶ebena ioro jora ãchi jʉ̃rʉd̶ebena neapesid̶au
         Dachi Akõreba kastikai unubiad̶ai baita. Maabae Iconio puurud̶aa wãsid̶au. 52 Maamina chi Jesusd̶e ijãabadaurã Antioquiad̶e panuu ãrea kĩrajʉʉ panasid̶au maud̶e
         Dachi Akõre Jaurid̶eeba panasid̶au.
         
            
               	Galilea druad̶ebena jaradea ua b̶uabarii Herodes. Mau Herodes «Antipas» abachid̶au.

               	Griego bed̶ead̶e naka b̶ʉ kub̶uu: Juan. Ichi Bernabé ẽbẽrarãd̶ebena basii. Colosenses 4:10.

               	Mau Juan Marcos waya wãd̶a Pabloba biꞌiwãe b̶uu unusii. Hechos 15:38.

               	13:17 Éxodo 1:7; 12:51.

               	Dauchia jãadua b̶uasii. Griego bed̶ead̶e chi b̶ee kartad̶e naka b̶ʉ kub̶uu: nu b̶uasii. Números 14:34.

               	13:19 Josué 11:15-23.

               	Griego bed̶ead̶e nau sid̶a jara b̶uu «Maabae 450 año panuud̶e Dachi Akõreba ichi puurumaa
                     ãchi juezrã deabachii».

               	13:20 Jueces 2:16-19.

               	13:21 1 Samuel 8:1-9; 10:23-25.

               	13:22 1 Samuel 13:14; Salmos 89:20; Isaías 44:28.

               	13:23 2 Samuel 7:12-16; Salmos 132:11-13,17.

               	13:25 Juan 1:20.

               	13:25 Lucas 3:16.

               	Dachimaa. Griego bed̶ead̶e chi b̶ee kartad̶e b̶ʉ kub̶uu: machimaa.

               	Griego bed̶ead̶e naka b̶ʉ kub̶uu: Id̶i mʉ bichi akõre basii. Salmos 2:7. Mau salmod̶e berrea b̶uu Dachi Akõreba ichi Warr israeld̶ebenarã chi Mechiu b̶ʉd̶a
                     ʉ̃rʉbena.

               	13:34 Isaías 55:3.

               	13:35 Salmos 16:10.

               	13:41 Habacuc 1:5.

               	Ẽbẽrarãba. Griego bed̶ead̶e chi b̶ee kartad̶e b̶ʉ kub̶uu: judiowãerã nureeba.

               	13:47 Isaías 49:6.

Iconio puurud̶e panad̶a141 Iconio puurud̶e ãchiba waubadau kĩra Pablo maud̶e Bernabeba judiorã araa ãbua imibadau
         ded̶e ed̶a wãsid̶au. Ãchiba jaradea panuu kakua ãrea judiorã maud̶e griegorãba Jesusd̶e
         ijãasid̶au. 2 Maamina judiorã Jesús ijãad̶akaurãba judiowãerãmaa chi ãbarã ʉ̃rʉbena kachirua kʉ̃risiabiasid̶au.
         3 Maamina Pablo maud̶e Bernabé aria aribia panasid̶au. Dachi Mechiuba kariba b̶uu sõd̶eeba
         ijãa panuud̶eeba ichi ʉ̃rʉbena wapeawẽa jaradeabachid̶au. Maud̶e Dachi Mechiuba ãchi
         aid̶asii ẽbẽrarãba ne poyaa waud̶akau waud̶amera. Maka kuitaabiasii ichi sõbiad̶eeba
         ãchiba jaradea panuu biawãra. 4 Maamina mau puurud̶ebenarãba aꞌawaraa kʉ̃risia nureasii. Chi nuree judiorã baara panasid̶au
         maud̶e chi waabenarã Pablo maud̶e Bernabé baara panasid̶au. 5 Judiorã maud̶e judiowãerã chi puurud̶ebena karrarã ome bed̶ea deasid̶au Pablo maud̶e
         Bernabé puꞌuabiad̶aped̶a mooba b̶ata bead̶ai baita. 6 Maamina mau kuitaasid̶aud̶e Licaonia druad̶aa miru wãsid̶au. Listra puurud̶aa maud̶e
         Derbe puurud̶aa wãsid̶au. Joma mau Licaonia druad̶e nibasid̶au. 7 Aria chi bed̶ea bia Jesús ʉ̃rʉbena jarabachid̶au.Listra puurud̶e panad̶a8 Listra puurud̶e ẽbẽra chi naweba adaud̶ad̶eed̶ebena jʉ̃rʉ bʉʉ nii b̶uasii. Maka poyaa
         nibaka basii. 9 Mau ẽbẽraba ũri akʉ b̶uasii Pabloba Jesús ʉ̃rʉbena berreamaa b̶uu. Pabloba maumaa
         ichiaruud̶e kuitaasii ichiba biawãra ijãa b̶uu Jesusba ichi poyaa aribiabii. 10 Maud̶eeba Pabloba ichimaa jĩwa jarasii:—¡Jiraduse! ¡Jipa akʉ nub̶eese!Ara makʉd̶e ichi jĩidruped̶a nibad̶e wãsii. 11 Pabloba waud̶a unusid̶aud̶e mau puurud̶ebenarãba Licaonia bed̶ead̶e jĩwa jara kopaneesid̶au:—¡Dachi Akõre ome dachimaa ẽbẽra kĩra ed̶aa neesid̶au!12 Ãchiba Bernabé Zeus abachid̶au maud̶e Pablo Hermes abachid̶au, ichi chi bed̶ea jarabariid̶eeba.+13 Listra puuru kĩraare Zeus de mechiu kub̶uasii. Mamauba chi Zeus paareba paka maud̶e
         nepono chi puurud̶e ed̶a wãbadaumaa adoesii. Ichiba maud̶e chi waabenarã baarauba
         mau paka baa dea kʉ̃risia panasid̶au Pablo maud̶e Bernabé baita. 14 Maamina chi Jesusba bʉid̶arã Bernabé maud̶e Pabloba mau kuitaasid̶aud̶e ãchi paru
         anab̶ari jʉ̃badau kõekuad̶aped̶a ẽbẽrarã tãed̶e pira wãd̶aped̶a naka jĩwa jarasid̶au:15 —Machiba, ¿sakãe jãka wau panuma? Dai biawãra ẽbẽrarãbʉ, machi kĩra. Machimaa jarad̶e
         nee panuu chi biawãe b̶ee ida b̶ud̶aped̶a Dachi Akõre chokae nii ijãad̶amera. Mau
         Dachi Akõreba bajãa, nau iujãa, mar maud̶e joma mamed̶a duanuu wausii. 16 Naed̶e Dachi Akõreba ichi adua nuree puurumaa ara ãchiba wau kʉ̃ria panuu ida waubiabachii.
         17 Maamina ewaricha biꞌia wau b̶uud̶eeba ichiba kuitaabi b̶uu ichi biawãra nii. Ichiba
         bajãad̶ebena kui neebibarii maud̶e ne uu nub̶uu chaubiabarii. Maka ichiba dachi b̶i
         jãwaa kobiabarii maud̶e sõd̶e kĩrajʉʉbiabarii.18 Pablo maud̶e Bernabeba maka jara panasid̶amina mau ẽbẽrarãba beraa ãchimaa paka baa
         deasid̶au.19 Listrad̶e panuud̶e waabenarã judiorã Antioquía puurud̶ebena maud̶e Iconio puurud̶ebena
         neesid̶au.+ Ãchiba Listrad̶ebenarãmaa Pablo ʉ̃rʉbena kachirua kʉ̃risiabiasid̶au. Maud̶eeba jomaurãba
         Pablo mooba b̶atasid̶au. Ichi biusii kʉ̃risiasid̶aud̶eeba puuru awara erta adoesid̶au.-20 Maabae Jesusd̶e ijãabadaurã Pablomaa araa ãbua imisid̶aud̶e, maka panuud̶e ichi jiradusii.
         Jiraduped̶a waya puurud̶aa wãsii. Norema Bernabé ome Derbe puurud̶aa wãsid̶au.21 Derbe puurud̶e Pablo maud̶e Bernabeba chi bed̶ea bia Jesús ʉ̃rʉbena jarasid̶aud̶e
         ãreaba ijãasid̶au. Mau maad̶akare Listra puurud̶aa, Iconio puurud̶aa maud̶e Antioquiad̶aa
         waya wãsid̶au. 22 Puurucha ãbarã aid̶abachid̶au Jesusd̶e biꞌia ijãad̶amera. Ãchiba Jesusd̶e ijãa panuu
         ida b̶urãad̶amera naka jarabachid̶au: «Ãrea biꞌiwãe panad̶ai panuu, Dachi Akõre juad̶e
         panad̶ai baita, ichid̶irã baara». 23 Puurucha ãbarã tãed̶e chi ijãabadaurã nubadaurã+ b̶usid̶au. Maabae Dachi Akõremaa ʉtaa id̶id̶aped̶a, chiko kod̶akau ewari waud̶aped̶a
         chi Dachi Mechiud̶e ijãa panuurã ichi juad̶e b̶usid̶au.Siria druad̶e b̶uu Antioquiad̶aa waya wãped̶aad̶a24 Mau maad̶akare Pisidia druare wãsid̶au Panfilia druad̶aa needuud̶aa. 25 Dachi Akõre bed̶ea Perge puurud̶e jaradead̶aped̶a Atalía puurud̶aa wãsid̶au. 26 Maad̶akare jãbad̶e Siria druad̶ebena Antioquiad̶aa waya wãsid̶au. Mau puurud̶ebena
         ãbarãba ãchi naed̶e bʉi panasid̶au Dachi Akõreba kʉ̃ria b̶uu waud̶amera maud̶e Dachi
         Akõre juad̶e b̶usid̶au ichi sõbiad̶eeba aid̶amera. 27 Need̶aped̶a ãbarã araa ãbua imisid̶au. Maud̶e nebʉrʉsid̶au joma Dachi Akõreba ãchid̶eeba
         waud̶a. Jarasid̶au saka Dachi Akõreba wausii judiowãerã bid̶a Jesusd̶e ijãad̶amera.
         28 Aria Jesusd̶e ijãabadaurã baara ewari ãrea paneesid̶au.
         
            
               	Zeus. Latín bed̶ead̶e «Júpiter» abadau. Hermes. Latín bed̶ead̶e «Mercurio» abadau. Chi Listra puurud̶ebenarãmaarã, Zeus maud̶e Hermes
                     Dachi Akõre kĩra nibasid̶au.

               	Mau Antioquía Pisidia druad̶e b̶uu. Hechos 13:44-51. Iconio puuru. Hechos 14:1-6.

               	14:19 2 Corintios 11:25.

               	Ijãabadaurã nubadaurã. 1 Timoteo 3:1-7.

Jesusd̶e ijãabadaurã Jerusalend̶e araa ãbua imiped̶aad̶a151 Mau ewarid̶e chi nuree Judea druad̶ebenarã Antioquía puurud̶aa wãsid̶au. Aria ãchiba
         ãbarã judiowãerãmaa jaradea paneesid̶au Moisesba b̶ʉd̶a kĩra mukĩra chi kakua tõod̶aabasiibʉrã,
         Dachi Akõreba karibaabai.-2 Maud̶eeba Pablo maud̶e Bernabeba ãchi ome ãrea kĩru berreasid̶au. Ãbarãba Pablo, Bernabé
         maud̶e chi nuree ijãabadaurã Jerusalend̶aa bʉisid̶au mau ʉ̃rʉbena ãbua berread̶amera
         chi Jesusba bʉid̶arã ome maud̶e ijãabadaurã nubadaurã ome.3 Ãbarã Antioquiad̶ebenarãba bʉisid̶aud̶e ãchi Fenicia druad̶e maud̶e Samaria druad̶e
         nibasid̶au. Puurucha nebʉrʉsid̶au saka judiowãerãba ãchi kʉ̃risia chõra ida b̶ud̶aped̶a
         Jesusd̶e ijãasid̶au. Mau bed̶ea ũrisid̶aud̶e joma ãbarã kĩrajʉʉsid̶au.4 Jerusalend̶e neesid̶aud̶e chi ãbarã, chi Jesusba bʉid̶arã maud̶e chi ijãabadaurã nubadaurãba
         ãchi biꞌia irsibisid̶au. Pablo maud̶e Bernabeba joma Dachi Akõreba ãchiba judiowãerã
         tãed̶e wauped̶aad̶a nebʉrʉsid̶au. 5 Maamina chi nuree fariseorã Jesusd̶e ijãabadaurãba jiradud̶aped̶a jarasid̶au:—Joma ãbarã judiowãerã mukĩra chi kakua tõod̶ai panuu. Ãchimaa jaradead̶ai panuu Moisesba
         b̶ʉd̶a waud̶amera.6 Maka chi Jesusba bʉid̶arã chi ijãabadaurã nubadaurã baara araa ãbua imisid̶au mau
         ʉ̃rʉbena berread̶ai baita. 7 Berrea duanuu ãrea bad̶akare Pedro jiraduped̶a jarasii:—Ãbarã, machiba kuitaa panuu machid̶ebena Dachi Akõreba mʉ naed̶e jʉrʉ adausii judiowãerãba
         chi bed̶ea bia Jesús ʉ̃rʉbena ũrid̶aped̶a ijãad̶amera.-8 Dachi Akõreba jomaurã sõ kuitaa b̶uu. Mau judiowãerãba ijãasid̶aud̶e Dachi Akõreba
         kuitaabiasii ãchi biꞌia irsibisii. Ichi Jauri ãchimaa deasii dachimaa naed̶e dead̶a
         kĩra.-9 Dachi Akõreba dachi ãchi ome kĩra aꞌawaraa waubasii. Ãchiba ijãasid̶aud̶e ãchi sõ
         jeraasii. 10 Machiba ¿sakãe Dachi Akõreba kuitaabiad̶a ãyaa waud̶ai kʉ̃ria panuma? ¿Sakãe dachi
         maud̶e dachi nabẽraed̶ebenarãba poyaa waud̶aabad̶a ãchimaa waubiai kʉ̃ria panuma?
         11 ¡Makawãema! Dachiba ijãa panuu Dachi Mechiu Jesusba ichi sõbiad̶eeba dachi maud̶e
         ãchi karibai.12 Bernabé maud̶e Pabloba nebʉrʉsid̶au Dachi Akõreba ẽbẽrarãba ne poyaa waud̶akau ãchid̶eeba
         judiowãerã tãed̶e waud̶a. Mauba kuitaabiasii ichi ãchi ome b̶uasii. Maud̶e jomaurãba
         chũpea ũri duanasid̶au. 13 Mau joma berreaped̶aad̶akare Santiagoba jarasii:+—Ãbarã, mʉ bed̶ea ũrísturu. 14 Simonba dachimaa nebʉrʉsii Dachi Akõreba judiowãerã ʉ̃rʉbena kʉ̃risia b̶uud̶eeba jãabae
         ãchi jʉrʉ adausii ichi puurud̶ebena nuread̶amera. 15 Simonba jarad̶a Dachi Akõre baita berreabadaurãba b̶ʉped̶aad̶a kĩra b̶uu. Naka b̶ʉ
         kub̶uu:16 “Mau maad̶akare mʉ waya neei. Chi Davidba ichi juad̶e ua b̶uad̶a de pãeb̶arid̶a b̶aed̶a
         kĩra b̶uu.Mʉʉba mau waya biꞌia waui.17 Maka chi waabena ẽbẽrarã, joma judiowãerã chi mʉʉba jʉrʉ adaud̶arãba mʉ jʉrʉd̶ai.18 Dachi Mechiuba maka jara b̶uu. Ichiba nabẽraed̶eed̶ebena joma mau arakʉd̶e kuitaabia
         b̶uu”.-19 »Maud̶eeba mʉʉmaarã, dachiba chi judiowãerã Dachi Akõred̶e ijãa panuumaa ne ãrea waud̶ai
         panuu a jarad̶aabai panuu. 20 Maumaarã kartad̶e b̶ʉd̶ai panuu Dachi Akõre kuenda juaba ne kaped̶aad̶amaa kiuru baa
         deaped̶aad̶a kod̶aabai panuu, dachi kakuaba barikia kachirua wau kʉ̃ria b̶uu nibad̶aabai
         panuu, ãnimara otãabara bead̶a kod̶aabai panuu maud̶e oa sid̶a kod̶aabai panuu. 21 Maka waud̶aabai panuu dachi nabẽraed̶ebena ewarid̶e Moisesba b̶ʉd̶a puurucha jaradeabadaud̶eeba.
         Bari panabadau ewaricha mau Moisesba b̶ʉd̶a dachi judiorã araa ãbua imibadau decha
         jĩwa ed̶a jarabadau.22 Maka b̶uud̶e, chi Jesusba bʉid̶arã, ijãabadaurã nubadaurã maud̶e joma ãbarãba mau
         biꞌia ũrisid̶au. Maud̶eeba chi nureeba jʉrʉ adausid̶au Pablo, Bernabé ome Antioquiad̶aa
         wãd̶amera. Silas maud̶e Judas jʉrʉ adausid̶au. Judas ara mau Barsabás abachid̶au.
         Chi waabenarã ãbarãba ãchi biꞌia nuree unusid̶au. 23 Ãchi ome karta naka b̶ʉ urubʉisid̶au:Jesusba bʉid̶arã, chi ijãabadaurã nubadaurã maud̶e joma ãbarãba nau karta b̶ʉʉduu,
         chi judiowãerã Antioquía puurud̶ebena baita, Siria druad̶ebena baita maud̶e Cilicia
         druad̶ebena baita. Daiba kʉ̃ria panuu machi biꞌia panad̶ai. 24 Daiba ũrisid̶au chi nuree namabena ẽbẽrarã machimaa wãd̶aped̶a ãchiba ãchimaa jaradea
         panuu kakua machi ãrea jirukaraad̶aped̶a kuitaa kʉ̃risiad̶awẽa paneesid̶au.+ Maamina mau ẽbẽrarã daiba bʉid̶aabasii.25 Maud̶eeba daiba bed̶ea arab̶aud̶e deasid̶au chi daid̶ebenarã machimaa bʉid̶ai baita.
         Maarã wãd̶ai chi dachiba kʉ̃ria panuu ãba Bernabé maud̶e Pablo baara. 26 Bernabé maud̶e Silas beraa biukausid̶au Dachi Mechiu Jesucristo kakua. 27 Daiba Judas maud̶e Silas bʉiduu. Mau ãbarãba daiba nau kartad̶e b̶ʉʉduu kĩra jarad̶ai.28 Dachi Akõre Jaurimaarã maud̶e daimaarã bibuara b̶uu ne chi chaarea waubiad̶aabai.
         Náturu daiba kʉ̃ria panuu machiba waud̶amera: 29 Dachi Akõre kuenda juaba ne kaped̶aad̶amaa kiuru baa deaped̶aad̶a kod̶aabai panuu,
         dachi kakuaba barikia kachirua wau kʉ̃ria b̶uu nibad̶aabai panuu, ãnimara otãabara
         bead̶a kod̶aabai panuu maud̶e oa sid̶a kod̶aabai panuu. Joma mau wauduubʉrã biꞌia
         panad̶ai. Biꞌia panásturu.30 Maabae chi ãchiba bʉiped̶aad̶arã Antioquía puurud̶aa wãsid̶au. Need̶aped̶a joma ãbarã
         araa ãbua imibiad̶aped̶a mau karta deasid̶au. 31 Ãbarãba mau karta jĩwa ed̶a jarasid̶aud̶e ãrea kĩrajʉʉsid̶au, mauba ãchi sõbia paneebiasiid̶eeba.
         32 Judas maud̶e Silas Dachi Akõre baita berreabadaurã basii. Maud̶eeba ne ãrea jarasid̶au
         ãbarãba biꞌia ijãad̶amera maud̶e chaarea panad̶amera. 33 Judas maud̶e Silas aria aribia panad̶aped̶a ãbarãba ãchi bʉiped̶aad̶amaa waya biꞌia
         wãbiasid̶au. 34 Maamina Silasba kʉ̃risiasii biꞌia b̶uu Antioquiad̶e b̶eei.+35 Pablo maud̶e Bernabé Antioquiad̶e paneesid̶au. Maarã maud̶e ãbarã ãrea baarauba chi
         ijãabadaurã jaradea panasid̶au maud̶e Dachi Mechiu bed̶ea jarabachid̶au.Pablo maud̶e Bernabé ãchi o kawa wãped̶aad̶a36 Mau maad̶akare Pabloba Bernabemaa jarasii: «Puurucha Dachi Mechiu bed̶ea jaradea panad̶amaa
         waya wãd̶ai ãbarã saka panuu kuitaad̶ai baita».37 Maud̶e Bernabeba Juan Marcos ãchi ome adoe kʉ̃ria b̶uasii. 38 Maamina Pabloba mau adoe kʉ̃riabasii, mau Juan Marcosba ãchi naed̶e Panfilia druad̶e
         b̶ʉisiid̶eeba, maud̶e ãchi baara chi Dachi Akõre traju wau nibai ida b̶usiid̶eeba.-39 Pablo Bernabé ome mau kakua kĩru kopanuuba berread̶aped̶a ãchi o kawa wãsid̶au. Bernabeba
         Marcos jʉrʉped̶a jãbad̶e Chipre druad̶aa adoesii. 40 Maud̶e Pabloba Silas jʉrʉ adausii ichi baara wãmera. Ãbarãba ãchi Dachi Mechiu juad̶e
         b̶usid̶au ichi sõbiad̶eeba aid̶amera. 41 Maabáeburu wãsid̶au. Siria druad̶e maud̶e Cilicia druad̶e nibaaduud̶e puurucha ãbarã
         aid̶abachid̶au Dachi Mechiud̶e biꞌia ijãad̶amera.
         
            
               	15:1 Génesis 17:12.

               	15:7 Hechos 10:1-43.

               	15:8 Hechos 10:44-47.

               	Mau Santiago Jesús ãbabʉ. Santiago ara mau «Jacob» abadau. Karta Santiago abadau mau
                     Santiagoba b̶ʉsii.

               	15:18 Amós 9:11-12.

               	Griego bed̶ead̶e chi b̶ee kartad̶e nau sid̶a b̶ʉ kub̶uu: Ãchiba jaradea panuu machi mukĩra chi kakua tõod̶ai panuu maud̶e Moisesba b̶ʉd̶a waud̶ai
                     panuu. Hechos 15:1,5.

               	Griego bed̶ead̶e chi b̶ee kartad̶e mau versículo wãꞌãe.

               	15:38 Hechos 13:13.

Timoteo Pablo baara nibad̶a161 Maud̶e Pablo Derbe puurud̶e neeped̶a Listra puurud̶aa wãsii.+ Aria Jesusd̶e ijãa nii Timoteo abadau b̶uasii. Timoteo nawe judio basii; Jesusd̶e
         ijãa nibasii. Ichi akõre griego basii. 2 Ãbarã Listrad̶ebenaba maud̶e Iconio puurud̶ebenaba mau Timoteo ʉ̃rʉbena biꞌia jarabachid̶au.
         3 Maud̶e Pabloba Timoteo adoe kʉ̃ria b̶uasii. Maamina jomaurãba kuitaa panasid̶au Timoteo
         akõre griego basii. Maud̶eeba Pabloba Timoteo chi kakua tõosii judiorã mau druad̶e
         nureeba ichi ʉ̃rʉbena kachirua kʉ̃risiarãad̶amera. Maabáeburu wãsid̶au. 4 Ãchi wãaduu puurucha jarasid̶au Jesusba bʉid̶arãba maud̶e ijãabadaurã nubadaurã Jerusalend̶e
         nureeba kartad̶e b̶uped̶aad̶a ãbarãba maka wau panad̶amera.-5 Maka ãbarãba Dachi Mechiud̶e biꞌia ijãasid̶au maud̶e ewaricha ãrea maucha imisid̶au.Pabloba Macedoniad̶ebena ẽbẽra unud̶a6 Pablo ichi ome nibad̶a sid̶a Frigia druad̶e maud̶e Galacia druad̶e nibasid̶au Dachi
         Akõre Jauriba chi bed̶ea Jesús ʉ̃rʉbena Asia druad̶e ida jarabiad̶aabasiid̶eeba. 7 Misia drua kaita neesid̶aud̶e Bitinia druad̶aa wãd̶ai kʉ̃risiasid̶au, maamina Jesús
         Jauriba ida kabiabasii.+8 Maud̶eeba Misia druad̶e mard̶e wãd̶aped̶a Troas puurud̶aa neesid̶au. 9 Ẽsabud̶aa Dachi Akõreba Pablo daumaa unubisii ẽbẽra Macedonia druad̶ebena ʉkʉ nub̶uu.
         Mau ẽbẽraba Pablomaa naka chi chuburia id̶isii: «Macedoniad̶aa dai aid̶ad̶e neese».
         10 Pabloba mau unusiid̶eeba daiba kuitaasid̶au Dachi Akõreba dai iukua b̶uasii chi bed̶ea
         bia Jesús ʉ̃rʉbena Macedoniad̶ebenarãmaa jarad̶amera. Ara makʉd̶e wãd̶ai baita paneesid̶au.11 Troas puurud̶ebena jipa wãd̶aped̶a Samotracia islad̶e neesid̶au. Norema Neápolis puurud̶e
         neesid̶au. 12 Arabena Filiposd̶aa wãsid̶au. Mau drua Macedoniad̶ebena puuru mechiu basii. Mau puurud̶e
         Romad̶ebenarã ãrea panabachid̶au. Aria ewari b̶aꞌãra panasid̶au. 13 Bari panabadau ewarid̶e dai puuru awara wãd̶aped̶a doed̶aa wãsid̶au. Kʉ̃risiasid̶au
         aria judiorãba Dachi Akõremaa ʉtaa id̶ibadau. Wãaduud̶e wẽrarã ãbua panuu unusid̶au.
         Jeed̶a akʉ paneed̶aped̶a daiba ãchimaa berreasid̶au. 14 Mau wẽrarãd̶ebena ab̶a Lidia abachid̶au. Mau Tiatira puurud̶ebena basii. Paru pupuchia
         b̶ee nedobʉibachii. Mau judiowãe wẽraba Dachi Akõre wapeadee b̶uasii. Dachi Mechiuba
         ichi sõ wausiid̶eeba Pabloba berrea b̶uu Lidiaba kauwa ũriped̶a ijãasii. 15 Lidia maud̶e joma ichi ded̶ebenarã boro easid̶aud̶e daimaa chi chuburia id̶isii ichi
         ded̶e paneed̶amera. Naka jarasii:—Machimaa mʉʉba biawãra Dachi Mechiud̶e ijãasiibʉrã, mʉ ded̶e panad̶e nésturu.Maka dai ichi ded̶e paneebiasii.Pablo maud̶e Silas jʉ̃aped̶aad̶a16 Ewari ab̶ad̶e Dachi Akõremaa ʉtaa id̶ibadaumaa wãaduud̶e daiba chi bari trajabarii
         ãwera jai kachirua uru b̶uu unusid̶au. Mau chi ãweraba chi jai kachiruad̶eeba ne jarabachii
         kãare sãai b̶uu. Maud̶eeba ichi chibarirãba ãrea chi nejarra adaubachid̶au. 17 Mau ãwera dai kaad̶e b̶ia wãbachii:—Dachi Akõre Mechiuba nau ẽbẽrarã bʉikasii jaradead̶amera saka Dachi Akõreba chi ẽbẽrarã
         ichiba kastikai bad̶a karibabarii.18 Ichiba ewari ãrea maka jĩwa b̶ia nibasiid̶eeba Pablo waa ũri kʉ̃riabasii. Ichimaa
         ichiaped̶a chi jai kachiruamaa jarasii:—Mʉʉba Jesucristo trʉ̃d̶eeba bichimaa jaraaruu: nau ãwerad̶ebena ãyaa wãse.Ara makʉd̶e chi jai kachirua wãsii.19 Maud̶e chi ãwera chibarirãba kuitaasid̶au ichid̶eeba waa chi nejarra adaud̶aabai.
         Maud̶eeba Pablo maud̶e Silasba jidaud̶aped̶a puurud̶ebena karrarãmaa adoesid̶au. 20 Chi jaradea ua b̶uabadaurã daad̶e nub̶ud̶aped̶a jarasid̶au:—Cha panuu judiorãba dachi puuru kĩrubikabia panuu. 21 Chi dachi romad̶ebenarãba waud̶akau jãarãba mau jaradea panuu.22 Maud̶e joma chi aria panuuba Pablo maud̶e Silas orra adoesid̶au. Maka panuud̶e chi
         jaradea ua b̶uabadaurãba ãchi paru ẽetabid̶aped̶a bakuruba ubisid̶au.-23 Ãrea ud̶aped̶a jʉ̃a kub̶usid̶au. Chi jʉ̃a duanuu nubariimaa jarasid̶au ãrea numera.
         24 Ara makʉd̶e chi jʉ̃a duanuu nubariiba Pablo maud̶e Silas jʉ̃abadau ded̶e waa ed̶a
         id̶u b̶uud̶e ãchi jʉ̃rʉ sepod̶e kaatʉ nub̶usii.25 Ẽsabud̶e ẽsa baaruud̶e Pabloba maud̶e Silasba Dachi Akõremaa ʉtaa id̶i panasid̶au
         maud̶e ichimaa kari panasid̶au. Mau waabena jʉ̃a duanuurãba ũri panasid̶au. 26 Maka b̶uud̶e ioromia ãrea wãsii. Mauba chi jʉ̃abadau de jʉ̃rʉ ãrea urisii. Ara maud̶e
         chi poraa ewakuasii. Joma chi jʉ̃a duanuu kaenaba jʉ̃a duanad̶a ena wãurisid̶au. 27 Maud̶e chi jʉ̃a duanuu nubarii ʉ̃rʉmasii. Chi poraa ewa poe unusiid̶e kʉ̃risiasii
         chi jʉ̃a duanad̶a joma jĩichoasid̶au. Maud̶eeba ichi espada erta adausii ichi du ab̶a
         biui baita. 28 Maamina Pabloba jĩwa jarasii:—Bichi du ab̶a biurã́se. Dai joma nama panuu.29 Maabae chi jʉ̃a b̶ee nubariiba ʉ̃d̶aa koabarii adoebiped̶a Pablo maud̶e Silas panuumaa
         isa ed̶aa wãsii. Wapeaba uri kub̶uuba ãchi jʉ̃rʉ kaita õdarrd̶eeba kob̶eesii. 30 Maabae ãchi awara adoeped̶a id̶isii:—Mʉʉba ¿kãare sãaima Dachi Akõreba mʉ karibamera?31 Ãchiba panausid̶au:—Bichiba maud̶e bichi ded̶ebenarãba Dachi Mechiu Jesucristo ijãaduubʉrã, ichiba machi
         karibai.32 Maabae Dachi Mechiu bed̶ea ichimaa maud̶e joma ichi ded̶ebenarãmaa jarasid̶au. 33 Ara mau ẽsabud̶e chi jʉ̃a duanuu nubariiba ãchi chi tõoped̶aad̶a jeraasii. Mau maad̶akare
         ichi maud̶e joma ichi ded̶ebenarã boro easid̶au. 34 Pablo maud̶e Silas ichi deed̶aa adoeped̶a kobiasii. Dachi Akõred̶e ijãasid̶aud̶eeba
         ichi maud̶e chi ichi ded̶ebenarã ãrea kĩrajʉʉsid̶au.35 Norema chi jaradea ua b̶uabadaurãba chi jʉ̃a b̶ee nubariimaa naka jarad̶e bʉisid̶au:
         «Pablo maud̶e Silas awara bʉikase».36 Maabae chi jʉ̃a b̶ee nubariiba Pablomaa jarasii:—Chi jaradea ua b̶uabadaurãba jarabʉisid̶au, mʉʉba machi awara wãbiamera. Maud̶eeba
         namabena jirukaraayuwãe wã́sturu.37 Maamina Pabloba chi karrarãmaa jarasii:—Dai romad̶ebenarãmina, dai nebʉra biꞌia ichiad̶awẽa, jomaurã daad̶e pebiad̶aped̶a
         jʉ̃asid̶au. Mau ¿dai awara mirubia bʉikad̶ai kʉ̃ria panuka? ¡Makawãema! ¡Ara ãchi
         neebiásturu, dai namabena adoed̶amera!38 Chi jʉ̃abadau de nubadaurãba Pabloba jarad̶a chi jaradea ua b̶uabadaurãmaa jarad̶e
         wãsid̶au. Pablo maud̶e Silas romad̶ebenarã nuree ũrisid̶aud̶e wapeasid̶au. 39 Ara makʉd̶e ãchimaa wãd̶aped̶a chi chuburia id̶isid̶au ãchiba wauped̶aad̶a kʉde b̶eerãad̶amera.
         Maabae chi jʉ̃abadau ded̶ebena adoed̶aped̶a, chi chuburia id̶isid̶au puurud̶ebena
         ãyaa wãd̶amera. 40 Pablo maud̶e Silas chi jʉ̃abadau ded̶ebena wãd̶aped̶a Lidia deemaa wãsid̶au. Aria
         chi ãbarã unusid̶aud̶e, berreasid̶au Dachi Mechiud̶e biꞌia ijãad̶amera. Maabáeburu
         wãsid̶au.
         
            
               	Pablo Bernabé ome naed̶e mau puuru omed̶aa wã panasii. Hechos 14:6-23.

               	16:4 Hechos 15:23-29.

               	Jesús Jauri. Griego bed̶ead̶e chi b̶ee kartad̶e b̶ʉ kub̶uu: Dachi Akõre Jauri maebʉrã ab̶aburu Jauri.

               	16:22 2 Corintios 11:25.

Tesalónica puurud̶e kĩrubikaped̶aad̶a171 Pablo, Silas maud̶e chi ãchi baara nibaped̶aad̶a Anfípolis puurud̶e maud̶e Apolonia
         puurud̶e wãd̶aped̶a Tesalónica puurud̶e neesid̶au. Aria judiorã araa ãbua imibadau
         de kub̶uasii. 2 Pabloba waubarii kĩra chi judiorã araa ãbua imibadau deemaa wãsii. Misad̶e õbea bari
         panabadau ewaricha ãchi ome bed̶ea b̶uabachii. 3 Ichiba arakʉd̶e jaradeabachii Dachi Akõreba Dachi Karibabarii deai jarad̶a ãrea biꞌiwãe
         b̶uai b̶uasii maud̶e biuped̶a chokae jiradui b̶uasii. Mau awara naka jarabachii: «Mʉʉba
         machimaa jara b̶uu Jesús biawãra Dachi Akõreba Dachi Karibabarii deai jarad̶abʉ».4 Chi nuree judiorãba mau ijãad̶aped̶a Pablo maud̶e Silas ome ãbua paneesid̶au. Maud̶e
         ãrea griegorã Dachi Akõre wapea nureeba maud̶e chi nuree wẽrarã mechiurãba ijãasid̶au.
         5 Maamina judiorã Jesusd̶e ijãawẽa nuree sõd̶e kachirua duaneesid̶au. Maud̶eeba ẽbẽra
         kachiruarã ãrea jʉrʉd̶aped̶a puuru kĩrubikabiad̶e wãsid̶au. Ãchi kʉ̃ria, Jasón ded̶e
         ed̶a wãd̶aped̶a, Pablo maud̶e Silas jidausid̶au jomaurã daad̶e ãchi nebʉra ichiad̶ai
         baita. 6 Maamina ãchi unud̶aabasii. Maud̶eeba Jasón maud̶e chi waabenarã ãbarã jidaud̶aped̶a
         chi puurud̶ebena karrarãmaa errb̶ari adoesid̶au. Jomaurãba b̶ia jarasid̶au: «Naarã
         ẽbẽrarã joma nau iujãad̶e nebʉra wau panuu, ara mau kĩra namaa neesid̶au. 7 Mau awara Jasonba maarã mukĩrarã ichi ded̶e biꞌia irsibisii. Maarãba waud̶akau Romad̶ebena
         chi aude mechiu niiba+ waubi b̶uu kĩra. Bari jara panuu ichi audeara rey ab̶a mechiu nii, Jesús abadau».8 Mau ũrisid̶aud̶e puurud̶ebenarã maud̶e ãchi karrarã kĩrusid̶au. 9 Maka panuud̶e chi karrarãba Jasonmaa maud̶e waabenarãmaa jarasid̶au chi nejarra dead̶ai
         panuu wãbiad̶ai baita. Deasiid̶aud̶e ida wãbiasid̶au.Pablo maud̶e Silas Berea puurud̶e panad̶a10 Ara mau ẽsabud̶e ãbarãba Pablo maud̶e Silas Berea puurud̶aa bʉisid̶au. Need̶aped̶a
         judiorã araa ãbua imibadau deed̶aa wãsid̶au. 11 Berea puurud̶ebena judiorã Tesalónica puurud̶ebenarã kĩra panad̶aabasii. Maumaarã
         Jesús ʉ̃rʉbena ũri kʉ̃ria panasid̶au. Ewaricha Dachi Akõre bed̶ea ãrea kauwa ichiabachid̶au
         chi ãchiba jara panuu biawãra kuitaad̶ai baita.+12 Mauba ãrea judiorãba Jesusd̶e ijãasid̶au. Maud̶e ãrea griego wẽrarã chi mechiurãba
         maud̶e mukĩrarãba ijãasid̶au.13 Maumisa judiorã Tesalónica puurud̶ebenarãba kuitaasid̶au Pabloba Dachi Akõre bed̶ea
         Berea puurud̶e jaradea b̶uu. Maud̶eeba araa wãsid̶aud̶e arabenarã kĩrubikabiasid̶au
         kachirua waud̶amera. 14 Ara makʉd̶e ãbarãba Pablo mard̶aa bʉisid̶au. Maamina Silas maud̶e Timoteo Berea puurud̶e
         paneesid̶au. 15 Chi Pablo baara wãped̶aad̶arãba ichi Atenas puurud̶aa adoesid̶au. Maabae Pabloba ãchi
         jarabʉisii Silas maud̶e Timoteo ichimaa isa need̶amera. Ara makʉd̶e chi ãbarã waya
         wãsid̶au.Pablo Atenas puurud̶e b̶uad̶a16 Atenas puurud̶e Pabloba Silas maud̶e Timoteo esed̶au b̶uumisa, Dachi Akõre kuenda
         juaba ne kaped̶aad̶a ãrea mau puurud̶e unusiid̶e, ichi kĩra nomaasii. 17 Maka b̶uud̶e Pablo judiorã araa ãbua imibadau ded̶e ãchi ome maud̶e judiowãerã Dachi
         Akõre wapea nuree ome Jesús ʉ̃rʉbena berrea b̶uabachii. Mau awara puurud̶e ewaricha
         ẽbẽrarã ãrea duanuumaa berrea b̶uabachii. 18 Aria chi nuree kuitaa nuree Epicureod̶ebenarã maud̶e Estoicod̶ebenarã berrea paneesid̶au
         Pablo ome.+ Maarã chi nureeba jarabachid̶au: «¿Kãare jara kʉ̃ria b̶uma, nau chi bed̶ea ãrea niiba?»Waabenarãba jarabachid̶au: «Daimaarã, ãibena druad̶ebena akõre mechiu ʉ̃rʉbena jaradea
         b̶uu».Maka jarabachid̶au Pabloba jaradeamaa b̶uad̶ad̶eeba chi bed̶ea bia Jesús ʉ̃rʉbena
         maud̶e jaradeabachid̶eeba dachi biud̶a maad̶akare waya chokae jiradud̶ai.+19-20 Maabae Pablo chi ãchi araa ãbua imibadaumaa adoesid̶au. Mama chi «Areópago» abachid̶au.
         Naka jarasid̶au:—Bichiba jaradea b̶uu daimaarã kʉ̃risia wid̶ibʉ. Mau daiba wabid̶a ũrid̶akau. Maud̶eeba
         kuitaa kʉ̃ria panuu kãare jara b̶uu. ¿Bichiba daimaa jaradeawẽka?21 Joma Atenas puurud̶ebenarãba maud̶e ãibena druad̶ebenarã aria nureeba kʉ̃risia wid̶i
         ũrid̶áituru nebʉrʉbadaud̶eeba maka id̶isid̶au. 22 Maud̶e Pablo ãchi ẽsa Areopagod̶e ʉkʉ nub̶eeped̶a jarasii:—Machi Atenas puurud̶ebenarã, mʉʉba unu b̶uu machiba ne ãread̶e ijãabadau. 23 Puurud̶e wãaruud̶e mʉʉba unusii machiba Dachi Akõre kuenda juaba ne kaped̶aad̶a de
         ãrea kob̶ee. Ne baa deabadaud̶e nau bed̶ea b̶ʉ kub̶uu unusii: “Dachi Akõre chi dachiba
         adua panuu baita waud̶a”. Chi machiba adua panuu Dachi Akõremaa maumaa biꞌia berreabadau.
         Ara mau Dachi Akõre ʉ̃rʉbena mʉʉba machimaa jaramaa b̶uu. 24 Mau Dachi Akõreba nau iujãa maud̶e nama ed̶a nub̶uu sid̶a joma wausii. Ichi bajãad̶ebena
         Mechiubʉ maud̶e nau iujãad̶ebena Mechiubʉ. Ichi ẽbẽraba waud̶a ded̶e b̶uakau.-25 Biꞌia b̶uai baita id̶ikau ẽbẽraba ichi baita ne waumera.- Ichiaburu joma dachimaa dea b̶uu chokae nuread̶amera, ʉ̃yabad̶amera maud̶e ne joma
         dachiba uru b̶uai b̶uu uru nuread̶amera.26 »Ichiba ẽbẽra ab̶ad̶ebena ẽbẽrarã ãrea neebiasii joma nau druad̶e nuread̶amera. Ichiba
         b̶usii maarã ẽbẽrarã ab̶a sakaed̶e nuread̶ai maud̶e sama nuread̶ai. 27 Maka wausii ẽbẽrarãba ichi jʉrʉd̶amera maud̶e jua tud̶uka nureeba poyaa unud̶amera.
         Biawãra Dachi Akõre dachichad̶ebena kaitawẽ b̶uuwãe, 28 “ichid̶eeba dachi panabadaud̶eeba, dachi nibabadaud̶eeba maud̶e dachi chokae nureed̶eeba”.
         Maud̶eeba chi nuree machid̶ebena bed̶ea mipitaa b̶ʉbadaurãba jarasid̶au: “Dachi ichi
         warrarãbʉ”.+29 »Dachi Akõre warrarãbʉrã, kʉ̃risiad̶aabai panuu Dachi Akõre nee waud̶a, parata waud̶a
         maebʉrã mo waud̶a, mau ẽbẽraba ara ichi kʉ̃risiad̶eeba wausiid̶eeba. 30 Ẽbẽrarãba chi Dachi Akõre naed̶e adua panad̶a, ichiba mau ida b̶usii. Maamina id̶ibae
         jara b̶uu joma druachad̶ebenarãba kachirua ida b̶ud̶aped̶a ichid̶e ijãad̶amera. 31 Ewari ab̶a b̶usii joma nau iujãad̶ebenarã jipa nebʉra kastikai baita, chi ichiba ẽbẽra
         jʉrʉ adaud̶a kakua. Mau ẽbẽra jomaurãmaa kuitaabiasii ichi biu b̶uad̶a chokae jiradubisiid̶eeba.32 Mau biu b̶uad̶a chokae jiradubid̶a ʉ̃rʉbena ũrisid̶aud̶e chi nureerãba ʉisid̶au. Maamina
         waabenarãba jarasid̶au:—Jãad̶akare bichiba mau ʉ̃rʉbena berrea b̶uu waya ũrid̶ai.33 Maabae Pablo ãchi baara b̶uad̶a wãsii. 34 Chi nuree aria duanad̶aba Pablo bed̶ea ijãasid̶au. Ab̶a Dionisio basii. Mau chi Areopagod̶ebena
         basii. Maud̶e wẽra Dámaris abadauba maud̶e waabenarãba ijãasid̶au.
         
            
               	Romad̶ebena chi aude mechiu niiba. Griego bed̶ead̶e naka b̶ʉ kub̶uu: César. Kajuma bed̶ead̶e naka b̶ʉ kub̶uu: emperador.

               	Ãchiba Dachi Akõre karta chi nabena ichiabachid̶au. Mau ewarid̶e Dachi Akõre karta
                     wid̶i wabid̶a wãꞌãe basii.

               	Chi Griego Epicuro abadau 300 año nibasii Jesús wãwa adaui naed̶e. Nau Epicuroba jaradeabachii
                     ẽbẽrarã kĩrajʉʉ panad̶ai jʉrʉd̶ai panuu maud̶e waabenarã ome biꞌia panad̶ai panuu.
                     Chi ichiba jaradead̶a ũribadaurã «epicureorã» abachid̶au. Ãchiba kʉ̃risiabachid̶au
                     ãchi akõre mechiu ãrearãba ẽbẽrarã ʉ̃rʉbena kʉ̃risiad̶aka basii. Maud̶e Estoicod̶ebenarãba
                     june griego Zeno abadau bed̶ea ũribachid̶au. Maarãba jaradeabachid̶au dachi ẽbẽra
                     kakuaba kʉ̃ria panuu. Dachiba maucha kuitaad̶ayu adaud̶ai b̶uu maud̶e joma dastu waud̶ai
                     b̶uu aid̶ad̶ai jʉrʉd̶awẽa.

               	Chi nureemaarã, mau griegorãpa kʉ̃risiasid̶au Dachi Akõre chi mukĩra «Jesús» abachid̶au
                     maud̶e Dachi Akõre chi wẽra «Chokae Jiradubibarii» abachid̶au.

               	17:24 1 Reyes 8:27; Hechos 7:48-50.

               	17:25 Salmos 50:9-12.

               	Griego «Arato» abadauba Zeus ʉ̃rʉbena maka b̶ʉsii.

Pablo Corintod̶e b̶uad̶a181 Mau maad̶akare Pablo Atenas puurud̶ebena Corinto puurud̶aa wãsii. 2-3 Aria judio Aquila abadau unusii. Mau Aquila Ponto druad̶ebena basii.+ Chi kima Priscila ome Italia druad̶ebena neeped̶aad̶a b̶aꞌãra ba b̶uasii. Italiad̶ebena
         nee panasii, Romad̶ebena chi karr Claudioba joma judiorã Romad̶e nuree duabʉikasiid̶eeba.+ Corintod̶e Pablo ãchimaa wãsii ãchi kĩra paru de wau kuitaa b̶uud̶eeba. Maabae ãchi
         baara b̶eesii ãbua trajai baita. 4 Bari panabadau ewaricha Pablo judiorã araa ãbua imibadau ded̶e berrea b̶uabachii judiorãba
         maud̶e griegorãba Jesusd̶e ijãad̶amera.5 Maka b̶uud̶e Silas maud̶e Timoteo Macedonia druad̶ebena neesid̶au. Maad̶akare Pabloba
         ewaricha Dachi Akõre bed̶ea jaradea b̶uabachii. Ichiba judiorãmaa jarabachii Jesús
         biawãra Dachi Akõreba Dachi Karibabarii deai jarad̶a. 6 Maamina ichiba jara b̶uu ãchiba ida b̶usid̶au. Maud̶e ichi ʉ̃rʉbena kachirua berreabachid̶au.
         Maud̶eeba Pabloba chi paru jʉ̃ b̶uu neapesii, chi ãchiba wauped̶aad̶a ichiba mau kʉ̃riawẽa
         b̶uu unubiai baita. Naka jarasii:—Machiba mau bed̶ea ijãad̶awẽebʉrã, mʉ kakuawãe. Chi mʉʉba machi baita waui b̶uad̶a,
         mau joma wausii. Jãabae nau tõpe mʉ judiowãerãmaa wãi.7 Maud̶e judiorã araa ãbua imibadau ded̶ebena wãped̶a Ticio Justo abadau ded̶e jaradead̶e
         wãsii. Mau ẽbẽraba Dachi Akõre wapeadee b̶uasii. Ichi de, chi judiorã araa ãbua imibadau
         de jãkaa kub̶uasii.+8 Judiorã araa ãbua imibadau ded̶ebena chi karr Crispo abachid̶au.+ Mau Crispoba maud̶e joma ichi ded̶ebenarãba Dachi Mechiud̶e ijãasid̶au. Mau awara
         ãrea Corintod̶ebenarãba ũrisid̶au Pabloba Jesús ʉ̃rʉbena jaradea b̶uu. Chi ijãad̶aped̶a
         boro easid̶au.9 Ewari ab̶aud̶e ẽsabud̶e Dachi Akõreba Pablo daumaa unubisii Dachi Mechiuba ichimaa
         naka jaraaruu: «Wapearã́se. Jaradea b̶uase. Maud̶e chũpearã́se. 10 Mʉ bichi ome b̶uu. Ab̶au bid̶a bichi poyaa kachirua waubai, mʉʉba ẽbẽrarã ãrea nau
         puurud̶e uru b̶uud̶eeba». 11 Maud̶eeba Pabloba año ab̶a ʉ̃rʉ ẽsa Dachi Akõre bed̶ea aria jaradea b̶eesii.12 Galión abadau Acaya druad̶ebena chi karr b̶eesiid̶e chi judiorã chiya berread̶aped̶a
         Pablo jidaud̶aped̶a+ ichi mau Galión kĩraare adoesid̶au. 13 Ãchiba jarasid̶au:—Cha b̶uuba ẽbẽrarãmaa jara b̶uu Dachi Akõre kʉ̃riad̶ai panuu, maamina dachi romad̶ebenarãba
         b̶ʉd̶ad̶e jara b̶uu kĩra jaradeakau.14 Pablo berrearuu basiid̶e, Galionba judiorãmaa jarasii:—Nau ẽbẽraba kachirua waud̶a basirã maebʉrã kachirua mechiu waud̶a basirã mʉʉba machi
         bed̶ea ũrikausii. 15 Maamina machiba ab̶aburu bed̶ea ʉ̃rʉbena, machi Dachi Akõre trʉ̃ ʉ̃rʉbena maud̶e machi
         Moisesba b̶ʉd̶a ʉ̃rʉbena berrea panuu. Maud̶eeba ara machi du ab̶a ichiásturu. Mʉʉba
         mau ʉ̃rʉbena nebʉra kastikai baita b̶uwãema.16 Maka jaraped̶a duabʉikuasii. 17 Maud̶e jomaurãba judiorã araa ãbua imibadau ded̶ebena chi karr Sóstenes jidaud̶aped̶a
         ara aria sĩsid̶au.+ Maamina Galionba mau ʉ̃rʉbena kʉ̃risiabasii.Pablo waya Antioquiad̶aa wãd̶a18 Pablo Corintod̶e ewari ãrea b̶eesii. Maabae chi ãbarãmaa wãaruu aped̶a, Siria druad̶aa
         wãsii Priscila maud̶e Aquila baara. Jãbad̶e ataui naed̶e Cencrea puurud̶e Pabloba
         ichi boro metabisii. Mau wausii unubiyua chi Dachi Akõremaa waui a jarad̶a ichiba
         mau joma waud̶a. 19 Wãaduud̶e, Éfeso puurud̶e need̶aped̶a Pablo Aquila maud̶e Priscila ome b̶uad̶a ãyaa
         wãsii. Maud̶e judiorã araa ãbua imibadau deed̶aa wãped̶a judiorã ome Jesús ʉ̃rʉbena
         berreasii. 20 Ãchiba maumaa chi chuburia id̶isid̶au aria ãchi baara maucha ãrea b̶eemera, maamina
         b̶ee kʉ̃riabasii. 21 Maamina wãaruud̶e naka jarasii:—Dachi Akõreba kʉ̃riaruubʉrã mʉ waya machi ichiad̶e neei.+Maabae jãbad̶e atauped̶a Efesod̶ebena wãsii. 22 Cesarea puurud̶e neeped̶a Pablo Jerusalend̶aa chi ãbarã ichiad̶e wãsii. Mamauba Antioquía
         puurud̶aa wãsii.Apolos Efesod̶aa need̶a23 Pablo aria aribia b̶uasiid̶e Galacia druad̶e maud̶e Frigia druad̶e nibasii. Puurucha
         chi Jesusd̶e ijãabadaurã jaradeasii biꞌia ijãad̶amera. 24 Maumisa judio Apolos abadau Éfeso puurud̶e neesii. Mau Apolos Alejandría puurud̶ebena
         basii. Mau biꞌia berreabachii maud̶e Dachi Akõre karta ãrea kuitaa nibasii. 25 Mau Apolosmaa naed̶e Dachi Mechiu Jesús O ʉ̃rʉbena jaredeabachid̶au. Jesús ʉ̃rʉbena
         ãrea kĩrajʉʉ berreabachii maud̶e arakʉd̶e jaradea b̶uabachii. Maamina boro eai ʉ̃rʉbena
         chi Juanba jaradea b̶uad̶áturu kuitaa b̶uasii.-26 Maud̶e Apolosba judiorã araa ãbua imibadau ded̶e wapeawãe jaradea b̶uasii. Ichiba
         jaradea b̶uu Aquilaba maud̶e Priscilaba ũrisid̶au. Maud̶eeba ichi ãyaa adoed̶aped̶a
         Dachi Akõre O ʉ̃rʉbena biꞌia jaradeasid̶au.27 Mau maad̶akare Apolos Acaya druad̶aa wãi kʉ̃ria b̶uasii. Maud̶eeba ãbarã Efesod̶ebenaba
         karta chi arabena baita b̶ʉsii biꞌia irsibid̶amera. Aria neesiid̶e Apolosba Dachi
         Akõre sõbiad̶eeba chi Jesusd̶e ijãaped̶aad̶a ãrea aid̶asii. 28 Apolos aria b̶uumisa, jomaurã daad̶e Dachi Akõre bed̶ea b̶ʉd̶aba kuitaabiabachii Jesucristo
         Dachi Akõreba Dachi Karibabarii deai jarad̶a. Maud̶eeba judiorãba poyaa ab̶a bid̶a
         panaud̶aabasii.
         
            
               	Ponto ara mau «Bitinia» abachid̶au. Hechos 16:7.

               	Claudioba maka wausii año 49d̶e.

               	Ticio Justo. Griego bed̶ead̶e ãrea kartad̶e ab̶aburu naka b̶ʉ kub̶uu: Justo. Chi nureerãba kʉ̃risia panuu mau Justo Pabloba «Gayo» abachii. Romanos 16:23; 1 Corintios 1:14.

               	Mau Crispo ʉ̃rʉbena Pabloba b̶ʉsii 1 Corintios 1:14d̶e.

               	Mau Galión Acaya druad̶ebena jaradea ua b̶uabarii basii año 51d̶e.

               	Jomaurãba. Griego bed̶ead̶e ãrea kartad̶e naka b̶ʉ kub̶uu: griegorãba.

               	Griego bed̶ead̶e chi b̶ee kartad̶e nau sid̶a b̶ʉ kub̶uu: Mʉ Jerusalend̶aa wãi b̶uu bari panabadau ewarid̶e b̶uai baita.

               	18:25 Marcos 1:1-8.

Pablo Efesod̶e b̶uad̶a191 Apolos Corintod̶e b̶uumisa Pablo drua ea id̶aa b̶uare wãsiid̶e Éfeso puurud̶e neesii.
         Aria chi nuree Cristod̶e ijãabadaurã unusii. 2 Ichiba mau ãbarãmaa id̶isii:—Machiba Cristod̶e ijãasid̶aud̶e ¿Dachi Akõre Jauri machiba irsibisid̶aka?Ãchiba panausid̶au:—Daiba wabid̶a Dachi Akõre Jauri ʉ̃rʉbena ũrid̶akau.3 Maud̶e Pabloba id̶isii:—Maka b̶uubʉrã ¿saka boro eabisid̶ama?Ãchiba panausid̶au:—Juanba jarad̶a kĩra boro easid̶au.4 Maud̶e Pabloba jarasii:—Juanba jarabachii ẽbẽrarãba kachirua waubadau ida b̶ud̶aped̶a Dachi Akõremaa need̶amera.
         Maka wauduubʉrã ichiba boro eabachii. Mau awara jarabachii chi ichi kaad̶e neeruu
         ijãad̶amera. Mau Jesús basii.+5 Mau ũrisid̶aud̶e Dachi Mechiu Jesús trʉ̃d̶eeba boro easid̶au. 6 Maabae Pabloba ichi jua ãchi ʉ̃rʉ kub̶usiid̶e Dachi Akõre Jauri ãchimaa neesii. Maud̶e
         bed̶ea didiwaraad̶e berreasid̶au maud̶e Dachi Akõre baita berreasid̶au. 7 Mau ãchi 12 kĩra panasid̶au.8 Jed̶ako õbea Pablo judiorã araa ãbua imibadau deed̶aa wã b̶uabachii. Aria wapeawẽa
         judiorã ome berrea b̶uabachii Dachi Akõreba ichi warr Jesusd̶eeba, ichid̶irã ichi
         juad̶e ua b̶uu ʉ̃rʉbena, mau ãchiba ijãad̶amera. 9 Maamina waabenarã sõ chaareakuad̶aped̶a ijãad̶aabasii. Ẽbẽrarã daad̶e Jesús chi O
         ʉ̃rʉbena kachirua berreabachid̶au. Maud̶eeba Pablo jãmabena ãyaa wãsii. Ichiba chi
         ijãabadaurã jaradeabadau deed̶aa adoesii. Mau de Tiranod̶e basii. Aria ewaricha jaradeabachii.
         10 Año ome maka wausii. Maka joma Asia druad̶ebena judiorãba maud̶e judiowãerãba Dachi
         Mechiu Jesús ʉ̃rʉbena ũrisid̶au.Esceva warrarãba wauped̶aad̶a11 Dachi Akõreba ãrea ẽbẽrarãba ne poyaa waud̶akau mechiu Pablod̶eeba waubachii. 12 Barikiu paru Pabloba jʉ̃ b̶uad̶a ẽbẽrarãba chi ẽpermo nureerãmaa adoebachid̶au. Mauba
         chi ẽpermo nuree aribiabiabachid̶au maud̶e jai kachiruarã sid̶a ẽbẽrarã kakuad̶ebena
         duabʉibachid̶au.13 Mau ewarid̶e chi nuree judiorãba jai kachirua duabʉikua nibabachid̶au. Maarãba Dachi
         Mechiu Jesús trʉ̃d̶eeba jai kachirua ẽbẽrarã kakuad̶ebena duabʉikad̶ai chaa panasid̶au.
         Naka jarabachid̶au: «Pabloba jaradea b̶uu Jesús trʉ̃d̶eeba mʉʉba jaraaruu: ãyaa wãse».14 Chi maka wau panuu judio Esceva warrarã basii. Maarã 7 panasid̶au. Esceva paare mechiurãd̶ebena
         basii.+15 Ewari ab̶a jai kachirua duabʉi panuud̶e jai kachiruaba maarã 7 ẽbẽrarãmaa jarasii:
         «Jesús mʉʉba kuitaa b̶uu. Maud̶e Pablo sid̶a mʉʉba kuitaa b̶uu. Maamina machi ¿kairãma?»16 Maabae chi ẽbẽra jai kachirua bara b̶uuba ãchi orra adauped̶a joma poyaakuasii. Ãrea
         sĩkuasiid̶eeba ãchi kakua joma kõekuaped̶a, maabae ded̶ebena ewaraa pira wãsid̶au.
         17 Joma Efesod̶e nuree judiorãba maud̶e griegorãba mau kuitaasid̶aud̶e wapeasid̶au. Maud̶e
         Dachi Mechiu Jesús trʉ̃ ʉ̃rʉbena biꞌia berreasid̶au.18 Mau ewarid̶e ãrea Jesusd̶e ijãa panuurã aria need̶aped̶a chi ãchiba kachirua wauped̶aad̶a
         jomaurã daad̶e jarasid̶au. 19 Chi jaibana kĩra kuitaa nureerãba ãchi jaradeabadau karta araa ãbua adoesid̶au jomaurã
         daad̶e baad̶ai baita. Joma mau karta sãabe chi nejarr juasiisid̶aud̶e 50.000 parata
         id̶ibachid̶au.+20 Maka Dachi Akõreba ichi poyaad̶eeba waud̶a kakua chi Dachi Mechiu Jesús ʉ̃rʉbena bed̶ea
         kaitawẽ trʉ̃ poasii. Maud̶e Jesusd̶e ijãabadaurã aude baraasii.21 Mau maad̶akare Pabloba ichi sõd̶e kʉ̃risiasii Macedonia druad̶e maud̶e Acaya druad̶e
         nibaped̶a Jerusalén puurud̶aa wãi. Maud̶e jarasii: «Jerusalend̶e b̶uaped̶a mʉ Roma
         puurud̶aa wãi b̶uu». 22 Maud̶eeba ichi aid̶abadaurã Timoteo maud̶e Erasto Macedonia druad̶aa naa bʉisii maamina
         ichi Asia druad̶e b̶eesii.Éfeso puurud̶ebenarã kĩrubikaped̶aad̶a23 Mau ewarid̶e Jesús Od̶e duanuu kakua ẽbẽrarã ãrea kĩrubikasid̶au. 24 Mau nakabachii: ẽbẽra Demetrio abadau b̶uasii. Mau ẽbẽra chi paratad̶eeba ne waubarii
         basii. De bistĩikau waubachii, Artemisa de mechiu kĩra.+ Mau wau b̶uud̶eeba Demetrioba maud̶e chi ichi ome ne waubadaurã bid̶a chi nejarra
         ãrea irsibibachid̶au. 25 Demetrioba mau ẽbẽrarã maud̶e waabenarã ne waubadaurã iukuaped̶a, maabae naka jarasii:
         «Kõpaerorã, machiba kuitaa panuu, nau traju wauduuba dachiba chi nejarr ãrea irsibibadau.
         26 Maamina machiba unu panuu maud̶e ũri panuu jãu Pabloba Dachi Akõre kĩra nii juaba
         kaped̶aad̶a chi biawãrawãe abarii. Ichiba nau Efesod̶e maud̶e beraa joma Asia druad̶e
         maka jara nii. Maud̶eeba ãrea ẽbẽrarãba Artemisa ida b̶uuduu. 27 Mauba chi dachiba ne waubadau ẽbẽrarãba mau kachirua unu paneed̶ai. Chi Artemisa de
         mechiu sid̶a waa trʉ̃ poa panad̶aabai. Makarã Asia druad̶e maud̶e joma nau druad̶e
         bid̶a chi Artemisad̶e ijãa panuuba waa aude kʉ̃risiad̶aabai».28 Mau bed̶ea ũrisid̶aud̶e ãrea kĩrud̶aped̶a b̶ia jara duaneesid̶au: «¡Ãrea biꞌia nii
         Artemisa Efesod̶ebena!»29 Maka panuud̶e joma puurud̶ebenarã kuitaa kʉ̃risiad̶awẽa pira wãurisid̶au. Maud̶e waabenarãba
         Pablo baara nibabadau ome jidaud̶aped̶a teatrod̶aa adoesid̶au: ab̶a Gayo basii maud̶e
         chi ab̶abena Aristarco basii. Maarã Macedonia druad̶ebena basii. 30 Pablo aria ẽbẽrarã ome berread̶e wã kʉ̃ria b̶uasii, maamina chi Jesusd̶e ijãabadaurãba
         ida bʉid̶aabasii. 31 Mau awara waabenarã Asiad̶ebena karrarãba Pablomaa jarad̶e bʉisid̶au. Ichi ome kõpaerorãd̶eeba
         chi chuburia id̶isid̶au teatrod̶aa wãrãamera. 32 Maud̶e ãbua duanuud̶e joma kĩrubika nub̶uasii. Maud̶e joma kĩra aꞌawaraa b̶ia duanasid̶au.
         Ãreaba adua panasid̶au sakãe araa ãbua duanuu.33 Maka panuud̶e judiorãba Alejandro jʉrʉ adausid̶au ichiba kãare jarai b̶uu a jarad̶ai
         baita. Maabae chi puuru daad̶e wãbisid̶au, ãchimaa berreamera. Maud̶e Alejandroba
         juaba chũpeabiasii ichi nebʉra ʉ̃rʉbena arakʉd̶e berreai kʉ̃ria b̶uasiid̶eeba. 34 Maamina ichi judio nii kuitaasid̶aud̶e jomaurãba hora ome naka b̶ia jarasid̶au: «¡Ãrea
         biꞌia nii Artemisa Efesod̶ebena!»35 Maabae mau puurud̶ebena secretarioba ẽbẽrarã chũpea panabiasii maabae jarasii: «Efesod̶ebenarã,
         jomaurãba kuitaa panuu, dachi puurud̶ebenarãba chi Artemisa de mechiu b̶uu maud̶e
         chi ara ichi kĩra juaba kaped̶aad̶a, bajãad̶ebena b̶aed̶a biꞌia nubadau. 36 Ab̶au bid̶a mau poyaa setaad̶e ad̶aabai. Maud̶eeba chũpea panad̶ai panuu. Ne waud̶ai
         naed̶e ãrea kʉ̃risiad̶ai panuu. 37 Nau ẽbẽrarãba dachi chi Artemisa de mechiud̶ebena nechiruad̶awẽa panumina maebʉrã
         ichi ʉ̃rʉbena kachirua berread̶awẽa panumina machiba namaa adoesid̶au. 38 Demetrio maud̶e chi kõpaerorã ãchi jidea kʉ̃ria panuubʉrã Romad̶ebena juezmaa wãd̶ai
         panuu mau jarad̶ai baita. 39 Maamina june nebʉra uru panuubʉrã, chi puurud̶ebenarã araa ãbua duanuumaa jarásturu.
         Maarãburu mau ichiad̶ai. 40 Mau id̶i wauped̶aad̶a kakua Romad̶ebenarãba poyaa jarad̶ai daiba kĩrubikabiad̶ai panuu.
         Jãarãba sakãe maka wausid̶ama a id̶iiduubʉrã ¿saka panaud̶aima?»41 Mau jaraped̶a, joma ãchi decha bʉikasii.
         
            
               	Jesús. Griego bed̶ead̶e chi b̶ee kartad̶e naka b̶ʉ kub̶uu: Cristo.

               	Ãreamaarã mau Escevaba jai kachirua duabʉiruud̶e ara ichi paare mechiu abachii chi
                     nejarra adaui baita.

               	Parata 50.000 adaui baita ẽbẽraba 50.000 ewari trajai b̶uu.

               	Latín bed̶ead̶e Artemisa «Diana» abachid̶au. Griegorãmaarã, chi Dachi Akõre kĩra nii
                     wẽra Artemisaba wẽrarã aid̶abachii warrarã ãrea adaukuad̶amera.

            

         
      

   
      
         20
Pablo Macedonia druad̶aa maud̶e Greciad̶aa wãd̶a201 Maka kĩrubika duanuu apiisid̶aud̶e Pabloba chi Jesusd̶e ijãa nuree iukuaped̶a ãchi
         ome berreasii Dachi Mechiud̶e biꞌia ijãad̶amera. Maabae wãaruu aped̶a Macedonia druad̶aa
         wãsii.+2 Joma mau druad̶e nibasiid̶e ãbarã aid̶abachii Dachi Mechiud̶e biꞌia ijãad̶amera.+ Maabae Grecia druad̶e neesii. 3 Aria jed̶ako õbea b̶uasii. Pablo Siria druad̶aa jãbad̶e wãi baita kub̶ud̶e kuitaasii
         judiorãba ichi kachirua waud̶ai baita bed̶ea deasid̶au. Maud̶eeba Macedonia druad̶aa
         wãsii. 4 Ichi baara naarã Asia druad̶aa wãsid̶au: Berea puurud̶ebena Pirro warr Sópater, Tesalónica
         puurud̶ebena Segundo maud̶e Aristarco, Derbe puurud̶ebena Gayo, Asia druad̶ebena Tíquico
         maud̶e Trófimo maud̶e Timoteo.+5 Mau ãbarã dai naa wãd̶aped̶a Troas puurud̶e esed̶au panasid̶au. 6 Pan ẽesãabibariiwãe kobadau ewari basiid̶e dai Filipos puurud̶ebena jãbad̶e wãsid̶au.
         Ewari jua ab̶ad̶e ãchi ome Troas puurud̶e unusid̶au. Aria 7 ewari paneesid̶au.Troas puurud̶e duanad̶a7 Maabae nabena ewari misad̶e Jesusd̶e ijãabadaurã ome araa ãbua panasid̶aud̶e pan b̶ʉad̶aped̶a
         kosid̶au.+ Maud̶e Pabloba jaradea b̶uasii. Norema wãi b̶uud̶eeba ẽsabud̶e ẽsab̶aare baaruud̶aa
         berrea b̶uasii. 8 De jã ʉtʉbenad̶e araa ãbua duanasid̶au maud̶e ʉ̃d̶aa koabadaurã ãrea ʉ̃d̶aa nub̶uasii.
         9 Maud̶e kũudrãa Eutico abadau poraa kaebeu boroa ichiabadaumare akʉ b̶uasii. Pablo
         ãrea berreamaa b̶uud̶eeba mau kũudrãa dapokeaba kãi nub̶eeped̶a, de jã ʉtʉ õbead̶ebena
         b̶aesii. Jiradubid̶e wãsid̶aud̶e biu nub̶uu unusid̶au. 10 Pablo ed̶aa neeped̶a chi kũudrãa ʉ̃rʉ õdarrd̶eeba kob̶eeped̶a bʉrʉsii. Maabae jarasii:—Perarã́sturu. Nau chokae b̶uma.11 Pablo waya ded̶e ed̶a wãped̶a pan b̶ʉaped̶a, kosii. Maabae wabid̶a berrea b̶uud̶e
         ewarisiid̶e wãsii. 12 Chi kũudrãa deed̶aa chokae adoesid̶au. Maud̶eeba jomaurã kĩrajʉʉ duaneesid̶au.Troas puurud̶ebena Mileto puurud̶aa wãped̶aad̶a13 Pablo Asón puurud̶aa od̶e wãi kʉ̃riasii. Maamina dai jãbad̶e naa wãbiasii. Aria ichi
         ataui asii. Dai ara makʉd̶e wãsid̶au. 14 Aso puurud̶e Pablo ome unusid̶aud̶e jãbad̶e atausii. Maabae Mitilene puurud̶aa wãsid̶au.
         15 Arabena wãd̶aped̶a, norema Quío isla kĩraare wãsid̶au. Mau norema Samos puurud̶e neesid̶au.
         Maabae Trogiliod̶aa wãd̶aped̶a Mileto puurud̶e neesid̶au.+16 Pablo Asia druad̶e ãrea b̶uamaaba, Éfeso puurud̶aa wãyaa wãsii. Ichi isa Jerusalend̶aa
         neei kʉ̃ria b̶uasii, makasirã poyaa neei, Pentecostés ewarid̶e aria b̶uai baita.Pabloba ãbarã Efesod̶ebenarãmaa berread̶a17 Mileto puurud̶e b̶uud̶e Pabloba Efesod̶ebena ijãabadaurã nubadaurã iubiasii. 18 Ichimaa neesid̶aud̶e Pabloba jarasii: «Machiba kuitaa panuu mʉ nau Asia druad̶e neesiid̶eed̶ebena
         saka machi tãed̶e nibabachii. 19 Mʉʉba chi Dachi Akõreba waubi b̶uu wau b̶uasiid̶e chi aude mechiu nibai kʉ̃riabasii.
         B̶esed̶e jẽa b̶uabachii, judiorãba mʉ kachirua wau kʉ̃ria panasiid̶eeba. 20 Maamina mʉʉba jomaurã daad̶e maud̶e machi decha machi aid̶ai baita jaradea b̶uabachii.
         Chi machi baita aude bibuara b̶uu jaradea b̶uabachii. 21 Judiorãmaa maud̶e judiowãerãmaa mʉʉba jarasii kachirua waubadau ida b̶ud̶aped̶a Dachi
         Akõremaa need̶amera maud̶e Dachi Mechiu Jesucristod̶e ijãad̶amera.22 »Jãabae Dachi Akõre Jauriba mʉ Jerusalend̶aa wãbi b̶uud̶eeba araa wãi.+ Maamina mʉʉba adua b̶uu aria mʉ kãare sãai. 23 Ab̶aburu kuitaa b̶uu Dachi Akõre Jauriba mʉʉmaa kuitaabi b̶uu puurucha mʉ ãrea biꞌiwãe
         b̶uai maud̶e jʉ̃a b̶uai. 24 Maamina mʉʉba mau ʉ̃rʉbena kʉ̃risiakau, mʉ biꞌia b̶uai jʉrʉwẽed̶eeba. Ab̶aburu chi
         Dachi Mechiu Jesusba mʉʉmaa waubi b̶uu mau joma wau kʉ̃ria b̶uu.+ Mauburu chi bed̶ea bia Dachi Akõreba ichi sõbiad̶eeba kariba b̶uu ʉ̃rʉbena mʉʉba
         jara b̶uai.25 »Dachi Akõreba ichid̶irã ichi juad̶e ua b̶uai ʉ̃rʉbena mʉʉba machimaa jara b̶uabachii.
         Maamina jãabae kuitaa b̶uu machiba mʉ waa unud̶aabai. 26-27 Mʉʉba wapeaweã Dachi Akõreba machi baita wau kʉ̃ria b̶uu joma arakʉd̶e jara b̶uabachii.
         Maud̶eeba id̶i mʉʉba jaraaruu: ab̶a karibawẽebʉrã, mʉ nebʉra wãꞌãe nii.28 »Dachi Akõreba ichi Warr oad̶eeba ẽbẽrarã ichi baita nedosii.+ Dachi Akõre Jauriba machi b̶usii ãbarã nu panad̶amera. Maud̶eeba ara machi du ab̶a
         ãrea kauwa panásturu maud̶e Dachi Akõred̶e ijãabadaurã joma nu panásturu. 29 Mʉʉba kuitaa b̶uu mʉ wãsiid̶e ẽbẽra kachiruarã usa kachirua kĩra machi tãed̶e need̶ai
         ãbarã ãyaa wãbiad̶ai baita. 30 Ara machid̶ebenarã bid̶a setaa jaradead̶ai Jesusd̶e ijãabadaurã ãyaa wãd̶amera. 31 Maud̶eeba kauwa panásturu. Kĩrabásturu mʉʉba año õbea ãyadaa maud̶e ẽsabud̶e jẽa b̶uuba
         machicha chi setaa jaradeabadaurã ʉ̃rʉbena kauwa nuread̶ai jara b̶uasii.32 »Jãabae ãbarã, mʉʉba machi Dachi Akõre juad̶e b̶uuruu. Ichi sõbiad̶eeba dachi kariba
         b̶uu ʉ̃rʉbena bed̶ea kĩrabásturu. Mau bed̶ead̶eeba machi poyaa aude biꞌia ijãad̶ai.
         Ichiba deai jarad̶a ichi sõbiad̶eeba machiba adaud̶ai maud̶e joma chi ichi baita biꞌia
         b̶ud̶arãba mau adaud̶ai.33 »Mʉʉba waabena chi nejarra, nee, maebʉrã paru ara mʉ baita kʉ̃riabasii. 34 Machiba ãrea kuitaa panuu ara mʉ juaba trajasii mʉʉba uru b̶uai b̶uu adaui baita maud̶e
         mʉ baara nibabadaurãmaa deai baita. 35 Joma mʉʉba wausiid̶eeba machimaa kuitaabiasii ãrea traja panuud̶eeba chi nejarr barauwãe
         ked̶ee aid̶ad̶ai panuu. Kĩrabad̶ai panuu Dachi Mechiu Jesusba naka jarasii: “Bibuara
         b̶uu ab̶aumaa deai, chi mau adaui bad̶amaarã”».36 Maka jarasiid̶e Pablo õdarrd̶e kob̶eeped̶a joma ãchi baara Dachi Akõremaa ʉtaa id̶isid̶au.
         37 Maabae biꞌia wãbid̶ai baita joma ãrea jẽa panuuba Pablo bʉrʉd̶aped̶a ĩyaasid̶au. 38 Ãrea kĩra nomaasid̶au waa unud̶aabai asiid̶eeba. Maabae ichi jãbad̶aa dead̶e wãsid̶au.
         
            
               	Griego bed̶ead̶e chi nuree kartad̶e b̶ʉ kub̶uu: ãchi bʉrʉped̶a.

               	Pablo año ab̶a ẽsa Macedonia druad̶e b̶uasii. Maud̶e Pabloba Karta Ome Corinto abadau
                     b̶ʉsii.

               	Asia druad̶aa. Griego bed̶ead̶e chi b̶ee kartad̶e mau wãꞌãe.

               	Pan b̶ʉad̶aped̶a kosid̶au. Chi nureemaarã, mau chi Jesús kĩrabad̶ai baita kobadau jara b̶uu.

               	Trogiliod̶aa wãd̶aped̶a. Griego bed̶ead̶e ãrea kartad̶e mau wãꞌãe.

               	Dachi Akõre Jauriba mʉ Jerusalend̶aa wãbi b̶uud̶eeba. Griego bed̶ead̶e nau sid̶a jara b̶uu «mʉ jaurid̶e wãi b̶uu kuitaa b̶uud̶eeba».

               	Chi b̶ee kartad̶e griego bed̶ead̶e b̶ʉ kub̶uu: chi mʉ isa piraaruud̶e, kĩrajʉʉ ara bai.

               	Dachi Akõreba ichi Warr oad̶eeba. Griego bed̶ead̶e chi b̶ee kartad̶e b̶ʉ kub̶uu: Dachi Mechiuba ara ichi oad̶eeba.

Jerusalend̶aa wãped̶aad̶a211 Mau ãbarã b̶ʉid̶aped̶a dai jãbad̶e Cos islad̶aa jipa wãsid̶au. Norema Rodas islad̶aa
         wãd̶aped̶a Patará puurud̶e neesid̶au. 2 Mau Patarad̶e jãba Fenicia druad̶aa wãi baita nub̶uu unusid̶aud̶e maud̶e ataud̶aped̶a
         wãsid̶au. 3 Wãaduud̶e Chipre isla mechiu jua sordoare unusid̶au maamina Siria druare wãsid̶au,
         aria Tiro puurud̶e chi trajabadaurãba chi jãbad̶ebena chi ne adoeduu awara jirakuad̶ai
         panasid̶aud̶eeba.4 Aria daiba chi Jesusd̶e ijãabadaurã unuped̶aad̶ad̶eeba ãchi ome 7 ewari paneesid̶au.
         Maud̶e ãchiba Dachi Akõre Jaurid̶eeba Pablomaa jarasid̶au Jerusalend̶aa wãrãamera.
         5 Maamina 7 ewari basiid̶e dai wãsid̶au. Joma ãbarã, ãchi wẽrarã maud̶e ãchi warrarã
         dai baara puuru awara wãsid̶au. Aria mar iikaa ibud̶e õdarrd̶e duaneed̶aped̶a Dachi
         Akõremaa ʉtaa id̶isid̶au. 6 Maabae wãd̶ai ad̶aped̶a jãbad̶e atausid̶au. Ãchi deed̶aa wãsid̶au.7 Maabae Tirod̶ebena jãbad̶e wãd̶aped̶a Tolemaida puurud̶e neesid̶au. Aria ãbarã ichiad̶e
         wãd̶aped̶a mau ome ewari ab̶a paneesid̶au. 8 Norema wãd̶aped̶a Cesarea puuru mechiud̶e neesid̶au. Aria Felipe ded̶e paneesid̶au.
         Mau Felipe chi bed̶ea bia Jesús ʉ̃rʉbena jarabarii basii. Ãbarã aid̶abadaurã 7 jʉrʉ
         adauped̶aad̶ad̶ebena ab̶a basii.-9 Ichiba kaurã duurã kimare uru b̶uasii. Mau wẽrarã Dachi Akõre baita berreabadaurã
         basii.10 Aria ewari b̶aꞌãra panuud̶e Dachi Akõre baita berreabarii Agabo Judea druad̶ebena
         neesii. 11 Dai ichiad̶e neesiid̶e Pablo kʉrrd̶e jʉ̃barii adausii. Mauba ara ichi jʉ̃rʉ maud̶e
         jua jʉ̃ped̶a naka jarasii:—Dachi Akõre Jauriba naka jara b̶uu: nau kʉrrd̶e jʉ̃barii chibari judiorãba Jerusalend̶e
         naka jʉ̃d̶ai. Maabae judiowãerãmaa jidau dead̶ai.12 Mau ũrisid̶aud̶e daiba maud̶e ãbarã Cesarea puurud̶ebenarãba Pablomaa chi chuburia
         id̶isid̶au Jerusalend̶aa wãrãamera. 13 Maamina Pabloba jarasii:—¿Sakãe jẽa panuma? ¿Sakãe mʉ jãka kĩra nomaabi panuma? Ab̶aburu mʉ jʉ̃d̶ai baita
         b̶uwãema, maumaarã mʉ Mechiu Jesús kakua Jerusalend̶e biui baita b̶uu.14 Maud̶e daiba ichimaa jara paneesid̶au wãrãamera maamina daiba ichi kʉ̃risia poyaad̶aabasii.
         Maud̶eeba waa mau ʉ̃rʉbena berread̶aabasii. Maumaarã jarasid̶au:—Makase, Dachi Mechiuba kʉ̃ria b̶uu kĩra waui.15 Maabae wãd̶ai baita joma waud̶aped̶a Jerusalend̶aa wãsid̶au. 16 Waabenarã Jesusd̶e ijãabadaurã Cesarea puurud̶ebena dai baara wãsid̶au. Ãchiba ẽbẽra
         Nasón+ abadaumaa adoed̶aped̶a dai ichi ded̶e paneesid̶au. Mau Chipred̶ebena basii. Jesusd̶e
         ijãa b̶uu ãrea ba b̶uasii.Pablo Jerusalend̶e Santiago ome berread̶a17 Jerusalend̶e neesid̶aud̶e ãbarãba dai ãrea kĩrajʉʉ adoesid̶au. 18 Norema Pablo dai ome Santiago ichiad̶e wãsid̶au.+ Ãbarã nubadaurã sid̶a joma aria duanasid̶au. 19 Maabae Pabloba «ajá» aped̶a Dachi Akõreba chi Pablod̶eeba judiowãerã tãed̶e waud̶a
         joma arakʉd̶e nebʉrʉsii. 20 Mau ũrisid̶aud̶e ãbarãba Dachi Akõremaa biꞌia berreasid̶au. Maabae ãchiba Pablomaa
         jarasid̶au:—Ãba, bichiba kuitaa b̶uu judiorã ãreaba Jesusd̶e ijãa panuu. Maud̶e Moisesba b̶ʉd̶a
         ãchiba ãrea ijãabadau. 21 Maamina bichi ʉ̃rʉbena setaa ũrisid̶au. Waabenarãba ãchimaa jarasid̶au bichiba joma
         judiorã griego tãed̶e nureerãmaa Moisés ida b̶ubi b̶uu, ãchi warrarã mukĩra chi kakua
         tõobiakau maud̶e waabena dachi judiorãba waubadau sid̶a waubiakau. 22 ¿Saka waud̶aima mau setaa kuitaad̶amera? Bichi need̶a kãꞌãabariwãed̶e kuitaad̶ai.
         Maabae biawãra bichi kachirua waud̶ai baita araa ãbua imid̶ai.+23 Maud̶eeba daimaarã bichiba naka waui b̶uu: dai tãed̶e ãbarã kimare panuu. Ãchiba Dachi
         Akõre daad̶e ne waud̶ai jaraped̶aad̶a joma wauduu. 24 Mau ãbarã Dachi Akõre de mechiud̶aa adoese. Aria Dachi Akõre daad̶e biꞌia nuread̶ai
         baita wáusturu. Ãchiba Dachi Akõremaa dead̶ai panuu bichiaburu dease. Makarã ãchi
         poyaa boro metad̶ai kuitaabiad̶ai baita ãchiba ne waud̶ai jaraped̶aad̶a joma wausid̶au.- Mauba jomaurãba kuitaad̶ai chi bichi ʉ̃rʉbena jara panuu seta b̶uu maud̶e kuitaad̶ai
         bichi biawãra jipa nibabarii Moisesba b̶ʉd̶ad̶e jara b̶uu kĩra. 25 Maamina judiowãerã Jesusd̶e ijãabadaurãba waud̶ai panuu daiba kuitaa jarad̶aped̶a
         kartad̶e b̶ʉsid̶au: Dachi Akõre kuenda juaba ne kaped̶aad̶amaa kiuru baa deaped̶aad̶a
         kod̶aabai panuu, dachi kakuaba barikia kachirua wau kʉ̃ria b̶uu nibad̶aabai panuu,
         ãnimara otãabara bead̶a kod̶aabai panuu maud̶e oa sid̶a kod̶aabai panuu.-26 Norema Pabloba mau ẽbẽrarã ichi baara adoeped̶a, ne wausid̶au Dachi Akõre daad̶e biꞌia
         nuread̶ai baita. Maud̶e Dachi Akõre de mechiud̶aa wãd̶aped̶a jarasid̶au sãu ewarid̶e
         Dachi Akõre daad̶e biꞌia panad̶ai. Mau ewarid̶e ãchicha Dachi Akõremaa ãnimara baa
         dead̶ai panasid̶au.Judiorãba Pablo jidauped̶aad̶a27 Maamina 7 ewari bamaa b̶uud̶e waabenarã judiorã Asia druad̶ebena Dachi Akõre de mechiu
         dud̶a panasid̶au. Mau judiorãba Pablo unusid̶aud̶e joma ẽbẽrarã aria duanuu kĩrubikad̶aped̶a
         Pablo jidausid̶au. 28 Maud̶e jĩwa jara panasid̶au: «¡Israeld̶ebenarã, dai aid̶ásturu! Nau ẽbẽraba druacha
         jaradea b̶uu dachi israeld̶ebenarã, Moisesba b̶ʉd̶a maud̶e Dachi Akõre de mechiu sid̶a
         kachirua b̶eei. ¡Mau awara griegorã Dachi Akõre de mechiu ed̶a adoesii!+ ¡Ichiba nau de ab̶aburu Dachi Akõre baita b̶uu kachirua b̶eebisii!»29 Maka jarasid̶au Trófimo Efesod̶ebena Pablo ome puurud̶e niiba unuped̶aad̶ad̶eeba.
         Kʉ̃risiasid̶au Pabloba Trófimo Dachi Akõre de mechiu kaita ed̶a adoe b̶uasii.30 Maud̶e joma Jerusalend̶ebenarã kĩrud̶aped̶a pira wãurisid̶au. Pablo jidaud̶aped̶a
         Dachi Akõre de mechiu dud̶a jeed̶a erta adoesid̶au. Maabae chi poraa joma jʉ̃akuasid̶au.
         31 Pablo bea kʉ̃ria panuumisa ab̶auba Romad̶ebena kokoroa chi aude mechiuba jarad̶e wãsii
         joma Jerusalend̶e panuurã kĩrusid̶au. 32 Ara makʉd̶e ichi kokoroarã mechiurã iuped̶a ẽbẽrarã kĩru panuumaa pira wãsid̶au. Judiorãba
         ãchi needuu unusid̶aud̶e Pablo sĩ panad̶a ida b̶usid̶au. 33 Kokoroa chi aude mechiu araa neesiid̶e, Pablo jidauped̶a kaena omeeba jʉ̃bisii. Maabae
         ẽbẽrarã pĩchua imi nub̶uumaa id̶isii Pablo kai maud̶e kãare wausii kuitaai. 34 Maud̶e jomaurã kĩra aꞌawaraa b̶ia duanasid̶au. Maamina kokoroa chi aude mechiuba kuitaa
         ũrikau basii ẽbẽrarã ãrea kĩrubika panuud̶eeba. Maud̶eeba Pablo kokoroarã duanabadaumaa
         adoebisii. 35 Chi jʉ̃rʉmetamaa neesid̶aud̶e mamauba kokoroarãba Pablo jira adoesid̶au, judiorã ãrea
         kĩramaa panuud̶eeba. 36 Ãchiba kokoroarã kaad̶e jĩwa jarabachid̶au: «¡Jãu beatásturu!»Pabloba judiorãmaa jarad̶a37 Kokoroarãba Pablo ãchi duanabadau deed̶aa ed̶a adoeduud̶e, Pabloba griego bed̶ead̶e
         naka jarasii:—¿Biꞌia b̶uka mʉ bichi ome berreai?Chi kokoroarã aude mechiuba panausii:—¿Bichiba griego bed̶ea kuitaa nika? 38 ¿Bichiwãeka chi Egiptod̶ebena, ẽbẽrarã naed̶e kĩrubikaped̶a, moded̶ebenarã 4.000 drua
         sirua wãꞌãe b̶uud̶aa adoesiiwãeka?39 Maud̶e Pabloba jarasii:—Makawãema, mʉ judiobʉ. Cilicia iujãa druad̶ebenabʉ. Tarso puuru mechiud̶ebenabʉ.
         Michuburia puuru daad̶e ida berreabise.40 Chi kokoroarã aude mechiuba ida berreabisii. Maabae Pablo jʉ̃rʉmetad̶e b̶ari nub̶uuba
         ichi juaba ẽbẽrarã chũpeabiasii. Chũpeabiasiid̶e hebreo bed̶ead̶e berreasii.
         
            
               	21:8 Hechos 6:1-6; 8:1-13,26-40.

               	Nasón. Griego bed̶ead̶e naka b̶u kub̶uu: Mnasón.

               	Mau Santiago Jesús ãbabʉ. Santiago ara mau «Jacob» abadau.

               	Maabae biawãra bichi kachirua waud̶ai baita araa ãbua imid̶ai. Griego bed̶ead̶e chi b̶ee kartad̶e mau wãꞌãe.

               	21:24 Números 6:13-20.

               	21:25 Hechos 15:28-29.

               	Judiorã Dachi Akõre de mechiu kaita wãd̶ai panasid̶au maamina griegorã awara paneed̶ai
                     panasid̶au.

221 Pabloba jarasii: «Ãbarã maud̶e chõrarã, ũrísturu. Ara mʉ ʉ̃rʉbena jaraaruu».2 Ichi hebreo bed̶ead̶e berrea b̶uu ũriped̶aad̶ad̶eeba ãchi chũpea duaneesid̶au. Maud̶e
         Pabloba jarasii:3 «Mʉ judiobʉ. Cilicia druad̶e Tarso puurud̶e mʉ danaba mʉ adausii. Maamina mʉ nama
         Jerusalend̶e warisii. Jaradeabarii Gamalielba mʉʉmaa joma dachi nabẽraed̶ebenarã Moisesba
         b̶ʉd̶a ãrea jaradeasii.- Mʉʉba Dachi Akõre ãrea ijãa b̶uabachii machiba ijãabadau kĩra. 4 Mauba, mʉʉba chi O Wid̶i ijãa panuurã wãraa b̶uabachii. Mukĩrarã maud̶e wẽrarã jʉ̃a
         bʉikabiabachii. Maud̶e chi nuree beabiasii. 5 Mau chi paare mechiuba maud̶e joma judio mechiurãba kuitaa panuu. Ãchiba mʉʉmaa karta
         deasid̶au judiorã Damasco puurud̶ebenarãba mʉʉba chi O Wid̶i ijãabadaurã jidaui b̶uu
         mau kuitaad̶amera. Maud̶e mʉ Damasco puurud̶aa wãsii ãchi nama Jerusalend̶aa eneeped̶a
         chi mechiurãba kastikad̶amera.6 »Maamina Damasco puurud̶e neeruud̶e ʉmada jipa baaruud̶e bajãad̶ebena mʉ ad̶u ãrea
         ʉ̃d̶aa puri chebiwãsii. 7 Mʉ jeed̶a b̶aesiid̶e mimi ũrisii. Mauba mʉʉmaa jarasii: “Saulo, Saulo, ¿sakãe mʉ wãraa
         b̶uma?” 8 Mʉʉba id̶isii: “Mʉ Mechiu, ¿bichi kaima?” Ichiba panausii: “Mʉ Jesús Nazaretd̶ebenabʉ,
         chi bichiba wãraa b̶uu”. 9 Chi mʉ ome nibaped̶aad̶aba mau ʉ̃d̶aa ted̶echoaruu unusid̶aud̶e perasid̶au, maamina
         chi mʉ ome berrearuu ũrid̶aabasii.+10 Maud̶e mʉʉba id̶isii: “Mʉ Mechiu, ¿bichiba kãare kʉ̃ria b̶uma mʉʉba waui?” Dachi Mechiuba
         panausii: “Jiraduped̶a Damasco puurud̶aa wãse. Mʉʉba jamaria jarai kãare waui b̶uu”.
         11 Mau ʉ̃d̶aa ted̶echoaruuba mʉ dau pãriubisii. Maud̶eeba chi mʉ ome nibad̶aba mʉ juad̶e
         jidaud̶aped̶a Damasco puurud̶aa adoesid̶au.12 »Aria ẽbẽra Ananias abadau b̶uasii. Mau ẽbẽraba Dachi Akõre wapea b̶uud̶eeba Moisesba
         b̶ʉd̶ad̶e jara b̶uu kĩra waubachii. Maud̶eeba joma judiorã Damasco puurud̶ebenaba
         ichi ʉ̃rʉbena biꞌia berreasid̶au. 13 Mau Ananiasba mʉ ichiad̶e neesiid̶e ara kaita wãped̶a jarasii: “Ãba Saulo, waya bichi
         dauba unuse”. Ara makʉd̶e mʉ dau aribiaped̶a ichi unusii. 14 Maabae Ananiasba jarasii: “Dachi Akõre dachi nabẽraed̶ebena ome b̶uad̶aba bichi adoesii
         ichiba kʉ̃ria b̶uu kuitaamera, chi Jipa nii unumera maud̶e ichi berrearuu ũrimera.
         15 Joma bichiba unud̶a maud̶e ũrid̶a jomaurãmaa jarai. 16 ¡Waa esed̶ause! Jiraduped̶a bichi boro eabise. Ʉtaa id̶ise. Bichiba kachirua waud̶a
         ichiba joma perdonai”.17-18 »Mau maad̶akare mʉ waya Jerusalend̶aa neesii. Ewari ab̶a Dachi Akõre de mechiud̶aa
         wãped̶a ichimaa ʉtaa id̶i b̶uasii. Maud̶e Dachi Akõreba mʉ daumaa Dachi Mechiu unubisii.
         Ichiba mʉʉmaa jarasii: “Jerusalend̶ebena isa ãyaa wãse. Chi bichiba mʉ ʉ̃rʉbena jara
         b̶uu namabenarãba ijãad̶aabai”. 19 Mʉʉba naka panausii: “Maamina, mʉ Mechiu, ãchiba ãrea kuitaa panuu naed̶e mʉ judiorã
         araa ãbua imibadau decha wãped̶a chi bichid̶e ijãa nuree jidauped̶a sĩbachii maud̶e
         jʉ̃a b̶ubachii. 20 Bichi ʉ̃rʉbena berrea b̶uu kakua Esteban beasid̶aud̶e mʉ sid̶a aria b̶uasii. Mau beaduu
         mʉʉba biꞌia unusii. Mau awara ãchi paru anab̶ari jʉ̃badau mʉʉba nu b̶uasii”. 21 Maamina Dachi Mechiuba mʉʉmaa jarasii: “Wãse. Mʉʉba bichi kaitawẽ judiowãerãmaa bʉii”».Pablo kokoroarã mechiu juad̶e22 Pabloba jara b̶uu judiorãba chũpea ũri duanasid̶au. Maamina Dachi Mechiuba ichi judiowãerãmaa
         bʉii asiid̶e, b̶ia bara b̶eesid̶au:«¡Jãu ẽbẽra nibaabai b̶uu! ¡Beásturu!»23 Maka b̶ia panuud̶e, chi ãchi paru anab̶ari jʉ̃badau ẽekuad̶aped̶a ioro jora ʉtaa jãrapesid̶au.
         24 Maud̶eeba kokoroa chi aude mechiuba jarasii Pablo kokoroarã duanabadau ded̶e ed̶a
         adoed̶aped̶a pebid̶amera. Maka waubisii Pabloba jaramera sakãe judiorã ichi ome kĩramaa
         panuu. 25 Maamina ichi pebebad̶ai baita jʉ̃ʉduud̶e Pabloba kokoroarã jaradea ua b̶uabarii aria
         b̶uumaa jarasii:—¿Machiba Romad̶ebena ab̶a pebebad̶ai panuka ichi nebʉra ichiad̶ai naed̶e?+26 Mau ũrisiid̶e kokoroa chi aude mechiumaa wãped̶a jarasii:—¿Bichiba kuitaa b̶uka kãare wauruu? Jãu ẽbẽra romad̶ebenabʉ.27 Maabae kokoroa chi aude mechiuba Pablomaa wãped̶a id̶isii:—¿Biawãra bichi romad̶ebenaka?Pabloba panausii:—Maerã, mʉ romad̶ebenabʉ.28 Kokoroarã chi aude mechiuba jarasii:—Mʉʉba chi nejarra ãrea deasii Romad̶ebena bai baita.Pabloba jarasii:—Mʉ danaba mʉ adausiid̶eed̶ebena romad̶ebenabʉ.29 Ara makʉd̶e chi Pablomaa id̶ikad̶ai baita panad̶aba ida b̶usid̶au. Kokoroarã chi aude
         mechiuba Pablo Romad̶ebena kuitaasiid̶e ãrea wapeasii Romad̶ebena pebebabii baita
         jʉ̃bisiid̶eeba.Pablo judio chi mechiu nureerã daad̶e b̶uad̶a30 Norema kokoroa chi aude mechiuba wabid̶a kuitaa kʉ̃ria b̶uasii sakãe judiorãba Pablo
         jidea panasid̶au. Maud̶eeba ichi kaenaba jʉ̃ b̶uad̶a ena b̶usii.+ Maabae ichiba joma paare mechiurã maud̶e judiorã mechiurã araa ãbua imibiasii. Maud̶e
         Pablo adoeped̶a ãchi daad̶e b̶usii.
         
            
               	22:3 Hechos 5:34-39.

               	Perasid̶au. Ãrea karta griego bed̶ead̶e mau bed̶ea wãꞌãe.

               	Romad̶ebena leyd̶e b̶ʉ kub̶uasii, ẽbẽra Romad̶ebena poyaa sĩd̶aabai, ped̶aabai maebʉrã
                     bead̶aabai, ichi nebʉra ichiad̶ai naed̶e.

               	Kaenaba jʉ̃ b̶uad̶a. Griego bed̶ead̶e chi b̶ee kartad̶e mau wãꞌãe.

231 Pabloba judiorã karrarãmaa ichiaped̶a jarasii:—Mʉ ãbarã, mʉ jirukaraayuwãe b̶uu kuitaa b̶uud̶eeba id̶i bid̶a Dachi Akõre daad̶e
         biꞌia niba.2 Maud̶e chi paare mechiu Ananiasba chi Pablo kaita panuumaa jarasii ichi iimaa sĩd̶amera.
         3 Maud̶eeba Pabloba Ananiasmaa jarasii:—¡Bichi Dachi Akõreba sĩi! ¡Bichiba chi judiorã paare mechiu kĩra waukau!+ Bichi jamaria akʉ b̶uu Moisesba b̶ʉd̶ad̶e jara b̶uu kĩra mʉ nebʉra kastikai baita
         maamina ¡mʉ sĩbisiid̶eeba ara mau Moisesba b̶ʉd̶a ida b̶u b̶uu!4 Maud̶e chi aria panuuba Pablomaa jarasid̶au:—Chi paare mechiu Dachi Akõreba b̶ud̶a ¿bichiba saka kachirua jara b̶uma?5 Pabloba jarasii:—Ãbarã, mʉʉba adua b̶uasii ichi paare mechiu nii. Kuitaad̶a basirã mʉʉba maka jarad̶aabai
         basii, Dachi Akõre bed̶ead̶e naka b̶ʉ kub̶uud̶eeba: “Machi karr ʉ̃rʉbena kachirua
         jararã́sturu”.-6 Maka b̶uud̶e Pabloba kuitaasii chi mechiurã waabenarã saduceorã, waabenarã fariseorã.
         Maud̶eeba ãchimaa jĩwa jarasii:—Ãbarã, mʉ fariseobʉ. Mʉ nabẽraed̶ebenarã fariseorã basii. Maud̶eeba ijãa b̶uu biud̶arã
         chokae jiradud̶ai. Maud̶eeba waabenarãba mʉ kastika kʉ̃ria panuu.7 Pabloba maka jarad̶a kakua fariseorã saduceorã ome kĩru berread̶aped̶a aꞌawaraa kʉ̃risia
         duaneesid̶au. 8 (Saduceorãba jarabadau biud̶arã chokae jiradud̶akau, angelerã wãꞌãe, jauri sid̶a wãꞌãe.
         Maamina fariseorãba joma mau ijãa panuu). 9 Biawãra maud̶eeba mia ũrimaa bara b̶eesii. Chi nuree fariseo baara duanuu Moisesba
         b̶ʉd̶ad̶e jaradea panabadaurã b̶ari topaneed̶aped̶a jarasid̶au:—Jãu mukĩraba ne kachirua wauwẽa b̶uu, asid̶au. ¿Jauri ab̶aba jãka ichimaa berreabisii,
         maebʉrã ángel ab̶aba? Maka b̶uubʉrã ¿saka Dachi Akõre ome chĩod̶aima?+10 Aude mia ũrimaa bara b̶eesiid̶e, kokoroarã mechiuba, Pablo poyaa pichipichia waud̶ai
         wapea kʉ̃risia b̶uud̶e, ichi kokoroarã iukuasii mia ũrimaa duanuumaabena awara adoed̶amera
         maud̶e ãchi deemaa adoed̶amera.11 Mau ẽsabud̶e Dachi Mechiu Pablomaa unubiped̶a naka jarasii: «Pablo, kĩrajʉʉse. Mʉ
         ʉ̃rʉbena nama Jerusalend̶e berread̶a kĩra Roma puurud̶e bid̶a berreai b̶uu».Judiorãba Pablo bead̶ai baita bed̶ea deaped̶aad̶a12 Norema chi nuree judiorãba bed̶ea deasid̶au Pablo bead̶ai baita. Mau ẽbẽrarãba biawãrad̶eeba
         berreasid̶au kod̶aabai maud̶e bania dod̶aabai Pablo beaduud̶aa. 13 Chi bed̶ea deaped̶aad̶a 40 wãyaa panasid̶au. 14 Ãchi paare mechiurãmaa maud̶e judiorã chõrarãmaa wãd̶aped̶a, maabae jarasid̶au:—Daiba Dachi Akõre daad̶e biawãra jarasid̶au kod̶aabai maud̶e bania dod̶aabai Pablo
         beaduud̶aa. 15 Maud̶eeba naka wáusturu. Machiba chi kokoroa chi aude mechiumaa id̶ísturu nu Pablo
         waya machimaa adoebimera. Jarásturu machiba ichi ʉ̃rʉbena kauwa id̶i kʉ̃ria panuu.
         Adoeduud̶e nama neei naed̶e daiba ichi bead̶ai.16 Maamina Pablo neekau warr aria b̶uasii. Mau kũudrãaba chi ãchimaa jara panuu ũriped̶a
         kokoroarã duanabadaumaa Pablomaa jarad̶e wãsii. 17 Maud̶eeba Pabloba kokoroarã chi jaradea ua b̶uabarii ab̶a iuped̶a jarasii:—Nau kũudrãa chi mechiu b̶uumaa adoese. Ichiba ne jara kʉ̃ria b̶uu.18 Ara makʉd̶e chi kũudrãa kokoroarã mechiumaa adoeped̶a jarasii:—Pablo, chi jʉ̃a b̶uuba mʉ iuped̶a jarasii nau kũudrãa bichimaa adoemera. Ichiba bichimaa
         ne kaebea jara kʉ̃ria b̶uu.19 Maabae kokoroarã chi mechiuba kũudrãa juad̶e jidauped̶a ãyaa adoesii. Maabae id̶isii:—¿Kãare mʉʉmaa jara kʉ̃ria b̶uma?20 Maud̶e kũudrãaba jarasii:—Judiorãba bed̶ea deasid̶au naka waud̶ai baita: ãchiba bichimaa chi chuburia id̶id̶ai
         Pablo nu chi judiorã mechiurã ãbua panuumaa adoebimera. Jarad̶ai ichi ʉ̃rʉbena kauwa
         id̶i kʉ̃ria panuu. 21 Maamina ijãarã́se. Pablo bead̶ai baita 40 mukĩrarã o kẽsa otea panuu. Maud̶e maarãba
         biawãra jarasid̶au Dachi Akõre daad̶e kod̶aabai maud̶e bania dod̶aabai Pablo beaduud̶aa.
         Jãabae bead̶ayúaburu panuu, maud̶e esed̶au panuu bichiba jarai Pablo ãchimaa adoebimera.22 Maabae kokoroarã chi mechiuba kũudrãamaa jarasii:—Bichiba mʉʉmaa jarad̶a ab̶aumaa bid̶a jararã́se.Maka jaraped̶a wãbisii.Romad̶ebenarãba Pablo Cesaread̶aa adoeped̶aad̶a23 Maabae kokoroarã mechiuba chi jaradea ua b̶uabadau ome iuped̶a maabae jarasii:—Jʉrʉ adause, 200 kokoroarã, 70 kokoroarã murad̶e wãbadaurã maud̶e 200 miasuba tĩubadaurã,
         maabae nau ẽsabud̶e las 9d̶e Cesarea puurud̶aa wã́sturu. 24 Mau awara mura Pablo baita adoésturu nau Judea druad̶ebena chi karr Felixmaa biꞌia
         adooi baita.+25 Kokoroarã mechiuba karta naka b̶ʉ urubʉisii:26 Mʉ, Claudio Lisiasba nau karta b̶ʉʉruu mʉ karr Félix baita. Mʉʉba kʉ̃ria b̶uu bichi
         biꞌia b̶uai.27 Judiorãba nau ẽbẽra jidaud̶aped̶a bead̶ai basii. Maamina mʉʉba kuitaasii jãu Romad̶ebena
         nii. Maud̶eeba kokoroarã ome wãped̶a judiorã juakaa adausii. 28 Mʉʉba kuitaa kʉ̃ria b̶uasii kãare kakua ichi jidea panuu. Maud̶eeba ichi adoesii judiorã
         chi mechiurã ãbua duanuumaa. 29 Maud̶e mʉʉba kuitaasii ab̶aburu ãchi Moisesba b̶ʉd̶a kakua ichi jidea panuu. Maamina
         jãuba kachirua wauwẽa b̶uasiid̶eeba, mʉʉba kuitaasii mʉʉba jãu beabiibai b̶uu maebʉrã
         jʉ̃abiibai b̶uu. 30 Mau maad̶akare mʉʉba kuitaasii judiorã bed̶ea deasid̶au ichi bead̶ai baita. Ara makʉd̶e
         ichi bichimaa bʉisii. Maud̶e mʉʉba ãchimaa jarasii jãu jidea kʉ̃ria panuubʉrã bichi
         daad̶e jarad̶e wãd̶ai panuu.Biꞌia b̶uase.+31 Ara makʉd̶e kokoroarãba ãchi jaradea ua b̶uabariiba jarad̶a wausid̶au. Ẽsabud̶e Pablo
         Antipatris puurud̶aa adoesid̶au. 32 Norema kokoroarã jʉ̃de wãbadaurã ãchi duanabadau deed̶aa waya wãsid̶au. Maud̶e murad̶e
         wãbadaurãba Pablo Cesarea puurud̶aa adoesid̶au. 33 Cesarea puurud̶e neesid̶aud̶e karta chi karrmaa deasid̶au. Maud̶e Pablo sid̶a ichimaa
         adoesid̶au. 34-35 Mau karta ed̶a jaraped̶a chi mechiuba Pablomaa id̶isii samabena kuitaai baita. Pablo
         Cilicia druad̶ebena kuitaasiid̶e naka jarasii: «Bichi jidea panuu needuubʉrã mʉʉba
         bichimaa ũrii».Maabae ichiba kokoroarãmaa jarasii Pablo Herodesba waubid̶a de mechiud̶e nud̶amera.+
            
               	¡Bichiba chi judiorã paare mechiu kĩra waukau! Griego bed̶ead̶e naka b̶ʉ kub̶uu: bichi de torroa purud̶a kĩra b̶uu. Mateo 23:27-28; Ezequiel 13:10-16.

               	23:5 Éxodo 22:28.

               	Maka b̶uubʉrã ¿saka Dachi Akõre ome chĩod̶aima? Griego bed̶ead̶e chi b̶ee kartad̶e mau wãꞌãe.

               	Mau Félix Judead̶ebena jaradea ua b̶uabarii basii año 52d̶ebena ab̶a 60d̶aa. Cesarea
                     puurud̶e b̶uabachii.

               	Biꞌia b̶uase. Griego bed̶ead̶e chi b̶ee kartad̶e mau wãꞌãe.

               	Mau Herodes «Herodes chi Mechiu» abachid̶au. Ichiba wãwarã Belén puurud̶e kenabiasii.
                     Mateo 2:13-18.

            

         
      

   
      
         24
Pablo Félix daad̶e berread̶a241 Ewari jua ab̶a bad̶akare paare mechiu Ananias chi nuree judiorã chõrarã baara Cesarea
         puurud̶e neesid̶au. Chi aid̶a berreabarii Tértulo adoesid̶au, mauba Félix daad̶e chi
         Pablo jideamera. 2 Felixba Pablo eneesid̶aud̶e mau Tertuloba Pablo jidea kob̶eesii. Naka jarasii:—Chi mechiu Félix, bichi dai mechiu b̶eed̶a ewarid̶ebena nau druad̶e ãrea baaruu jirukaraayuwãe
         panuu. Maud̶e bichi kʉ̃risia kuitaa niid̶eeba ne ãrea wau b̶uu dai biꞌia duanad̶amera.
         3 Bichiba wau b̶uu kakua dai duanuumaacha daiba ne jomad̶e bichíturu kid̶ibai abadau.
         4 Maamina waa ãrea jaraamaaba, michuburia id̶iiruu bichi sõbia niid̶eeba, dai bed̶ea
         ũrimera.5 Daiba kuitaa panuu nau ẽbẽraba nebʉra wau b̶uabarii. Ichiba joma nau druad̶e judiorã
         kĩrubika b̶uabiabarii. Ichi nazarenod̶ebenarã chi jaradea ua b̶uabariibʉ. 6 Mau awara Dachi Akõre de mechiud̶e chi daiba waud̶aabai panuu, mau ichiba waui kʉ̃riasii.
         Maud̶eeba daiba ichi jidausid̶au. [Moisesba b̶ʉd̶ad̶e jara b̶uu kĩra kastikad̶ai basii.
         7 Maamina kokoroarã mechiu Lisiasba ichiba kĩrud̶eeba dai juakaa ẽeb̶ari adausii. 8 Mau awara jarasii chi mau ẽbẽra jidea panuu bichimaa need̶ai panuu.]+ Bichiba ichimaa ãrea id̶iiruu kuitaai joma daiba jara panuu biawãra b̶uu.9 Judiorã aria panuu bid̶a joma mau bed̶ea biawãra asid̶au.10 Maabae chi mechiuba juaba Pablomaa jarasii berreamera. Ara makʉd̶e Pabloba jarasii:—Mʉʉba kuitaa b̶uu bichi año ãrea nau druad̶ebena juez nii. Maud̶eeba mʉ ara mʉ ʉ̃rʉbena
         kĩrajʉʉ berrearuu. 11 12 ewari basii mʉ Jerusalend̶aa wã b̶uad̶a Dachi Akõremaa biꞌia berreai baita. Bichiba
         barikiamaa id̶iiruu kuitaai mau biawãra b̶uu. 12 Cha mʉ kachirua jara panuuba mʉ unud̶aabasii waabena ome kĩru berrea nub̶uu maebʉrã
         ẽbẽrarã kĩrubika b̶uu. Dachi Akõre de mechiud̶e, judiorã araa ãbua imibadau ded̶e,
         ne ab̶a bid̶a puurud̶e bid̶a mʉʉba maka wau b̶uu unud̶aabasii. 13 Nau ẽbẽrarãba poyaa kuitaabid̶awẽa ãchiba jara panuu biawãra b̶uu. 14 Maamina mʉʉba bichimaa naka jaraaruu: mʉʉba Dachi Akõre nabẽraed̶ebenarãd̶e ijãa b̶uu.
         Mʉ chi O Wid̶i abadaud̶ebenabʉ. Ãchiba mau O Wid̶i seta b̶uu+ abadau, maamina mʉʉba Moisesba b̶ʉd̶a maud̶e Dachi Akõre baita berreabadaurãba b̶ʉped̶aad̶a
         joma ijãa b̶uu. 15 Chi naarã judiorãba esed̶au panuu chi jipa nuree maud̶e chi jipawãe nuree biuped̶aad̶a
         Dachi Akõreba joma chokae jiradubiai. Mʉa bid̶a mau esed̶au b̶uu. 16 Maud̶eeba mʉʉba ne joma waubarii Dachi Akõre daad̶e maud̶e ẽbẽrarã daad̶e jipa nibai
         baita.17 »Mʉ Jerusalend̶ebena ãyaa wãd̶a año ãrea bad̶akare, waya araa neesii, chi mʉ puurud̶ebenarã
         chi nejarr barauwãe nureemaa chi nejarra deai baita maud̶e Dachi Akõremaa ãnimara
         baa deai baita. 18 Maka b̶uud̶e chi Dachi Akõre daad̶e biꞌia panad̶ai baita mʉʉba joma wausiid̶e, Dachi
         Akõre de mechiud̶e chi Asiad̶ebena judiorãba mʉ unusid̶au. Maamina ẽbẽrarã ãrea wãꞌãe
         basii maud̶e ẽbẽrarã kĩrubikad̶ai sid̶a wãꞌãe basii. 19 Chi mʉ unuped̶aad̶aba mʉ jidead̶ai kʉ̃ria panuubʉrã, maarã bichi daad̶e need̶ai panuu.
         20 Makawẽebʉrã cha panuurãba jarad̶ai panuu kãare kachirua unusid̶au chi mechiurã daad̶e
         mʉ adoesid̶aud̶e. 21 Ab̶aburu poyaa jarad̶ai mʉʉba naka jĩwa jarasii: “Id̶i machiba mʉ kachirua jara panuu
         chi biud̶arã chokae jiradud̶ai ijãa b̶uu kakua”.-22 Felixba chi O Wid̶i ʉ̃rʉbena ãrea kuitaa b̶uasiid̶eeba Pablo nebʉra ichiai ida b̶ud̶auped̶a,
         naka jarasii:—Kokoroarã mechiu Lisias neeruud̶e mʉʉba machi nebʉra ichiai.23 Maabae ichiba kokoroarã chi jaradea ua b̶uabariimaa Pablo nubisii, maamina jarasii
         chi Pabloba wau kʉ̃ria b̶uu ida waubimera. Maud̶e ida b̶usii Pablo kõpaerorãba ichi
         aid̶ad̶e need̶amera.24 Mau maad̶akare Félix chi wẽra Drusila ome waya neesii. Mau wẽra judio basii.+ Maud̶e Felixba Pablo iusii ichiba Jesucristod̶e ijãad̶ai ʉ̃rʉbena berrea b̶uu ũrii
         baita. 25 Maka b̶uud̶e Pabloba dachi jipa nibai ʉ̃rʉbena, kakua jipa uru b̶uai ʉ̃rʉbena maud̶e
         Dachi Akõreba nebʉra kastikai ewari neei ʉ̃rʉbena berreasii. Felixba mau ʉ̃rʉbena
         ũrisiid̶e wapeaped̶a naka jarasii: «Jãabae wãse. Mʉ bari b̶uud̶e waya bichi iui».26 Felixba kʉ̃risia b̶uasii Pabloba ichimaa chi nejarra deai ewa bʉimera. Maud̶eeba akabichia
         Pablo iubachii mau ome berreai baita. 27 Maka b̶uu año ome wãyaasii. Mau maad̶akare Félix neei bad̶a june neesii chi mechiu
         b̶uai baita. Mau Porcio Festo abadau. Maamina mauba judiorã ome biꞌia b̶uai kʉ̃ria
         b̶uasiid̶eeba, Pablo jʉ̃a b̶ʉisii.
         
            
               	Griego bed̶ead̶e chi b̶ee kartad̶e bed̶ea corcheted̶e panuu wãꞌãe.

               	Seta b̶uu. Kajuma bed̶ead̶e b̶ʉ kub̶uu: secta.

               	24:21 Hechos 23:6.

               	Mau Drusila Herodes Agripa Nabena kau basii. Chi ãba Agripa ara mau Ome abachid̶au
                     basii. Hechos 25:13.

Pablo Festo daad̶e b̶uad̶a251 Festo mau druad̶aa neeped̶a chi mechiu bai baita, ewari õbea baaruud̶e, Cesarea puurud̶ebena
         Jerusalend̶aa wãsii.+2 Aria paare mechiurã maud̶e judiorã mechiurãba Festomaa Pablo jideasid̶au. 3 Chi chuburia id̶isid̶au Pablo Jerusalend̶aa adoebimera. Maka jarasid̶au Pablo od̶e
         bead̶ai kʉ̃risia panuud̶eeba. 4 Maamina Festoba panausii:—Pablo Cesarea puurud̶e jʉ̃a b̶uu. Mʉ kãꞌãabariwãed̶e araa wãi. 5 Maud̶eeba machi chi mechiu nuree mʉ ome Cesarea puurud̶aa wãd̶ai panuu. Mau ẽbẽraba
         barikia kachirua waud̶a basirã, ariaburu machiba jarad̶ai panuu.6 Festo Jerusalend̶e 8 maebʉrã 10 ewari b̶uasii. Maabae Cesarea puurud̶aa wãsii. Norema
         chi juez ded̶e akʉ b̶eeped̶a Pablo adoebisii. 7 Pablo adoesid̶aud̶e judiorã Jerusalend̶ebena neeped̶aad̶aba ichi ad̶u jũrasid̶au.
         Maud̶e ichi jideasid̶au maamina poyaa kuitaabiad̶aabasii chi ãchiba jara panuu biawãra
         b̶uu. 8 Maud̶e Pabloba panausii:—Mʉʉba ab̶a bid̶a kachirua wauwẽa b̶uu. Moisesba b̶ʉd̶a ida b̶uwẽa b̶uu, Dachi Akõre
         de mechiu kachiruabiwẽa b̶uu maud̶e Romad̶ebena chi aude mechiu nii sid̶a ida b̶uwẽa
         b̶uu.9 Maamina Festo judiorã ome biꞌia b̶eei kʉ̃ria b̶uud̶eeba Pablomaa id̶isii:—¿Bichi Jerusalend̶aa wãi kʉ̃ria b̶uka mʉʉba jamaria bichi nebʉra ichiamera?10 Maud̶e Pabloba panausii:—Mʉ nama Romad̶ebena chi aude mechiu niiba b̶ud̶a juez daad̶e b̶uu. Namaburu bichiba
         mʉ nebʉra ichiai b̶uu. Bichiba ãrea kuitaa b̶uu mʉʉba judiorã kachirua wauwẽa b̶uu.
         11 Mʉʉba kachirua waud̶a basirã, bichiba mʉ beai basii. Maamina naarã ẽbẽrarãba mʉ jidea
         panuu biawãrawãed̶eeba, ab̶au bid̶a mʉ ãchi juad̶e b̶uubai b̶uu. Maud̶eeba mʉʉba kʉ̃ria
         b̶uu Romad̶ebena chi aude mechiuba mʉ nebʉra ichiamera.12 Maud̶e Festo chi ichimaa kʉ̃risia deabadaurã ome berreaped̶a Pablomaa jarasii:—Bichiba kʉ̃ria b̶uu Romad̶ebena chi aude mechiuba bichi nebʉra ichiai. Maka b̶uubʉrã,
         ichimaa bʉi.Festo Agripa ome berread̶a13 Mau maad̶akare judiorã rey Agripa ichi neekau Berenice ome Cesarea puurud̶aa Festo
         ichiad̶e wãsid̶au.+14 Ãchi aria panuu ãrea basiid̶eeba Festoba Agripamaa Pablo ʉ̃rʉbena naka jarasii:—Felixba ab̶a jʉ̃a b̶uu b̶ʉid̶a nama b̶uu. 15 Mʉ Jerusalend̶aa wã b̶uasiid̶e paare mechiurãba maud̶e judiorã mechiurãba mau ẽbẽra
         jidead̶aped̶a jarasid̶au ichi beamera. 16 Mʉʉba ãchimaa jarasii ab̶a bid̶a chi ichi jidea nuree daad̶e ara ichi kakua poyaa
         berreawẽebʉrã, romad̶ebenarãba ichi waabena juad̶e dead̶akau.17 »Maud̶eeba judiorã namaa need̶aped̶a, esed̶auwẽa norema mʉ juez ded̶e akʉ b̶eeped̶a
         mau ẽbẽra adoebisii. 18 Maamina chi ichi jidea panuuba jarad̶aabasii ichiba kachirua wausii mʉʉba kʉ̃risia
         b̶uad̶a kĩra. 19 Maumaarã ichi jidea panasid̶au ãchiba ijãa panuu awara jaradea b̶uu kakua maud̶e ẽbẽra
         Jesús abadau kakua. Mau biusmina Pabloba jara b̶uu chokae b̶uu. 20 Mʉʉba kuitaawẽa b̶uasii jãu nebʉra ʉ̃rʉbena id̶ii baita. Maud̶eeba mʉʉba Pablomaa
         id̶isii Jerusalend̶aa wãi kʉ̃ria b̶uu kuitaai ariad̶ebenarãba ichi nebʉra ichiad̶amera.
         21 Maamina ichiba kʉ̃ria b̶uasii Romad̶ebena chi aude mechiu niiba ichi nebʉra ichiamera.
         Maud̶eeba mʉʉba ichi nama jʉ̃abisii ab̶a chi maumaa bʉiruud̶aa.22 Maud̶e Agripaba Festomaa jarasii:—Mʉʉba mau ẽbẽra bed̶ea ũri kʉ̃ria b̶uu.Festoba jarasii:—Nu bichiba mau ũrii.Pablo Agripa daad̶e berread̶a23 Norema Agripa Berenice ome chi juez ded̶e ed̶a wãsid̶aud̶e paru bia jʉ̃ panasid̶au.
         Maud̶e kokoroarã mechiurã maud̶e puurud̶ebena chi mechiurã ed̶a wãurisid̶au. Maabae
         Festoba Pablo eneebisii. 24 Festoba jarasii:—Rey Agripa maud̶e joma ẽbẽrarã nama dai ome ãbua panuu, cha b̶uu ẽbẽra machi daad̶e
         b̶uu joma judiorãba Jerusalend̶e maud̶e nau Cesarea puurud̶e bid̶a mau jidea panuu.
         Ãchiba mʉʉmaa b̶ia jara panasid̶au ichi beamera. 25 Maamina mʉʉmaarã ne ab̶a bid̶a kachirua wauwẽa b̶uu jãu bead̶ai baita. Maud̶e ichiba
         id̶isii Romad̶ebena chi aude mechiuba ichi nebʉra ichiamera. Maud̶eeba mʉʉba jãu Romad̶aa
         bʉii baita b̶uu. 26-27 Maamina mʉʉba biawãra kuitaawẽe kãare b̶ʉi ichi nebʉra ʉ̃rʉbena, chi aude mechiuba
         mau kuitaamera. Maud̶eeba ichi machi daad̶e eneebisii. Judiorã rey Agripa, mʉʉba kʉ̃ria
         b̶uu bichiaburu biꞌia ũrii. Maka machiba ichimaa ãrea id̶id̶aped̶a mʉʉba dachi aude
         mechiu baita ichiba kachirua waud̶a poyaa kartad̶e b̶ʉi.
         
            
               	Mau Festo Judead̶ebena jaradea ua b̶uabarii basii año 60d̶ebena ab̶a 62d̶aa.

               	Agripa. Mau ẽbẽra Herodes Agripa chi Nabena warr basii. Hechos 12:1-23. Berenice. Mau wẽra Festo wẽra Drusila neekau basii. Hechos 24:24.

261 Maabae Agripaba Pablomaa jarasii:—Ara bichi kakua ida berreabiiruu.Ara makʉd̶e Pablo jua jiraped̶a berreasii:2 —Rey Agripa, mʉ kĩrajʉʉ b̶uu id̶i bichi daad̶e berreai baita. Mʉʉba kuitaabii judiorãba
         jideadumina mʉ nebʉraswãe nii. 3 Bichiba ãrea kuitaa b̶uu dachi judiorã saka nureabadau maud̶e kĩra awara berreabadau.
         Maud̶eeba chi chuburia id̶iiruu mʉ bed̶ea kakua ãkaawẽa ũrimera.4 »Joma judiorãba kuitaa panuu mʉ kũdrãaed̶ebena saka nibasii mʉ druad̶e maud̶e Jerusalend̶e
         bid̶a. 5 Ãchiba kuitaa panuu mʉ fariseo nii. Barikiuba mau bichi daad̶e jara kʉ̃ria b̶uubʉrã
         mau jarai b̶uu. Bichiba kuitaa b̶uu Moisesba b̶ʉd̶a waud̶ai baita fariseorãba kauwa
         waubadau.6 »Maamina Dachi Akõreba dachi nabẽraed̶ebenarãmaa deai jarad̶a esed̶au panuu kakua,
         id̶i ãchiba mʉ jidea panuu. 7-8 Biawãra joma Israel 12 warrarãd̶ebena neeped̶aad̶arãba ijãa panuu Dachi Akõreba dachi
         chokae jiradubii. Maud̶eeba dachiba ãyadaa maud̶e ẽsabud̶e Dachi Akõremaa biꞌia berreabadau.
         Mʉ rey Agripa, mau ijãa b̶uu kakua waabena judiorãba mʉ jidea panuu.Maud̶e Pabloba chi judiorã aria nureerãmaa jarasii:—Dachi Akõreba dachi chokae jiradubii ijãa panuubʉrã ¿sakãe ijãad̶awẽa panuma ichiba
         biu b̶uad̶a ab̶a chokae jiradubid̶a?9 »Mʉʉba naed̶e kʉ̃risia b̶uasii ne joma waui b̶uu ẽbẽrarãba Jesús Nazaretd̶ebena ijãarãad̶amera.
         10 Mʉʉba Jerusalend̶e biawãra maka wausii. Paare mechiurãba ãchi trʉ̃d̶eeba mʉʉmaa ida
         Jesusd̶e ijãabadaurã ãrea jʉ̃a b̶ubisid̶au. Maud̶e mau ẽbẽrarã beabisid̶aud̶e mʉa
         bid̶a biꞌia b̶uu asii.-11 Judiorã araa ãbua imibadau decha mʉʉba ãchi biꞌiwãe panabiabachii. B̶es ãrea ãchimaa
         Jesús ʉ̃rʉbena kachirua berreabiasii. Mʉʉba maarã joma kĩramaa b̶uasiid̶eeba ãibena
         druad̶ebena puurud̶e bid̶a jʉrʉ nibabachii.12 »Ewari ab̶a paare mechiurãba mʉ Damasco puurud̶aa bʉisid̶au ãchi trʉ̃d̶eeba Jesusd̶e
         ijãabadaurã jidaud̶akad̶amera. 13 Maamina, mʉ rey, od̶e wãsiid̶e ãsa baaruud̶e mʉ maud̶e chi mʉ baara wãaduurãba bajãad̶ebena
         ʉ̃d̶aaruu unusid̶au. Mau ʉ̃d̶aa ʉmada aude ted̶echoasii. 14 Joma dai jeed̶a b̶aesid̶au. Maud̶e mʉʉba mimi ũrisii. Mau mimiba mʉʉmaa hebreo bed̶ead̶e+ naka jarasii: “Saulo, Saulo, ¿sakãe mʉ kachirua waui baita wãraa b̶uma? Chi subariimaa
         ʉ̃rʉ tʉaruud̶e, bichi ara du ab̶a puꞌuai”. 15 Maud̶e mʉʉba id̶isii: “Mʉ mechiu, ¿bichi kaima?” Mʉ Mechiuba panausii: “Mʉ Jesusbʉ.
         Chi bichiba kachirua waui baita wãraa b̶uu. 16 Maamina jiraduse. Ara mʉ bichimaa unubisii mʉ baita bari trajabarii b̶uamera. Bichiba
         unud̶a maud̶e mʉʉba unubiiruu berreai b̶uu.+17-18 Mʉʉba bichi judiorã juad̶ebena maud̶e judiowãerã juad̶ebena karibai. Mʉʉba bichi judiowãerãmaa
         bʉi chi mʉ biawãra bed̶ea kuitaad̶amera.+ Maud̶eeba pãriud̶e duanad̶a ʉ̃d̶aad̶e nibad̶ai. Satanás juad̶ebena wãd̶aped̶a Dachi
         Akõremaa need̶ai. Chi mʉʉd̶e ijãaduu baita ãchiba kachirua wauped̶aad̶a Dachi Akõreba
         perdonai. Maud̶e Dachi Akõreba ãchi b̶ui ichiba jʉrʉ adaud̶a puurud̶ebenarã nuread̶amera”.19 »Mʉ rey Agripa, Jesusba mau ewarid̶e mʉʉmaa jarad̶a joma wausii.+20 Mʉʉba naed̶e Damasco puurud̶ebenarãmaa jarasii ãchiba kachirua waubadau ida b̶ud̶aped̶a
         Dachi Akõremaa need̶amera. Mau maad̶akare Jerusalén puurud̶e, joma Judea druad̶e maud̶e
         judiowãerãmaa ara mau jarasii. Jomaurãmaa jarasii biꞌia wau panuu ãchiba kachirua
         wauped̶aad̶a biawãra ida b̶uped̶aad̶a unubiad̶ai baita. 21 Maud̶eeba judiorãba mʉ Dachi Akõre de mechiud̶e jidaud̶aped̶a bead̶ai kʉ̃riasid̶au.
         22 Maamina mau ewarid̶ebena Dachi Akõreba mʉ aid̶a b̶uabariid̶eeba, chi mechiurãmaa maud̶e
         chi mechiuwãerãmaa wabid̶a Jesús ʉ̃rʉbena berrea b̶uu. Dachi Akõre baita berreabadaurãba
         jaraped̶aad̶a maud̶e Moisesba kãare makai b̶ʉd̶a mʉʉba mau jara b̶uu. 23 Ãchiba jarabachid̶au Dachi Akõreba Dachi Karibabarii deai jarad̶a ãrea puꞌuaba biui
         b̶uasii maud̶e chi biuped̶aad̶arãd̶ebena naa chokae jiradui b̶uasii, chi dachi karibai
         ʉ̃d̶aa b̶uu judiorãmaa maud̶e judiowãerãmaa jarai baita.-24 Pabloba wabid̶a mau jaramaa b̶uud̶e, Festo kĩru berreasii:—Pablo, bichi kĩranema b̶uu, karta ãrea kuitaasiid̶eeba.25 Maamina Pabloba jarasii:—Chi mechiu Festo, mʉ kĩranemawẽa b̶uu. Chi mʉʉba jara b̶uu biawãrabʉ maud̶e arakʉd̶e
         b̶uu. 26 Chi rey Agripaba mau ʉ̃rʉbena kuitaa b̶uu. Maud̶eeba mʉ ichi daad̶e wapeawẽa berrea
         b̶uu. Mʉʉmaarã ichiba Jesús ʉ̃rʉbena joma kuitaa b̶uu jomaurãba ãrea nebʉrʉbadaud̶eeba.
         27 Rey Agripa, ¿bichiba chi Dachi Akõre baita berreabadaurãba jaraped̶aad̶a ijãa b̶uka?
         Mʉʉba kuitaa b̶uu bichiba ijãa b̶uu.28 Agripaba Pablomaa jarasii:—¿Bichiba ara naka mʉ Cristod̶e ijãabii kʉ̃ria b̶uka?+29 Pabloba jarasii:—Mʉʉba Dachi Akõremaa ʉtaa id̶i b̶uu kãꞌãabariwãed̶e maebʉrã ewari ãread̶e bichi maud̶e
         joma chi mʉ bed̶ea ũri panuu, mʉ kĩra panad̶amera, maamina nau kaenawãe.30 Maka jarasiid̶e Agripa, Festo, Berenice maud̶e joma aria akʉ b̶ee jiradusid̶au. 31 Awara wãd̶aped̶a ãchicha jara duanasid̶au:—Nau ẽbẽraba kachirua wauwẽa b̶uud̶eeba, biubai b̶uu maebʉrã jʉ̃a b̶uabai b̶uu.32 Maabae Agripaba Festomaa jarasii:—Jãu ẽbẽraba Romad̶ebena chi aude mechiumaa ichi nebʉra ʉ̃rʉbena id̶id̶aa basirã,
         bichiba ichi poyaa wãbii basii.
         
            
               	26:10 Hechos 8:1-3.

               	Hebreo bed̶ea. Chi nuree kartad̶e naka b̶ʉ kub̶uu: «Arameo bed̶ea».

               	Bichiba unud̶a. Griego bed̶ead̶e chi b̶ee kartad̶e b̶ʉ kub̶uu: Bichiba mʉʉd̶eeba unud̶a.

               	Mʉ biawãra bed̶ea kuitaad̶amera. Griego bed̶ead̶e naka b̶ʉ kub̶uu: ãchi dau bũad̶amera.

               	Jesusba mau ewarid̶e mʉʉmaa jarad̶a. Griego bed̶ead̶e naka b̶ʉ kub̶uu: mʉ daumaa unubid̶a.

               	26:23 Isaías 42:6-7; 49:6.

               	Griego bed̶ead̶e nau sid̶a jara b̶uu «Bichiba mʉʉmaa beraa kʉ̃risiabisii Cristod̶e
                     babii».

Pablo Roma puurud̶aa wãd̶a271 Mau ewarid̶e chi jaradea ua b̶uabariiba dai Italia druad̶aa wãd̶ai panuu a jaraped̶a
         Pablo maud̶e chi nuree jʉ̃a b̶uped̶aad̶a Julio juad̶e b̶usii. Mau Julio kokoroarã
         Augusto abadaud̶ebena chi jaradea ua b̶uabarii basii. 2 Maabae dai jãba Adramitio puurud̶ebenad̶e ataud̶aped̶a wãsid̶au. Mau jãba Asia druad̶e
         puurucha wãaruu basii. Ãba Aristarco Macedonia druad̶ebena dai baara wãsii. Mau Tesalónica
         puurud̶ebena basii.3 Norema Sidón puurud̶e neesid̶au. Maud̶e Julioba ichi sõbiad̶eeba Pablo ichi kõpaerorãmaa
         ida wãbisii maarãba ichi irsibid̶amera. 4 Maabae Sidond̶ebena wãsid̶aud̶e Chipre isla kaita wãsid̶au, chi pũatu kĩramaa pũatu
         b̶uasiid̶eeba. 5 Cilicia drua kĩraare maud̶e Panfilia kĩraare wãd̶aped̶a Liciad̶ebena Mira puurud̶e
         neesid̶au.6 Aria kokoroarã jaradea ua b̶uabariiba june jãba Alejandría puurud̶ebena unusii. Mau
         jãba Italia druad̶aa wãaruu basii. Dai ichi baara mau jãbad̶e ataud̶aped̶a wãsid̶au.
         7 Ewari ãrea baaruud̶e bikãa wãsid̶au ãrea kĩramaa pũatu b̶uasiid̶eeba. Gnido puuru
         kĩraare need̶ai baita, bereka panuud̶e neesid̶au. Wabid̶a daimaa pũatu b̶uasiid̶eeba,
         Creta isla ad̶u wãsid̶au, Salmona kĩraare. 8 Mar iikaa ãrea bereka wãaduu nid̶aud̶e Lasea kaita, Buenos Puertos abaudaud̶e neesid̶au.9 Ãrea kãꞌãa b̶uud̶eeba judiorã chiko kod̶akau ewari wãyaa ba b̶uasii. Mau ewarid̶e
         mard̶e wãi kachirua b̶uabachii.+ Maud̶eeba Pabloba jarasii wãrãad̶amera. 10 Naka jarasii: «Mʉ mechiurã, mʉʉba kuitaa b̶uu dachi wãaduubʉrã kachirua wãd̶ai. Jãba
         ãrii, chi jãbad̶e adoeduu sid̶a ãrii+ maud̶e dachi sid̶a kinid̶ai».11 Maamina mau kokoroarã jaradea ua b̶uabariiba Pablo bed̶ea ũrii kʉ̃riabasii. Maumaarã
         jãba adoebarii bed̶ea maud̶e jãba chibari bed̶eáturu ũrisii. 12 Mau jãba poebabariimare biꞌiwãe b̶uasii, kui che ewarid̶e panad̶ai baita. Maud̶eeba
         ãreaba kʉ̃risiasid̶au biꞌia b̶uu Fenice puurud̶aa wãd̶ai ab̶a kui che ewari wãꞌãeruud̶aa.
         Mau puuru sid̶a Creta islad̶e b̶uu. Mamauba suroeste maud̶e noroeste unubachid̶au.Pũaturã ãreaba jãba ãyaa adoed̶a13 Maud̶e pũaturã surd̶ebena bikãa pũatu neesiid̶e, biꞌia wãd̶ai kʉ̃risiasid̶au. Ancla
         jira adoed̶aped̶a Creta isla iikaa wãsid̶au. 14 Maamina ãreawãed̶e pũaturã kachirua Euroclidón abadau islad̶ebena ãrea pũatu kob̶eesii.
         15 Mauba jãba ãyaa adoesii. Jãba kũ poyaa araa b̶ud̶aabasiid̶eeba pũaturãmaa ida adoebisid̶au.
         16 Cauda isla wãyaa wãsid̶aud̶e, chi pũatu ãrea pũatuubasii.+ Maud̶e chi jãba kaebeu doed̶a jʉ̃ nub̶uad̶a, poyaa jirad̶aabai panuud̶e, ʉtaa jirasid̶au.
         17 Mau jãba kaebeu ʉtaa jira adaud̶aped̶a, chi jãba mechiu ekare jʉ̃karaba bʉra jʉ̃sid̶au,
         toapebiimaaba. Mau awara wapea panasid̶au, mard̶e ibu ʉ̃rʉ Sirte abadaumare wãd̶ai.
         Maud̶eeba chi bela ed̶aa adaud̶aped̶a nub̶usid̶au maabae chi pũatumaa ida adoebisid̶au.+18 Norema pũaturã wabid̶a ãrea pũatu nub̶uasii. Maud̶eeba jãbad̶e trajabadaurãba chi
         jãbad̶e ne adoeduu mard̶e jirakuasid̶au chi jãba wẽsaamera. 19 Pũaturã wabid̶a ãrea pũatu nub̶uud̶eeba, ewari õbead̶e ara ãchi juaba+ chi jãbamaabena chi chikʉa b̶ee mard̶e jirakuasid̶au. 20 Maka panuud̶e ewari ãrea ʉmada maud̶e pusterrea unud̶awẽa panasid̶au. Mau iu pãriud̶e
         wabid̶a panuud̶eeba waa nibad̶aabai a kʉ̃risiasid̶au.21 Ãrea ba b̶uasii kod̶awẽa panuu. Maud̶eeba Pablo jomaurã ẽsa b̶ari nub̶eeped̶a jarakuasii:—Mʉʉba machimaa jarasii Creta islad̶ebena wãrãad̶amera. Mʉ bed̶ea ijãaped̶aad̶a basirã
         nau kachiruad̶e duanad̶aabaikausii maud̶e ne taawãd̶aabaikausii. 22 Maamina jirukaraarã́sturu. Nau jãba joma ãriirumina dachi ab̶a bid̶a biud̶aabai. 23 Mʉ Dachi Akõred̶ebʉ. Ichid̶e ijãa nii. Ẽsabud̶e ara mau Dachi Akõred̶e ángel mʉʉmaa
         unubisii. 24 Mauba mʉʉmaa jarasii: “Wapearã́se, Pablo. Bichi Romad̶ebena chi aude mechiu daad̶e
         berreai b̶uu. Bichi kakua, Dachi Akõreba joma nau jãbad̶e wãaduu ida kinibiabai”.
         25 Maud̶eeba, ẽbẽrarã, jirukaraarã́sturu. Mʉʉba ijãa b̶uu Dachi Akõreba waui ichi angelba
         mʉʉmaa jarad̶a kĩra. 26 Maamina barikia isla ibud̶aa wãd̶ai panuu».Jãba ãrid̶a27 Misa ome baaruud̶e Adriático mard̶e ũu kãribasid̶au. Ẽsa baaruud̶e jãbad̶e trajabadaurãba
         kʉ̃risiasid̶au ioro kaita needuu. 28 Jʉ̃karaba chi mar id̶u chaasid̶aud̶e 37 metros+ chaasid̶au. Waa wãaduud̶e waya chaasid̶aud̶e mau 15 chaasid̶au. 29 Moomaa trʉd̶e wãd̶ai wapead̶eeba, ancla kimare chi jãba ãdawaare taa bʉikasid̶au.
         Maabae ãrea perad̶eeba id̶i panasid̶au isa ewarimera.+30 Maka panuud̶e chi jãbad̶e trajabadaurã jãbad̶ebena miru wãd̶ai kʉ̃risiasid̶au. Maud̶eeba
         chi jãba kaebeu mard̶aa ed̶aa bʉisid̶au ancla kũumaabena setaa mard̶e bʉiduu kĩra.
         31 Maamina Pabloba kokoroarã jaradea ua b̶uabariimaa maud̶e ichi kokoroarãmaa jarasii:
         «Jãarã jãba mechiud̶e paneeduuwãebʉrã machi kinid̶ai».32 Maud̶eeba kokoroarãba chi jãba kaebeu jʉ̃ nub̶uu jʉ̃kara tõotad̶aped̶a, mard̶e b̶aebisid̶au.33 Ewarimaa b̶uud̶e Pabloba jomaurãmaa jarasii kod̶amera: «Dachi sakad̶ai adua panuud̶eeba
         misa ome baaruu machi kod̶awẽa panuu. 34 Mʉʉba chi chuburia id̶iiruu kod̶amera. Maka chi kakua meserãa nuread̶ai poyaa nibad̶ai
         baita. Ab̶a bid̶a biubai».+35 Maka jaraped̶a Pabloba pan juad̶e adauped̶a jomaurã daad̶e Dachi Akõremaa ichíturu
         kid̶ibai asii. Maabae chi pan b̶ʉaped̶a kosii. 36 Mau unuuduud̶e jomaurã kĩrajʉʉd̶aped̶a kosid̶au. 37 Dai chi mau jãbad̶e 276 panasid̶au.+38 Ãchi b̶i jãwaad̶aped̶a trigo mard̶e jirakuasid̶au chi jãba wẽsaamera.39 Ewarisiid̶e ãchiba ioro unusid̶aud̶e kuitaad̶aabasii sama panuu. Mau iorod̶aa wãi
         baita mar jua b̶uasii ibu baraa. Mau unud̶aped̶a kʉ̃risiasid̶au poyaa wãd̶ai panuubʉrã,
         chi jãba mau ibu põesãad̶aa adoed̶ai. 40 Maud̶eeba ancla jʉ̃kara tõokuad̶aped̶a mard̶e joma b̶ʉisid̶au. Maud̶e chi jãba pʉrra
         adoebarii jʉ̃ b̶uad̶a enasid̶au. Maabae kũd̶ebena vela ʉtʉ eab̶ari nub̶usid̶au pũatuba
         ibud̶aa adoemera. 41 Maamina chi jãba ibu ara ʉ̃rʉ b̶uud̶eeba drʉ nub̶uad̶e wãsii. Chi jãba kũ ibud̶e ãrea
         troa nub̶eesii, ãyaa poyaa wãi karaa. Maabae chi mar ʉ̃rapeba chi ãdawaarebena toawãsii.42 Maud̶e kokoroarãba chi jʉ̃a duanuu kenad̶ai kʉ̃risiasid̶au ab̶au sid̶a ibud̶aa ũuduuba
         mirurãad̶amera. 43 Maamina kokoroarã jaradea ua b̶uabariiba Pablo karibai kʉ̃ria b̶uasii. Maud̶eeba ida
         kenabiabasii, maumaarã joma chi ũu kuitaa nuree naa mard̶e wãbiakuasii ibud̶aa ũu
         wãd̶amera. 44 Chi waabenarã bakurud̶e maebʉrã jãbad̶e ne b̶eed̶a ʉ̃rʉ ũu wãbiasii. Maka joma biꞌia
         iikaad̶aa wãsid̶au.
         
            
               	Mau bari panabadau ewari chi Dachi Akõreba ẽbẽrarãba kachirua waubadau perdonai ewaribʉ.
                     Levítico 16:1-34; 23:26-32. Añocha septiembre b̶aebarii. Septiembred̶ebena febrerod̶aa kui ãrea che nub̶uud̶eeba
                     maud̶e ãrea pũatu nub̶uud̶eeba mard̶e wãd̶akau basii.

               	Mau jãba Alejandría puurud̶ebenad̶e trigo ãrea adoebachid̶au Romad̶aa.

               	Griego bed̶ead̶e Cauda ara mau «Clauda» abadau.

               	Chi bela ed̶aa adaud̶aped̶a nub̶usid̶au. Griego bed̶ead̶e mau chaarea b̶uu biꞌia ũrid̶amera.

               	Ara ãchi juaba. Chi b̶ee kartad̶e griego bed̶ead̶e b̶ʉ kub̶uu: ara dachi juaba.

               	37 metros. Griego bed̶ead̶e naka b̶ʉ kub̶uu: 20 ikia.

               	Id̶i panasid̶au isa ewarimera. Griego bed̶ead̶e nau sid̶a jara b̶uu «ãrea jirukaraa panuud̶e esed̶au panasid̶au isa
                     ewarimera».

               	Ab̶a bid̶a biubai. Griego bed̶ead̶e naka b̶ʉ kub̶uu: machi bud̶a ab̶a bid̶a b̶aed̶aabai.

               	276. Griego bed̶ead̶e chi b̶ee kartad̶e naka b̶ʉ kub̶uu: 76.

Pablo Malta islad̶e281 Dai iikaa neesid̶aud̶e, kuitaasid̶au mau iujãa isla b̶uu Malta abadau. 2 Chi ariabenarãba dai ãrea biꞌia irsibisid̶au. Kui che nub̶uud̶eeba maud̶e kũrasãa
         nub̶uud̶eeba ãchiba tʉbʉ aoko nub̶ud̶aped̶a daimaa jarasid̶au tʉbʉ kãd̶e need̶amera.
         3 Pabloba bakuru põasãa araa peped̶a chi tʉbʉ aoko nub̶uud̶e jirakuasii. Maabae wãsiaba
         dama arabena wãaruuba Pablo juad̶e kaa jira b̶eesii. 4 Mau damaba Pablo juad̶e jirab̶u unusid̶aud̶e chi mau islabid̶arãba ãchi chiya berrea
         bara b̶eesii: «¡Jãu ẽbẽra mia beabariibʉ! Mard̶e biubasmina, Dachi Akõre kĩra nii
         wẽraba+ ichi ida chokae nibabiibai».5 Maud̶e Pabloba chi dama tʉbʉd̶e neapetasii maud̶e ichi kachirua b̶eebasii. 6 Jomaurãba ichia duanasii Pablo ooroi kuitaa maebʉrã maka b̶uud̶e biui kuitaa, maamina
         maka ichia panuud̶e Pablo b̶istĩika bid̶a kachiruabasii. Maud̶eeba ãchiba kʉ̃risia
         june kũrisiad̶aped̶a jarasid̶au Pablo dachi akõre nii.7 Mau islad̶e chi mechiu Publio abachid̶au. Mau Publioba dai panuu kaita drua uru b̶uasii.
         Mauba dai ichi ded̶e ewari õbea ãrea biꞌia irsibisii. 8 Maka panuud̶e Publio akõre ãmi che b̶uud̶eeba maud̶e kʉa b̶uud̶eeba kʉd̶ad̶e b̶uasii.
         Maud̶e Pabloba mau ichiad̶e wãsii. Dachi Akõremaa ʉtaa id̶iped̶a ichi jua ʉ̃rʉ kub̶uped̶a
         aribiabisii. 9 Maud̶eeba waabenarã ẽpermo nuree neeped̶aad̶a Pabloba aribiabiasii. 10 Mau ẽbẽrarãba dai chi mechiurã kĩra biꞌia wausid̶au. Waya jãbad̶e atausid̶aud̶e dai
         wãꞌãe panad̶a ãchiba joma deasid̶au.Romad̶e neeped̶aad̶a11 Jed̶ako õbea bad̶akare, dai jãba Alejandría puurud̶ebenad̶e atausid̶au. Mau jãba islad̶e
         jed̶ako õbea b̶uasii kui pũatu baraa chebarii ewari basiid̶eeba. Chi jãba kũumaa Dachi
         Akõre kĩra juaba eraped̶aad̶a ome topanasid̶au, Romad̶ebenarã akõre mechiurã Cástor
         maud̶e Pólux abadau.+12 Wãaduud̶e Siracusa puurud̶e neesid̶au. Ewari õbea aria panasid̶au. 13 Mau puurud̶ebena dai mar iikaa kaita wãaduud̶e Regio puurud̶e basid̶au. Norema surd̶ebena
         chi pũatu pũa kob̶eesiid̶eeba, mau norema Puteoli puurud̶aa neesid̶au. 14 Aria daiba chi nuree ãbarã unusid̶au. Maarãba daimaa jarasid̶au ãchi baara 7 ewari
         panad̶amera.Maad̶akare Roma puurud̶aa wãsid̶au. 15 Ãbarã Romad̶ebenaba dai wãaduu ũrisid̶aud̶e biꞌia irsibid̶e neesid̶au. Waabenarã Apio
         puurud̶aa neesid̶au maud̶e waabenarã Tres Taberna puurud̶aa neesid̶au. Pabloba maarã
         unusiid̶e Dachi Akõremaa ichíturu kid̶ibai aped̶a, maarã kakua kĩrajʉʉsii. 16 Roma puurud̶e neesid̶aud̶e chi jʉ̃a duanuu kokoroarã jaradea ua b̶uabarii juad̶e duanusii.+ Ichiba Pablo du ab̶a ichi ded̶e ida b̶eebisii. Kokoroa ab̶a b̶usii ichi nu b̶uamera.Pabloba Romad̶e chi nuree judiorãmaa jarad̶a17 Ewari õbea basiid̶e Pabloba Romad̶ebena judiorã chi mechiurã iubiasii. Joma imisid̶aud̶e
         Pabloba jarasii:—Ãbarã, mʉ ab̶au bid̶a dachi judiorãmaa biꞌiwãe wau b̶uasmina, maud̶e dachi nabẽraed̶ebenarãba
         waubadau kachirua berreawẽa b̶uasmina, mʉ Jerusalend̶e jʉ̃a b̶ud̶aped̶a, maabae romad̶ebenarã
         juad̶e b̶usid̶au. 18 Romad̶ebenarãba mʉʉmaa ãrea id̶isid̶aud̶e mʉ nebʉraswãe nii unusid̶au, mʉ bead̶ai
         baita. Maud̶e mʉ enatad̶ai kʉ̃ria panasid̶au. 19 Maamina judiorãba mau kʉ̃riad̶aabasiid̶eeba, mʉʉba chi chuburia id̶isii chi Romad̶ebena
         chi aude mechiumaa mʉ nebʉra ichiamera. Mau waubasii mʉʉba ara mʉ judiorã puurud̶ebenarã
         jidea kʉ̃ria b̶uasiid̶eeba. 20 Maud̶eeba mʉʉba machi unu kʉ̃ria b̶uasii machi ome berreai baita. Dachi Akõreba Dachi
         Karibabarii deai jarad̶a joma israeld̶ebenarãba esed̶au panuu.+ Ichi kakua mʉ naka kaenaba jʉ̃ b̶uu.21 Maud̶e ãchiba jarasid̶au:—Judead̶ebenarãba daimaa bichi ʉ̃rʉbena karta urubʉid̶awẽa panuu. Dachi ãbarã judiorã
         ab̶au bid̶a jãmauba neewẽa b̶uu, bichi ʉ̃rʉbena kachirua berreai baita. 22 Maamina daiba kuitaa panuu joma druacha mau kʉ̃risia wid̶i ʉ̃rʉbena kachirua berrea
         panuu. Maud̶eeba ũri kʉ̃ria panuu bichiba saka kʉ̃risia b̶uu.23 Maud̶e ãchiba ewari ab̶a b̶usid̶au. Mau ewari neesiid̶e ẽbẽrarã ãrea Pablo b̶uumaa
         neesid̶au. Daped̶eed̶ebena ab̶a kewaraad̶aa Pabloba berreamaa b̶uasii Dachi Akõreba
         ichid̶irã ichi juad̶e ua b̶uu ʉ̃rʉbena. Moisesba b̶ʉd̶ad̶eeba maud̶e Dachi Akõre baita
         berreabadaurãba b̶ʉped̶aad̶ad̶eeba jaradea b̶uasii Jesusd̶e ijãad̶amera. 24 Pabloba jarad̶a chi nureeba ijãasid̶au, maamina waabenarãba ijãad̶aabasii. 25 Maud̶eeba kĩru berread̶aped̶a wãuriiduu basii. Maud̶e Pabloba naka jarasii:—Dachi Akõre Jauriba machi nabẽraed̶ebenarãmaa biawãra bed̶ea Dachi Akõre baita berreabarii
         Isaiasd̶eeba naka jarasii:26 “Naarã puurumaa naka jarad̶e wãse:Machiba ũri panumina kuitaad̶aabai. Ãrea unu panumina kuitaad̶aabai.27 Ãchiba sõd̶eeba poyaa kuitaad̶awẽe maud̶e kʉʉrʉ kiape nureed̶eeba ũrid̶awẽe maud̶e
         dauba biꞌia unud̶awẽe.Maka duanuuwãe basirã, unud̶ai basii, ũrid̶ai basii maud̶e sõd̶eeba kuitaad̶ai basii.Maabae mʉʉd̶e ijãad̶aped̶a mʉʉba ãchi aribiabiai basii”.-28 »Jãu kuitásturu: Dachi Akõreba dachi karibai ʉ̃rʉbena jara nuree judiowãerãmaa bʉisii.
         Ãchiba mau biꞌia ũrid̶ai.29 Pabloba maka jarasiid̶e judiorã ãchi du ab̶a kĩru berrea panuu ãyaa wãurisid̶au.+30 Mau maad̶akare Pablo año ome Romad̶e b̶uasii. Chi de chibarimaa chi nejarra deabachii
         aria b̶uai baita. Chi ichi ichiad̶e wãaduu joma biꞌia irsibibachii. 31 Ichiba wapeawẽa berreabachii Dachi Mechiu Jesucristod̶eeba, Dachi Akõreba ichid̶irã
         ichi juad̶e ua b̶uu ʉ̃rʉbena. Maud̶e ab̶au bid̶a ichimaa makarã́bad̶e ad̶aka basii.
         
            
               	Dachi Akõre kĩra nii wẽraba. Chi Maltad̶ebenamaarã, mau chi «Dachi Nebʉra Jipa Ichiabarii» Dachi Akõre kĩra nii
                     wẽra abachid̶au.

               	Chi nuree kartad̶e naka b̶ʉ kub̶uu: Dióscuros. Mau jara b̶uu mau ome dachi akõre mikisu basii. Mau ewarid̶e ẽbẽrarãba ãchi Dachi
                     Akõre kĩra juaba kaped̶aad̶a jãba kũd̶e waubachid̶au.

               	Chi jʉ̃a duanuu kokoroarã jaradea ua b̶uabarii. Griego bed̶ead̶e chi b̶ee kartad̶e mau wãꞌãe.

               	Griego bed̶ead̶e nau sid̶a jara b̶uu: Mʉʉba ijãa b̶uu biud̶arã chokae jiradud̶ai joma israeld̶ebenarãba ijãa panuu kĩra.
                     Hechos 23:6; 24:15; 26:6-8.

               	28:26-27 Isaías 6:9-10.

               	Griego bed̶ead̶e chi b̶ee kartad̶e mau versículo wãꞌãe.

Nau kartad̶e Pabloba naa b̶ʉd̶a11 Mʉ Pablobʉ, Jesucristo baita bari trajabariibʉ. Dachi Akõreba mʉ jʉrʉ adausii Jesucristoba
         bʉid̶a b̶uamera maud̶e b̶usii chi bed̶ea bia Dachi Akõre ʉ̃rʉbena jaradead̶e wãmera.2 Mau bed̶ea bia Dachi Akõreba nabẽraed̶e deai jara b̶uasii. Ichi baita berreabadaurãba
         mau ʉ̃rʉbena Ichi Bed̶ea arakʉd̶e b̶ʉsid̶au. 3-4 Mau bed̶ea bia ichi Warr ʉ̃rʉbena jara b̶uu. Ichi Warr Dachi Mechiu Jesucristo nau
         kakuad̶e Israeld̶ebena rey Davidd̶ebena need̶abʉ.- Maud̶e ichi biu b̶uad̶a chokae jiradusiid̶e Dachi Akõre Jauriba unubisii mau Dachi
         Akõre Warr joma poyaa nii.-5 Jesucristod̶eeba Dachi Akõreba mʉ b̶usii ichiba bʉid̶a b̶uamera. Ichid̶eeba maka b̶usii
         joma druachabenarãba Jesucristod̶e ijãad̶amera, ichi bed̶ea waud̶amera maud̶e ichimaa
         biꞌia berread̶amera. 6 Machi sid̶a Dachi Akõreba iusii Jesucristod̶e nuread̶amera.7 Mʉʉba nau karta b̶ʉʉruu joma Romad̶ebena ãbarã baita. Dachi Akõreba machi kʉ̃ria b̶uu
         maud̶e iusii ichi ẽbẽrarã nuread̶amera. Mʉʉba kʉ̃ria b̶uu Dachi Bajãad̶ebena Akõreba
         Dachi Mechiu Jesucristo ome ãchi sõbiad̶eeba machi aid̶a panad̶ai maud̶e jirukaraayuwãe
         panabiad̶ai.Pablo Romad̶aa wã kʉ̃ria b̶uad̶a8 Naa mʉʉba jaraaruu: Jesucristod̶eeba mʉʉba joma machi baita Dachi Akõremaa ichíturu
         kid̶ibai abarii machiba Jesucristod̶e ijãa panuu ʉ̃rʉbena druachabenarãba berrea panuud̶eeba.
         9 Dachi Akõreba kʉ̃ria b̶uu joma mʉ sõd̶eeba wau b̶uu chi bed̶ea bia ichi Warr ʉ̃rʉbena
         jaradea b̶uud̶eeba. Ichiba kuitaa b̶uu mʉʉba ʉtaa id̶iiruucha machi baita ʉtaa id̶ibarii.
         10 Mʉʉba ʉtaa id̶ibarii ichiba kʉ̃ria b̶uubʉrã mʉ ida machi ichiad̶e wãbimera. 11 Biawãra mʉʉba machi ichia kʉ̃ria b̶uu Dachi Akõre Jaurid̶eeba aid̶ai baita. Maka machi
         karr chaarea nuread̶ai. 12 Mʉʉba kʉ̃ria b̶uu dachiba arab̶au Cristod̶e ijãa panuud̶eeba chiya aid̶a panad̶ai
         karr chaarea panad̶ai baita.13 Ãbarã, mʉʉba kʉ̃ria b̶uu machiba kuitaad̶ai biawãra b̶es ãrea machimaa wãi kʉ̃risia
         b̶uabarii. Maamina wabid̶a poyaa wãwẽa b̶uu. Machimaa wã kʉ̃ria b̶uu mʉʉba jaradea
         b̶uud̶eeba arabenarãba Jesucristod̶e ijãad̶amera waabenarã druad̶ebenarãba ijãaped̶aad̶a
         kĩra.+14-15 Mʉʉba chi bed̶ea bia Jesús ʉ̃rʉbena jomaurãmaa jaradeai b̶uu. Ne kuitaa nureerãmaa,
         ne adua nureerãmaa, karta kuitaa nureerãmaa maud̶e karta adua nureerãmaa jaradeai
         b̶uu.+ Maud̶eeba machi Romad̶ebenarãmaa bid̶a jaradead̶e wã kʉ̃ria b̶uu.16 Mʉ kĩra nejasiakau chi bed̶ea bia Jesús ʉ̃rʉbena jaradeai baita, chi mau bed̶ea ijãaduu
         Dachi Akõreba ichi poyaad̶eeba joma karibabariid̶eeba; naa judiorã karibai maud̶e
         judiowãerã sid̶a. 17 Mau bed̶ea biad̶eeba Dachi Akõreba kuitaabia b̶uu dachi karibai, ichiba jara b̶uu
         kĩra.+ Jesucristod̶e ijãaruubʉrã maka b̶uai. Dachi Akõre bed̶ead̶e naka b̶ʉ kub̶uu:«Chi jipa nii, Dachi Akõred̶e ijãa niid̶eeba chokae nibai».-Ẽbẽrarã Dachi Akõre daad̶e nebʉra bara nuree ʉ̃rʉbena18 Dachi Akõreba bajãad̶ebena kuitaabi b̶uu kachirua wau nuree maud̶e jipawãe nuree ichi
         kĩrubid̶eeba mau joma kastikai. Ãchiba kachirua wau panuud̶eeba chi biawãra bed̶ea
         ida kuitaabid̶akau. 19 Dachi Akõre ʉ̃rʉbena poyaa kuitaad̶ai b̶uu ãchiba mau ãrea kuitaa panuu, ichiba mau
         kuitaabia b̶uud̶eeba. 20 Nau iujãa wausiid̶eed̶ebena, maarãba chi ichiba waud̶a unu panuud̶eeba kuitaa panuu
         ichi ewaricha ne joma poyaa waubarii maud̶e ichi Dachi Akõre. Mau joma waud̶a unu
         panuud̶eeba ẽbẽrarã chi Dachi Akõre ʉ̃rʉbena unud̶akau mau biꞌia unubadau. Maud̶eeba
         kachirua waubadaurãba adua panuu poyaa jarad̶aabai panuu. 21 Maarãba Dachi Akõre kuitaa panasid̶amina ichimaa biꞌia berread̶aabai maud̶e ichíturu
         kid̶ibai ad̶aabasii. Maumaarã kʉ̃risiaswãe nuree kĩra paneesid̶au. Maka paneed̶aped̶a
         pãriud̶e paneesid̶au. 22 Kʉ̃risia kuitaa nuree asid̶amina kʉ̃risiaswãe paneesid̶au. 23 Chi Dachi Akõre biukaraa nii maud̶e biꞌia nii ida b̶usid̶au. Maabae chi ẽbẽra biud̶a
         kĩra juaba ne kaped̶aad̶amaa ʉtaa id̶i kopaneesid̶au. Ibanarã, ãnimara jʉ̃rʉ kimare
         nuree maud̶e ãnimara iorod̶e ursu nuree kĩra juaba kaped̶aad̶amaa ʉtaa id̶i kopaneesid̶au.24 Maud̶eeba Dachi Akõreba ida b̶usii ãchi sõd̶e kachirua wau kʉ̃ria b̶uu waud̶amera.
         Maud̶eeba maarãba mia pera wau paneesid̶au. 25 Dachi Akõre biawãra ida b̶ud̶aped̶a chi seta wau paneesid̶au. Dachi Akõreba joma waud̶amina
         ichi audeara ichiba waud̶ad̶e ijãa paneesid̶au maud̶e maumaa biꞌia berrea paneesid̶au.
         Maamina dachiba Dachi Akõremáburu ewaricha biꞌia berread̶ai panuu. Biꞌia b̶uu maka
         b̶uai.+26 Maud̶eeba Dachi Akõreba ida b̶usii mia pera waud̶amera. Wẽra mukĩra ome b̶uai b̶uu
         ida b̶ud̶aped̶a arab̶au wẽra ome paneesid̶au. 27 Ara mau kĩra mukĩra wẽra ome b̶uai b̶uu ida b̶ud̶aped̶a arab̶au mukĩra ome chiya kʉ̃riad̶aped̶a
         mia pera wau paneesid̶au. Mau kachirua wau panuu kakua Dachi Akõreba ãchi nebʉra kastikai,
         ichiba kastikai b̶uu kĩra.28 Maarãba Dachi Akõre ida b̶uped̶aad̶ad̶eeba ichiba maarã ida b̶usii kachirua kʉ̃risiad̶aped̶a
         maka wau panad̶amera. 29 Ne joma kachirua waubadau. Mia pera b̶uu waubadau, ne joma uru panad̶ai kʉ̃riabadau,
         waabenamaa kachirua waubadau, waabenarãba uru panuu kakua kachirua kʉ̃risiabadau,
         mia beabadau, berreayaa panabadau, waabenarã setaa kũruabadau maud̶e waabenarã ʉ̃rʉbena
         kachirua kʉ̃risiabadau. 30 Waabenarã ʉ̃rʉbena kachirua berreabadau, Dachi Akõre kĩramaabadau maud̶e waabenarã
         daad̶e kachirua berreabadau. Waabenarã audeara chi bibuara nuree a kʉ̃risiabadau maud̶e
         maka jarabadau. Waabenarã kachirua waud̶ai baita jʉrʉbadau. Ãchi akõrerã bed̶ea ũrid̶akau.
         31 Kʉ̃risiaswãe nuree. Ãchiba bed̶ea deaped̶aad̶a waud̶akau. Kʉ̃risiaswãe nuree maud̶e
         waabenarã kĩra chuburiad̶akau.+32 Maarãba biꞌia kuitaa panuu Dachi Akõreba chi maka wau nuree ãrea kastikai.+ Maamina ara maka wau nibabadau maud̶e waabenarãba ara mau kĩra kachirua wauduud̶e
         mau biꞌia b̶uu a kʉ̃risiabadau.
         
            
               	1:3,4 Jeremías 23:5-6.

               	1:3,4 Salmos 2:7.

               	Arabenarãba Jesucristod̶e ijãad̶amera. Griego bed̶ead̶e naka b̶ʉ kub̶uu: ne jõ chi b̶ee uru b̶uai.

               	Karta kuitaa nureerãmaa maud̶e karta adua nureerãmaa. Griego bed̶ead̶e naka b̶ʉ kub̶uu: griegorãmaa maud̶e waabenarãmaa.

               	Ichiba jara b̶uu kĩra. Griego bed̶ead̶e naka b̶u kub̶uu: Dachi Akõre jipa niid̶eeba.

               	1:17 Habacuc 2:4.

               	Biꞌia b̶uu maka b̶uai. Griego bed̶ead̶e naka b̶ʉ kub̶uu: amén.

               	Waabenarã kĩra chuburiad̶akau. Griego bed̶ead̶e mau chaarea b̶uu biꞌia ũrid̶amera.

               	Dachi Akõreba chi maka wau nuree ãrea kastikai. Griego bed̶ead̶e naka b̶ʉ kub̶uu: Dachi Akõreba jara b̶uu chi maka wau b̶ee biud̶ai panuu.

Dachi Akõreba jomaurã kastikai ʉ̃rʉbena21 Maka b̶uud̶e ab̶auba kʉ̃risiabai b̶uu Dachi Akõre daad̶e nebʉraswãe nii. Chi aude
         jipa wau b̶uu a b̶uuba maka kʉ̃risiabai b̶uu. Ab̶auba kachirua wau b̶uu a jaraaruud̶e
         ara ichi ʉ̃rʉbena jara b̶uu, ichia bid̶a ara mau kĩra waubariid̶eeba. 2 Dachiba kuitaa panuu Dachi Akõreba chi kachirua waubadaurã kastikabarii, chi bed̶ea
         biawãraba. 3 Maka bichiba waabenarãba kachirua wau panuu aaruubʉrã, maamina ara mau wau b̶uubʉrã,
         kʉ̃risiabai b̶uu Dachi Akõreba mau nebʉra kastikaabai. 4 Bichiba ida b̶u b̶uu Dachi Akõre dachi ome ãrea sõbia b̶uu, joma dauchia jãadua b̶uu
         maud̶e kachirua waud̶a isa kastikakau. ¿Bichiba adua b̶uka Dachi Akõre bichi ome sõbia
         b̶uabariid̶eeba maud̶e chi ichiba kʉ̃ria b̶uud̶eeba bichi kachirua waubarii ida b̶ubarii
         ichimaa neemera?5 Maamina sõ chaarea niid̶eeba bichiba kachirua ida b̶ukau Dachi Akõremaa neebai baita.
         Maud̶eeba Dachi Akõreba kastikai ewarid̶e ichi kĩrubid̶eeba aude kastikai. Mau ewarid̶e
         Dachi Akõreba unubii saka jomaurã jipa kastikai. 6 Ichiba jomaurãmaa deai ãchiba wauped̶aad̶a kĩra. 7 Chi nureerãba biꞌia wau panuu Dachi Akõreba maarã biꞌia unumera, biꞌia jaramera maud̶e
         ewaricha ãchi ome chokae b̶uamera. Maarã biawãra chokae panabiai. 8 Maamina chi nureerãba waabenarã audeara biꞌia panad̶ai baita jʉrʉbadau. Maud̶eeba
         chi biawãra bed̶ea ijãad̶ai kʉ̃riad̶akau kachiruad̶e panad̶ayua. Mau ẽbẽrarã Dachi
         Akõreba ichi kĩru kub̶uuba ãrea kastikai. 9 Ichiba ichiaruud̶e joma kachirua wau nuree ãrea biꞌiwãe nuread̶ai maud̶e jirukaraa
         nuread̶ai. Naa judiorã maud̶e judiowãerã sid̶a maka nuread̶ai. 10 Maamina joma biꞌia wau nuree Dachi Akõreba biꞌia unui, biꞌia jarai maud̶e jirukaraayuwãe
         b̶uabiai. Naa judiorã maud̶e judiowãerã sid̶a maka waui. 11 Dachi Akõreba ẽbẽrarã joma ara mau kĩra nebʉra ichiai.12 Chi Moisesba b̶ʉd̶a adua nureerãba kachirua waubadaud̶eeba mau adua panumina Dachi
         Akõreba kastikai. Maud̶e mau Moisesba b̶ʉd̶a kuitaa nureerãba kachirua waubadaud̶eeba
         Dachi Akõreba ara mau Moisesba b̶ʉd̶aba maarã kastikai. 13 Moisesba b̶ʉd̶a ũri panuud̶eeba ẽbẽrarã Dachi Akõre daad̶e jipa nuread̶aabai, maumaarã
         mau joma wau panuud̶eeba Dachi Akõreba maarã nebʉraswãe nuree ai. 14 Judiowãerãba mau Moisesba b̶ʉd̶a adua panumina ãchi kʉ̃risiad̶eeba mau Moisesba b̶ʉd̶ad̶e
         jara b̶uu kĩra b̶esed̶e waubadau. Maka wauduud̶e, unubiabadau ãchiba kuitaa panuu
         kãare biꞌia b̶uu maud̶e kãare kachirua b̶uu. 15 Ara ãchiba wau panuud̶eeba unubia panuu mau Moisesba b̶ʉd̶ad̶e jara b̶uu sõd̶eeba
         kuitaa panuu. Ãchi kʉ̃risiad̶e kuitaa panuu biꞌia wauduud̶e jirukaraayuwãe panabadau.
         Maumaarã kachirua wauduud̶e, kĩra nomaa panabadau. 16 Jomaurãba chi ãchi sõd̶e mera uru panuu Dachi Akõreba nebʉra ichiai ewarid̶e Jesucristod̶eeba
         mau ichiai. Mʉʉba chi bed̶ea bia jaradea b̶uu kĩra ara maka b̶uai.Judiorãba Moisesba b̶ʉd̶ad̶e jara b̶uu kĩra waud̶akau17 Machíturu judiorã abadau. Dachi Akõre biꞌia kuitaa panuu abadau. Kʉ̃risia panuu ichiba
         machi aid̶akuai Moisesba b̶ʉd̶a uru panuud̶eeba. 18 Mau uru panuud̶eeba kuitaa panuu Dachi Akõreba kãare kʉ̃ria b̶uu maud̶e kãare jipa
         b̶uu. 19 Machiba kʉ̃risia panuu Dachi Akõred̶e ijãad̶akaurãmaa poyaa biꞌia jaradea panad̶ai
         dau pãriu nuree jipa adoeduu kĩra, pãriud̶e nuree ʉ̃d̶aad̶aa adoeduu kĩra. 20 Moisesba b̶ʉd̶a uru panuud̶eeba kʉ̃risia panuu joma kʉ̃risia kuitaa uru panuu maud̶e
         biawãra bed̶ea sid̶a kuitaa panuu. Maud̶eeba kʉ̃risia panuu chi kʉ̃risiaswãe nureerãmaa
         maud̶e chi wabid̶a ãrea adua nureerãmaa bid̶a poyaa jaradea panad̶ai. 21 Machiba waabenarãmaa maka jaradea panuubʉrã, ¿sakãe ara machi du ab̶a jaradead̶awẽma?
         Machiba jaradeabadau nechiruabai b̶uu. Maamina machi nechiruabadau. 22 Machiba jaradeabadau junebena miakãid̶a ome kãi b̶eebai b̶uu. Maamina machi junebena
         miakãid̶a ome kãi b̶eebadau. Machiba kʉ̃riad̶akau Dachi Akõre kuenda juaba ne kaped̶aad̶amaa
         ʉtaa id̶id̶ai. Maamina mau juaba kaped̶aad̶a de mechiud̶e mau nechiruabadau. 23 Moisesba b̶ʉd̶a machiba ãrea kuitaa panuu abadau. Maamina mau Moisesba b̶ʉd̶ad̶e jara
         b̶uu ijãad̶awẽa panuud̶eeba, machi kakua waabenarãba Dachi Akõre ʉ̃rʉbena kachirua
         berreabadau. 24 Maud̶eeba Dachi Akõre bed̶ead̶e naka b̶ʉ kub̶uu: «Judiowãerãba Dachi Akõre ʉ̃rʉbena
         kachirua jarabadau machi judiorãba kachirua waubadau kakua».-25 Moisesba b̶ʉd̶a machiba wauduubʉrã, machi mukĩra chi kakua tõod̶a biꞌia b̶uu, ẽbẽrarã
         Dachi Akõred̶erã. Maamina mau Moisesba b̶ʉd̶a waud̶awẽebʉrã, machi Dachi Akõre daad̶e
         mukĩra chi kakua tõod̶awẽa nuree kĩra nuree.+26 Maud̶e judiowãeba mau Moisesba b̶ʉd̶a wau b̶uubʉrã, mukĩra chi kakua tõowẽa b̶umina
         Dachi Akõre daad̶e mukĩra chi kakua tõo nii kĩra nii. 27 Machi judiorã mukĩra chi kakua tõobadau unubiad̶ai baita ẽbẽrarã Dachi Akõred̶erã.
         Maud̶e Moisesba b̶ʉd̶a kuitaa panuu. Maamina mau Moisesba b̶ʉd̶a waud̶awẽa panuu.
         Maud̶eeba chi mukĩra chi kakua tõowẽa b̶uuba mau Moisesba b̶ʉd̶a wauruubʉrã, kuitaabiai
         machi judiorãmina nebʉra bara nuree. 28 Ab̶a bid̶a judiowãema, chi judiorãba waubadau wau b̶uud̶eeba. Maud̶e mukĩra chi kakua
         tõod̶a ara nau kakuad̶ebenawãema. 29 Maumaarã Dachi Akõremaarã, chi sõ jipa nii, mau biawãra judiobʉ. Chi Moisesba b̶ʉd̶ad̶e
         b̶u kub̶uu kĩra mukĩra chi kakua tõod̶a abarii biawãra judiowãema, maumaarã chi Dachi
         Akõre Jauriba maka sõd̶e jipa nibabibariibʉ.- Ẽbẽrarãba chi sõ jipa nii ʉ̃rʉbena biꞌia jarad̶akamina Dachi Akõreba mau ʉ̃rʉbena
         biꞌia jarabarii.
         
            
               	2:24 Isaías 52:5; Ezequiel 36:20-23.

               	Mukĩra chi kakua tõod̶awẽa nuree kĩra nuree. Mau jara b̶uu «Dachi Akõre ẽbẽrarãwẽma».

               	2:29 Jeremías 4:4; Ezequiel 36:26-27.

31 Mʉʉba maka jara b̶uud̶eeba ab̶auba naka kʉ̃risiai: «¿Sakãe judio ẽbẽra mukĩra chi
         kakua tõoima? ¿Bibuara b̶uuwãeka judiowãe bai mau judio bai bad̶amaarã?» 2 Makawãema. Ãread̶e judiorã bai ãrea biꞌia b̶uu. Naa mʉʉba jaraaruu maka panuu Dachi
         Akõreba ichi bed̶ea maarãmaa deasiid̶eeba. 3 Maamina ãchid̶ebena chi nureerãba chi waud̶ai panuu kĩra waud̶aabasii. ¿Maud̶eeba
         chi Dachi Akõreba waui jarad̶a wauwẽka? 4 Makawãema. Dachi Akõreba waui jarad̶a biawãra joma waui. Ẽbẽrarã setaa jarabadamina
         Dachi Akõreba waubarii ichiba jara b̶uu kĩra. Ichi Bed̶ead̶e naka b̶ʉ kub̶uu:«Jomaurãba kuitaad̶ai bichiba jara b̶uu jipa b̶uu;ab̶auba bichi ʉ̃rʉbena kachirua jaraaruud̶e bichiba kuitaabiai bichi jipa nii».-5 Mʉ berrearuu ẽbẽrarã berreabadau kĩra. Chi nureerãba jarabadau kachirua wau panuud̶eeba
         Dachi Akõre jipa nii arakʉd̶e unubiabadau abadau. Maud̶e Dachi Akõreba kastikaaruubʉrã,
         ichi jipa niiwãe abadau. ¿Chi maka jara panuurãmaa kãare jarad̶aima? ¿Jãarãba jarad̶aika
         Dachi Akõre jipa niiwãe dai+ kastikaid̶eeba? 6 ¡Biawãra makawãema! Dachi Akõre maka jipa niiwãe basirã, ¿saka nau iujãad̶ebenarã
         nebʉra jipa ichiai basma? 7 Chi nureerãba jarabadau setaa jara panuud̶eeba chi Dachi Akõre setaa jarakau arakʉd̶e
         unubiabadau. Kʉ̃risiabadau ãchiba setaa jara panuu kakua ẽbẽrarãba Dachi Akõremaa
         aude biꞌia berread̶ai. Maud̶eeba ãchimaarã, Dachi Akõreba nebʉra ichiabai b̶uu. 8 Makarã ¿dachiba kachirua waud̶ai panuka ẽbẽrarãba Dachi Akõremaa biꞌia berread̶amera?
         Chi nureerãba ãchi kʉ̃risia kachiruad̶eeba jarabadau daiba maka jaradea panuu. Chi
         maka jara nuree Dachi Akõreba biawãra nebʉra barau ai.Ẽbẽra jipa nii wãꞌãe9 Maud̶eeba ¿kãare jarad̶aima? ¿Jarad̶aika dai chi judiorã waabenarã audeara biꞌia nuree?
         ¡Makawãema! Mʉʉba nau kartad̶e kuitaabiasii judiorãba maud̶e judiowãerã bid̶a kachirua
         waubadau. 10 Maud̶eeba Dachi Akõre bed̶ead̶e naka b̶ʉ kub̶uu:«Ẽbẽra jipa nii ab̶a bid̶a wãꞌãe.11 Ẽbẽra ab̶a bid̶a wãꞌãe kuitaai kãare jipa b̶uu. Ẽbẽra ab̶a bid̶a Dachi Akõre jʉrʉkau.12 Joma o ãyare wãsid̶au. Joma Dachi Akõre daad̶e kachirua paneesid̶au.Ẽbẽra ab̶a bid̶a biꞌia waukau. Biꞌia waubarii ab̶a bid̶a wãꞌãe.-13 Ãchiba kachirua berreabadau ẽbẽra biud̶a jau b̶ubadau ewa nub̶uu kĩra b̶uu. Ãchi iiba
         setaa jarabadau.-Ãchiba jara panuud̶eeba waabenarã kachirua waubadau damaba kaaruu kĩra.-14 Kĩramaa panuud̶eeba ãchi iiba kachirua jarabadau.-15 Barikia kakua mia beabadau.+16 Ãchi wãaduumaacha waabenarã biꞌiwãe panabiad̶aped̶a nebʉrad̶e b̶aebiabadau.17 Waabenarã ome jirukaraayuwãe duanad̶ai adua panuu.-18 Maarãba Dachi Akõre b̶aꞌãra bid̶a wapead̶akau».-19 Mau bed̶ea Dachi Akõre bed̶ead̶e b̶uu chi mau b̶ʉd̶a ũri nureerãmaa jara b̶uu. Maka
         ab̶au bid̶a poyaa kachiruaswãe b̶uu a jarad̶aabai. Mau Moisesba b̶ʉsiid̶eeba kuitaa
         panuu joma nau iujãad̶ebenarã Dachi Akõre daad̶e nebʉra bara panuu. 20 Biawãra Moisesba b̶ʉd̶a wau b̶uud̶eeba ẽbẽra ab̶a bid̶a Dachi Akõreba chi ichid̶irã
         jipa nuree baara duanuubai. Mau Moisesba b̶ʉd̶ad̶eeba kuitaabia b̶uu dachiba kachirua
         waubadau.Dachi Akõreba Jesucristod̶eeba ẽbẽrarã chi ichid̶irã jipa nuree baara duanubarii21 Maamina id̶ibae Dachi Akõreba kuitaabiasii mau Moisesba b̶ʉd̶a awara saka ẽbẽrarã
         chi ichid̶irã jipa nuree baara duanubarii+ ara ichiba jara b̶uad̶a kĩra. Moisesba b̶ʉd̶ad̶e maud̶e Dachi Akõre baita berreabadaurãba
         b̶ʉped̶aad̶a kartad̶e bid̶a mau ʉ̃rʉbena b̶ʉ kub̶uu. 22 Maka Dachi Akõreba waubarii ara ichiba jara b̶uu kĩra, Jesucristo dachi kakua biusiid̶e,
         ichi ũribaba nibad̶a unubiasiid̶eeba. Maka ichiba joma chi Jesusd̶e ijãaduurã chi
         ichid̶irã jipa nuree baara duanubarii. Ab̶a bid̶a kĩra awara unukau. 23 Biawãra jomaurãba kachirua waubadaud̶eeba, Dachi Akõre biꞌia niid̶ebena awara nuree.
         24 Maamina Dachi Akõreba ichi sõbiad̶eeba ẽbẽra ab̶a chi ichid̶irã jipa nuree baara duanubarii,
         ne kaebea bari dearuu kĩra. Maka unubarii Jesucristoba kachiruad̶ebena karibasiid̶eeba.
         25 Dachi Akõreba Jesucristo b̶usii ichi oa chemera, dachi kachirua kakua. Mau ijãaduud̶e
         Dachi Akõreba dachi kachirua perdonabarii. Maka unubia b̶uu Dachi Akõre jipa nii,
         dachi karibai baita. Cristo neei naed̶e kachirua wauped̶aad̶a Dachi Akõreba joma dauchia
         jãadua b̶uud̶eeba kastikawẽa b̶uasii. 26 Id̶ibae ichiba Jesucristod̶eeba dachi kariba b̶uu, ichi jipa niid̶eeba. Ichiba jaraaruu
         maka waubariid̶eeba, chi Jesusd̶e ijãaduu joma chi ichid̶irã jipa nuree baara duanubarii.27 Maud̶eeba ¿kãare ara dachi ʉ̃rʉbena biꞌia berread̶aima? Poyaa biꞌia berread̶aabai.
         ¿Sakãe? Poyaa biꞌia berread̶aabai, Moisesba b̶ʉd̶a wau panuud̶eeba chi ichid̶irã jipa
         nuree baara duanuubaid̶eeba, maumaarã Jesusd̶e ijãa panuud̶eeba maka duanui. 28 Dachiba jaradea panuu Jesusd̶e ijãa panuud̶éburu, Dachi Akõreba dachi chi ichid̶irã
         jipa nuree baara duanui. Maka jarakau Moisesba b̶ʉd̶ad̶e ijãa panuud̶eeba.29 Maebʉrã ¿Dachi Akõre judiorãd̶éturu b̶uka? ¿Ichi judiowãerãd̶ewãeka? Biawãra judiowãerãd̶ebʉ,
         30 Dachi Akõre ab̶aburu niid̶eeba. Ichiba joma Jesusd̶e ijãaduu chi ichid̶irã jipa nuree
         baara duanubarii. Mukĩra chi kakua tõo nureerãba maud̶e mukĩra chi kakua tõowẽa nuree
         bid̶a Jesusd̶e ijãaduubʉrã chi ichid̶irã jipa nuree baara duanubarii. 31 Jesusd̶e ijãa panuud̶eeba ¿Moisesba b̶ʉd̶a ida b̶u panuka? Makawãema, maumaarã mau
         Moisesba b̶ʉd̶a biꞌia b̶uu unubadau.
         
            
               	3:4 Salmos 51:4.

               	Dai. Nama Pabloba judiorã ʉ̃rʉbena jara b̶uu.

               	3:12 Salmos 14:1-3.

               	3:13 Salmos 5:9.

               	3:13 Salmos 140:3.

               	3:14 Salmos 10:7.

               	Barikia kakua mia beabadau. Griego bed̶ead̶e naka b̶u kub̶uu: ãchi jʉ̃rʉ isa wãbadau oa chebid̶ai baita.

               	3:17 Isaías 59:7-8.

               	3:18 Salmos 36:1.

               	Ẽbẽrarã chi ichid̶irã jipa nuree baara duanubarii. Kajuma bed̶ead̶e b̶ʉ kub̶uu: justificar. Nau sid̶a jara b̶uu «Dachi Akõreba dachi nebʉraswãe nuree abarii».

Abrahamba Dachi Akõred̶e ijãad̶a41 ¿Kãare jarad̶aima dai judiorã nabẽraed̶ebena Abraham ʉ̃rʉbena?+2 Abrahamba ne wau b̶uud̶eeba Dachi Akõreba chi ichid̶irã jipa nuree baara b̶ud̶a basirã,
         ara ichi ʉ̃rʉbena poyaa biꞌia berreai basii. Maamina Dachi Akõre daad̶e poyaa biꞌia
         berreabai basii. 3 Dachi Akõre bed̶ead̶e naka jara b̶uu: «Abrahamba Dachi Akõred̶e ijãasii. Maud̶eeba
         Dachi Akõreba ichi nebʉraswãe nii asii».-4 Ab̶auba traju wauruubʉrã, chi nejarra bari deakau, maumaarã ichi traju bare chi chibariba
         deai. 5 Maamina Dachi Akõreba chi ichid̶irã jipa nuree baara b̶umera chi ne wauwẽa b̶uuba
         ichid̶e ijãaruubʉrã, mau ẽbẽra chi ichid̶irã jipa nuree baara b̶ui. Chi kachirua wau
         nureerãba ichid̶e ijãaduubʉrã ichiba chi ichid̶irã jipa nuree baara duanubarii. 6 Ara mau kĩra Davidba jarasii: Dachi Akõreba chi ne wauwẽa b̶uu chi ichid̶irã jipa
         nuree baara b̶uuruubʉrã, ãrea biꞌia b̶uai. 7 Naka jarasii:«Chi ẽbẽrarãba Moisesba b̶ʉd̶a waud̶awẽa panad̶a maud̶e kachirua wauped̶aad̶a Dachi
         Akõreba perdonaaruubʉrã ãrea biꞌia panad̶ai.8 Ẽbẽraba kachirua waud̶a kakua Dachi Mechiuba nebʉraswãe nii aaruubʉrã, mau ẽbẽra biꞌia
         b̶uai».-9 Maka ¿ab̶aburu mukĩra chi kakua tõoped̶aad̶a nuree ãrea biꞌia panad̶aika? ¿Mukĩra
         kakua tõoped̶aad̶awẽa nuree sid̶a ãrea biꞌia panad̶aiwãeka? Daiba jarasid̶au Abrahamba
         Dachi Akõred̶e ijãasiid̶eeba Dachi Akõreba ichi nebʉraswãe nii asii. 10 Maamina ¿Dachi Akõreba sãa ichi nebʉraswãe nii asma? ¿Nebʉraswãe nii a jaraska mukĩra
         chi kakua tõosiid̶e maebʉrã mukĩra chi kakua tõoi naed̶e? Biawãra ichi mukĩra chi
         kakua tõoi naed̶e Dachi Akõreba ichi nebʉraswãe nii asii. 11 Abrahamba Dachi Akõred̶e ijãasiid̶eeba, mukĩra chi kakua tõowẽa b̶uasmina Dachi Akõreba
         ichi nebʉraswãe nii asii.+ Mau kuitaabiai baita Abrahamba mawãare mukĩra chi kakua tõosii.- Mukĩra chi kakua tõowẽa nureerãba Dachi Akõred̶e ijãaduubʉrã, Abraham ãchi akõrebʉ,
         Dachi Akõreba nebʉraswãe nuree a jara b̶uud̶eeba, ichi kĩra ijãasid̶aud̶eeba. 12 Maud̶e Abrahamba mukĩra chi kakua tõoi naed̶e ijãa b̶uad̶a kĩra mukĩra chi kakua tõo
         nureerãba ijãaduubʉrã Abraham ãchi akõrebʉ.13 Dachi Akõreba Abrahammaa maud̶e ichid̶ebena imid̶ai bad̶a ẽbẽrarãmaa nau iujãa deai
         asii. Maamina maka jaraabasii Abrahamba Moisesba b̶ʉd̶a uru b̶uasiid̶eeba. Maumaarã
         maka jarasii Abraham nebʉraswãe nii asiid̶eeba. Maka nebʉraswãe nuree asii Abrahamba
         ichid̶e ijãasiid̶eeba. 14 Moisesba b̶ʉd̶a uru panuurãba Dachi Akõreba deai jarad̶a adau panasirã, Cristod̶e
         bari ijãa panad̶ai basii maud̶e Dachi Akõreba deai jarad̶a adaud̶aabai basii. 15 Mau Moisesba b̶ʉd̶a jara b̶uu kĩra wauwẽa panuud̶eeba, Dachi Akõreba dachi kastikai.
         Biawãra Moisesba b̶ʉd̶a wãꞌãe bad̶a basirã, nebʉra baraa panad̶aabai basii.16 Dachi Akõreba deai jarad̶a dachiba adaud̶ai ichid̶e ijãa panuud̶eeba. Dachi Akõreba
         ichi sõbiad̶eeba mau bari dea b̶uu. Maud̶eeba joma Abraham ẽbẽrarã, chi Moisesba b̶ʉd̶ad̶eeba
         panuurãba mau biawãra adaud̶ai. Maamina ãchiaburu adaud̶aabai, maumaarã judiowãerã
         bid̶a Abraham kĩra Dachi Akõred̶e ijãaduubʉrã adaud̶ai. Maka Abraham joma dachi, chi
         Dachi Akõred̶e ijãabadaurã akõrebʉ. 17 Dachi Akõre bed̶ead̶e naka b̶ʉ kub̶uu: «Mʉʉba bichi b̶usii puuru ãrea akõre bamera».- Biawãra Dachi Akõre daad̶e Abraham joma dachi, chi Dachi Akõred̶e ijãabadaurã akõrebʉ.
         Abrahamba ijãa b̶uasii chi biuped̶aad̶a chokae jiradubiabarii maud̶e Dachi Akõred̶e
         chi ne wãꞌãed̶ebena ne waubarii.18 Dachi Akõreba naka jarasii: «Bichid̶ebena imiiduurã ãrea bad̶ai».- Abrahamba poyaa warr deakau kuitaa b̶umina ijãasii Dachi Akõreba warr deabii ichiba
         jarad̶a kĩra. Maka ijãa b̶uud̶eeba puuru ãrea akõre b̶eesii Dachi Akõreba jarad̶a
         kĩra. 19 Warr deai baita ãrea chõra b̶uasmina Abrahamba mau wabid̶a ãrea ijãa b̶uasii. Ichi
         100 año baidia b̶uasii. Ichi wẽra Sara sid̶a warr adaukau kuitaa b̶uasmina ichiba
         wabid̶a ãrea ijãa b̶uasii. 20 Ne ab̶a bid̶a kʉ̃risiabasii Dachi Akõreba deai jarad̶a deabai. Maumaarã sõd̶eeba biawãra
         ãrea ijãa b̶uasii maud̶e Dachi Akõremaa biꞌia berreabachii. 21 Kuitaa b̶uasii Dachi Akõreba waui jarad̶a biawãra joma poyaa waui. 22 Maka ijãasiid̶eeba Dachi Akõreba mau nebʉraswãe nii asii.-23 Chi Dachi Akõre bed̶ead̶e maka b̶ʉ kub̶uu ichi ʉ̃rʉbenáturu b̶ʉʉbasii. 24 Maumaarã dachi ʉ̃rʉbena sid̶a berrea b̶uu, dachiba ijãa panuud̶eeba Dachi Akõreba
         nebʉraswãe nuree a jara b̶uud̶eeba. Dachi Akõreba Dachi Mechiu Jesús biu b̶uad̶a chokae
         jiradubisii. Dachiba ara maud̶e ijãa panuu. 25 Ichiba Jesús b̶usii dachi kachirua kakua biumera. Maabae biud̶ad̶ebena chokae jiradubisii
         dachi chi ichid̶irã jipa nuree baara duanui baita.
         
            
               	Dai judiorã nabẽraed̶ebena Abraham ʉ̃rʉbena. Griego bed̶ead̶e naka b̶ʉ kub̶uu: Abraham, dai nabẽraed̶ebena kiurud̶ebena ʉ̃rʉbena.

               	4:3 Génesis 15:6.

               	4:8 Salmos 32:1-2.

               	Dachi Akõreba ichi nebʉraswãe nii asii. Génesis 15:6.

               	4:11 Génesis 17.

               	4:17 Génesis 17:5.

               	4:18 Génesis 15:5.

               	4:22 Génesis 15:6.

Jesusd̶eeba Dachi Akõre ome sõbia panuu51 Dachi Mechiu Jesucristod̶e ijãa panuud̶eeba Dachi Akõreba dachi chi ichid̶irã jipa
         nuree baara duanubarii. Maud̶eeba Cristod̶eeba Dachi Akõre ome sõbia panuu. 2 Mau awara Jesucristod̶e ijãa panuud̶eeba Dachi Akõreba ichi sõbiad̶eeba dachi ewaricha
         aid̶abarii. Maud̶e kĩrajʉʉ panuu kuitaa panuud̶eeba Dachi Akõre biad̶ebena adaud̶ai.
         3 Mau awara dachi ãrea biꞌiwãe panuud̶e kĩrajʉʉ panabadau, kuitaa panuud̶eeba mauba
         dauchia jãaduad̶ai kuitaad̶ai. 4 Mau dauchia jãadua panuud̶eeba kuitaa panuu Dachi Akõreba dachi biꞌia unu b̶uu. Maud̶eeba
         kuitaa panuu Dachi Akõre biad̶ebena adaud̶ai. 5 Mau setawãema, maumaarã biawãra adaud̶ai. Maka kuitaa panuu Dachi Akõreba ichi Jauri
         dachimaa deasiid̶eeba. Ichi Jaurid̶eeba dachi sõd̶e kuitaabia b̶uu dachi biawãra ãrea
         kʉ̃ria b̶uu.6 Dachiba ara dachi kachiruad̶ebena poyaa karibad̶awẽa panasid̶aud̶e ewari araa baaruud̶e
         Cristo dachi chi kachiruarã kakua biusii. 7 Ẽbẽra b̶aꞌãra bid̶a wãꞌãe ab̶a jipa nii kakua ara ichi beabii. Maamina ẽbẽra biꞌia
         nii kakua ¿ab̶auba ara ichi beabii b̶ubaaka? 8 Maamina Dachi Akõreba dachi ãrea kʉ̃ria b̶uu unubiasii wabid̶a kachiruad̶e panuud̶e
         Cristo dachi kakua biusiid̶eeba. 9 Cristo oa chesiid̶eeba Dachi Akõreba dachi chi ichid̶irã jipa nuree baara duanusii.
         Maud̶eeba Cristod̶eeba Dachi Akõreba dachi kastikai bad̶a biawãra karibai. 10 Dachi wabid̶a Dachi Akõre ome chi kĩramaa nureasiid̶e ichi Warr biusiid̶eeba dachi
         ichi ome biꞌia b̶usii. Cristo chokae b̶uud̶eeba, maka dachi biawãra karibai. 11 Mau awara Dachi Mechiu Jesucristod̶eeba Dachi Akõre ome biꞌia nureed̶eeba ichid̶eeba
         Dachi Akõre ome sõbia panuu.Adán maud̶e Cristo12 Ẽbẽra ab̶ad̶eeba kachirua nau iujãad̶e neesii. Maud̶e mau kachiruad̶eeba dachi biud̶ai
         neesii. Jomaurãba kachirua waubadaud̶eeba biubadau. 13 Dachi Akõreba ichi bed̶ea Moisesmaa b̶ʉbii naed̶e, ẽbẽrarãba nau iujãad̶e kachirua
         waubachid̶au. Maamina mau Moisesba b̶ʉd̶a wãꞌãe basiid̶eeba, mauba jarawẽa b̶uu ẽbẽrarãba
         kachirua wau panuu kakua, nebʉra bara nuree aabasii. 14 Maka b̶umina Adán ewarid̶eed̶ebena ab̶a Moisés ewarid̶aa ẽbẽrarã biubachid̶au kachirua
         waubachid̶aud̶eeba. Adanba Dachi Akõreba ichimaa jarad̶a ijãabasii, maamina ãchiba
         Adán kĩra maka kachirua waud̶aabasii.Adán kakua, joma kachirua paneed̶a kĩra, chi neei b̶uu a panad̶a kakua joma poyaa
         biꞌia paneesid̶au.+15 Biawãra ẽbẽra ara ab̶aba kachirua waud̶a kakua joma biusid̶au. Maamina ẽbẽra june
         ab̶ad̶eeba Dachi Akõreba ichi sõbiad̶eeba chokae b̶uai bari deasii joma chokae nuread̶amera.+ Jesucristoba ichi sõbiad̶eeba dachi baita waud̶a, chi Adanba kachirua waud̶a audeara
         bibuara b̶uu. Maud̶eeba chi Dachi Akõreba bari dea b̶uu, Adanba kachirua waud̶a kakua
         need̶a kĩra b̶uwãema. 16 Mau awara Adanba kachirua waud̶a kakua, Dachi Akõreba ẽbẽrarã ichiaped̶a joma nebʉra
         bara nuree asii. Maamina ẽbẽrarãba kachirua ãrea waubachid̶amina Dachi Akõreba ichi
         sõbiad̶eeba maarã chi ichid̶irã jipa nuree baara duanubarii. 17 Biawãra ẽbẽra ab̶aba kachirua waud̶a kakua joma biubadau. Maamina june ẽbẽrad̶eeba,
         mau kãyabãra ewaricha ichi ome chi reyrã kĩra panad̶ai. Mau Jesucristod̶eeba Dachi
         Akõreba ne ab̶a bid̶a deábad̶e awẽa, ichi sõbiad̶eeba ãrea karibaped̶a, ẽbẽrarã nebʉraswãe
         nuree a jarabarii.18 Maka ẽbẽra ab̶aba kachirua waud̶a kakua Dachi Akõreba ichiaped̶a joma nebʉra bara
         panuu asii. Maud̶e ẽbẽra ab̶aba jipa waud̶a kakua Dachi Akõreba joma poyaa chi ichid̶irã
         jipa nuree baara b̶ui ewaricha ichi ome chokae panad̶amera. 19 Biawãra ẽbẽra ab̶aba Dachi Akõreba jarad̶a waubasiid̶eeba ẽbẽrarã ãrea kachirua waubadaurã
         paneesid̶au. Maud̶e ẽbẽra ab̶aba ichiba jarad̶a joma wausiid̶eeba ẽbẽrarã ãrea Dachi
         Akõreba jipa nuree a jarai.20 Dachi Akõreba Moisesmaa b̶ʉbisii, ẽbẽrarãba kuitaad̶amera ãchiba kachirua ãrea waubadau.
         Maamina ẽbẽrarãba kachirua ãrea wausid̶aud̶e Dachi Akõreba ichi sõbiad̶eeba ãrea kĩra
         chuburiasii. 21 Biawãra ẽbẽrarãba kachirua waubadaud̶eeba biubadau. Maamina Dachi Akõreba ichi sõbiad̶eeba
         ẽbẽrarã chi ichid̶irã jipa nuree baara duanubarii Dachi Mechiu Jesucristod̶eeba ewaricha
         ichi ome chokae panad̶amera.
         
            
               	Griego bed̶ead̶e naka b̶ʉ kub̶uu: Adán chi neei b̶uad̶a kĩra b̶uasii.

               	Joma. Griego bed̶ead̶e naka b̶ʉ kub̶uu: ãrea.

Kachiruad̶ebena ãyaa wãped̶aad̶a61 ¿Mau ʉ̃rʉbena saka kʉ̃risia panuma? ¿Dachi wabid̶a kachiruad̶e nibad̶ai panuka Dachi
         Akõreba ichi sõbiad̶eeba aude kĩra chuburiamera? 2 ¡Biawãra maka waud̶aabai panuu! Dachi kachiruad̶eeba biusid̶au.+ Maud̶eeba ¿saka kachiruad̶e nibad̶aima? 3-4 Machiba kuitaa panuu boro easid̶aud̶e unubiasid̶au Cristo baara ãbua panuu. Maka unubiasid̶au
         ichi ome biuped̶aad̶a maud̶e jau b̶uped̶aad̶a. Maabae Dachi Bajãad̶ebena Akõreba ichi
         ãrea poyaa niid̶eeba Cristo chokae jiradubid̶a kĩra dachi sid̶a chokae jiradubiasii
         chokae b̶uai chiwid̶id̶e nibad̶amera.5 Dachi Cristo baara biusid̶aud̶eeba ichi chokae jiradud̶a kĩra, chokae b̶uai chiwid̶id̶e
         nibad̶ai. 6 Dachiba kuitaa panuu dachi kʉ̃risia chõra biusii Cristo baara cruzd̶e jirab̶uped̶aad̶a
         kĩra. Maka dachi kʉ̃risia chõraba nau kakuaba kachirua wau kʉ̃ria b̶uu waa poyaa waubiibai.
         Dachi waa kachirua baita bari trajabadaurãwãema. 7 Biawãra ab̶a Cristo ome biud̶abʉrã, kachiruad̶ebena ena b̶eesii.+8 Dachi Cristo ome biuped̶aad̶ad̶eeba ijãa panuu ichi ome chokae panad̶ai. 9 Dachiba kuitaa panuu Cristo biu b̶uad̶a chokae jiradusiid̶eeba waya biubai. Biumiaba
         ichi ome waya poyaabai. 10 Cristo b̶es ab̶a biud̶aba kachirua joma poyaasii. Ichi waya biubai maumaarã Dachi
         Akõre baita chokae b̶uu. 11 Ara mau kĩra kuitaad̶ai panuu machi kachiruad̶eeba biusid̶au maud̶e Dachi Mechiu Jesucristod̶eeba
         Dachi Akõre baita chokae panuu.+12 Maud̶eeba chi kachiruamaa ida machi chibari babirã́sturu. Maka machi chi kakua biui
         b̶uuba kachirua wau kʉ̃ria b̶uu waud̶aabai. 13 Machi kakuamaa ida kachirua waubirã́sturu. Maumaarã ara machi Dachi Akõremaa deásturu.
         Machi kachiruad̶e biu panad̶a Dachi Akõre baita chokae paneesid̶au. Maud̶eeba machi
         chi kakua Dachi Akõremaa deásturu jipa waud̶ai baita. 14 Dachi Akõreba ichi sõbiad̶eeba machi karibasiid̶eeba maud̶e Moisesba b̶ʉd̶ad̶e duanuuwãed̶eeba,
         chi kachirua waa machi chibari b̶uabai.Jipa waud̶ai ʉ̃rʉbena15 ¿Mau ʉ̃rʉbena saka kʉ̃risia panuma? Dachi Akõreba ichi sõbiad̶eeba dachi karibasiid̶eeba
         maud̶e Moisesba b̶ʉd̶ad̶e dachi duanuuwãed̶eeba ¿kachirua waud̶ai panuka? ¡Makawãema!
         16 Machiba kuitaa panuu ara machi du ab̶a ab̶aumaa bari trajabadaurã nuread̶ai baita
         deaduubʉrã, chi chibariba jaraaruu joma waud̶ai panuu. Ara mau kĩra machiba chi kachirua
         machi chibari kĩra b̶uuduubʉrã, kachirua waud̶aped̶a biud̶ai. Maamina Dachi Akõre
         machi chibari b̶uuduubʉrã, ichi bed̶ea wauduud̶e jipa nibad̶ai. 17 Naed̶e machi kachirua baita bari trajabadaurã basii. Maamina joma Dachi Akõre ʉ̃rʉbena
         jaradeaped̶aad̶a sõd̶eeba wau panuud̶eeba mʉʉba Dachi Akõremaa ichíturu kid̶ibai abarii.
         18 Machi kachiruad̶ebena ena paneed̶aped̶a Dachi Akõre baita bari trajabadaurã paneesid̶au
         jipa waud̶ai baita. 19 Mʉʉba maka berrea b̶uu nau kʉ̃risia jaradeai baita. Maka jaradea b̶uu machiba ãi kʉ̃risiarãad̶amera.
         Biawãra naed̶e ara machi du ab̶a deasid̶au kachirua baita bari trajabadaurã nuread̶ai
         baita. Maka machiba mia pera wausid̶aud̶e joma kachirua ewaricha aude wau panabachid̶au.
         Maamina jãabae Dachi Akõre baita bari trajabadaurãd̶eeba, ara machi du ab̶a deásturu
         jipa waud̶ai baita. Maka Dachi Akõre baita biꞌia nuread̶ai.20 Machi kachirua baita bari trajabadaurã basiid̶e jipa waud̶ai kʉ̃risiad̶aka basii.
         21 Maamina kachirua wau panuud̶eeba ¿kãare biꞌia adausid̶ama? ¿Maka wau panad̶a kakua,
         kĩra nejasia panuuwãeka? Kachirua wau panuu kakua ẽbẽrarã biud̶ai. 22 Jãabae machi kachiruad̶ebena ena wãsid̶aud̶eeba Dachi Akõre baita bari trajabadaurã
         paneesid̶au. Maka Dachi Akõre baita biꞌia paneesid̶au. Maud̶eeba ichi baara ewaricha
         chokae panad̶ai. 23 Biawãra kachirua wau panuu kakua ẽbẽrarã biud̶ai. Maamina Dachi Mechiu Jesucristod̶eeba
         Dachi Akõreba ewaricha chokae b̶uabiai, ne kaebea bari dea b̶uu kĩra.
         
            
               	Dachi kachiruad̶eeba biusid̶au. Dachiba biud̶amaa poyaa ne waubiibai b̶uu kĩra, kachiruaba dachimaa kachirua waubiabai.

               	Kachiruad̶ebena ena b̶eesii. Griego bed̶ead̶e mau jara b̶uu «kachirua wau b̶uu ʉ̃rʉbena Dachi Akõreba nebʉraswãe
                     nuree asii».

               	Dachi Mechiu. Waabena kartad̶e mau wãꞌãe.

Moisesba b̶ʉd̶a ʉ̃rʉbena Pabloba jaradead̶a71 Ãbarã, Moisesba b̶ʉd̶a kuitaa panuud̶eeba mau ʉ̃rʉbena mʉʉba machimaa berrearuu. ¿Kuitaa
         panuuwãeka dachi chokae panuumisa Moisesba b̶ʉd̶a ũrid̶ai panuu? 2-3 Nau kĩra b̶uu. Mau Moisesba b̶ʉd̶ad̶e jara b̶uu wẽra mukĩra iu b̶uu ichi mukĩra chokae
         b̶uud̶e ichi ome b̶uai b̶uu. Ichi mukĩra wabid̶a chokae b̶uud̶e mau wẽraba junebena
         mukĩra adauruubʉrã, Moisesba b̶ʉd̶ad̶e jara b̶uu mau wẽra nebʉra bara b̶uu. Maamina
         ichi mukĩra biuruubʉrã Moisesba b̶ʉd̶ad̶ebena ena b̶eei. Maud̶e ichiba junebena mukĩra
         adauruubʉrã, nebʉraswãe b̶uai.4 Ãbarã, ara mau kĩra machi Cristo baara panuud̶eeba ichi biud̶akare, Moisesba b̶ʉd̶ad̶eeba
         biusid̶au. Jãabae machi Cristod̶erãd̶eeba, Dachi Akõre baita poyaa biꞌia waud̶ai.
         5 Dachi nau kakuaba wau kʉ̃ria b̶uud̶eeba nibasid̶aud̶e Moisesba b̶ʉd̶ad̶e jara b̶uu
         kakua kachirua aude wau kʉ̃riasid̶au. Maud̶e kachirua waud̶ai panuu kakua biud̶ai
         panasid̶au.+6 Maamina Moisesba b̶ʉd̶ad̶eeba panad̶a dachi ena paneesid̶au. Maud̶ebena biusiid̶eeba
         jãabae Dachi Akõre baita biꞌia waud̶ai ichi Jaurid̶eeba. Waya kʉ̃risiad̶aabai Moisesba
         b̶ʉd̶ad̶eeba maka waud̶ai.+Kachirua wau kʉ̃ria b̶uu ʉ̃rʉbena b̶ʉd̶a7 ¿Mau ʉ̃rʉbena saka kʉ̃risia panuma? ¿Moisesba b̶ʉd̶a kachirua b̶uka? ¡Makawãema! Mau
         Moisesba b̶ʉd̶a wãꞌãe basirã mʉʉba adua b̶uai basii kãare kachirua b̶uu. Moisesba
         b̶ʉd̶aba «ab̶auba uru b̶uu kʉ̃riarã́bad̶e» ad̶awãe basirã, mʉʉba ãibenaba uru b̶uu
         kʉ̃riai kachirua b̶uu adua b̶uai basii.-8 Maamina «kʉ̃riarã́bad̶e» asiid̶eeba kachirua wau kʉ̃ria b̶uud̶eeba mʉʉba ne joma aude
         kʉ̃riasii. Biawãra Moisesba b̶ʉd̶a wãꞌãe basirã aude kachirua wau kʉ̃riabai basii.+9 Naed̶e mau Moisesba b̶ʉd̶a adua b̶uasiid̶e mʉ jirukaraayuwãe b̶uabachii. Maamina kuitaasiid̶e
         mʉʉba kachirua wau kʉ̃riasii. Maabae kachirua kakua biui b̶uasii. 10 Mau Moisesba b̶ʉd̶a wau b̶uud̶eeba mʉ Dachi Akõre ome chokae b̶uai b̶uasii. Maamina
         waukaud̶eeba Moisesba b̶ʉd̶aba kuitaabisii mʉ biui b̶uu. 11 Moisesba b̶ʉd̶ad̶e jara b̶uu kakua mʉʉba kachirua aude wau kʉ̃riasii. Maabae kachiruaba
         mʉ setaa kũruasii kʉ̃risiamera Moisesba b̶ʉd̶aba jipa b̶uai. Maamina ũrikaud̶eeba
         biui b̶uasii.12 Biawãra Moisesba b̶ʉd̶a Dachi Akõred̶ebʉ, maud̶e chi waubi b̶uu bed̶ea Ichid̶ibʉ,
         jipa b̶uu maud̶e ãrea biꞌia b̶uu. 13 Makarã ¿Moisesba b̶ʉd̶a biꞌia b̶uuba mʉ biubiska? ¡Makawãema! Maumaarã kachirua wau
         b̶uu kakua mʉ maka biui b̶uasii. Mʉʉba kachirua wau b̶uu kakua mau Moisesba b̶ʉd̶a
         biꞌia b̶uuba jara b̶uu mʉ biui b̶uu. Maka arakʉd̶e unubi b̶uu chi kachirua saka b̶uu.
         Mʉʉba kachirua wau b̶uu biawãra ãrea kachirua b̶uu.14 Dachiba kuitaa panuu Moisesba b̶ʉd̶a Dachi Akõre Jaurid̶eeba neesii. Maamina mʉ nau
         kakuad̶e b̶uu. Mʉ nedobʉid̶a kĩra b̶uu kachirua baita bari trajabarii b̶uamera. 15 Mʉʉba adua b̶uu sakãe jãka waubarii. Mʉʉba ne biꞌia wau kʉ̃ria b̶uu mau waukau, maumaarã
         mʉʉba kachirua wau kʉ̃riawẽa b̶uu mau waubarii. 16 Maamina mʉʉba kachirua wau b̶uu wau kʉ̃riawẽa b̶uud̶eeba mauba unubi b̶uu Moisesba
         b̶ʉd̶a mʉʉba biꞌia unu b̶uu. 17 Maud̶eeba ara mʉʉba kʉ̃ria b̶uud̶eeba kachirua wau b̶uwãema, maumaarã kachirua mʉ
         sõd̶e b̶uuba maka waubibarii. 18 Mʉʉba kuitaa b̶uu mʉ sõd̶e ne bia wãꞌãema. Biꞌia jaraaruubʉrã, mʉ nau kakuad̶e b̶uud̶eeba
         ara mʉʉba kʉ̃ria b̶uud̶eeba biꞌia poyaa waukau. Mʉʉba biꞌia wau kʉ̃ria b̶umina poyaa
         waukau. 19 Biawãra mʉʉba biꞌia wau kʉ̃ria b̶uu mau waukau, maumaarã kachirua wau kʉ̃riawẽa b̶uu
         mau waubarii. 20 Mʉʉba kachirua wau kʉ̃riawẽa b̶uu wau b̶umina, ara mʉʉba kʉ̃ria b̶uud̶eeba maka wau
         b̶uwãema. Maumaarã kachirua mʉ sõd̶e b̶uuba maka waubi b̶uu.21 Maud̶eeba nau kuitaa b̶uu: mʉʉba biꞌia wau kʉ̃ria b̶umina kachirua mʉ sõd̶e b̶uuba
         kachirua waubibarii. 22 Biawãra mʉʉba sõd̶eeba Dachi Akõreba Moisesmaa b̶ʉbid̶a ãrea biꞌia unu b̶uu. 23 Maamina june kʉ̃risia sid̶a mʉ sõd̶e b̶uu. Mauba mʉ jʉ̃a uru b̶uu kĩra mʉʉmaa kachirua
         waubibarii. Chi mʉʉba biꞌia wau kʉ̃ria b̶uu mau kʉ̃risiaba ida waubi kʉ̃riakau, ne
         bia waui kʉ̃risia ome chĩo b̶uu kĩra.24 ¡Mʉ miichuburi! ¿Kaiba mʉ enaima nau chi kakua biui b̶uuba kachirua wau kʉ̃ria b̶uud̶ebena?
         25 Mau Dachi Akõréburu Dachi Mechiu Jesucristod̶eeba mʉ karibai. Maud̶eeba mʉʉba ichíturu
         kid̶ibai aaruu. Biawãra mʉ kʉ̃risiad̶e Moisesba b̶ʉd̶a wau kʉ̃ria b̶uu, maamina nau
         kakuad̶e b̶uud̶eeba kachirua mʉ sõd̶e b̶uuba kachirua waubibarii.
         
            
               	Biud̶ai panasid̶au. Griego bed̶ead̶e naka b̶ʉ kub̶uu: Biud̶ai chau panasid̶au.

               	Griego bed̶ead̶e naka b̶ʉ kub̶uu: jauri wid̶i...karta chõra.

               	7:7 Éxodo 20:17.

               	Biawãra Moisesba b̶ʉd̶a wãꞌãe basirã aude kachirua wau kʉ̃riabai basii. Griego bed̶ead̶e naka b̶ʉ kub̶uu: Moisesba b̶ʉd̶awãe, chi kachirua biu b̶uu.

Dachi Akõre Jaurid̶e nibad̶ai ʉ̃rʉbena81 Jãabae Dachi Akõreba ne ab̶a bid̶a nebʉra barau awẽma, dachi Cristo Jesús ome panuud̶eeba.+2 Cristod̶eeba Dachi Akõre Jauriba dachimaa chi chokae b̶uai chiwid̶i deasiid̶eeba,
         dachi kachiruad̶ebena maud̶e biud̶ai bad̶ad̶ebena enakuasii. 3 Moisesba b̶ʉd̶aba dachi kachiruad̶ebena poyaa enabiaibasii. Chi nau kakuaba wau kʉ̃ria
         b̶uud̶eeba nibabadaurãba mau Moisesba b̶ʉd̶a waud̶ai bad̶amaarã kachirua waubadau.
         Maamina Dachi Akõreba ichi Warr bʉisii dachi chi kachiruarã kĩra b̶uamera. Maud̶e
         dachiba kachirua wauped̶aad̶a kakua biusii. Maka chi dachi kakua kachirua wauped̶aad̶a
         Dachi Akõreba kastikasii. 4 Ichiba maka wausii dachiba poyaa jipa waud̶amera Moisesba b̶ʉd̶ad̶e jara b̶uu kĩra.
         Jãabae dachi poyaa jipa nibad̶ai nau kakuaba wau kʉ̃ria b̶uud̶e nibad̶akaud̶eeba,
         maumaarã Dachi Akõre Jaurid̶eeba nibabadaud̶eeba.5 Chi nau kakuaba wau kʉ̃ria b̶uud̶eeba nibabadaurãba ara mau kĩra kʉ̃risiabadau. Maamina
         chi Dachi Akõre Jaurid̶eeba nibabadaurãba Dachi Akõre Jauriba kʉ̃ria b̶uu kʉ̃risiabadau.
         6 Ab̶auba chi nau kakuaba wau kʉ̃ria b̶uu kʉ̃risia b̶uaruubʉrã biui. Maamina chi Dachi
         Akõre Jauriba kʉ̃ria b̶uu kʉ̃risia b̶uaruubʉrã jirukaraayuwãe b̶uai maud̶e Dachi Akõre
         ome chokae b̶uai. 7 Ab̶auba chi nau kakuaba wau kʉ̃ria b̶uu kʉ̃risia b̶uaruubʉrã, Dachi Akõre kĩramaabʉ.
         Moisesba b̶ʉd̶a wau kʉ̃riakau; ne ab̶a bid̶a poyaa waukau. 8 Chi nau kakuaba wau kʉ̃ria b̶uud̶eeba nibabadaurã Dachi Akõreba biꞌia unukau.9 Maamina Dachi Akõre Jauri biawãra machi sõd̶e b̶uubʉrã, ichid̶eeba nibabadau. Nau
         kakuaba wau kʉ̃ria b̶uud̶eeba nibad̶aabai. Biawãra chi Cristo Jauri wãꞌãe nii, Cristod̶ewãema.
         10 Maamina Cristo machi sõd̶e b̶uubʉrã, machi jauri chokae b̶uu Dachi Akõreba machi nebʉraswãe
         nuree a b̶uud̶eeba. Machiba kachirua wau panad̶a kakua nau kakuad̶e biud̶ai. 11 Maamina ichi Jauri machi sõd̶e b̶uud̶eeba, ichid̶eeba machi chi kakua biui b̶uu chokae
         jiradubii, Cristo Jesús chokae jiradubid̶a kĩra.12 Maud̶eeba ãbarã, dachi biawãra Dachi Akõre Jaurid̶eeba nibad̶ai panuu. Nau kakuaba
         wau kʉ̃ria b̶uud̶eeba nibad̶aabai panuu. 13 Machi nau kakuaba wau kʉ̃ria b̶uud̶eeba nibaaduubʉrã biud̶ai. Maamina chi nau kakuaba
         kachirua wau kʉ̃ria b̶uu Dachi Akõre Jaurid̶eeba ida b̶uuduubʉrã, Dachi Akõre ome
         chokae panad̶ai. 14 Joma Dachi Akõre Jaurid̶eeba nibabadaurã Dachi Akõre warrarãbʉ. 15 Machiba Dachi Akõre Jauri adausid̶aud̶e machi wapeabiabasii, chi chibari baita bari
         trajabarii makabarii kĩra. Maumaarã machi duanusii Dachi Akõre warrarã bad̶amera maud̶e
         «Chacha» ad̶amera. 16 Dachi sõd̶e Dachi Akõre Jauriba kuitaabia b̶uu biawãra Dachi Akõre warrarã. 17 Ichi warrarãd̶eeba dachirã maud̶e Cristo baarauba ichiba uru b̶uud̶ebena adaud̶ai.
         Biawãra Cristo biꞌiwãe uru panad̶a kĩra dachi ãrea biꞌiwãe panuubʉrã, Dachi Akõreba
         Cristo baara ãbua ãrea biꞌia duanui.Dachi Akõreba chiwid̶i waukuai b̶uu esed̶au panuu18 Mʉʉmaarã, chi nau id̶ibaebena dachi ãrea biꞌiwãe panuu b̶aꞌãra b̶uu, chi kaad̶ebena
         ewarid̶e Dachi Akõreba dachi biꞌia duanui audeara. 19 Joma Dachi Akõreba waukuad̶aba esed̶au b̶uu ichi warrarã biꞌia paneeduu isa unubimera,
         20 naed̶e biꞌiwãe b̶uasiid̶eeba. Du ab̶a maka biꞌiwãe b̶eebasii, maumaarã Dachi Akõreba
         maka b̶eebisii. Maamina joma biꞌiwãe b̶eed̶aba esed̶au b̶uu 21 Dachi Akõreba mau biꞌia b̶umera ichi warrarã biꞌia b̶ui kĩra. Chi chibari baita bari
         trajabarii ena b̶uu kĩra, chi Dachi Akõreba waud̶a makaa b̶eraabai.22 Dachiba kuitaa panuu wẽraba warr adauruud̶e isa adaubai kʉ̃riabarii kĩra, joma Dachi
         Akõreba waukuad̶aba puꞌuaba isa biꞌia b̶uai kʉ̃ria b̶uu. 23 Maud̶e dachia bid̶a puꞌuaba isa neebii esed̶au panuu, Dachi Akõreba dachi chi kakua
         biꞌia b̶umera. Ichi warrarã adauruud̶e maka waui. Ichi Jauri dachimaa naed̶e deasii
         biawãra dachi ichi warrarã kuitaad̶amera. 24 Dachi Akõreba dachi karibasiid̶eeba mau esed̶au panuu. Chi dachiba esed̶au panuu wabid̶a
         wãꞌãe panuu. Uru panad̶a basirã ¿sakãe esed̶au panad̶ai basma? ¿Kaiba ichiba chi uru
         b̶uu, adaui baita esed̶au b̶uaima? 25 Maamina chi dachiba esed̶au panuu wabid̶a wãꞌãe panuud̶eeba joma dauchia jãadua panuud̶eeba
         kuitaa panuu biawãra adaud̶ai.26 Mau awara ara dachi du ab̶a poyaara panuud̶eeba Dachi Akõre Jauriba aid̶a b̶uu. Biawãra
         adua panuu saka Dachi Akõremaa arakʉd̶e ʉtaa id̶id̶ai. Maamina Dachi Akõre Jauriba
         chi bed̶ea dachiba poyaa berread̶akaud̶eeba dachi kakua Dachi Akõremaa ʉtaa id̶ibarii.
         27 Maud̶e Dachi Akõre dachi sõ ichiabariiba ichi Jauriba ʉtaa id̶i b̶uu kuitaa b̶uu,
         ichiba kʉ̃ria b̶uu kĩra ichid̶irã baita ʉtaa id̶ibariid̶eeba.Dachi Akõreba ne jomad̶e aid̶abarii28 Mau awara Dachi Akõreba kʉ̃risia b̶uad̶a kĩra chi ichi kʉ̃riabadau ichiba iukuasii.
         Dachiba kuitaa panuu maarã baita Dachi Akõreba ne jomad̶e biꞌia waubarii. 29 Mau maka b̶uu ichiba naed̶e kuitaa b̶uasiid̶eeba kairã ichid̶irã bai. Ãchi b̶usii
         ichi Warr Jesús kĩra nuread̶amera. Maka ichi Warr ãbarã ãrea panuud̶ebena, mau chi
         nabenabʉ. 30 Dachi Akõreba chi ichiba naed̶e duanud̶arã iukuasii, ichi Warr Jesús kĩra nuread̶amera.
         Chi ichiba iukuad̶a chi ichid̶irã jipa nuree baara b̶usii. Chi ichiba chi ichid̶irã
         jipa nuree baara duanud̶arãmaa ichi biꞌia niid̶ebena deai.31 ¿Mau ʉ̃rʉbena saka kʉ̃risiad̶ai panuma? Dachi Akõre dachi baara b̶uud̶eeba ¿kaiba
         dachi poyaaima? 32 Biawãra Dachi Akõreba ichi Warr wãakaabasii maumaarã joma dachi kakua ida beabisii.
         Maud̶eeba ¿ichiba dachimaa joma biꞌia Cristo ome ãbua deabaika? 33 ¿Kaiba Dachi Akõremaa ichiba jʉrʉ adaud̶arã ʉ̃rʉbena poyaa kachirua jaraima? Ara Dachi
         Akõreba dachi chi ichid̶irã jipa nuree baara duanubarii. 34 ¿Kaiba dachi nebʉra bara panuu ad̶aima? Ab̶au bid̶a maka jaraabai Jesucristo dachi
         kakua biusiid̶eeba. Ichi biu b̶uad̶a chokae jiradusii. Jãabae Dachi Akõre jua biare
         b̶uu. Aria dachi baita Dachi Akõremaa chi chuburia id̶i b̶uu. 35 ¿Kaiba dachi Cristoba kʉ̃ria b̶uud̶ebena poyaa ãyaa b̶uima? Ewari chaarea neeruud̶e,
         ãrea biꞌiwãe panuud̶e, ẽbẽrarãba dachi kachirua wauduud̶e, jarrbisia ewarid̶e, paruswãe
         panuud̶e, kachiruad̶e panuud̶e, ẽbẽrarãba bea kʉ̃ria panuud̶e ab̶au bid̶a dachi Cristoba
         kʉ̃riad̶ebena poyaa ãyaa duanud̶aabai. 36 Dachi Akõre bed̶ead̶e naka b̶ʉ kub̶uu:«Ewaricha bichi kakua dai bea kʉ̃ria panuu. Oeja beabadau kĩra bead̶ai kʉ̃risia panuu».-37 Maamina Cristoba dachi kʉ̃ria b̶uu. Ichid̶eeba joma mau dachiba poyaabadau. 38-39 Maud̶eeba mʉʉba kuitaa b̶uu dachi biuduubʉrã maebʉrã chokae panuubʉrã, Dachi Akõreba
         dachi kʉ̃riad̶ebena awara panad̶aabai. Nau ewarid̶e maud̶e kaad̶ebena ewarid̶e awara
         panad̶aabai. Maud̶e angelerãba, jai kachiruarãba, chi jai kachirua mechiurãba, chi
         ʉtʉbenarãba, chi ekarebenarãba, maebʉrã ab̶a bid̶a Dachi Akõreba waud̶ad̶ebena bid̶a
         dachi ichiba kʉ̃riad̶ebena poyaa ãyaa duanud̶aabai.+ Ara mau kʉ̃ria, Dachi Mechiu Jesucristod̶eeba unubiasii.
         
            
               	Griego bed̶ead̶e chi b̶ee kartad̶e nau sid̶a b̶ʉ kub̶uu: ãchi nau kakuaba kachirua wau kʉ̃ria b̶uud̶eeba nibad̶aabasiid̶eeba, maumaarã Dachi
                     Akõre Jaurid̶eeba nibasiid̶eeba.

               	8:36 Salmos 44:22.

               	Jai kachiruarã. Griego bed̶ead̶e naka b̶ʉ kub̶uu: chi mechiurãba, joma poyaa nureerãba.

Joma Israeld̶ebena imiped̶aad̶a biawãra israeld̶ebenarãwãe91 Mʉ Cristod̶ed̶eeba biawãra jaraaruu. Setawãema. Dachi Akõre Jauriba mʉ sõd̶e nau bed̶ea
         biawãra arakʉd̶e kuitaabi b̶uu. 2-3 Nau jaraaruu: mʉ ẽbẽrarã judiorã kakua ewaricha ãrea kĩra nomaa b̶uabarii, ãchi Dachi
         Akõre ome biꞌiwãe panuud̶eeba. Mʉ Cristod̶ebena awara b̶eei kʉ̃riai, mʉ ãbarã aid̶ai
         baita, 4 chi israeld̶ebenarã. Dachi Akõreba naed̶e ãchi jʉrʉ adausii ichi warrarã nuread̶amera.- Ichi kĩrawãrea ted̶echoa maarãmaa unubiasii.- Ãchi nabẽraed̶ebenarã ome bed̶ea deasii.- Moisesba b̶ʉd̶a maarãmaa deasii. Ãchimaa kuitaabiasii ichi de mechiud̶e kãare waud̶ai
         panuu maud̶e joma ichiba deai jarad̶a ãchi baita b̶uasii. 5 Ãchi nabẽraed̶ebenarã chi mechiurã nureasii. Ãchid̶ebena Cristo ẽbẽra kakuad̶e chi
         naweba adausii. Mau jomaurã Akõrebʉ. Ichimáburu dachiba ewaricha biꞌia berread̶ai
         panuu. Biꞌia b̶uu maka b̶uai.6 Mʉʉba jarawẽa b̶uu Dachi Akõreba chi Israeld̶ebenarã baita waui ad̶a wauwẽa b̶uu.
         Maumaarã mʉʉba jara b̶uu joma Israeld̶ebena imiped̶aad̶a Dachi Akõre daad̶e biawãra
         israeld̶ebenarãwãe. 7 Maud̶e joma Abrahamd̶ebena imiped̶aad̶a Dachi Akõre daad̶e Abraham warrarãwãe. Dachi
         Akõreba Abrahammaa naka jarasii: «Bichi warr Isaacd̶eeba bichi ãichekerã ãrea imid̶ai».-8 Mau bed̶eaba dachimaa kuitaabiasii b̶uu joma Abrahamd̶ebena chi naweba adauped̶aad̶a
         Dachi Akõre warrarãwãe. Maumaarã chi warrarã Dachi Akõreba deai jarad̶a, biawãra Abraham
         warrarãbʉ. 9 Dachi Akõreba Abrahammaa deai jarad̶a bed̶ea nau: «Año ab̶aud̶e mʉ waya neei. Maud̶e
         Saraba warr uru b̶uai».-10-12 Mau awara Dachi Akõreba kuitaabiasii chi ichiba jʉrʉ adaui kʉ̃ria b̶uu jʉrʉ adaubarii.
         Maud̶e kuitaabiasii ab̶a bid̶a jʉrʉ adaukau ãchiba wau panuu biꞌia unu b̶uud̶eeba
         maumaarã jʉrʉ adaubarii ichiba iusiid̶eeba. Naka kuitaabiasii: Rebecaba mikisu adausii.
         Chi akõre dachi nabẽraed̶ebena Isaac basii. Maamina mau warrarã chi naweba adaui naed̶e
         maud̶e ne ab̶a bid̶a biꞌia maebʉrã kachirua waud̶ai naed̶e Dachi Akõreba Rebecamaa
         jarasii: «Chi nabena chi kaad̶ebena juad̶e b̶uai».-13 Maud̶eeba Dachi Akõre bed̶ead̶e naka b̶ʉ kub̶uu: «Mʉʉba Jacob kʉ̃riasii, maamina Esaú
         kĩramaasii».-14 ¿Mau ʉ̃rʉbena saka kʉ̃risia panuma? ¿Dachi Akõreba jipa waukau kʉ̃risia panuka? ¡Makawãema!
         15 Dachi Akõreba Moisesmaa naka jarasii:«Mʉʉba chi kĩra chuburia kʉ̃ria b̶uu ẽbẽra kĩra chuburiai maud̶e chi mʉʉba kʉ̃riad̶eeba
         kariba kʉ̃ria b̶uu ẽbẽra kʉ̃riad̶eeba karibai».+16 Biawãra chi ẽbẽra Dachi Akõreba jʉrʉ adau b̶uu jʉrʉ adaukau, mau ẽbẽraba wau b̶uu
         biꞌia unu b̶uud̶eeba, maebʉrã chi ẽbẽraba maka kʉ̃ria b̶uud̶eeba. Maumaarã chi ichiba
         kĩra chuburiai kʉ̃ria b̶uu ẽbẽra, mau jʉrʉ adaubarii. 17 Ichi bed̶ead̶e, ichiba faraonmaa jarad̶a naka b̶ʉ kub̶uu:«Mʉʉba bichi chi rey mechiu b̶usii mʉ poyaa unubiai baita. Maka mʉ joma nau iujãad̶e
         trʉ̃ poa b̶uai».-18 Mauba kuitaabia b̶uu Dachi Akõreba ab̶a bid̶a kĩra chuburiai kʉ̃ria b̶uubʉrã maka
         waubarii maud̶e ab̶a bid̶a sõ chaarea b̶eebii kʉ̃ria b̶uubʉrã makabibarii.19 Mau bed̶ea ʉ̃rʉbena ab̶auba naka jarai: «Dachi Akõreba maka waubariid̶eeba ¿sakãe
         dachi nebʉra bara panuu a b̶uma? ¿Ichiba dachi b̶ud̶a kĩra panuuwãeka?» 20 Maamina ¿chi maka berrea b̶uuba Dachi Akõremaa maka berreai b̶uka? ¿Chokoba chi kabariimaa
         naka jarai b̶uka: «Bichiba sakãe mʉ jãka kasma?» 21 ¿Chi choko kabariiba wau kʉ̃ria b̶uu kĩra wauiwãe b̶uka? ¿Choko kĩrajʉʉ bara b̶uabarii
         ewari baitabena maud̶e barikia ewari baitabena sid̶a arab̶au ioroba kai b̶uwẽka?22 Ara mau kĩra Dachi Akõreba wau kʉ̃riad̶a naka wausii. Ẽbẽrarãba kachirua wau panuu
         baita Dachi Akõreba ichi kĩrubarii unubia b̶uud̶eeba maud̶e ichi poyaad̶eeba kastikaped̶a
         tʉbʉ aokod̶e jiratai basii. Maamina chi ãchiba kachirua wau panuu joma dauchia jãadua
         b̶uasii. 23 Maka dauchia jãadua b̶uasii ichi biꞌia b̶uu mechiud̶ebena ichiba kĩra chuburia b̶uu
         ẽbẽrarãmaa kuitaabiai baita. Ãchi ichiba naed̶e jʉrʉ adausii ichi biꞌia b̶uud̶ebena
         uru panad̶amera. 24 Dachi mau ẽbẽrarãd̶ebenabʉ. Dachi Akõreba dachi joma iusii. Chi nuree judiorãbʉ maamina
         chi nuree judiowãerãbʉ, 25 Dachi Akõreba jarad̶a Oseas kartad̶e naka b̶ʉ kub̶uu kĩra:«Chi mʉ puurud̶ebenarãwãe bad̶a mʉ puurud̶ebenarã ai. Chi mʉʉba kʉ̃riawẽa b̶uad̶a
         puuru, mʉʉba kʉ̃ria b̶uu puuru ai».-26 Maud̶e naka b̶ʉ kub̶uu:«Mʉʉba jarasii machi mʉ ẽbẽrarãwãe.Maka jarad̶amare, mʉʉba machi mʉ warrarã ai».-27-28 Maud̶e Isaiasba israeld̶ebenarã ʉ̃rʉbena naka jarasii:«Israeld̶ebenarã ãrea panuu mar ibu kĩra. Maamina ãchi ãreawãe karibad̶ai Dachi Mechiuba
         nau iujãad̶e nuree isa joma kastikakuaid̶eeba».-29 Maud̶e mau naed̶e Isaiasba naka jarasii:«Dachi Mechiu joma poyaa b̶uuba dachi israeld̶ebenarã chi nuree imiped̶aad̶arã ida
         chokae panabid̶awãe basirã, Sodomad̶ebenarã maud̶e Gomorrad̶ebenarã kĩra panad̶ai
         basii».-Judiorãba Cristod̶e ijãad̶awẽa panuu ʉ̃rʉbena30 ¿Mauba kãare jara b̶uma? Judiowãerãba jʉrʉd̶aka basii chi Dachi Akõre puurud̶ebena
         jipa nureerã baara panad̶ai baita. Maamina maka paneesid̶au, Cristod̶e ijãasid̶aud̶eeba.
         31 Maumaarã israeld̶ebenarãba Dachi Akõre puuru jipa b̶uu bad̶ai jʉrʉ panasii, chi ley
         waubachid̶aud̶eeba. Maamina poyaa maka waud̶aabasii. 32 ¿Sakãe makaabasma? Makaabasii Cristod̶e ijãad̶ai audeara ãchiba wau panuud̶eeba ichi
         daad̶e jipa nuread̶ai baita jʉrʉ panasiid̶eeba.+ Biawãra ãchiba Cristod̶e ijãad̶aabasii moomaa drʉʉduu kĩra. 33 Dachi Akõre bed̶ead̶e mau ʉ̃rʉbena naka b̶ʉ kub̶uu:«Ũrísturu. Mʉʉba Sión puurud̶e de waui baitabena mo b̶uuruu.+Mau moomaa drʉd̶aped̶a b̶aed̶ai. Maamina chi ichid̶e ijãa b̶uuba bari ijãa b̶uabai».+

               	9:27-28 Isaías 10:22,23.

               	9:29 Isaías 1:9.

               	Ãchiba wau panuud̶eeba. Griego bed̶ead̶e chi b̶ee kartad̶e naka b̶ʉ kub̶uu: Moisesba b̶ʉd̶a wau panuud̶eeba. Ãchimaarã, mukĩra chi kakua tõod̶ayu aude bibuara b̶uasii.

               	Sión puuru ara mau «Jerusalén» abadau.

               	Bari ijãa b̶uabai. Griego bed̶ead̶e naka b̶ʉ kub̶uu: kĩra nejasiabai. Isaías 28:16; 1 Pedro 2:6.

101 Ãbarã, mʉʉba sõd̶eeba kʉ̃ria b̶uu Dachi Akõreba israeld̶ebenarã karibai. Maud̶eeba
         mʉʉba ichimaa ʉtaa id̶i b̶uabarii. 2 Mʉʉba jaraaruu ãchiba Dachi Akõre biawãra kuitaa kʉ̃ria panuu. Maamina Dachi Akõreba
         kʉ̃ria b̶uu ʉ̃rʉbena biꞌiwãe kʉ̃risia panuu. 3 Ãchiba unud̶akau saka Dachi Akõreba ẽbẽrarã ichi jipa nuree baara duanui, ichiba bed̶ea
         dead̶a kĩra. Maumaarã mau ida b̶ud̶aped̶a ara ãchiba wau panuuba jʉrʉ panuu Dachi
         Akõre puuru jipa b̶uu bad̶ai baita. 4 Maamina maka nuread̶ai baita, ãchi ley waubachid̶au audeara, Cristoba joma wausii.
         Chi Cristod̶e ijãaduu Dachi Akõreba jipa nuree unubarii.5 Moisesba b̶ʉsii saka ẽbẽrarã poyaa jipa nuread̶ai, chi Dachi Akõreba ichimaa b̶ʉbisiid̶eeba.
         Naka b̶ʉsii: «Chi Moisesba b̶ʉd̶a wau b̶uu, mauba nibai».-6 Maamina chi Cristod̶e ijãa b̶uu Dachi Akõre daad̶e jipa nuree baarabena bai baita
         naka jara b̶uu: «Bichi sõd̶eeba jararã́se: “¿Kai bajãad̶aa wãi b̶uma?”- (Cristo nau iujãad̶aa neebii baita). 7 Maud̶e kʉ̃risiarã́se: “¿Kai biud̶arã panabadaumaa wãi b̶uma?” (Cristo chokae jiradubii
         baita)». 8 Maamina Dachi Akõre bed̶ead̶e naka b̶ʉ kub̶uu: «Bichiba Dachi Akõre bed̶ea kuitaai
         aude chaareawẽa b̶uu.+ Bichi iiba ichi bed̶ea jarai b̶uu maud̶e bichi sõd̶eeba ijãai b̶uu».- Ichi bed̶ea daiba naka jaradea panuu jomaurãba ijãad̶amera: 9 Bichi iiba Jesús jomaurã Mechiu aaruubʉrã, maud̶e Dachi Akõreba ichi chokae jiradubid̶a
         bichi sõd̶eeba ijãaruubʉrã, ichiba karibai. 10 Biawãra chi mauba sõd̶eeba ijãaruubʉrã, chi Dachi Akõre daad̶e jipa nuree baara b̶uai.
         Iiba Jesús jomaurã Mechiu aaruubʉrã Dachi Akõreba karibai.11 Dachi Akõre bed̶ead̶e naka b̶ʉ kub̶uu: «Chi ichid̶e ijãa b̶uuba bari ijãa b̶uabai».+12 Dachi Akõre jomaurã Mechiud̶eeba judiorã maud̶e judiowãerã sid̶a arab̶aud̶e waubarii.
         Ichimaa chi chuburia id̶iiduu joma karibabarii. 13 Dachi Akõre bed̶ead̶e naka b̶ʉ kub̶uu: «Chi Dachi Mechiumaa chi chuburia id̶iiduu
         joma karibai».-14 Maamina ẽbẽrarãba wabid̶a Dachi Mechiu Jesucristod̶e ijãad̶awẽa panuud̶e ¿saka ichimaa
         chi chuburia ʉtaa id̶id̶aima? Ichi ʉ̃rʉbena wabid̶a ũrid̶awẽa panuud̶e ¿saka ijãad̶aima?
         Maud̶e ab̶au bid̶a ãchimaa jaradead̶e wãwẽebʉrã ¿saka ichi ʉ̃rʉbena ũrid̶aima? 15 Dachi Akõreba ab̶a bid̶a bʉiwẽebʉrã, ¿saka jaradead̶e wãd̶aima? Dachi Akõre bed̶ead̶e
         naka b̶ʉ kub̶uu: «Chi bed̶ea bia jarad̶e needuu ãrea biꞌia nuree».+16 Maamina joma judiorãba chi bed̶ea bia Cristo ʉ̃rʉbena ijãad̶aabasii. Isaías kartad̶e
         naka b̶ʉ kub̶uu: «Dai Mechiu, daiba jaraped̶aad̶a ¿kaiba ijãasma?»-17 Biawãra ẽbẽrarãba Cristo ʉ̃rʉbena naa ũrid̶ai panuu, poyaa ijãad̶ai baita.+18 Maamina mʉʉba id̶iiruu: ¿Judiorãba mau bed̶ea ũrid̶aabaska? Biawãra ũrisid̶au. Dachi
         Akõre bed̶ead̶e naka b̶ʉ kub̶uu:«Ichi ʉ̃rʉbena joma nau iujãad̶e jarasid̶au. Mau bed̶ea kaitawẽ jarad̶e wãsid̶au».-19 Mʉʉba waya id̶iiruu: ¿Judiorãba mau bed̶ea kuitaad̶aka baska? Maerã, kuitaasid̶au
         judiowãerãba kuitaaped̶aad̶a kĩra. Maud̶eeba Moisesba Dachi Akõred̶eeba judiorãmaa
         naa jarasii:«Chi mʉʉba jʉrʉ adaud̶awãe puuru kariba b̶uud̶eeba mʉʉba machimaa jiwaabiai mʉ kʉ̃riad̶amera.Chi kĩrabawẽa b̶uu puuru kariba b̶uud̶eeba mʉʉba machi kĩrubikabiai mʉ kʉ̃riad̶amera».-20 Maud̶e Isaiasba Dachi Akõred̶eeba wapeawẽa naka jarasii:«Chi mʉ jʉrʉd̶awẽa panad̶aba mʉ unusid̶au. Chi mʉ ʉ̃rʉbena id̶id̶awẽa panad̶arãmaa
         mʉ ʉ̃rʉbena kuitaabiasii».-21 Maamina israeld̶ebenarã ʉ̃rʉbena Isaiasba naka jarasii:«Ewaricha mʉ jua deabachii ẽbẽrarã sõ chaarea nuree maud̶e mʉʉd̶e ijãad̶akaurã mʉʉmaa
         need̶amera».-
            
               	10:5 Levítico 18:5.

               	10:6 Deuteronomio 30:12.

               	Bichiba Dachi Akõre bed̶ea kuitaai aude chaareawẽa b̶uu. Griego bed̶ead̶e naka b̶ʉ kub̶uu: Ichi bed̶ea bichi kaita b̶uu.

               	10:8 Deuteronomio 30:11-14.

               	Bari ijãa b̶uabai. Griego bed̶ead̶e naka b̶ʉ kub̶uu: Nejasiawẽma. Isaías 28:16; 1 Pedro 2:6.

               	10:13 Joel 2:32.

               	Griego bed̶ead̶e naka b̶ʉ kub̶uu: Chi bed̶ea bia jarad̶e needuu jʉ̃rʉ ãrea biꞌia nuree. Isaías 52:7. Griego bed̶ead̶e chi b̶ee kartad̶e b̶ʉ kub̶uu: chi jirukaraayuwãe b̶uabibarii bed̶ea jarad̶e needuu.

               	10:16 Isaías 53:1.

               	Cristo ʉ̃rʉbena. Griego bed̶ead̶e chi b̶ee kartad̶e b̶ʉ kub̶uu: Dachi Akõre bed̶ea.

               	10:18 Salmos 19:4.

               	10:19 Deuteronomio 32:21.

               	10:20 Isaías 65:1.

               	10:21 Isaías 65:2.

Chi nuree judiorãba Cristod̶e ijãaped̶aad̶a111 Maud̶eeba mʉʉba nau id̶iiruu: «¿Dachi Akõreba israeld̶ebenarã ichid̶irã ida b̶uska?»
         ¡Makawãema! Mʉ israeld̶ebenabʉ, Abrahamd̶ebena need̶abʉ, Benjamind̶ebena need̶abʉ.
         2 Dachi Akõreba naed̶e israeld̶ebenarã jʉrʉ adausii ichi puuru b̶uamera. Maud̶eeba ãchi
         ida b̶uwẽa b̶uu. Machiba Dachi Akõre bed̶ead̶e Elías ʉ̃rʉbena b̶ʉd̶a kuitaa panuu.
         Eliasba Dachi Akõremaa israeld̶ebenarã ʉ̃rʉbena naka biꞌiwãe jarasii. 3 «Mʉ Mechiu, bichi baita berreabadaurã joma kenasid̶au maud̶e bichimaa ãnimara baa
         deabadau joma ãrisid̶au. Ab̶aburu mʉ́turu b̶eesii, maamina mʉ sid̶a bead̶ai baita
         jʉrʉ panuu».-4 Maud̶e Dachi Akõreba naka panausii: «Mʉʉba 7.000 ẽbẽrarã mʉ baita nu uru b̶uu. Maarã
         Baal+ daad̶e õdarrd̶eeba kob̶eed̶akau».-5 Ara mau kĩra nau ewarid̶e bid̶a Dachi Akõreba ichi sõbiad̶eeba dai judiorã ãreawãe
         panuu nu uru b̶uu. 6 Maka Dachi Akõreba ichi sõbiad̶eeba adausiibʉrã, daiba wau panuu kakua jʉrʉ adaubai
         basii. Daiba wau panuu kakua jʉrʉ adau b̶uasirã, makarã ichi sõbiad̶eeba jʉrʉ adaubai
         basii.7 ¿Mau ʉ̃rʉbena saka kʉ̃risia panuma? Israeld̶ebenarãba Dachi Akõre puuru bad̶ai jʉrʉ
         panasmina makad̶aabasii. Maamina israeld̶ebenarã ãreawãe panuuba ijãasid̶au, Dachi
         Akõreba jʉrʉ adausiid̶eeba. Waabenarãba ijãad̶ai kʉ̃riad̶aabasii. 8 Dachi Akõre bed̶ead̶e naka b̶ʉ kub̶uu:«Dachi Akõreba ãchi kʉ̃risia jʉ̃asii poyaa kuitaarãad̶amera, ãchi dauba unud̶a poyaa
         kuitaarãad̶amera,maud̶e ãchi kʉʉrʉba ũrid̶a poyaa kuitaarãad̶amera. Wabid̶a maka panuu».-9 Maud̶e judiorã rey Davidba mau ʉ̃rʉbena Dachi Akõremaa jarasii:«Ãchi kĩrajʉʉ kobadau ewarid̶e komaa panuud̶e bichiba kastikaabai kʉ̃risiabiáse.Maka ãchi du ab̶a setaa kũruad̶ai ãnimara enabed̶e b̶aeduu kĩra. Maud̶e ãchi kastikase.10 Ãchi dau pãriu nuree kĩra b̶use ãchiba unu panuu kuitaarãad̶amera. Maud̶e ewaricha
         ãrea biꞌiwãe panabiáse».+Dachi Akõreba judiowãerã karibad̶a11 Nau mʉʉba id̶iiruu: ¿judiorãba Cristo ida b̶usid̶aud̶eeba waa Dachi Akõre ome poyaa
         biꞌia nuread̶aabai panuka?+ ¡Makawãema! Maumaarã maka wausid̶aud̶eeba Dachi Akõreba judiowãerã karibabarii. Maka
         judiorãba jiwaad̶aped̶a ichi kʉ̃riad̶ai. 12 Judiorãba Cristo ida b̶usid̶aud̶eeba ãchi audeara Dachi Akõreba joma nau iujãad̶ebena
         judiowãerã ãrea kariba b̶uu. Maud̶eeba chi judiorã waya Dachi Akõre ome biꞌia paneeduu
         ewarid̶e ¿Dachi Akõreba jomaurã biꞌia karibaabaika?13 Mʉʉba judiowãerãmaa nau jaraaruu. Mʉ Dachi Akõreba bʉid̶a b̶usii, machimaa jaradeamera.
         Mau mʉʉba joma biꞌia wau kʉ̃ria b̶uu. 14 Mʉʉba judiowãerãmaa jaradea b̶uud̶eeba kʉ̃ria b̶uu mʉ ẽbẽrarã judiorã bid̶a mau bed̶ea
         ũrid̶ai jiwaa panuu kĩra. Maka Dachi Akõreba ãchid̶ebena chi nuree karibai. 15 Dachi Akõreba judiorã ida b̶usiid̶eeba waabenarã nau iujãad̶ebenarã ichi ome biꞌia
         b̶usii. Maud̶eeba Dachi Akõreba judiorã waya kʉ̃ria adauruud̶e ¿jãarã ome kãare sakaima?
         Ãchi sid̶a biud̶arã kĩra panad̶a Dachi Akõre ome chokae nuread̶ai.16 Trigo naa ea junaaduud̶e pan waud̶aped̶a mau pand̶ebena Dachi Akõremaa ab̶a deaduubʉrã,
         waabena pan sid̶a Dachi Akõred̶ebʉ. Maud̶e bakuru karr biꞌia b̶uubʉrã, chi bakuru
         jua sid̶a biꞌia nuree.+17 Waabenarã judiorã Dachi Akõred̶ebena awara paneesid̶au olivo bakuru jua tʉʉd̶a kĩra.
         Machi judiowãerã Dachi Akõreswãe panasid̶au olivo bakuru ichi du ab̶a moded̶e warid̶a
         kĩra. Maamina machi ẽbẽrarã Dachi Akõred̶erã paneesid̶au chi bakuru jua chi b̶ʉatud̶amaa
         kara nub̶ud̶a kĩra. Maka jãabae Dachi Akõreba machi sid̶a kariba b̶uu judiorã kariba
         b̶uad̶a kĩra.+18 Maamina kʉ̃risiarã́sturu machi judiowãerã judiorã audeara Dachi Akõre daad̶e biꞌia
         nuree. Kĩrabásturu machi chi karrd̶eeba chokae panuu. Chi karr machid̶eeba chokae
         b̶uuwãe.19 Ab̶a machid̶ebenaba jarai b̶uu: «Dachi Akõreba judiorã ida b̶usii bakuru jua b̶ʉatud̶a
         kĩra, mʉ mau bakurud̶e kara nub̶ui baita». 20 Biawãra maka b̶uu. Maamina Dachi Akõreba ãchi ida b̶usii Cristod̶e ijãad̶aabasiid̶eeba.
         Maabae machi jʉrʉ adausii Cristod̶e ijãasid̶aud̶eeba. Maud̶eeba machi judiorã audeara
         biꞌia nuree kʉ̃risiarã́sturu, maumaarã Dachi Akõre wapeadee panásturu. 21 Judiorãba ijãad̶awẽa panuu kakua Dachi Akõreba ãchi ida b̶usii bakuru jua b̶ʉatuuruu
         kĩra. Ara mau kĩra machi judiowãerãba ijãad̶awẽebʉrã, Dachi Akõreba machi sid̶a ida
         b̶ui.22 Ãrea kʉ̃risiásturu saka Dachi Akõreba ichi sõbiad̶eeba karibabarii maud̶e saka kastikabarii.
         Judiorãba ijãad̶aabasiid̶eeba Dachi Akõreba kastikaped̶a ãchi ida b̶usii. Maud̶e machi
         judiowãerã ichi sõbiad̶eeba kariba b̶uu maud̶e kariba b̶uai. Maamina maud̶eeba panad̶ai
         panuu. Machiba ijãa panad̶awẽebʉrã, Dachi Akõreba machi sid̶a kastikaped̶a ida b̶ui
         bakuru jua b̶ʉatuuruu kĩra. 23 Maud̶e chi judiorã Cristod̶e ijãad̶awẽa panuurãba ijãaduubʉrã, Dachi Akõreba ãchi
         waya kʉ̃ria adaui ichi poyaad̶eeba chi bakuru jua tʉʉd̶amaa waya kara nub̶uuruu kĩra.
         24 Biawãra machi judiowãerã olivo bakuru ichi du ab̶a moded̶e warid̶a kĩra panasid̶au.
         Dachi Akõreba mau bakurud̶ebena tʉʉped̶a olivo bakuru uud̶amaa kara nub̶usii. Maka
         b̶uabai b̶umina Dachi Akõreba wausii. Maud̶eeba ¿judiorã waya poyaa kʉ̃ria adauwẽka
         chi uud̶a bakuru jua waya kara nub̶uuruu kĩra?Dachi Akõreba joma israeld̶ebenarã karibai25 Ãbarã, mʉʉba kʉ̃ria b̶uu Dachi Akõreba ne naed̶e kuitaabiawẽa b̶uad̶a machiba kuitaad̶ai.
         Maka judiorã audeara biꞌia nuree kʉ̃risiad̶aabai. Dachi Akõreba naed̶e kuitaabiawẽa
         b̶uad̶a naubʉ: ãrea judiorã sõ chaarea paneesid̶au maud̶e maka paneed̶ai ab̶a joma
         chi Cristod̶e ijãad̶ai panuu judiowãerãba ijãaduud̶aa. 26 Maka Israel puuru Dachi Akõreba joma karibai. Dachi Akõre bed̶ead̶e naka b̶ʉ kub̶uu:«Dachi Karibabarii Sión puurud̶ebena neei.+Ichiba Jacobd̶ebena imiped̶aad̶a chi kachirua waubadau ãyaa b̶ui.27 Mʉʉba ãchi ome bed̶ea deai. Ãchiba kachirua wauped̶aad̶a perdonai».-28 Judiorãba chi bed̶ea bia Jesús ʉ̃rʉbena ida b̶u panuud̶eeba Dachi Akõre ome chi kĩramaabʉ.
         Maud̶eeba machi judiowãerã ẽbẽrarã Dachi Akõred̶erã poyaa nuread̶ai. Maamina Dachi
         Akõreba ãchi nabẽraed̶ebenarã jʉrʉ adausiid̶eeba wabid̶a kʉ̃ria b̶uu. 29 Biawãra Dachi Akõreba dead̶a juakaa adaukau. Ichiba iud̶a ida b̶ukau. 30 Machi judiowãerãba naed̶e Dachi Akõred̶e ijãad̶akau basii. Maamina judiorãba ijãad̶awẽa
         panuud̶eeba jãabae Dachi Akõreba machi kĩra chuburia b̶uu. 31 Maarãba jãabae ijãad̶akau, Dachi Akõreba kĩra chuburiamera machi judiowãerã kĩra chuburia
         b̶uu kĩra.+32 Biawãra Dachi Akõreba joma jʉ̃akuasii ũribabaswãe nureed̶eeba. Maka wausii joma kĩra
         chuburiai baita.33 Dachi Akõre ãrea kuitaa nii maud̶e kʉ̃risia kuitaa nii.Ichiba waui kʉ̃risia b̶uu ab̶a bid̶a poyaa kuitaad̶aabai. Ichiba wau b̶uu sid̶a poyaa
         kuitaad̶aabai.34 «¿Kaiba Dachi Mechiu kʉ̃risia kuitaa b̶uma? ¿Kaiba ichimaa kʉ̃risia jaradeaima?35 ¿Kaiba Dachi Akõremaa naa deasma, waya deamera?»36 Dachi Akõréburu ne joma wausii. Ne joma ichid̶eeba b̶uu maud̶e ichi baita b̶uu.Dachiba ewaricha ichimaa biꞌia berread̶ai panuu. Biꞌia b̶uu maka b̶uai.
         
            
               	11:3 1 Reyes 19:10,14.

               	Baal. Nabẽraed̶e cananeorãba ãchi akõre Baald̶e ijãabachid̶au.

               	11:4 1 Reyes 19:18.

               	11:8 Isaías 29:10.

               	Ewaricha ãrea biꞌiwãe panabiáse. Griego bed̶ead̶e naka b̶ʉ kub̶uu: ãchi ekarr jʉ̃rea b̶use. Salmos 69:22-23.

               	Griego bed̶ead̶e naka b̶ʉ kub̶uu: ¿Judiorã drʉd̶aped̶a ab̶aed̶e b̶aed̶akau?

               	Ara mau kĩra joma judiorã Dachi Akõred̶ebʉ, chi naa ijãaped̶aad̶ad̶eeba.

               	Dachi Akõreba machi sid̶a kariba b̶uu judiorã kariba b̶uad̶a kĩra. Griego bed̶ead̶e naka b̶ʉ kub̶uu: Machi sid̶a bakuru b̶aa chi karrd̶ebena nee b̶uud̶eeba biꞌia panuu.

               	Sión puuru ara mau «Jerusalén» abadau.

               	11:27 Isaías 59:20-21; 27:9.

               	Dachi Akõreba kĩra chuburiamera. Griego bed̶ead̶e waabena kartad̶e naka b̶ʉ kub̶uu: jãabae Dachi Akõreba kĩra chuburiamera.

Dachi Akõre baita panásturu121 Mauba ãbarã, Dachi Akõreba machi kĩra chuburiasiid̶eeba, mʉʉba machimaa chi chuburia
         id̶iiruu ara machi Dachi Akõremaa dead̶amera, ãnimara baa deabadau kĩra. Mau ãnimara
         biud̶a audeara, ichi baita biꞌia panásturu machi biꞌia unumera. 2 Nau iujãad̶ebenarãba waubadau kĩra nibarã́sturu, maumaarã kʉ̃risia wid̶i Dachi Akõreba
         dea b̶uu kakua jipa nibásturu. Maka machiba kuitaad̶ai chi Dachi Akõreba kʉ̃ria b̶uu.
         Joma ichiba kʉ̃ria b̶uu biꞌia b̶uu, jipa b̶uu maud̶e ichiba biꞌia unu b̶uu.3 Dachi Akõreba ichi sõbiad̶eeba mʉ b̶usii ichi baita ne wau b̶uamera. Maud̶eeba mʉʉba
         machimaa nau jaraaruu: ab̶au bid̶a kʉ̃risiabai b̶uu ara ichi chi mechiu nii. Machiba
         Cristod̶e ijãaped̶aad̶ad̶eeba Dachi Akõreba machicha aꞌawaraa deasii ne waud̶amera.
         Maud̶eeba ichiba dead̶a kĩra machiba wau panuu biꞌia kʉ̃risiásturu. 4 Dachi kakua ab̶a b̶umina dachi kakuad̶e ãrea panuu: jua, jʉ̃rʉ, boro, maucha ne joma.
         Maamina dachi kakuad̶e nureerãba arab̶aud̶e waud̶akau. 5 Ara mau kĩra dachi ãrea panumina, Cristo ome panuud̶eeba kakua ab̶aburu nii kĩra panuu.
         Maka dachi joma kakua ab̶ad̶e ãbua panuu.6 Dachi Akõreba ichi sõbiad̶eeba dachicha ne waud̶amera aꞌawaraa deasii. Ichiba chi
         nureerãmaa deasii ichi baita berread̶amera. Maka dead̶akasiibʉrã, ãchiba biawãra ijãa
         panuud̶eeba maka berread̶ai panuu. 7 Chi nureerãmaa deasii waabenarã aid̶ad̶amera. Maka dead̶akasiibʉrã, waabenarã aid̶ad̶ai
         panuu. Chi nureerãmaa deasii ichi bed̶ea jaradead̶amera. Maka dead̶akasiibʉrã, ichi
         bed̶ea jaradead̶ai panuu. 8 Chi nureerãmaa deasii ãbarã aid̶a panuud̶eeba biꞌia ijãad̶amera. Maka dead̶akasiibʉrã,
         ãbarã aid̶ad̶ai panuu biꞌia ijãad̶amera. Chi nureerãmaa deasii ne kaebea dea panuud̶eeba
         waabenarã aid̶ad̶amera. Maka dead̶akasiibʉrã, sõbiad̶eeba dead̶ai panuu. Chi nureerãmaa
         deasii chi ijãabadaurã jaradea ua b̶uabarii nuread̶amera. Maka dead̶akasiibʉrã, jipa
         wau nuread̶ai panuu. Maud̶e chi nureerãmaa deasii waabenarã kĩra chuburiad̶amera.
         Maka dead̶akasiibʉrã, kĩrajʉʉd̶eeba kĩra chuburiad̶ai panuu.9 Sõd̶eeba chiya kʉ̃ria panásturu. Joma kachirua ida b̶ústuru. Chi bia ãrea wau panásturu.
         10 Biawãra kʉ̃riad̶eeba chiya kʉ̃ria panásturu. Kʉ̃risia sõbiad̶eeba chiya wapeadee panásturu
         maud̶e waabenarã ʉ̃rʉbena biꞌia kʉ̃risiásturu. 11 Koꞌoa panarã́sturu, maumaarã chokekea panásturu. Chi Dachi Mechiu Jesusba kʉ̃ria b̶uu
         sõd̶eeba joma wáusturu. 12 Dachi Akõred̶ebena ne adoed̶ai kuitaa panuud̶eeba kĩrajʉʉ panásturu. Biꞌiwãe panuud̶e
         dauchia jãadua panásturu. Ewaricha Dachi Akõremaa ʉtaa id̶ísturu. 13 Ẽbẽrarã Dachi Akõred̶erã chi nejarr barauwãe nuree aid̶ásturu. Chi machi ded̶e needuu
         biꞌia irsibísturu.14 Chi machi kachirua waud̶ai baita wãraabadaurãmaa biꞌia berreásturu. Dachi Akõremaa
         ʉtaa id̶ísturu, ichiba waabenarã biꞌia panabiamera; ʉtaa id̶irã́sturu ichiba ãchi
         kachirua panabiamera. 15 Chi kĩrajʉʉ nuree ome kĩrajʉʉ panásturu. Chi kĩra nomaa nuree ome kĩra nomaa panásturu.
         16 Jomaurã ome biꞌia panásturu. Waabenarã audeara biꞌia nuree kʉ̃risiarã́sturu, maumaarã
         chi miichuburi nuree ome biꞌia panásturu. Kʉ̃risiarã́sturu machiba waabenarã audeara
         biꞌia kuitaa panuu.17 Ab̶auba machi kachirua wauruubʉrã, ara mau kĩra waurã́sturu. Jomaurã daad̶e biꞌia
         wáusturu. 18 Machiba jʉrʉ́sturu jomaurã ome jirukaraayuwãe panad̶ai baita. 19 Ãbarã, ab̶auba machi kachirua wausiibʉrã ara mau kachirua waurã́sturu. Maumaarã ida
         b̶ústuru Dachi Akõreba kastikamera. Dachi Akõre bed̶ead̶e naka b̶ʉ kub̶uu: «Mʉaburu
         chi nebʉra kastikai. Jomaurãmaa deai ãchiba wauped̶aad̶a kĩra», a jara b̶uu Dachi
         Mechiuba.-20 Maud̶e Dachi Akõre bed̶ead̶e naka b̶ʉ kub̶uu: «Bichi kĩramaabarii jarrbisia b̶uubʉrã
         kobise. Obisia b̶uubʉrã bania dease. Maka wauruubʉrã, ichi ãrea kĩra nejasia b̶uabii».+21 Ab̶auba machi kachirua wauruubʉrã ara mau kĩra waurã́sturu. Maumaarã biꞌia wáusturu
         ichi kĩra nejasiaped̶a ichiba kachirua wau b̶uu ida b̶uamera.+
            
               	12:19 Deuteronomio 32:35.

               	Ãrea kĩra nejasia b̶uabii. Griego bed̶ead̶e naka b̶ʉ kub̶uu: tʉbʉchia ichi boro ʉ̃rʉ b̶ui. Proverbios 25:21-22.

               	Griego bed̶ead̶e naka b̶ʉ kub̶uu: Kachirua ida poyaabirã́se, maumaarã bichiba biꞌia wau b̶uud̶eeba kachirua poyaase.

Chi jaradea ua b̶uabadaurã juad̶e panásturu131 Dachi jomaurã chi nau iujãad̶ebena jaradea ua b̶uabadaurã juad̶e panad̶ai panuu Dachi
         Akõreba maarã b̶usiid̶eeba. Ab̶a bid̶a wãꞌãe Dachi Akõreba b̶ud̶awãe. 2 Maud̶eeba chi nau iujãad̶ebena jaradea ua b̶uabadaurã kʉ̃riawẽa b̶uuba Dachi Akõreba
         b̶ud̶a kʉ̃riawẽa b̶uu. Chi maka kʉ̃riawẽa nuree ãchi jaradea ua b̶uabariiba nebʉra
         kastikakuai. 3 Biawãra chi jipa wau nureerãba ãchi karrba kastikai wapead̶akau, maumaarã chi kachirua
         waubadaurãba maarã wapeabadau. Maud̶eeba machi karrarã wapeawẽa panad̶ai kʉ̃ria panuubʉrã,
         biꞌia wáusturu ãchiba biꞌia unud̶amera. 4 Biawãra machi jaradea ua b̶uabadaurã Dachi Akõreba ichi baita bari trajabadaurã kĩra
         b̶usii machi aid̶ad̶amera. Maamina machiba kachirua wauduubʉrã, maarã wapeásturu biawãra
         ãrea kastikad̶ai panuud̶eeba.+ Ãchi Dachi Akõre baita bari trajabadaurã kĩra nuree kachirua wau nuree kastikad̶ai
         baita. 5 Maud̶eeba machi nau iujãad̶ebena jaradea ua b̶uabadaurã juad̶e nuread̶ai panuu kastikabiarãad̶amera.
         Mau awara ãchi juad̶e nuread̶ai panuu, kuitaa panuud̶eeba maka waud̶ai jipa b̶uu.
         6 Maud̶eeba machiba chi karrarãmaa deabadau nejarra dead̶ai panuu, ãchi Dachi Akõre
         baita bari trajabadaurã kĩra panuud̶eeba, maud̶e maka waubadaud̶eeba.7 Jomaurãmaa deásturu machiba ãchicha dead̶ai panuu kĩra. Machi jaradea ua b̶uabadaurãmaa
         chi nejarra dead̶ai panuu deásturu. Machiba wapeadee panad̶ai panuu wapeadee panásturu.
         Machiba chi biꞌia jarad̶ai panuurãmaa biꞌia jarásturu.8 Machiba chi dead̶ai panuu uru panuubʉrã, waya dead̶awẽa panarã́sturu. Ab̶aburu chiya
         kʉ̃ria panásturu. Chi waabenarã kʉ̃ria b̶uuba joma Moisesba b̶ʉd̶a wau b̶uu. 9 Mau Moisesba b̶ʉd̶ad̶e jara b̶uu: «Junebena miakãid̶a ome kãi b̶eerã́se, mia bearã́se,
         nechiruarã́se, ab̶auba uru b̶uu kʉ̃riarã́se».- Mau bed̶ea maud̶e joma mau Moisesba b̶ʉd̶ad̶e jara b̶uu sid̶a nau kʉ̃risia ab̶ad̶e
         joma jara b̶uu: «Waabenarã kʉ̃riáse ara bichi kʉ̃ria b̶uu kĩra».-10 Chi kʉ̃ria uru b̶uuba waabenarã kachirua waukau. Waabenarã kʉ̃ria b̶uud̶e joma Moisesba
         b̶ʉd̶a wau b̶uu.11 Joma mau wau panásturu kuitaa panuud̶eeba nau ewari saka b̶uu. Ʉ̃rʉmásturu. Waa kãi
         duanarã́sturu. Dachi nau iujãa kachiruad̶ebena karibai aude ara kaita b̶uu dachiba
         naed̶e ijãaped̶aad̶a audeara. 12 Nau ewari kachirua wãꞌãemaa b̶uu ẽsabud̶ebena ewarimaa b̶uu kĩra. Maud̶eeba dachiba
         kachirua ida b̶ud̶aped̶a biꞌia waud̶ai panuu. Maka kachiruad̶ebena joma nu panad̶ai
         kokoroaba ichi ʉ̃rʉ chaarea b̶uu jʉ̃barii ãyadaa jʉ̃ b̶uu kĩra. 13 Dachi kĩra jipa nibad̶ai panuu ãyadaa nibabadau kĩra. Kĩrajʉʉ waubadau ewarid̶e biu
         nibad̶aabai panuu, kĩra nejasia wau nibad̶aabai panuu, oa kachirua berrea panad̶aabai
         panuu, maud̶e ab̶auba uru b̶uu ʉ̃rʉbena kachirua kʉ̃risiad̶aabai panuu. 14 Maumaarã Dachi Mechiu Jesucristo nibad̶a kĩra nibásturu. Nau kakuaba kachirua wau
         kʉ̃ria b̶uu waud̶ai kʉ̃risiarã́sturu.
         
            
               	Biawãra ãrea kastikad̶ai panuud̶eeba. Griego bed̶ead̶e naka b̶ʉ kub̶uu: espada bari uru b̶uakau.

               	13:9 Éxodo 20:13-15,17.

               	13:9 Levítico 19:18.

Ãbarã ʉ̃rʉbena kachirua jarad̶aabai panuu141 Ab̶a ãbaba dachiba Jesucristod̶e ijãa panuu ʉ̃rʉbena wabid̶a ãrea kuitaawẽa b̶uubʉrã,
         ichi biꞌia irsibísturu. Maamina ichiba adua b̶uu ʉ̃rʉbena ichi ome oa kachirua berrearã́sturu.
         2 Mʉʉba nau jara b̶uu: chi nuree ãbarãba kuitaa panuu ne joma kod̶ai panuu. Maamina
         chi nuree ãbarãba dachiba Jesucristod̶e ijãa panuu ʉ̃rʉbena wabid̶a ãrea kuitaawẽa
         panuud̶eeba kʉ̃risia panuu ab̶aburu ne uu nub̶uud̶ebena kod̶ai panuu. 3 Maamina chi ne joma kobariiba chi ne joma kokau ida b̶uubai b̶uu. Maud̶e chi ne joma
         kokauba ne joma kobariimaa kachirua jaraabai b̶uu, Dachi Akõreba omea biꞌia irsibisiid̶eeba.
         4 ¿Bichi kaima maka ab̶au baita bari trajabariimaa kachirua jarai baita? Ichi chibaríburu
         jarai biꞌia wau b̶uu maebʉrã kachirua wau b̶uu. Maamina Dachi Mechiuba jarai joma
         ichi baita bari trajabadaurãba biꞌia wau panuu, ichi poyaad̶eeba aid̶a b̶uud̶eeba
         biꞌia wau panad̶amera.5 Maud̶e chi nuree ãbarãba kʉ̃risia panuu bari panabadau ewari aude bibuara b̶uu waabenarã
         ewari audeara. Waabenarã ãbarãba kʉ̃risia panuu ewari joma arab̶aud̶e panuu. Maamina
         ãchicha sõd̶eeba kʉ̃risia panuu kĩra, maka waud̶ai panuu. 6 Chi bari panabadau nubariiba Dachi Mechiu baita maka wau b̶uu.+ Chi ne joma kobariiba maka kobarii Dachi Mechiu wapeadee b̶uud̶eeba. Maud̶eeba kooruud̶e
         ichiba Dachi Akõremaa ichíturu kid̶ibai abarii. Maud̶e chi ne joma kokauba maka kokau
         Dachi Mechiu wapeadee b̶uud̶eeba. Maud̶eeba kooruud̶e ichia bid̶a Dachi Akõremaa ichíturu
         kid̶ibai abarii.7 Ab̶a bid̶a ara ichid̶eeba chokae b̶uabai. Maud̶e ab̶a bid̶a ara ichid̶eeba biubai.
         8 Chokae panuud̶e Dachi Mechiu baita chokae panuu. Maud̶e biuduud̶e Dachi Mechiu baita
         biud̶ai. Maka chokae panuubʉrã maebʉrã biuped̶aad̶abʉrã Dachi Mechiud̶ebʉ.9 Cristo biusii, biud̶arã Mechiu bai baita. Maud̶e chokae jiradusii, chi chokae nuree
         Mechiu bai baita. 10 Mau kakua ¿sakãe bichi ãba jidea b̶uma? ¿Sakãe jãu kĩramaa b̶uma? Joma Dachi Akõre
         daad̶e panad̶ai dachicha wauped̶aad̶a ichiamera.+11 Dachi Akõre bed̶ead̶e naka b̶ʉ kub̶uu:«Dachi Mechiuba naka jara b̶uu: mʉ biawãra chokae b̶uud̶eeba biawãrad̶eeba jaraaruu
         jomaurãmʉ daad̶e õdarrd̶e kopaneed̶ai mʉʉmaa biꞌia berread̶ai baita.Maud̶e jomaurãba “mʉ Dachi Akõre” a jarad̶ai».-12 Maka dachicha wauped̶aad̶a Dachi Akõremaa joma jarad̶ai. 13 Maud̶eeba ab̶auba wau b̶uu ʉ̃rʉbena waa kachirua berread̶aabai panuu. Maumaarã sõd̶eeba
         naka kʉ̃risiad̶ai panuu: dachiba wau panuud̶eeba ãba ab̶a bid̶a kachiruad̶e b̶aebid̶aabai
         panuu. 14 Mʉ Dachi Mechiu Jesucristo ome b̶uud̶eeba biawãra kuitaa b̶uu ab̶a bid̶a chiko kachirua
         b̶uuwãe. Maamina ab̶auba barikia chiko koi kachirua kʉ̃risiaruubʉrã, ichiba mau koobai
         b̶uu. 15 Maud̶eeba chi bichiba kobarii kakua bichi ãba ichi sõd̶e kachirua b̶eeruubʉrã, bichi
         kʉ̃riad̶eeba niiwãe. Chi bichiba kobarii kakua bichi ãba kĩra nomaabirã́se Cristo
         mau kakua biusiid̶eeba. 16 Machiba wau panuu biꞌia kuitaa panuu. Maamina waabenarãba mau ʉ̃rʉbena kachirua jaraaduubʉrã,
         waurã́sturu kachirua berrearãad̶amera. 17 Dachi Akõreba ichi juad̶e panuurãmaa jarakau kãare kod̶ai panuu maud̶e kãare dod̶ai
         panuu. Maumaarã kʉ̃ria b̶uu ãchiba ichi Jaurid̶eeba jipa wau panad̶ai, jirukaraayuwãe
         panad̶ai maud̶e kĩrajʉʉ panad̶ai. 18 Chi maka Cristo baita ne waubadaurã Dachi Akõreba biꞌia unu b̶uu. Ẽbẽrarã bid̶a mau
         biꞌia unubadau.19 Maud̶eeba jʉrʉd̶ai panuu ãbarã ome jirukaraayuwãe nuread̶ai baita. Maka chiya aid̶a
         panad̶ai biꞌia ijãad̶ai baita. 20 Machiba chiko ko panuud̶eeba Dachi Akõreba ab̶au sõd̶e waud̶a ida b̶urã́sturu. Biawãra
         Dachi Akõre daad̶e chiko joma biꞌia b̶uu. Maamina chi chiko kakua ab̶au kachiruad̶e
         b̶aebid̶ai biꞌia b̶uuwãe. 21 Biꞌia b̶uu kiuru koobai, uva b̶aa doobai, maebʉrã ne ab̶a bid̶a waubai bichi ãba kachiruad̶e
         b̶aebirãamera.22 Bichiba ne joma koi b̶uu kʉ̃risia b̶uubʉrã, maebʉrã ne joma kokau kʉ̃risia b̶uubʉrã,
         ab̶a bichiaburu Dachi Akõre omeeba mau kuitaad̶ai panuu. Biawãra dachiba wau panuu
         kakua dachi sõd̶e kachirua kʉ̃risiad̶awẽebʉrã, ãrea kĩrajʉʉ panad̶ai. 23 Maamina chi «Nau koobai b̶uu» a kʉ̃risia b̶uuba mau kooruubʉrã, ichi sõd̶e kachirua
         b̶eei, mau kachirua waui b̶uu kʉ̃risia b̶uud̶eeba. Biawãra chi dachiba wau panuu jipa
         b̶uuwãe a kʉ̃risia panuubʉrã, maka wauduud̶e, kachirua wau panuu.
         
            
               	Griego bed̶ead̶e chi b̶ee kartad̶e nau sid̶a b̶ʉ kub̶uu: Bari panabadau ewari nukauba maka wau b̶uu Dachi Mechiu baita.

               	Dachi Akõre. Griego bed̶ead̶e chi b̶ee kartad̶e naka b̶ʉ kub̶uu: Cristo.

               	14:11 Isaías 45:23.

Waabenarã aid̶ásturu biꞌia panad̶amera151 Dachiba ijãa panuu ʉ̃rʉbena ãrea kuitaa nureerãba dachiba kʉ̃ria panuu waud̶ai audeara,
         chi adua nuree aid̶ad̶ai panuu. 2 Maumaarã waabenarãba kʉ̃ria panuu waud̶ai panuu maarã biꞌia nuread̶amera maud̶e biꞌia
         ijãad̶amera. 3 Biawãra Cristo bid̶a ara ichiba kʉ̃ria b̶uu waubasii, maumaarã Dachi Akõre bed̶ead̶e
         b̶ʉ kub̶uu kĩra makasii. Naka b̶ʉ kub̶uu: «Dachi Akõre, ãchiba bichi ʉ̃rʉbena kachirua
         jarasid̶aud̶e mʉ ʉ̃rʉbena sid̶a kachirua jarasid̶au».-4 Joma Dachi Akõre bed̶ead̶e b̶ʉd̶a dachimaa jaradeai baita b̶uu. Dachi sõbiabiabarii
         maud̶e aid̶abarii joma dauchia jãadua panad̶amera. Maka dachiba biawãra kuitaa panuu
         Dachi Akõre ome ewaricha biꞌia panad̶ai. 5 Mʉʉba kʉ̃ria b̶uu ara mau dachi sõbia nureabiabarii maud̶e joma dauchia jãadua panabiabarii
         Dachi Akõreba machi aid̶a b̶uai, arab̶aud̶e kʉ̃risiad̶amera Jesucristoba kʉ̃ria b̶uu
         kĩra. 6 Maka machiba Dachi Bajãad̶ebena Mechiu Jesucristo Akõremaa ãbua biꞌia berrea panad̶ai.Bed̶ea bia Cristo ʉ̃rʉbena judiowãerã baita bid̶a b̶uu7 Cristoba machi biꞌia irsibid̶a kĩra, chiya biꞌia irsibísturu. Mau unuuduud̶e ẽbẽrarãba
         Dachi Akõremaa biꞌia berread̶ai. 8 Mʉʉba jaraaruu: Cristo neesii dai judiorã karibai baita. Dachi Akõreba judiorã nabẽraed̶ebena
         chi mechiurã ome bed̶ea dead̶a Cristoba wausii. Mauba unubisii ichiba jara b̶uu kĩra
         wau b̶uabarii. 9 Maud̶e Cristo neesii judiowãerãba Dachi Akõremaa biꞌia berread̶amera ãchi kĩra chuburiasiid̶eeba.
         Mau ʉ̃rʉbena Dachi Akõre bed̶ead̶e naka b̶ʉ kub̶uu:«Mʉʉba bichi judiowãerã tãed̶e biꞌia berreai. Mʉʉba bichimaa biꞌia karii».+10 Maud̶e naka b̶ʉ kub̶uu:«Machi judiowãerã, Dachi Akõre puuru ome kĩrajʉ́sturu».-11 Maud̶e naka b̶ʉ kub̶uu:«Joma machi judiowãerã, Dachi Mechiumaa biꞌia berreásturu.Joma puuru b̶ee, ichimaa biꞌia berreásturu».-12 Maud̶e Isaiasba ichi kartad̶e naka b̶ʉsii:«Isaid̶ebena ab̶a neei.+ Mau puuru b̶ee Mechiu bai.Judiowãerãba ichid̶e ijãad̶ai joma chi bia esed̶au panuu ãchimaa deamera».-13 Joma chi bia dachiba esed̶au panuu Dachi Akõreba deai. Machiba ichid̶e ijãa panuud̶eeba
         mʉʉba kʉ̃ria b̶uu ichiba machi ãrea kĩrajʉʉbiai maud̶e jirukaraayuwãe duanubiai. Maka
         Dachi Akõre Jauri poyaad̶eeba machiba biꞌia kuitaad̶ai joma chi bia dachiba esed̶au
         panuu biawãra adaud̶ai.Pabloba judiowãerã jaradeabarii14 Ãbarã, mʉʉba kuitaa b̶uu machiba biꞌia biawãra wau panuu maud̶e ãrea kuitaa panuud̶eeba
         poyaa chiya jaradead̶ai. 15 Maamina nau kartad̶e mʉʉba chi b̶ee kʉ̃risia b̶ʉsii machiba kĩrabad̶amera. Maka b̶ʉsii
         Dachi Akõreba ichi sõbiad̶eeba mʉ b̶usiid̶eeba, 16 judiowãerã tãed̶e Jesucristo baita bari trajabarii b̶uamera. Maud̶eeba chi bed̶ea
         bia Dachi Akõre ʉ̃rʉbena maarãmaa jaradea b̶uu. Ijãaduubʉrã paare judioba ãnimara
         baa dearuu kĩra mʉʉba ãchi Dachi Akõremaa dea b̶uu biꞌia unumera. Maud̶e Dachi Akõre
         Jauriba ãchi Dachi Akõre baita biꞌia b̶ui.17 Jesucristo ome b̶uud̶eeba mʉʉba Dachi Akõre baita wau b̶uu kakua ãrea kĩrajʉʉ b̶uu.
         18 Maamina ara mʉ ʉ̃rʉbena ne ab̶a bid̶a biꞌia berreabai. Biꞌia berrearuu Cristoba mʉʉd̶eeba
         waud̶a ʉ̃rʉbenáturu. Biawãra mʉʉd̶eeba Cristoba aid̶asii judiowãerãba Dachi Akõred̶e
         ijãad̶amera. Mʉʉba jaradea b̶uud̶eeba, wau b̶uud̶eeba, 19 maud̶e ẽbẽrarãba ne poyaa waud̶akau wau b̶uud̶eeba maka aid̶asii. Mʉʉba Dachi Akõre
         Jauri poyaad̶eeba joma mau wausii. Jerusalend̶ebena Ilírico druad̶aa bed̶ea bia Cristo
         ʉ̃rʉbena mʉʉba joma jaradeai b̶uad̶amaa jaradeasii. 20 Biawãra chi bed̶ea bia Cristo ʉ̃rʉbena mʉʉba jaradea kʉ̃ria b̶uu chi wabid̶a ũrid̶akaurãmaa.
         Ab̶auba jaradea b̶uumaa mʉ traja kʉ̃riawẽma. 21 Maka mʉʉba Dachi Akõre bed̶ead̶e b̶ʉ kub̶uu kĩra wau b̶uu. Naka b̶ʉ kub̶uu:«Ichi ʉ̃rʉbena jarad̶awẽa panuurãmaa, ãchiba ũrid̶ai. Ichi ʉ̃rʉbena ũrid̶awẽa panuurãba
         kuitaad̶ai».-Pablo Romad̶aa wãi kʉ̃risiad̶a22 Maud̶eeba b̶es ãrea mʉ machimaa wã kʉ̃ria b̶umina poyaa wãwẽa b̶uu. 23 Maamina namaria joma jaradeasiid̶eeba ara nama kaita wãꞌãema sama Cristo ʉ̃rʉbena
         jaradeai. Ãrea ba b̶uasii mʉ machi ichiad̶e wãi kʉ̃ria b̶uasiid̶eeba, 24 España druad̶aa wãaruud̶e machimaa wãi kʉ̃ria b̶uu. Machi baara kĩrajʉʉ b̶uad̶auped̶a
         kʉ̃ria b̶uu machiba poyaa aid̶ad̶ai mʉ biꞌia wãmera. 25 Jãabae mʉ Jerusalend̶aa wãi chi nejarra ẽbẽrarã Dachi Akõred̶erãmaa deai baita. 26 Mau chi nejarra ãbarã Macedonia druad̶ebenarãba maud̶e Acaya druad̶ebenarãba kĩrajʉʉ
         araa pesid̶au ẽbẽrarã Dachi Akõred̶erã Jerusalend̶ebena chi nejarr barauwãe nuree
         aid̶ad̶ai baita. 27 Mau ãbarã judiowãerãba kĩrajʉʉ mau chi nejarra ãbarã judiorã baita araa pesid̶au.
         Biawãra maka waud̶ai panasid̶au judiorãmaa dead̶ai baraa panasid̶aud̶eeba. Judiowãerãba
         ne joma biꞌia Dachi Akõre ʉ̃rʉbena judiorãd̶ebena adausid̶aud̶eeba, ãbarã judiorãmaa
         ne bia nau iujãad̶ebena dead̶ai panuu. 28 Mau chi nejarra ãbarã Jerusalend̶ebenarãmaa dearuud̶e mʉ España druad̶aa wãi. Wãaruud̶e
         machimaa wãi. 29 Mʉʉba kuitaa b̶uu machimaa neeruud̶e Cristoba dachi ãrea aid̶ai.+30 Ãbarã, Dachi Akõre Jaurid̶eeba dachi chiya kʉ̃ria panuu. Maud̶eeba Dachi Mechiu Jesucristod̶eeba
         mʉʉba machimaa chi chuburia id̶iiruu mʉ aid̶ad̶ai Dachi Akõremaa ʉtaa id̶id̶amera.
         31 Ichimaa ʉtaa id̶ísturu Judea druad̶ebena Jesusd̶e ijãad̶akaurãba mʉ kachirua waurãad̶amera.
         Maud̶e ʉtaa id̶ísturu mʉʉba chi nejarra ẽbẽrarã Dachi Akõred̶erã Jerusalend̶ebenarã
         baita adoeruu biꞌia adaud̶amera. 32 Maka Dachi Akõreba kʉ̃riaruubʉrã, mʉ machimaa kĩrajʉʉ wãi maud̶e machi tãed̶e biꞌia
         kʉrrjĩru b̶uai. 33 Mʉʉba kʉ̃ria b̶uu chi Dachi Akõre dachi jirukaraayuwãe duanabiabarii joma machi baara
         b̶uai. Biꞌia b̶uu maka b̶uai.
         
            
               	15:3 Salmos 69:9.

               	Davidba maka b̶ʉsii Salmos 18:49d̶e.

               	15:10 Deuteronomio 32:43.

               	15:11 Salmos 117:1.

               	Isaid̶ebena. Isaí judiorã rey David akõre basii. Chi b̶ee kartad̶e Isaí ara mau «Jesé» abadau.

               	15:12 Isaías 11:10.

               	15:21 Isaías 52:15.

               	Cristoba. Griego bed̶ead̶e chi b̶ee kartad̶e b̶ʉ kub̶uu: bed̶ea bia Cristo ʉ̃rʉbena.

Pabloba nau kartad̶e aanama b̶ʉd̶a161 Mʉʉba machimaa dachi neekau Febe ʉ̃rʉbena biꞌia jaraaruu. Ichi Cencrea puurud̶e ijãabadaurã
         aid̶abariibʉ.+2 Dachi Mechiu trʉ̃d̶eeba biꞌia irsibísturu ẽbẽrarã Dachi Akõred̶erãba waud̶ai panuu
         kĩra. Ichiba ẽbẽrarã ãrea aid̶asii. Mʉ sid̶a ãrea aid̶asii. Maud̶eeba ne jomad̶e ichi
         aid̶ásturu.3 Neekau Priscilamaa maud̶e ãba Aquilamaa jarásturu mʉʉba kʉ̃ria b̶uu maarã biꞌia panad̶ai.
         Ãchiba mʉ ome arab̶au traju Jesucristod̶e wau panuu. 4 Beraa biukausid̶au mʉ aid̶ad̶ai baita. Mʉʉba maud̶e joma ãbarã judiowãerãba ãchimaa
         ãchíturu kid̶ibai abadau. 5 Maud̶e ãbarã ãchi ded̶e araa ãbua imibadaurãmaa jarásturu mʉʉba kʉ̃ria b̶uu ãchi biꞌia
         duanad̶ai. Mʉ ãba ãrea kʉ̃ria b̶uu Epenetomaa ara mau kĩra jarásturu. Acaya druad̶e
         ichiba naa Jesucristod̶e ijãasii. 6 Neekau Mariamaa jarásturu mʉʉba kʉ̃ria b̶uu ichi biꞌia b̶uai. Ichiba machi ãrea aid̶a
         b̶uu. 7 Mʉ ãbarã judiorã Andronicomaa maud̶e Juniamaa ara mau kĩra jarásturu. Waabenarã biꞌia
         kuitaa panuu maarã Cristoba bʉid̶arã. Mʉʉba Cristod̶e ijãai naed̶e maarãba ijãasid̶au.8 Mʉ ãba Ampliasmaa jarásturu mʉʉba kʉ̃ria b̶uu ichi biꞌia b̶uai. Dachi Mechiu Jesucristod̶e,
         mʉʉba ichi ãrea kʉ̃ria b̶uu. 9 Ãba Urbanomaa jarásturu mʉʉba kʉ̃ria b̶uu ichi biꞌia b̶uai. Ichiba dai ome ãbua Jesucristo
         ʉ̃rʉbena jaradea b̶uu. Ãba Estaquismaa bid̶a ara mau jarásturu. Ichi sid̶a mʉʉba kʉ̃ria
         b̶uu. 10 Ãba Apelesmaa jarásturu mʉʉba kʉ̃ria b̶uu ichi biꞌia b̶uai. Ichiba unubisii Cristo
         biawãra ijãa b̶uu. Joma Aristóbulo ded̶ebenarãmaa bid̶a ara mau kĩra jarásturu. 11 Mʉ ãba judio Herodionmaa jarásturu mʉʉba kʉ̃ria b̶uu ichi biꞌia b̶uai. Narciso ded̶ebenarã
         Dachi Mechiud̶e ijãa nureerãmaa jarásturu mʉʉba kʉ̃ria b̶uu ãchi biꞌia duanad̶ai.
         12 Neekau Trifenamaa maud̶e Trifosamaa jarásturu mʉʉba kʉ̃ria b̶uu maarã biꞌia panad̶ai.
         Ãchiba Dachi Mechiu baita biꞌia wau panuu. Maud̶e neekau Persidamaa ara mau jarásturu.
         Mauba Dachi Mechiu baita biꞌia wau b̶uu. 13 Ãba Rufo Dachi Mechiuba jʉrʉ adaud̶amaa maud̶e ichi nawemaa jarásturu mʉʉba kʉ̃ria
         b̶uu maarã biꞌia panad̶ai. Ichi nawe mʉ nawe kĩra nii. 14 Ãba Asincritomaa, Flegontemaa, Hermesmaa, Patrobasmaa, Hermasmaa maud̶e ãbarã ãchi
         ome duanuumaa jarásturu mʉʉba kʉ̃ria b̶uu ãchi biꞌia duanad̶ai. 15 Maud̶e ãba Filologomaa, Juliamaa, Olimpasmaa, Nereomaa, ichi neekaumaa maud̶e joma
         ẽbẽrarã Dachi Akõred̶erã ãchi ome duanuumaa jarásturu mʉʉba kʉ̃ria b̶uu ãchi biꞌia
         duanad̶ai. 16 Biawãra kʉ̃riad̶eeba chiya biꞌia berreásturu.+ Joma Cristo ẽbẽrarãba kʉ̃ria panuu machi biꞌia duanad̶ai.17 Ãbarã, mʉʉba machimaa chi chuburia id̶iiruu kauwa nuread̶amera. Waabenarãba ãbarãmaa
         aꞌawaraa kʉ̃risiabiabadau. Chi machiba biawãra bed̶ea kuitaaped̶aad̶a ãchiba ãyaa
         jaradeabadau. Mau ẽbẽrarã ome ãbua panarã́sturu. 18 Maarãba Dachi Mechiu Jesucristoba kʉ̃ria b̶uu wau panuuwãe, maumaarã ãchiba kʉ̃ria
         panuu wau panuu. Ãchi mipitaa berrea panuud̶eeba, chi biꞌia kʉ̃risiad̶awẽa nuree setaa
         kũruabadau.19 Jomaurãba kuitaa panuu machiba Dachi Akõre bed̶ea biawãra wau panuu. Maud̶eeba mʉ
         kĩrajʉʉ b̶uu. Biawãra mʉʉba kʉ̃ria b̶uu machiba biꞌia waud̶ai kuitaad̶ai maud̶e kachirua
         waud̶aabai. 20 Chi dachi jirukaraayuwãe b̶uabiabarii Dachi Akõreba kãꞌãabariwãed̶e Satanás poyaaped̶a
         machi juad̶e b̶ui.+ Mʉʉba kʉ̃ria b̶uu Dachi Mechiu Jesucristoba ichi sõbiad̶eeba machi aid̶a b̶uai.21 Ãba Timoteo mʉ ome ãbua jaradea b̶uuba kʉ̃ria b̶uu machi biꞌia duanad̶ai. Maud̶e mʉ
         ãbarã judiorã Lucioba, Jasonba maud̶e Sosipateroba kʉ̃ria panuu machi biꞌia duanad̶ai.22 Mʉ Terciobʉ. Pabloba berrea b̶uu mʉʉba nau kartad̶e b̶ʉmaa b̶uu. Dachi Mechiu Jesucristod̶eeba
         mʉʉba kʉ̃ria b̶uu machi biꞌia duanad̶ai.23 Ãba Gayo bid̶a kʉ̃ria b̶uu machi biꞌia duanad̶ai. Mʉ ichi ded̶e b̶uu. Ãbarã jomaurã
         ichi ded̶e araa ãbua imi panuu. Nau puurud̶ebena chi nejarra nubarii Erastoba maud̶e
         ãba Cuarto kʉ̃ria panuu machi biꞌia duanad̶ai.24 Mʉʉba kʉ̃ria b̶uu Dachi Mechiu Jesucristoba ichi sõbiad̶eeba machi aid̶a b̶uai.Pabloba Dachi Akõremaa biꞌia jarad̶a25-26 Mʉʉba chi bed̶ea bia Jesús ʉ̃rʉbena jaradea b̶uabarii. Ara mau bed̶ead̶eeba Dachi
         Akõreba machi poyaa aid̶ai chaarea nuread̶amera. Mau bed̶ea Dachi Akõreba naed̶e kuitaabiawẽa
         b̶uasii maamina id̶ibae kuitaabiasii. Ichi baita berreabadaurãba mau kartad̶e b̶ʉsid̶au.
         Dachi Akõre biukauba maka b̶ʉbiasii druachad̶ebenarãba ũrid̶aped̶a Jesucristod̶e ijãad̶amera.
         Dachi Akõremaa biꞌia berread̶ai panuu. 27 Ichi ab̶aburu nii. Ne joma kuitaa nii. Jesucristod̶eeba dachiba ewaricha ichimaa biꞌia
         berread̶ai panuu. Biꞌia b̶uu maka b̶uai.
         
            
               	Ijãabadaurã aid̶abariibʉ. Griego bed̶ead̶e naka b̶ʉ kub̶uu: diácono. Febe wẽra basii. Maud̶eeba kajuma bed̶ead̶e «diaconisa» a jarabadau.

               	Biawãra kʉ̃riad̶eeba chiya biꞌia berreásturu. Griego bed̶ead̶e naka b̶ʉ kub̶uu: kĩedarr ʉ̃yásturu.

               	Satanás poyaaped̶a machi juad̶e b̶ui. Griego bed̶ead̶e naka b̶ʉ kub̶uu: jʉbawãe nii machi jʉ̃rʉ ekare berdʉai.

Nau kartad̶e Pabloba naa b̶ʉd̶a11 Mʉ Pablobʉ. Dachi Akõreba ichi kʉ̃riad̶eeba mʉ iusii Jesucristoba bʉid̶a b̶uamera.
         Dachi ãba Sóstenes mʉ ome b̶uu. 2 Mʉʉba nau karta b̶ʉʉruu chi ẽbẽrarã Dachi Akõred̶erã Corintod̶ebena baita. Jesucristod̶eeba
         Dachi Akõreba machi awara b̶usii ichi baita biꞌia nuread̶amera. Ara mau kĩra ichiba
         druacha joma Dachi Mechiu Jesucristomaa ʉtaa id̶ibadaurã awara b̶usii. Ichimaarã Mechiubʉ
         maud̶e Dachi Mechiubʉ. 3 Daiba kʉ̃ria panuu Dachi Bajãad̶ebena Akõreba maud̶e Dachi Mechiu Jesucristo ãchi
         sõbiad̶eeba machi kariba panad̶ai maud̶e jirukaraayuwãe panabiad̶ai.Pabloba ãbarã baita Dachi Akõremaa ichíturu kid̶ibai ad̶a4 Machi Jesucristo ome panuud̶eeba Dachi Akõreba ichi sõbiad̶eeba aid̶a b̶uu. Maud̶eeba
         mʉʉba Dachi Akõremaa ʉtaa id̶iiruucha machi kakua ichíturu kid̶ibai abarii. 5 Jesucristo ome panuud̶eeba Dachi Akõreba machimaa joma deasii biꞌia waud̶amera. Ichi
         bed̶ea poyaa kuitaa jaradea panad̶ai maud̶e ichi ʉ̃rʉbena poyaa ãrea kuitaa panad̶ai.
         6 Joma Dachi Akõreba machimaa dead̶aba unubi b̶uu chi Cristo ʉ̃rʉbena bed̶ea daiba jaradeaped̶aad̶a
         biawãra ara b̶uu. 7 Machiba Dachi Mechiu Jesucristo unud̶ai baita esed̶au panuumisa, Dachi Akõreba ichi
         Jaurid̶eeba dea b̶uu joma uru panuu. 8 Maud̶eeba Dachi Akõreba machi meserãa dea ua b̶uai ab̶a nau ewari wãꞌãeruud̶aa. Maka
         Dachi Mechiu Jesucristo neeruud̶e machi ʉ̃rʉbena kachirua jarad̶ayuswãe nuread̶ai.
         9 Dachi Akõreba ara ichiba jara b̶uu kĩra waubarii. Ichiba machi iusii ichi Warr Dachi
         Mechiu Jesucristo ome ãbua nuread̶amera.Ãbarã ãchi kakawaa kʉ̃risia uru panad̶a ʉ̃rʉbena10 Ãbarã, Dachi Mechiu Jesucristod̶eeba mʉʉba machimaa chi chuburia id̶iiruu ãbua biꞌia
         duanad̶amera. Machi kʉ̃risia kakawaa uru panad̶aabai panuu, maumaarã kʉ̃risia ab̶aud̶e
         ãbua biꞌia duanad̶ai panuu. 11 Ãbarã, mʉʉba ũrisiid̶eeba maka jara b̶uu. Neekau Cloé ded̶ebenarãba mʉʉmaa jarasid̶au
         machi ijara berrea duanabadau. 12 Mau ʉ̃rʉbena biꞌia jaraaruu. Waabenarã machid̶ebenarãba jarabadau: «Mʉ Pablod̶e».
         Waabenarãba jarabadau: «Mʉ Apolosd̶e». Waabenarãba jarabadau: «Mʉ Pedrod̶e».+ Maud̶e waabenarãba jarabadau: «Mʉ Cristod̶e». 13 Makarã ¿Cristorã ãreaka? ¿Mʉ machi kakua cruzd̶e jirab̶usid̶aka? ¿Machi mʉ trʉ̃d̶e
         boro easid̶aka? ¡Makawãema!14 Mʉʉba ab̶a bid̶a machid̶ebena boro eabasiid̶eeba kĩrajʉʉ b̶uu. Mʉʉba ab̶a Crispo maud̶e
         Gayóturu boro easii. 15 Maka ab̶au bid̶a poyaa jarawẽe mʉ trʉ̃d̶e boro ead̶a. 16 Maud̶e mʉʉba ãba Estéfanas ded̶ebenarã sid̶a boro easii. Maarã awara waabenarã boro
         easiibʉrã mʉʉba kĩrabawẽma. 17 Cristoba mʉ bʉibasii ẽbẽrarã boro ea b̶uamera, maumaarã bʉisii chi bed̶ea bia ichi
         ʉ̃rʉbena jaradeamera. Nau iujãad̶ebena kʉ̃risia kuitaad̶eeba jaradeawẽa b̶uu, Cristo
         cruzd̶e biud̶a poyaaswãe b̶eerãamera.Cristo, Dachi Akõre kʉ̃risia kuitaa maud̶e poyaabarii18 Chi tʉbʉchia kiikaud̶aa wãd̶ai ẽbẽrarãmaarã, Cristo cruzd̶e biud̶a ʉ̃rʉbena bed̶ea
         kĩranema berrea b̶uu. Maamina dachi, chi Dachi Akõreba karibabadaurã, dachiba kuitaa
         panuu mau bed̶eaba Dachi Akõre poyaabarii kuitaabia b̶uu. 19 Dachi Akõre bed̶ead̶e naka b̶ʉ kub̶uu:«Chi ãrea kuitaa nuree kʉ̃risia kuitaa, mʉʉba biꞌiwãe b̶uu unubiai. Chi kʉ̃risia kuitaa
         nureerãba waud̶ai kʉ̃risia panuu ida kabiabai».-20 Biawãra Dachi Akõreba nau iujãad̶ebena kʉ̃risia kuitaa biꞌiwãe b̶uu kuitaabiasii.
         Maud̶eeba ¿chi ãrea kuitaa nuree kãare sãasma? ¿Chi Moisesba b̶ʉd̶a jaradeabadaurã
         kãare sãasma? ¿Chi id̶ibaebena kʉ̃risia kuitaad̶eeba berreabadaurã kãare sãasma? 21 Dachi Akõreba ichi kʉ̃risia kuitaad̶eeba waud̶aba, ara ichi unubia b̶uu. Maamina nau
         iujãad̶ebenarãba ara ãchi kʉ̃risia kuitaad̶eeba ichi unud̶akau.+ Chi daiba jaradea panuu kĩra kawawẽa b̶uu kĩra b̶umina Dachi Akõremaarã bibuara b̶uu
         maud̶eeba joma chi ichid̶e ijãaduu karibai.22 Chi judiorãba, Cristod̶e ijãad̶ai baita, ẽbẽrarãba ne poyaa waud̶akau unu kʉ̃riabadau.
         Chi judiowãerãba nau iujãad̶ebena kʉ̃risia kuitaa jʉrʉbadau. 23 Maamina daiba Cristo cruzd̶e biud̶a jaradea panuu. Mau bed̶ea judiorãba biꞌia ũrid̶akau.
         Judiowãerãba mau biꞌiwãe b̶uu kʉ̃risiabadau. 24 Maamina Dachi Akõreba chi nuree judiorã maud̶e chi nuree judiowãerã iusii Cristod̶eeba
         karibai baita. Maarãba kuitaa panuu Dachi Akõreba Cristod̶eeba chi poyaabarii maud̶e
         kʉ̃risia kuitaa unubiasii. 25 Ẽbẽrarãmaarã Cristo cruzd̶e biusiid̶eeba Dachi Akõre kuitaawãe nii maud̶e meserãaswãe
         nii. Maamina ne adua nii kĩra b̶umina Dachi Akõre joma nau iujãad̶ebenarã audeara
         ne kuitaa nii. Maud̶e meserãaswãe nii kĩra b̶umina joma nau iujãad̶ebenarã audeara
         meserãa nii.26 Ãbarã, kʉ̃risiásturu Dachi Akõreba machi adausiid̶e saka nureasii. Ẽbẽrarãmaarã ãrea
         machid̶ebena ne kuitaa nuread̶aabasii, chi jaradea ua b̶uabadaurã nuread̶aabasii maud̶e
         chi nejarra barau nureed̶ebena need̶aabasii. 27 Maud̶eeba chi ne kuitaa nureerãmaarã machi ne adua nuree. Maamina Dachi Akõreba chi
         ne adua nuree jʉrʉ adausii chi ne kuitaa nuree kĩrakayad̶amera. Dachi Akõreba chi
         meserãaswãe nuree jʉrʉ adausii chi meserãa nuree kĩrakayad̶amera. 28 Nau iujãad̶ebenarãba chi nejarr barauwãe nuree abadau maud̶e chi maarãba ida b̶ubadau
         Dachi Akõreba jʉrʉ adausii. Maka chi mechiuwãe nuree jʉrʉ adausii chi mechiu nuree
         chi nejarr barauwãe nuread̶ai b̶ui baita. 29 Maud̶eeba ab̶au bid̶a ara ichi ʉ̃rʉbena Dachi Akõre daad̶e poyaa biꞌia berreawẽma.
         30 Maawẽa Dachi Akõreba machi Jesucristo ome ãbua b̶usii. Maka Cristod̶eeba Dachi Akõreba
         ichi kʉ̃risia kuitaa dachimaa kuitaabiasii. Ichiba dachi jipa b̶usii, ara ichi baita
         biꞌia b̶usii, maud̶e kachiruad̶ebena karibasii. 31 Maud̶eeba Dachi Akõre bed̶ead̶e naka b̶ʉ kub̶uu kĩra dachiba waud̶ai panuu: «Ab̶auba
         biꞌia berrearuubʉrã, Dachi Mechiu ʉ̃rʉbena biꞌia berreai b̶uu».-
            
               	Pedro. Griego bed̶ead̶e naka b̶ʉ kub̶uu: Cefas.

               	1:19 Isaías 29:14.

               	Griego bed̶ead̶e mauba nau sid̶a jara b̶uu Dachi Akõreba ichi kʉ̃risia kuitaad̶eeba b̶ʉsii ẽbẽrarãba nau iujãad̶ebena kʉ̃risia
                     kuitaad̶eeba ichi poyaa kuitaarãad̶amera.

               	1:31 Jeremías 9:24.

            

         
      

   
      
         2
Cristo cruzd̶e biud̶a ʉ̃rʉbena Pabloba jaradead̶a21 Ãbarã, mʉʉba Dachi Akõre ʉ̃rʉbena machimaa jaradead̶e wãsiid̶e berrea mipitaa berrea
         b̶uud̶eeba mʉ kʉ̃risia kuitaad̶eeba ne ab̶a bid̶a jaradeabasii. 2 Machi tãed̶e b̶uasiid̶e mʉʉba ab̶aburu Jesucristo ʉ̃rʉbena maud̶e ichi cruzd̶e beaped̶aad̶a
         kuitaabiai kʉ̃ria b̶uasii. 3 Maud̶e mʉ meserãaswãe b̶uu kʉ̃risiasii. Maud̶e poyaa biꞌia jaradeawẽe kʉ̃risia b̶uasiid̶eeba
         wapeaba chi kakua uri b̶uabachii. 4 Mʉʉba Jesús ʉ̃rʉbena jaradea b̶uasiid̶e mʉ kʉ̃risia kuitaad̶eeba maka waubasii machiba
         ijãad̶amera. Maumaarã Dachi Akõre Jauriba ichi poyaad̶eeba kuitaabiasii mau bed̶ea
         biawãra. 5 Maka machiba nau iujãad̶ebena kʉ̃risia kuitaad̶eeba Jesucristod̶e ijãad̶aabasii, maumaarã
         Dachi Akõre poyaad̶eeba ijãasid̶au.Chi Dachi Akõreba naed̶e kuitaabiawẽa b̶uad̶a ichi Jaurid̶eeba kuitaabiad̶a6 Maka b̶uud̶e daiba jaradea panuu chi Dachi Akõred̶e ãrea ijãa nureemaa. Ãchi baita
         mau jaradea panuu chi kʉ̃risia kuitaabʉ. Mau kʉ̃risia kuitaa nau iujãad̶ebenawãema
         maud̶e nau iujãad̶ebena karrarã kʉ̃risia kuitaawãema. Maarã ãrea panad̶aabai. 7 Daiba chi Dachi Akõre kʉ̃risia kuitaa naed̶e kuitaabiawẽa b̶uad̶a jaradea panuu. Nau
         iujãa waui naed̶e Dachi Akõreba mau kʉ̃risia kuitaad̶eeba ne waui b̶usii dachi ichi
         ome ãbua biꞌia nuread̶amera. 8 Chi nau iujãad̶ebena karrarã ab̶au bid̶a mau kʉ̃risia kuitaa kuitaad̶aabasii. Kuitaa
         panad̶a basirã, Dachi Mechiu biꞌia nii cruzd̶e bead̶aabai basii. 9 Maamina kuitaad̶aabasii Dachi Akõre bed̶ead̶e naka b̶ʉ kub̶uu kĩra:«Chi Dachi Akõreba ichi kʉ̃ria nuree baita biꞌia wauped̶a uru b̶uu, ab̶au bid̶a wabid̶a
         unud̶akau, kʉʉrʉba ũrid̶akau maud̶e ne ab̶a bid̶a kuitaa kʉ̃risiad̶akau».-10 Joma mau Dachi Akõreba ichi Jaurid̶eeba dachimaa kuitaabiasii. Ichi Jauriba ne joma
         kuitaa b̶uu. Chi Dachi Akõre kʉ̃risia sid̶a ne joma kuitaa b̶uu. 11 ¿Ẽbẽra kʉ̃risia kaiba kuitaa b̶uma? Ara ichi du ab̶aburu kuitaa nii. Ara mau kĩra
         ab̶au bid̶a Dachi Akõre kʉ̃risia poyaa kuitaad̶aabasii. Ab̶a Dachi Akõre Jauríburu
         mau kuitaa nii. 12 Dachiba nau iujãad̶ebena kʉ̃risia adaud̶aabasii, maumaarã Dachi Akõre Jauri adausid̶au
         joma Dachi Akõreba ichi sõbiad̶eeba dead̶a kuitaad̶amera. 13 Ara mau ʉ̃rʉbena daiba berrea panuu. Maamina nau iujãad̶ebena kʉ̃risia kuitaad̶eeba
         berrea panuuwãema, maumaarã Dachi Akõre Jauriba daimaa jaradea b̶uu kĩra berrea panuu.
         Maka Dachi Akõre Jauriba kuitaabi b̶uu daiba jaradea panuu ichiba berreabi b̶uu kĩra.+14 Maamina Dachi Akõre Jauriba kuitaabi b̶uu chi Dachi Akõre Jauriwãe niiba kuitaai kʉ̃riakau,
         ichimaarã biꞌiwãe b̶uud̶eeba. Maud̶e poyaa kuitaakau, ab̶a Dachi Akõre Jaurid̶éburu
         kuitaai b̶uud̶eeba. 15 Chi Dachi Akõre Jauri uru b̶uuba Dachi Akõre ʉ̃rʉbena poyaa ãrea kuitaai. Maamina
         chi Dachi Akõre Jauriwãe niiba chi Dachi Akõre Jauri uru b̶uu kʉ̃risia, kauwa ũrikau.
         16 Dachi Akõre bed̶ead̶e naka b̶ʉ kub̶uu: «¿Kaiba Dachi Mechiu kʉ̃risia kuitaa b̶uma?
         ¿Kaiba ichimaa jaradeaima?»+ Maamina dachiba Cristo kʉ̃risia uru panuu.
         
            
               	2:9 Isaías 64:4; 52:15.

               	Ichiba berreabi b̶uu kĩra. Griego bed̶ead̶e nau sid̶a jara b̶uu «Dachi Akõre Jauri uru nureerãmaa».

               	Isaías 40:13.

Pablo maud̶e Apolosba Dachi Akõre traju wauped̶aad̶a31 Ãbarã, mʉ machimaa wãsiid̶e, chi Dachi Akõre Jaurid̶eeba nibabadaurãmaa jaradea b̶uu
         kĩra poyaa makaabasii. Maumaarã chi nau kakuaba wau kʉ̃ria b̶uu kĩra waubadaurãmaa
         maud̶e chi ea Cristod̶e ijãaped̶aad̶arãmaa jaradea b̶uu kĩra jaradeasii. 2 Mʉʉba Cristo ʉ̃rʉbena bed̶ea chaareawãe b̶uu jaradeasii wãwamaa ju b̶aa dobi b̶uu
         kĩra. Chiko kobi b̶uu kĩra, mʉʉba chaareawãe b̶uu jaradeabasii, machiba kauwa ũrid̶aabasiid̶eeba.
         Maud̶e wabid̶a kauwa ũrid̶awẽa panuu. 3 Machi wabid̶a nau kakuaba wau kʉ̃ria b̶uu kĩra nibabadau: waabenarãba uru panuu kakua,
         kachirua kʉ̃risiabadau maud̶e oa kachirua berreabadau. Maka nureed̶eeba ¿nau kakuaba
         wau kʉ̃ria b̶uu kĩra nureewãeka? 4 Ab̶auba jarabarii: «Mʉ Paulod̶ebʉ». Waya ab̶auba jarabarii: «Mʉ Apolosd̶ebʉ». Machiba
         maka jarabadaud̶eeba nau iujãad̶ebenarã kĩra nuree.5 Maamina ¿Pablo kaima? ¿Apolos kaima? Dai Dachi Akõre baita bari trajabadaubʉ. Daid̶eeba
         machiba Dachi Mechiud̶e ijãasid̶au. Dachi Akõreba daicha waubiad̶a kĩra wausid̶au.
         6 Ne uuruu kĩra mʉʉba machimaa Jesús ʉ̃rʉbena naa jaradeasii. Maabae mʉʉba uud̶ad̶e
         bania earuu kĩra Apolosba Dachi Akõre bed̶ea biꞌia jaradeasii. Maamina Dachi Akõréburu
         aid̶asii machiba ijãad̶amera chi ne uud̶a waribiiruu kĩra. 7 Maud̶eeba chi ne uubarii chi aude mechiuwãema. Chi bania eabarii sid̶a chi aude mechiuwãema.
         Dachi Akõre chi aude mechiubʉ. Ichiaburu ne uu nub̶uu waribibarii. 8 Chi ne uubarii maud̶e chi bania eabarii sid̶a Dachi Akõre daad̶e arab̶aud̶e nuree.
         Ichiba dachicha ne biꞌia deai, dachiba wau panad̶a kĩra. 9 Mʉʉba Apolos ome arab̶aud̶e Dachi Akõre traju wau panuu. Machi sid̶a Dachi Akõred̶e
         ne uu nub̶uu iujãabʉ.Mau awara machi Dachi Akõreba de wau b̶uu kĩra nuree. 10 Mʉ chi de waubarii bia kĩra nii. Dachi Akõreba ichi sõbiad̶eeba mʉʉmaa dead̶aba, de
         jʉ̃rʉ ãrea id̶u ʉyaasii. Waabenarãba mau ʉ̃rʉ de waubadau. Maamina dachicha kauwa
         panad̶ai b̶uu saka mau ʉ̃rʉ waui b̶uu. 11 Jesucristo chi de jʉ̃rʉ baerã, june ãyaa poyaa nub̶uud̶aabai. 12 Ab̶auba mau ʉ̃rʉ de bia wauruubʉrã, ichiba wau b̶uu nee, parata maebʉrã mo dod̶aa
         mipitaa ãrikau kĩra b̶uu. Maamina ab̶auba mau ʉ̃rʉ de biawãe wauruubʉrã, ichiba wau
         b̶uu bakuru, kiruu maebʉrã sia kiruuba wauped̶aad̶a kĩra b̶uai. 13 Cristoba dachi nebʉra ichiai ewarid̶e dachicha wauped̶aad̶a tʉbʉchiaba ichia chaai,
         ãrea dauchia jãadua b̶uai kuitaai baita. Mauba unubii dachiba wauped̶aad̶a saka b̶uasii.
         14 Dachiba waud̶aba mau tʉbʉchiad̶e dauchia jãadua b̶uubʉrã Cristoba chi wau b̶uad̶amaa
         ne biꞌia deai. 15 Maamina chi dachiba waud̶a baawãaruubʉrã chi wau b̶uad̶aba ne ab̶a bid̶a adaubai.
         Dachi Akõreba ichi karibarumina de baawãaruud̶ebena awara wãaruu kĩra b̶uai.16 ¿Adua panuka Dachi Akõre Jauri machi sõd̶e b̶uu? ¿Adua panuka machi Dachi Akõre de?
         17 Ab̶auba Dachi Akõre de ãriiruubʉrã Dachi Akõreba ãrea kastikai, ichi de ichi baitabena
         b̶uud̶eeba. Machi mau deebʉ.18 Ara machi du ab̶a setaa kũruarã́sturu. Ab̶auba chi nau iujãad̶ebena kʉ̃risia kuitaa
         kĩra ne kuitaa b̶uu kʉ̃risia b̶uubʉrã, waa maka kʉ̃risiabai b̶uu. Maumaarã chi biawãra
         kʉ̃risia kuitaa uru b̶uai baita nau iujãad̶ebenarã daad̶e ne adua b̶uu kĩra b̶uai
         b̶uu. 19 Dachi Akõremaarã, nau iujãad̶ebena kʉ̃risia kuitaa biꞌiwãe b̶uu. Dachi Akõre bed̶ead̶e
         naka b̶ʉ kub̶uu: «Dachi Akõreba chi nau iujãad̶e ne kuitaa nuree ara ãchi kʉ̃risia
         kuitaad̶eeba unubibarii ne kuitaa panuuwãe».-20 Maud̶e naka b̶ʉ kub̶uu: «Dachi Mechiuba kuitaa b̶uu chi nau iujãad̶e ne kuitaa nuree
         kʉ̃risia, mau kʉ̃risiaswãe bari b̶uu».-21 Maud̶eeba kʉ̃risiarã́sturu ẽbẽra ab̶a baara wãaduud̶eeba, mau waabenarã audeara biꞌia
         nii. Dachi Akõred̶eeba machiba ne joma uru panuu biꞌia nuread̶ai baita. 22 Machiba mʉ, Apolos maud̶e Pedro uru panuu. Joma nau iujãad̶e b̶uu sid̶a uru panuu.
         Chi id̶ibaebena maud̶e nubena uru panuu. Dachi chokae panuubʉrã maebʉrã biuduubʉrã
         Dachi Akõred̶eeba ne joma uru panad̶ai biꞌia nuread̶ai baita. 23 Joma machi Cristod̶erãbʉ. Maud̶e Cristo Dachi Akõred̶ebʉ.

Jesucristo baita bari trajabadaurã41 Maka machiba kʉ̃risiad̶ai panuu dai Cristo baita bari trajabadaurã. Dachi Akõreba
         dai b̶usii chi ichi ʉ̃rʉbena naed̶e kuitaabiawẽa b̶uad̶a jaradead̶amera. 2 Biawãra chi chibari baita bari trajabariiba ichi jaradea ua b̶uabariiba waubi b̶uu
         joma jipa wau b̶uai b̶uu chi jaradea ua b̶uabariiba biꞌia unumera. 3 Maud̶eeba machiba maebʉrã barikia ẽbẽraba mʉ ʉ̃rʉbena kachirua jaraaduud̶e biꞌiwãe
         kʉ̃risiakau. Maud̶e ara mʉ du ab̶a jarawẽma mʉʉba wau b̶uu saka b̶uu. 4 Mʉʉba ne ab̶a bid̶a biꞌiwãe wauwẽa b̶uu kuitaa b̶umina mauba jarawẽa b̶uu mʉʉba joma
         jipa wausii. Dachi Mechiúburu kuitaa jarai. 5 Maud̶eeba ichiba nebʉra ichiai ewari naed̶e dachiba jarad̶aabai panuu ichi traju wau
         b̶uuba jipa wau b̶uu maebʉrã jipa wauwẽa b̶uu. Dachi Mechiu neeruud̶e dachi sõd̶e
         kʉ̃risia b̶uad̶a maud̶e ne joma dachi sõd̶e miru nuread̶a kuitaabii. Dachi Akõréburu
         dachicha biꞌia jarai dachiba biꞌia wauped̶aad̶a kĩra.6 Ãbarã, mʉ ʉ̃rʉbena maud̶e Apolos ʉ̃rʉbena b̶ʉsii machi aid̶ai baita. Dai ʉ̃rʉbena
         kuitaad̶ai panuu Dachi Akõre bed̶ead̶e b̶ʉ kub̶uu aude kʉ̃risiad̶aabai panuu.+ Makarã machiba ab̶a bid̶a waabena audeara biꞌia b̶uu kʉ̃risiad̶awẽa panuu. 7 ¿Kaiba machi waabenarã audeara biꞌia b̶usma? Dachi Akõreba dead̶a awara ¿machiba kãare
         uru panuma? Machiba Dachi Akõred̶ebena ne joma adauped̶aad̶ad̶eeba ¿sakãe ara machi
         du ab̶a adauped̶aad̶a kĩra berrea panuma?8 Dachi Akõred̶eeba adau kʉ̃ria panad̶a machiba joma uru panuu abadau. Dachi Akõreba
         dea b̶uu ãrea uru panuu abadau. Dai ida b̶ud̶aped̶a machi du ab̶a chi mechiurã paneed̶ai
         a kʉ̃risia panuu. Maamina makawãema. Machi biawãra chi mechiurã paneed̶a basirã biꞌia
         b̶uai basii. Makara dai sid̶a machi ome ãbua chi mechiurã paneed̶ai basii. 9 Maamina mʉʉba kʉ̃risia b̶uu dai chi Jesucristoba bʉid̶arã Dachi Akõreba jomaurã audeara
         kaebeu b̶usii. Dai chi juezba jomaurã daad̶e beabíbad̶e a b̶uu kĩra panuu.+ Ẽbẽrarãba maud̶e angelerãba, jomaurãba ichia panuu biud̶ai kuitaad̶ai baita. 10 Ẽbẽrarãmaarã dai Cristo baita ne adua nuree maud̶e meserãaswãe nuree. Maamina machi
         Cristo ome panuud̶eeba chi ne kuitaa nuree abadau maud̶e chi meserãa nuree abadau.
         Ẽbẽrarãba machi ʉ̃rʉbena biꞌia berrea panuu, maamina dai ida b̶u panuu. 11 Id̶ibaed̶aa dai jarrba wau panuu, obisia wau panuu maud̶e paru sore uru panuu. Dai
         dewãe panuu maud̶e ẽbẽrarãba dai kachirua waubadau. 12 Dai kʉrrjĩrud̶awẽa traja panuu ne uru panad̶ai baita. Ẽbẽrarãba daimaa kachirua berreaduud̶e
         daiba ãchimaa biꞌia berreabadau. Dai kachirua wauduud̶e dauchia jãadua panabadau.
         13 Setad̶eeba daimaa kachirua jaraaduud̶e bed̶ea biad̶eeba panaubadau. Id̶ibaed̶aa ẽbẽrarãba
         dai nejarr kĩra unubadau maud̶e ne miadaa kĩra unubadau.14 Mʉʉba mau b̶ʉ kub̶uwẽe machi kĩrakayabiai baita. Maumaarã mʉ warrarã kĩra machi kʉ̃ria
         b̶uud̶eeba maka b̶ʉ kub̶uu jipa kʉ̃risiabiai baita. 15 Machiba Cristo ʉ̃rʉbena jaradeabadaurã ãrea uru panad̶a basirã wabid̶a akõre ab̶a
         uru panad̶ai basii.+ Mʉʉd̶eeba machiba chi bed̶ea bia Jesús ʉ̃rʉbena ijãaped̶aad̶ad̶eeba ichid̶eeba mʉ
         machi akõrebʉ. 16 Maud̶eeba mʉʉba machimaa chi chuburia id̶ii mʉ nibabarii kĩra nibad̶amera. 17 Maud̶eeba Timoteo machimaa bʉiruu. Dachi Mechiud̶eeba mʉ warr kʉ̃riabarii kĩra nii,
         maud̶e jipa nibabarii. Ichiba machimaa kĩrababiai mʉ Jesucristo ome saka jipa nii.
         Mʉ maka nibai chi ẽbẽrarã Jesucristod̶erã duanabariicha jaradea b̶uu.18 Waabenarã machid̶ebena chi mechiurã kĩra nibabadau, kʉ̃risia panuud̶eeba mʉ machimaa
         wãabai. 19 Maamina Dachi Mechiuba kʉ̃riaruubʉrã, mʉ machimaa isa wãi. Maud̶e chi mechiu abadauba
         jara panuu ũrid̶e wãabai, maumaarã ichiad̶e wãi ãchi biawãra Dachi Akõre poyaabarii
         uru panuu kuitaai baita. 20 Dachi Akõre juad̶e ua b̶uud̶ebenarãba ichi ʉ̃rʉbena berread̶akau, maumaarã ichi poyaad̶eeba
         jipa waubadau. 21 Mau ¿machiba saka kʉ̃ria panuma? ¿Kʉ̃ria panuka mʉʉba iadaad̶e wãi maebʉrã kʉ̃riad̶eeba,
         biꞌia berread̶eeba wãi?+
            
               	Dachi Akõre bed̶ead̶e b̶ʉ kub̶uu aude kʉ̃risiad̶aabai panuu. Griego bed̶ead̶e mau chaarea b̶uu biꞌia ũrid̶amera.

               	Mau ewarid̶e chi romad̶ebenarã kokoroarãba ãchi kĩramaabadau jidaud̶aped̶a, Roma puurud̶e
                     adoed̶aped̶a maabae jemenabadaumaa adoebachid̶au. Aria ab̶au ome chĩobiabachid̶au,
                     biꞌiwãe panabiad̶aped̶a beabiabachid̶au ẽbẽrarã daad̶e. Nau versiculod̶e Pabloba jara
                     b̶uu chi Jesucristoba bʉid̶arã maarã kĩra nuree.

               	Ãrea. Griego bed̶ead̶e naka b̶ʉ kub̶uu: 10.000.

               	Iadaad̶e wãi. Griego bed̶ead̶e naka b̶ʉ kub̶uu: bakuru baraa wãi.

Ãbarãba ida waubiped̶aad̶a chi ãbaba kachirua waud̶a51 Ẽbẽrarãba jara panuu machi tãed̶e ab̶a kĩra nejasia waubarii. Jara panuu mauba chi
         akõre wẽra ichi wẽra kĩra uru b̶uu. Biawãra Jesucristod̶e ijãad̶akaurã bid̶a mau kachirua
         waud̶akau. 2 Maamina machiba wabid̶a kʉ̃risia panuu waabenarã audeara bibuara nuree. ¿Mau ẽbẽraba
         kachirua waud̶a kakua ãrea kĩra nomaa nuread̶ai panuuwãeka? ¿Mau machid̶ebena ãyaa
         b̶ud̶ai panuuwãeka? 3 Mʉ machi ome b̶uuwãemina, kʉ̃risiad̶eeba machi ome ãbua b̶uu. Maka machi ome b̶uu
         kĩra mau kachirua wau b̶uu ẽbẽra Dachi Mechiu Jesús trʉ̃d̶eeba kastikasii. 4 Machi araa ãbua imiiduud̶e mʉ jaurid̶e machi ome b̶uai. Maud̶e Dachi Mechiu Jesusba
         chi poyaabarii machimaa deai, 5 mau ẽbẽra kastikad̶amera. Mau ãyaa duabʉid̶ai panuu, Satanasba ãrea biꞌiwãe b̶uabimera.
         Makaaduubʉrã nau kakuaba kachirua wau kʉ̃ria b̶uu ida b̶ui. Maud̶e Dachi Mechiu neei
         ewarid̶e ichi karibai.6 Ara machi waabenarã audeara biꞌia nuree ad̶aabai panuu. ¿Machiba adua panuka masa
         ẽesãabibarii b̶aꞌãra b̶uuba harina joma ẽesãabibarii? Ara mau kĩra chi kachirua b̶aꞌãra
         wauruuba waabenarã ãbarã joma kachiruabiabarii. 7 Maud̶eeba masa ẽesãabibarii chi chõra ãyaa jirataaduu kĩra mau kachirua wau b̶uu machi
         tãed̶ebena ãyaa duabʉ́isturu.- Maka machi kachiruaswãe nuread̶ai, harina wid̶i perad̶a ẽesãabibariiwãe b̶uu kĩra.
         Machi mau kĩra nureabiai baita, Cristo dachi kachirua kakua biusii, Egiptod̶ebena
         wãsid̶aud̶e oeja beaped̶aad̶a kĩra.-8 Jãabae pan ẽesãabibariiwãe b̶uu kobadau kĩra, kʉ̃risia sõbiad̶eeba maud̶e biawãrad̶eeba
         nibad̶ai panuu. Masa ẽesãabibarii chõra kĩra b̶uud̶eeba waa maka nibad̶aabai panuu.
         Waabenarã kĩramaa b̶uud̶eeba maud̶e kachirua wau b̶uud̶eeba waa maka nibad̶aabai panuu.9 Naed̶e mʉʉba june kartad̶e b̶ʉsii machi chi ãibena ome kãi paneebadaurã ome ãbua panad̶aabai
         panuu. 10 Maamina mauba jarawẽa b̶uu chi nau iujãad̶ebena barikiu kachirua waubadaurã ome, chi
         nejarra kʉ̃riabadaurã ome, nechiruabadaurã ome maud̶e Dachi Akõre kuenda juaba ne
         kaped̶aad̶amaa ʉtaa id̶ibadaurã ome panad̶aabai panuu. Maarã ome panad̶ai kʉ̃riad̶awẽebʉrã,
         nau iujãad̶ebena wãd̶ai panuu. 11 Maumaarã mʉʉba machi baita b̶ʉsii barikiuba ara ichi ãba aaruubʉrã, maamina barikiu
         kachirua wau niibʉrã, chi nejarra kʉ̃ria niibʉrã, Dachi Akõre kuenda juaba ne kaped̶aad̶amaa
         ʉtaa id̶i niibʉrã, setad̶eeba waabena kachirua jara niibʉrã, itua biu niibʉrã, maebʉrã
         chirua niibʉrã, mau ẽbẽra ome ãbua panad̶aabai panuu maud̶e ãbua kod̶aabai panuu.
         12-13 Dachi Akõred̶e ijãad̶akaurã nebʉra ichiai baita mʉ b̶uwãema. Dachi Akõréburu chi ichi
         ijãad̶akaurã nebʉra ichiai. Maamina chi machi tãed̶e nuree machiba ichiad̶ai panuu.
         Dachi Akõre bed̶ead̶e b̶ʉ kub̶uu: «Chi kachirua wau b̶uu machi tãed̶ebena duabʉ́isturu».-
            
               	5:7 Éxodo 12:15.

               	5:7 Éxodo 12:3-13; Juan 1:29.

               	5:12-13 Deuteronomio 17:7.

Ãbarãba ara ãchi nebʉra ichiad̶ai ʉ̃rʉbena61 Machid̶ebena ab̶a nebʉra baraa b̶eeruubʉrã waabena ãba ome, ¿sakãe chi Dachi Akõred̶e
         ijãad̶akaurã juezrãmaa jarad̶e wãbadama? ¿Biꞌia b̶uuwãeka Dachi Akõred̶e ẽbẽrarãba
         ãchi nebʉra ichiad̶ai? 2 ¿Machiba adua panuka Jesús neeruud̶e Dachi Akõred̶e ẽbẽrarãba chi nau iujãad̶e nuree
         nebʉra ichiad̶ai? Machiba chi nau iujãad̶e nuree nebʉra ichiad̶aid̶eeba ¿sakãe nebʉra
         b̶istĩika nuree poyaa ichiad̶akama?-3 ¿Adua panuka dachiba angelerã nebʉra ichiad̶ai? Maka b̶uud̶eeba ¿chi id̶ibaebena nebʉra
         machi tãed̶e nuree poyaa ichiad̶aabaska? 4 Machi mau kakua nebʉra baraa paneeduubʉrã, ¿sakãe Dachi Akõred̶e ijãad̶akaurãmaa wãbadama
         mau ichiad̶amera?+5 Mʉʉba mau jara b̶uu machi kĩrakayad̶amera. ¿Machi tãed̶e kʉ̃risia kuitaa nii ab̶a
         bid̶a wãꞌãeka, ãbarã nebʉrad̶e panuurã biꞌia berreabiai baita? 6 Mau ãyaa ãba waabena ãba ome kĩru berread̶aped̶a nau iujãad̶ebena juezrãmaa wãbadau.
         Biawãra maka waud̶aabai panuu chi Dachi Akõred̶e ijãad̶akaurã daad̶e kĩru berreabadaud̶eeba.7 Biawãra waabenarã machid̶ebena nebʉra uru panabadaud̶eeba unubi panuu jipa nibad̶akau.
         ¿Bibuara b̶uuwãeka chi bichimaa kachirua waud̶a jãaduai, chi nebʉra ichiabadaumaa
         wãi bad̶amaarã? ¿Bibuara b̶uuwãeka bichiba uru b̶uu ida chiruabii, bichi ãba chi nebʉra
         ichiabadaumaa adooi bad̶amaarã? 8 Maamina machiaburu ẽbẽrarãmaa kachirua waubadau maud̶e nechiruabadau. Biawãra ãrea
         kachirua wau panuu, ara machi ãbarãmaa maka waubadaud̶eeba.9-10 ¿Machiba adua panuka chi kachirua waubadau Dachi Akõre juad̶e panad̶aabai, ichid̶irã
         baara? ¡Ara machi du ab̶a setaa kũruarã́sturu! Chi kakuaba barikiu kachirua waubadaurã,
         Dachi Akõre kuenda juaba ne kaped̶aad̶a kĩraare ʉtaa id̶i nuree, junebena ome kãi
         topaneebadaurã, mukĩra wẽra kĩra nuree, mukĩra ab̶aarakau mukĩra ome panabadaurã,
         nechiruabadaurã, chi nejarra kʉ̃riabadaurã, itua biu nibabadaurã, setad̶eeba waabena
         ʉ̃rʉbena kachirua jarabadaurã maud̶e waabena setaa kũruabadaurã Dachi Akõre puurud̶e
         panad̶aabai. 11 Naed̶e machid̶ebena chi nuree maka nureasii. Maamina machiba kachirua wauped̶aad̶a
         Dachi Akõreba jeraasii, ichi baita biꞌia b̶usii, maud̶e nebʉraswãe nii asii Dachi
         Mechiu Jesucristod̶eeba maud̶e ichi Jaurid̶eeba.Dachi kakuaba barikia kachirua waud̶aabai panuu12 Machid̶ebenarã chi nureerãba jarabadau: «Cristod̶e ijãa b̶uud̶eeba mʉʉba kʉ̃ria b̶uu
         kĩra joma waui b̶uu». Maamina mʉʉba jaraaruu dachiba kʉ̃ria b̶uu joma waud̶ai b̶umina,
         joma dachiba wau kʉ̃ria panuuba dachi aid̶akau. Maud̶eeba joma mʉʉba wau kʉ̃ria b̶uu
         mʉʉmaa ida kabiibai. 13 Maud̶e waabenarãba jarabadau: «Chiko dachi b̶i baita b̶uu, maud̶e dachi b̶i ãnimara
         kiuru baita b̶uu». (Maka b̶umina Dachi Akõreba mau omea wãꞌãebii). Maamina dachi kakuaba
         barikia kachirua waui b̶uai baita b̶uuwãe, maumaarã Dachi Mechiu baita b̶uu. 14 Dachi Akõreba ichi poyaad̶eeba Dachi Mechiu Jesús biud̶ad̶ebena chokae jiradubisii.
         Ara mau kĩra ichi poyaad̶eeba dachi sid̶a chokae jiradubiai.15 ¿Machiba adua panuka machi kakua Cristod̶e? Makarã ¿mʉʉba ãbua b̶uika chi Cristod̶e,
         wẽra aud̶ua nii ome? ¡Makawãema! 16 ¿Machiba adua panuka wẽra aud̶ua nii ome b̶uud̶e, mau wẽra ome kakua ara ab̶a b̶uu
         kĩra nii? Dachi Akõre bed̶ead̶e naka jara b̶uu: «Ãchi kakua ab̶a b̶uu kĩra nuread̶ai».-17 Maamina Dachi Mechiu ome ãbua b̶uu ichi ome jauri ab̶a b̶uu kĩra nuree.18 Dachi kakuaba barikia kachirua b̶aꞌãra bid̶a waurã́sturu. Kachirua june ãyaa wauruubʉrã,
         mauba dachi kakua biꞌiwãe b̶eebikau. Maamina kakuad̶eeba kachirua wauruubʉrã, dachi
         kakua kachirua b̶eei. 19 ¿Machiba adua panuka machi kakua Dachi Akõre Jauri de kĩra nii? Dachi Akõreba ichi
         Jauri machimaa deasii. Ichi machi sõd̶e b̶uu. Machi ara machid̶iwãema maumaarã Dachi
         Akõred̶ebʉ. 20 Dachi Akõreba machi nedosii. Dachi Akõred̶ed̶eeba machi kakuad̶e maud̶e jaurid̶e kĩra
         jipa panásturu.+
            
               	6:2 Lucas 22:29-30.

               	¿Sakãe Dachi Akõred̶e ijãad̶akaurãmaa wãbadama mau ichiad̶amera? Griego bed̶ead̶e mau chaarea b̶uu ũrid̶ai baita.

               	6:16 Génesis 2:24.

               	Jauri. Griego bed̶ead̶e chi b̶ee kartad̶e mau wãꞌãe.

Kima adaud̶ai ʉ̃rʉbena71 Jãabae machiba kartad̶e id̶iped̶aad̶a mʉʉba panauruu. Naka b̶ʉsid̶au: «Biawãra mukĩraba
         wẽra adaubai biꞌia b̶uu».+2 Maamina machi tãed̶e kachirua barikiu waubadaud̶eeba mukĩraba ãchi wẽra ãchi kakawaa
         uru b̶eai b̶uu, maud̶e chi wẽraba ãchi mukĩra ãchi kakawaa uru b̶eai b̶uu. 3 Mukĩraba ichi kakua wẽramaa wãakaabai b̶uu. Chi wẽra bid̶a ichi kakua kimamaa wãakaabai
         b̶uu. 4 Chi wẽra ichi kakua chibariwãema, maumaarã chi kimáturu ichi kakua chibaribʉ. Ara
         mau kĩra chi mukĩra ichi kakua chibariwãema, maumaarã ichi wẽráturu chibaribʉ. 5 Machi kakua machi kimamaa wãakarã́sturu. Dachi Akõremaa ʉtaa id̶i kʉ̃riaduud̶e, bed̶ea
         deásturu, mau ewarid̶e ãbua kãi b̶eed̶aabai baita. Maamina kãꞌãa maka panad̶aabai
         panuu. Mau maad̶akare, waya ãbua kãi b̶eei panuu, machi kakuaba kʉ̃ria b̶uu jãaduad̶awẽa
         paneeduud̶e, Satanasba kachirua waubiarãamera. 6 Mʉʉba jaraaruu: machiba maka wau kʉ̃ria panuubʉrã, biꞌia b̶uu. Maamina mʉʉba wáubad̶e
         a b̶uuwãe. 7 Mʉʉmaarã, biꞌia b̶uai jomaurã mʉ kĩra du nuread̶ai. Maamina Dachi Akõreba dachicha
         saka nuread̶ai deasii. Dachi Akõreba chi nureemaa du nuread̶ai dea b̶uu. Maud̶e chi
         nureemaa kima adaud̶ai dea b̶uu.8 Mʉʉba jaraaruu chi du nureerãmaa maud̶e pẽdrãarãmaa: biꞌia b̶uu mʉ kĩra kimaswãe nuread̶ai.
         9 Maamina machi kakuaba kʉ̃ria b̶uu poyaa jãaduad̶awẽebʉrã, kima adaud̶ai panuu. Machi
         kakuaba kʉ̃ria b̶uu ʉ̃rʉbena ãrea kʉ̃risia b̶uai+ audeara biꞌia b̶uu kima adaud̶ai.10 Mʉʉba nau jaraaruu chi kima bara nureerãmaa. Nau bed̶ea mʉʉd̶ewãema, maumaarã Dachi
         Mechiud̶ebʉ.- Chi wẽraba ichi kima amaabai b̶uu. 11 Maamina ichi kima amaaruubʉrã, mukĩra june adaubai b̶uu. Maumaarã du b̶uai b̶uu maebʉrã
         chi kima ome waya bed̶ea deai b̶uu. Ara mau kĩra chi mukĩraba ichi wẽra amaabai b̶uu.12 Chi nuree ãbarãmaa mʉʉba nau (nau Dachi Mechiu Jesusba mʉʉmaa jaradeabiwẽma): ãbaba
         chi wẽra Jesusd̶e ijãawẽa b̶uu uru b̶uubʉrã, maud̶e mau wẽra ichi ome b̶uai kʉ̃ria
         b̶uubʉrã, mau ãbaba chi mau amaabai b̶uu. 13 Neekauba chi mukĩra Jesusd̶e ijãawẽa b̶uu uru b̶uubʉrã, maud̶e mau mukĩraba chi mau
         amaa kʉ̃riawẽebʉrã, mau neekauba ichi amaai b̶uu. 14 Mau Jesusd̶e ijãawẽa b̶uu mukĩra Dachi Akõre baita b̶eesii ichi wẽraba ijãa b̶uud̶eeba.
         Ara mau kĩra chi Jesusd̶e ijãawẽa b̶uu wẽra Dachi Akõre baita b̶eesii ichi kimaba
         ijãa b̶uud̶eeba. Makawãe basirã machi warrarã Dachi Akõre baita nuread̶aabai basii.
         Akõrerã Dachi Akõre baita panuud̶eeba ãchi sid̶a Dachi Akõre baita panuu. 15 Maamina chi Jesusd̶e ijãawẽa b̶uu ichi kimad̶ebena ãyaa wã kʉ̃ria b̶uubʉrã, makarã́bad̶e
         ad̶aabai panuu. Maka chi ijãa b̶uu chi ãyaa wãd̶a ijãawẽa b̶uu ome b̶eebai b̶uu. Dachi
         Akõreba dachi jirukaraayuwãe nuread̶amera iusii. 16 Neekau, ¿bichiba kuitaa b̶uka Dachi Akõreba bichi mukĩra karibai bichi kakua? Ãba,
         ¿bichia bid̶a kuitaa b̶uka Dachi Akõreba bichi wẽra karibai bichi kakua?17-18 Dachi Akõreba dachi iusiid̶e ara dachi panad̶a kĩra nuread̶ai panuu. Mukĩra kakua
         tõo b̶uasiibʉrã ara maka b̶uai b̶uu. Mukĩra kakua tõowẽa b̶uasiibʉrã ara maka b̶uai
         b̶uu. Dachicha nuread̶ai panuu Dachi Mechiuba b̶ud̶a kĩra. Mʉʉba ẽbẽrarã Dachi Akõred̶erã
         araa ãbua imibadaucha maka jaradea b̶uu. 19 Mukĩra chi kakua tõo b̶uai aude bibuara b̶uwãema maud̶e mukĩra chi kakua tõowẽa b̶uai
         sid̶a aude bibuara b̶uwãema. Dachi Akõreba waubi b̶uu bed̶ea wau b̶uai aude bibuara
         b̶uu. 20 Dachi Akõreba dachi iusiid̶e ara dachi panad̶a kĩra nuread̶ai panuu. 21 Dachi Akõreba bichi iusiid̶e chi chibari baita bari trajabarii b̶uasiibʉrã, ãrea jirukaraa
         b̶uarã́se. Maamina bichi chibariba bichi ida bʉiruu b̶uubʉrã, maka wause. 22 Chi chibari baita bari trajabarii Dachi Akõreba iud̶a Dachi Mechiuba kachiruad̶ebena
         karibasii ichi baita ne wau b̶uamera. Maud̶e chi chibari baita bari trajabariiwãe,
         jãabae Cristo baita bari trajabariibʉ. 23 Cristoba paaruuba machi nedosii. Maud̶eeba waabena chibari baita bari trajabarii panarã́sturu.
         24 Ãbarã, Dachi Akõreba dachi iusiid̶e ara dachi panad̶a kĩra nuread̶ai panuu ichi ome.25 Mau awara chi wabid̶a miakãid̶awẽa nuree ʉ̃rʉbena mʉʉba jaraaruu. Dachi Mechiu Jesucristoba
         mʉʉmaa mau ʉ̃rʉbena jaradeabiibasiid̶eeba mʉʉba kʉ̃risia b̶uu jaraaruu. Machiba kuitaa
         panuu Dachi Mechiuba mʉ kĩra chuburiasiid̶eeba mʉʉba biawãra jarabarii. 26 Naka jaraaruu: mʉʉmaarã nau ewarid̶e ãrea biꞌiwãe panuud̶eeba dachi mukĩra du nuree
         ara mau kĩra nuread̶ai panuu. 27 Maamina kãiruubʉrã, bichi wẽra ida b̶ui kʉ̃risiarã́se. Du niibʉrã, wẽra adaui kʉ̃risiarã́se.
         28 Maamina kãiruubʉrã kachiruawãema. Wẽraba mukĩra adauruubʉrã kachiruawãema. Maamina
         chi kima adauruu nau iujãad̶e ãrea biꞌiwãe b̶uai. Machi maka ãrea biꞌiwãe panad̶ai
         mʉʉba kʉ̃riawẽa b̶uu.29 Ãbarã, mʉʉba nau jara kʉ̃ria b̶uu: nau ewari wãꞌãemaa b̶uu. Maud̶eeba jãabae chi ãbarã
         kima uru nureerãba Dachi Akõre od̶e wã panuu ida b̶ud̶aabai panuu ãchi wẽra ome nuread̶ai
         baita. Maumaarã chi kima wãꞌãe b̶uu kĩra nuread̶ai panuu. 30 Ara mau kĩra chi ãbarã kĩra nomaa nuree kĩra nomaawẽa nuree kĩra nuread̶ai panuu.
         Chi kĩrajʉʉ nuree kĩrajʉʉwẽa nuree kĩra nuread̶ai panuu. Ne nedod̶aba ichiba nedod̶a
         ewaricha uru b̶uai kʉ̃risia b̶uabai b̶uu. 31 Chi nau iujãa dachiba unu panuu joma wãꞌãemaa b̶uud̶eeba chi ne barau nureeba ne barauwãe
         nuree kĩra kʉ̃risia nuread̶ai panuu.32 Mʉʉba kʉ̃ria b̶uu machi jirukaraad̶awẽa panad̶ayu, nau iujãa ʉ̃rʉbena. Chi mukĩra
         kimawãe b̶uuba biꞌia kʉ̃risia b̶uabarii Dachi Mechiuba kʉ̃ria b̶uu waui baita. Dachi
         Mechiu kĩrajʉʉbii kʉ̃ria b̶uu. 33 Maamina chi mukĩra wẽra uru b̶uuba nau iujãad̶e ichi wẽra biꞌia uru b̶uai ãrea kʉ̃risia
         b̶uabarii. Ichi wẽra kĩrajʉʉbii kʉ̃ria b̶uu. 34 Maka chi wẽra bara b̶uuba kʉ̃risia ome uru b̶uabarii.+ Ara mau kĩra chi wẽra kima uru b̶uuba nau iujãad̶e ichi kima biꞌia uru b̶uai ãrea
         kʉ̃risia b̶uabarii. Ichi kima kĩrajʉʉbii kʉ̃ria b̶uu. Maamina chi wẽra mukĩrawãe b̶uuba
         Dachi Mechiu ʉ̃rʉbena biꞌia kʉ̃risia b̶uabarii. Nau kakuad̶e maud̶e jaurid̶e ichi
         baita biꞌia b̶uai kʉ̃ria b̶uu.35 Mau mʉʉba jarawẽa b̶uu machiba kʉ̃ria panuu kĩra panarãad̶amera maumaarã biꞌia nuread̶amera.
         Mʉʉba ab̶a kʉ̃ria b̶uu machi kĩra jipa nuread̶ayu maud̶e joma machi sõd̶eeba Dachi
         Mechiuba kʉ̃ria b̶uu waud̶ayu.36 Mukĩra ab̶aba ãwera ome adaui baita bed̶ea dea b̶uubʉrã, adaui naed̶e poyaa jãaduawẽe
         kʉ̃risiaruubʉrã maud̶e isa kãi kʉ̃riaruubʉrã, kãi b̶uu. Mau kachiruawãema. 37 Maamina chi adaui baita bed̶ea deasiid̶e ichi sõd̶e mau wẽra kãibai a kʉ̃risia b̶uubʉrã
         maud̶e ichi kakuaba kʉ̃ria b̶uu poyaa jãadua b̶uubʉrã, biꞌia b̶uu mau wẽra ome kãibai.
         38 Biawãra chi miakãiruuba biꞌia wau b̶uu. Maamina mʉʉmaarã chi miakãiwẽeba aude bibuara
         wau b̶uu.+39 Chi wẽra mukĩra bara b̶uu chi mukĩra chokae b̶uumisa ichi ome b̶uai b̶uu. Maamina
         chi mukĩra biuruubʉrã, waya miakãi kʉ̃riaruubʉrã, poyaa miakãai b̶uu. Maamina ab̶aburu
         Dachi Mechiud̶e ijãa b̶uu ome miakãai b̶uu. 40 Mʉʉba kʉ̃risia b̶uu ichi kima adauwẽebʉrã kĩrajʉʉ b̶uai. Maud̶e mʉʉba kʉ̃risia b̶uu
         Dachi Akõre Jauriba maka kʉ̃risiabi b̶uu.
         
            
               	Biawãra mukĩraba wẽra adaubai biꞌia b̶uu. Griego bed̶ead̶e naka b̶ʉ kub̶uu: mukĩraba wẽra waubai bibuara b̶uu.

               	Machi kakuaba kʉ̃ria b̶uu ʉ̃rʉbena ãrea kʉ̃risia b̶uai. Griego bed̶ead̶e naka b̶ʉ kub̶uu: ara dachi du ab̶a baai.

               	7:10 Lucas 16:18.

               	Kʉ̃risia ome uru b̶uabarii. Griego bed̶ead̶e chi b̶ee kartad̶e mau wãꞌãe.

               	Griego bed̶ead̶e versículo 36d̶ebena ab̶a 38d̶aa nau sid̶a b̶ʉ kub̶uu: 36 Maamina ãbaba ichi kau ãwera kima deawẽa b̶uud̶eeba kachirua wau b̶uu kʉ̃risia b̶uubʉrã,
                  ichimaarã biꞌia b̶uubʉrã, kima deai b̶uu. Mau kachiruawãema. 37 Maamina ãbaba ichi kau deawẽa sõd̶eeba kʉ̃risia b̶uubʉrã, maud̶e ab̶auba jara b̶uud̶eeba
                  maka wauwẽa b̶uubʉrã, biꞌia b̶uu ichi kau kima deabai. 38 Biawãra ichi kau dearuuba biꞌia wau b̶uu. Maamina mʉʉmaarã ichi kau deawẽeba aude
                  bibuara wau b̶uu.

Juaba ne kaped̶aad̶amaa ãnimara kiuru baa dead̶a ʉ̃rʉbena81 Jãabae Dachi Akõre kuenda juaba ne kaped̶aad̶amaa ãnimara kiuru baa dead̶a ʉ̃rʉbena
         mʉʉba jaraaruu.+ Machiba jara panuu mau ʉ̃rʉbena kʉ̃risia kuitaa panuu. Maamina chi kʉ̃risia kuitaaba
         dachi waabenarã audeara biꞌia b̶uu kʉ̃risiabiabarii. Dachiba waabenarã kʉ̃ria panuud̶eeba
         waabenarã aid̶abadau. 2 Ab̶auba ãrea kuitaa nii kʉ̃risia b̶uubʉrã, wabid̶a adua b̶uu ichiba kuitaai b̶uu kĩra.
         3 Maamina ab̶auba Dachi Akõre kʉ̃ria b̶uubʉrã, Dachi Akõreba mau kuitaa b̶uu.+4 Maud̶eeba Dachi Akõrerã kuenda juaba ne kaped̶aad̶arãmaa ãnimara kiuru baa dead̶a
         kobadau ʉ̃rʉbena mʉʉba jaraaruu. Dachiba kuitaa panuu juaba ne kaped̶aad̶a biawãrawãe.
         Maud̶e kuitaa panuu Dachi Akõre biawãra ab̶aburu nii. 5 Bajãad̶e maud̶e nau iujãad̶e «akõre mechiurã» abadau barau. Biawãra maarã maud̶e ẽbẽrarãba
         «ãchi chibarirã» abadau sid̶a ãrea barau. 6 Maamina dachimaarã Dachi Akõre ab̶aburu nii. Ichi dachi Bajãad̶ebena Akõrebʉ. Ichiaburu
         ne joma wausii. Dachi ichi baita chokae panuu. Maud̶e Dachi Mechiu Jesucristo ab̶aburu
         nii. Ichid̶eeba Dachi Akõreba ne joma wausii. Ichid̶eeba dachi chokae panuu.7 Maamina waabenarãba mau sõd̶eeba kuitaad̶awẽa panuu. Waabenarã ãbarãba wabid̶a kʉ̃risia
         panuu chi juaba ne kaped̶aad̶a ãchiba naed̶e kʉ̃ria panad̶a chokae panad̶a. Maud̶eeba
         chi juaba ne kaped̶aad̶arãmaa ãnimara kiuru dead̶a kooduubʉrã kʉ̃risiabadau maarãd̶e
         ijãaduu. Chi biawãra bed̶ea ãrea adua panuud̶eeba mau ãnimara kiuru ko panuud̶eeba
         kʉ̃risiabadau Dachi Akõre daad̶e kachirua paneeduu. 8 Maamina chi ãnimara kiuru kooduuba dachi Dachi Akõre ome biꞌia b̶ukau. Maud̶eeba dachiba
         ko panuud̶eeba maebʉrã kod̶awẽa panuud̶eeba Dachi Akõre daad̶e biꞌia nuread̶aabai.9 Biawãra dachiba ko kʉ̃ria panuu poyaa kod̶ai panuu. Maamina kauwa panásturu machiba
         barikia kooduud̶eeba machi ãba mau ʉ̃rʉbena adua nii kachiruad̶e b̶aerãamera. 10 Bichi chi Dachi Akõre kuenda juaba ne kaped̶aad̶a ded̶e ko akʉ b̶eeruubʉrã, maud̶e
         chi ne joma koi b̶uu adua niiba bichi aria akʉ b̶uu unuuruubʉrã, ichia bid̶a Dachi
         Akõre kuenda juaba ne kaped̶aad̶arãmaa ãnimara kiuru baa dead̶a koi kʉ̃risiai. Maamina
         chi juaba ne kaped̶aad̶amaa ʉtaa id̶iiruu kʉ̃risia b̶uud̶eeba, ichimaarã mau kachirua
         wau b̶uu. 11 Maka chi ne joma koi b̶uu kuitaa b̶uuba chi mau ʉ̃rʉbena chi ãrea adua nii ãba, chi
         mau Cristo biusii kakua ãba, ichid̶e ijãai ida b̶ubii. 12 Machiba mau adua nuree ãbarã kachiruad̶e b̶aebiaduud̶e Cristomaa kachirua wau panuu.
         13 Maud̶eeba mʉʉba ko b̶uud̶eeba mʉ ãba kachiruad̶e b̶aebiiruubʉrã, waa koobai.
         
            
               	Mau ewarid̶e chi ijãad̶akaurãba ãnimararã maebʉrã kiuru chi Dachi Akõre kuenda juaba
                     ne kaped̶aad̶amaa deabachid̶au. Chi paarerã ijãad̶akaurãba mau adaud̶aped̶a, bead̶aped̶a
                     maabae baabachid̶au chi Dachi Akõre kuenda juaba ne kaped̶aad̶arã baita. Maamina chi
                     kiuru b̶aꞌãra adaubachid̶au kod̶ai baita maebʉrã puurud̶e nedobʉid̶ai baita.

               	Griego bed̶ead̶e mau versículo chaarea b̶uu ũrid̶ai baita.

Pablo bed̶ea ũribadaurãba ichi aid̶ad̶ai panuu91 ¿Mʉʉba wau kʉ̃ria b̶uu wauwẽa b̶uka? ¿Mʉ Jesucristoba bʉid̶awãeka? ¿Mʉa bid̶a Dachi
         Mechiu Jesús unusiiwãeka?- ¿Machiba mʉʉd̶eeba Dachi Mechiud̶e ijãaped̶aad̶awãeka? 2 Waabenarã ãbarãba mʉ Jesucristoba bʉid̶a kʉ̃risiad̶awẽa panumina machiba kuitaad̶ai
         panuu mʉ biawãra ichiba bʉid̶abʉ. Mʉʉba jaradeasiid̶eeba machiba Dachi Mechiud̶e ijãasiid̶eeba
         mau unubi b̶uu. 3 Chi mʉ ʉ̃rʉbena kachirua jarabadaurãmaa mʉʉba naka id̶iiruu: 4 ¿Mʉʉba jaradea b̶uud̶eeba koi baita adaubai b̶uka? ¿Doi baita bid̶a adaubai b̶uka?
         5 Waabenarã Jesusba bʉid̶arã, Dachi Mechiu Jesús ãbarã maud̶e Pedro ãchi wẽrarã ome
         ãbua nibabadau.+ Ara maarã kĩra ¿Jesusd̶e ijãa b̶uu wẽra ome kãiped̶a, mʉ ome ãbua uru nibaabai b̶uka?
         6 Bernabeba, mʉa bid̶a Dachi Akõre bed̶ea jaradea nibad̶ad̶e awara traju waubadau ne
         uru panad̶ai baita. Maamina ¿waabenarã kĩra daiba jaradea panuud̶eeba ne adau panad̶ai
         panuuwãeka?7 ¿Kokoroa ara ichi chi nejarraba chĩod̶e wãbarika? ¿Chi uva uud̶a uru b̶uuba ichi uva
         jõbariiwãeka? ¿Oeja nubariiba oeja ju b̶aa dobariiwãeka? 8 ¿Joma mau mʉ kʉ̃risiad̶eeba jara b̶uka? ¿Moisesba b̶ʉd̶ad̶e ara mau kĩra jara b̶uuwãeka?
         9 Mau b̶ʉd̶ad̶e naka b̶ʉ kub̶uu: «Pakaba ne biraduamaa b̶uud̶e chi kũ jʉ̃rã́se».- Dachi Akõreba mau bed̶ea jarasiid̶e ¿paka ʉ̃rʉbenáturu kʉ̃risiabarika? 10 ¿Dachi ʉ̃rʉbena sid̶a kʉ̃risia b̶uasiiwãeka? Biawãra dachi baita Dachi Akõreba mau
         Moisesba b̶ʉd̶a deasii. Chi netaa uubarii maud̶e chi chaud̶a pebarii trajabadau, maud̶ebena
         ne uru panad̶ai kuitaa panuud̶eeba. 11 Ara mau kĩra daiba machimaa Dachi Akõre bed̶ea jaradeasiid̶eeba ¿biꞌia b̶uuwãeka daiba
         machid̶ebena ne adaud̶ai? 12 Waabenarãba machid̶ebena ne adaud̶ai panuubʉrã, daiba ãchi audeara biꞌia ne adaud̶ai
         panuu.Maamina ne id̶id̶akau. Maumaarã joma jãadua panuu ẽbẽrarãba chi bed̶ea bia Cristo
         ʉ̃rʉbena kachirua kʉ̃risiarãad̶amera. 13 Machiba kuitaa panuu Dachi Akõre de mechiud̶e trajabadaurãba ãchiba wau panuud̶eeba
         adaubadau kod̶ai baita. Chi ãnimara baa deabadaurãba mau kiurud̶ebena adaubadau kod̶ai
         baita. 14 Ara mau kĩra Dachi Mechiu Jesusba jarasii chi bed̶ea bia ichi ʉ̃rʉbena jaradea nibabadaurãba
         maud̶ebena adaud̶ai panuu kod̶ai baita.-15 Maamina mʉʉba mau adaukau. Mau ʉ̃rʉbena nau kartad̶e b̶ʉwãe b̶uu machiba chi nejarra
         dead̶amera. Mʉʉba jaradea b̶uud̶eeba chi nejarra adaukaud̶eeba kĩrajʉʉ b̶uu. Mʉʉba
         kʉ̃riawẽma ab̶au bid̶a chi nejarra dea b̶uud̶eeba mau kĩrajʉʉ wãꞌãebii. Mʉʉmaarã machid̶ebena
         chi nejarra adaui kãyabãra biui bibuara b̶uu.16 Mʉʉba chi bed̶ea bia Cristo ʉ̃rʉbena jaradea b̶umina mʉ chi mechiu akau, Dachi Akõréburu
         jaradeabi b̶uud̶eeba. Biawãra mau bed̶ea bia jaradeawẽebʉrã, mʉ miichuburi b̶eei.
         17 Ara michi kʉ̃ria jaradea b̶uubʉrã, chi nejarra adaui b̶uu. Maamina ara michi kʉ̃ria
         jaradeawẽa b̶uu. Dachi Akõréburu mʉʉmaa jaradeabisiid̶eeba, mʉʉba makai b̶uu. 18 Makarã ¿mʉʉba jaradea b̶uu baita, kãare adauima? Ne adaubai. Kĩrajʉʉ b̶uai chi bed̶ea
         bia Cristo ʉ̃rʉbena jaradea b̶uud̶eeba. Mʉʉba jaradea b̶uud̶eeba ne adaui b̶umina
         ne id̶ikau.19 Mʉ ab̶au chibari baita bid̶a b̶ari trajabariiwãed̶eeba chi jomaurã chibari baita bari
         trajabarii b̶eesii ãreaba mʉʉd̶eeba Jesucristod̶e ijãad̶amera. 20 Mʉ judiorã tãed̶e b̶uud̶e judiorã kĩra b̶uabarii mʉʉd̶eeba Jesucristod̶e ijãad̶amera.
         Chi Moisesba b̶ʉd̶a ũribadaurã nuree tãed̶e b̶uud̶e mʉ mau Moisesba b̶ʉd̶ad̶eeba b̶uuwãemina
         mau kĩra b̶uabarii ãchiba mʉʉd̶eeba Jesucristod̶e ijãad̶amera. 21 Maud̶e chi Moisesba b̶ʉd̶a adua nuree tãed̶e b̶uud̶e mʉ ãchi kĩra b̶uabarii mʉʉd̶eeba
         Jesucristod̶e ijãad̶amera. Maamina mʉʉba Dachi Akõreba Moisesmaa b̶ʉbid̶a ida b̶ukau.
         Joma Cristoba waubi b̶uu kĩra waubarii. 22 Chi ãbarã chi biawãra bed̶ea ãrea adua nuree tãed̶e b̶uud̶e ãchi kĩra b̶uabarii mʉʉd̶eeba
         Jesucristo ʉ̃rʉbena biꞌia kuitaad̶amera. Mʉ wãaruucha ẽbẽrarã tãed̶e b̶uud̶e maarã
         kĩra b̶uabarii mʉʉd̶eeba waabenarãba Cristod̶e ijãad̶aped̶a mʉʉba maarã kachiruad̶ebena
         karibamera. 23 Mʉʉba joma mau kĩra waubarii chi bed̶ea bia Cristo ʉ̃rʉbena kuitaabii baita. Maka
         mʉa bid̶a Dachi Akõred̶ebena ne biꞌia adaui.24 Machiba kuitaa panuu ẽbẽrarã pirabadau kai chi aude isa pira nii kuitaad̶ai baita.
         Maud̶e kabanaa pirabadamina ab̶a chi naa need̶aburu ne adaubarii. Machi sid̶a isa
         piraaduu kĩra joma biꞌia wáusturu Dachi Akõreba deai jarad̶a adaud̶ai baita. 25 Pirabadaurãba ãchi kakua nubadau chaarea nuread̶ai baita. Maka waubadau waabenarã
         audeara biꞌia pirad̶aped̶a boro jũra adaud̶ai baita. Mau boro jũra isa bʉʉbarii.+ Maamina dachiba ne joma biꞌia waubadau Dachi Akõreba deai jarad̶a bʉʉkau adaud̶ai
         baita. 26 Maud̶eeba ẽbẽra barikia pira wãaruu kĩra mʉʉba waukau. Maud̶e ẽbẽra barikia drʉ b̶uu
         kĩra drʉkau. 27 Maumaarã mʉ kakua chaarea wau b̶uu maud̶e mʉ kakuaba waubai b̶uu mʉʉba waubi b̶uu.
         Maka joma wau b̶uu Dachi Akõreba deai jarad̶a adaui baita. Maka wauwẽebʉrã, mʉʉba
         ẽbẽrarãmaa jaradea b̶uasmina Dachi Akõreba deai jarad̶a poyaa adaubai.
         
            
               	9:1 Hechos 9:3-7.

               	Pedro. Griego bed̶ead̶e naka b̶ʉ kub̶uu: Cefas.

               	9:9 Deuteronomio 25:4.

               	9:14 Mateo 10:10.

               	Mau ewarid̶e chi boro jũra kidua waubachid̶au, chi pirabadaumaa dead̶ai baita.

Israeld̶ebenarãba kachirua wauped̶aad̶a ʉ̃rʉbena101 Ãbarã, mʉʉba kʉ̃ria b̶uu machiba Moisés ewarid̶e makad̶a kĩrabad̶awẽa panad̶ai. Mau
         ewarid̶e joma dachi nabẽraed̶ebenarã Moisés baara nibaped̶aad̶a Dachi Akõreba bʉid̶a
         jʉ̃rʉara ekare nibasid̶au maud̶e Mar Purrd̶e kĩaraa wãsid̶au.-2 Mau mard̶e maud̶e jʉ̃rʉara ekare joma ãchi Moisés ome ãbua panasiid̶eeba Moisés trʉ̃d̶eeba
         boro eaped̶aad̶a kĩra panasid̶au. 3 Jomaurãba chi arab̶au chiko Dachi Akõreba bajãad̶ebena bʉid̶a kobachid̶au.-4 Jomaurãba arab̶au bania Dachi Akõreba eakarrd̶ebena eab̶aribid̶a dobachid̶au.- Mau eakarr Cristo jara b̶uu, ãchi wãaduucha Cristo jaurid̶eeba ãchi ome b̶uasiid̶eeba.
         5 Maamina Dachi Akõreba ãchid̶ebena ãrea biꞌiwãe unusii, ichi ome kachirua wausid̶aud̶eeba.
         Maud̶eeba drua sirua wãꞌãe b̶uud̶e kinisid̶au.6 Mau ewarid̶e makad̶aba dachimaa kuitaabi b̶uu kachirua kʉ̃riad̶aabai panuu ãchiba
         kʉ̃riaped̶aad̶a kĩra. 7 Juaba ne kaped̶aad̶ad̶e ijãarã́sturu waabenarã chi nureeba ijãaped̶aad̶a kĩra.- Dachi Akõre bed̶ead̶e ãchi ʉ̃rʉbena naka b̶ʉ kub̶uu: «Ẽbẽrarã akʉ paneed̶aped̶a kĩrajʉʉ
         ãbua ko duanasid̶au maud̶e itua do duanasid̶au. Mau maad̶akare jiradud̶aped̶a ãchi
         kakuaba wau kʉ̃ria b̶uu wau duaneesid̶au».-8 Dachi kakuaba barikia kachirua waud̶aabai panuu waabenarãba wauped̶aad̶a kĩra. Ãchiba
         maka wau panuu kakua ara ewari ab̶ad̶e 23.000 kinisid̶au.-9 Cristoba saka waui kuitaai dachiba kachirua waud̶aabai panuu waabenarã ãchiba wauped̶aad̶a
         kĩra. Maud̶eeba chi nuree damaba kaakuaped̶a kinisid̶au.-10 Kĩrajʉʉwẽa panuud̶eeba Dachi Akõre ʉ̃rʉbena kachirua berrearã́sturu waabenarã chi
         nureeba wauped̶aad̶a kĩra. Maud̶eeba chi ángel dachi kinibibariiba ãchi ãrea kinibiasii.-11 Joma ãchi makad̶aba unubi b̶uu saka Dachi Akõreba kachirua kastikabarii. Mau Dachi
         Akõre bed̶ead̶e b̶ʉ kub̶uu dachi nau kaad̶earebena ewarid̶e nureerãba ara mau kĩra
         waurãad̶amera. 12 Maud̶eeba ab̶auba ãrea ijãa b̶uu kʉ̃risia b̶uubʉrã, ara ichi du ab̶a kauwa b̶uai b̶uu
         kachiruad̶e ida b̶aebiamaaba. 13 B̶esed̶e dachi sõd̶e kʉ̃risiabadau kachirua waud̶ai baita, jomaurãba maka kʉ̃risiabadau
         kĩra. Mau poyaa dauchia jãadua panad̶awẽebʉrã, Dachi Akõreba dachimaa maka kʉ̃risiabiabai.
         Maud̶e dachiba maka kʉ̃risia paneeduud̶e ichiba aid̶ai dauchia jãadua panad̶amera,
         ichiba jara b̶uu kĩra ewaricha waubariid̶eeba.Juaba ne kaped̶aad̶a ida b̶ud̶ai panuu ʉ̃rʉbena14 Maud̶eeba mʉ ãbarã mʉa kʉ̃riakuabarii, Dachi Akõre kuenda juaba ne kaped̶aad̶a ida
         b̶ústuru. 15 Mʉʉba machimaa berrearuu kʉ̃risia kuitaa nureerãmaa berrearuu kĩra. Ãrea kʉ̃risiásturu
         mʉʉba jara b̶uu biawãra kuitaai. 16 Dachi Mechiu kĩraba panuud̶e dachiba uva b̶aa basud̶e b̶uu ʉ̃rʉbena Dachi Akõremaa
         ichíturu kid̶ibai ad̶aped̶a dobadau. Mau dooduud̶e unubibadau dachi Cristo oad̶eeba
         ichi ome ãbua panuu. Maud̶e pan b̶ʉakuad̶a kooduud̶e unubibadau Cristo nau kakuad̶e
         ãrea biꞌiwãe b̶uasiid̶eeba dachi ichi ome ãbua panuu. 17 Dachiba pan ab̶a b̶uu ãrea b̶ʉakuaped̶a kobadau. Ara mau kĩra dachi ãrea panumina
         kakua ab̶a b̶uu kĩra nuree.18 Israeld̶ebenarãba waubadau ʉ̃rʉbena kʉ̃risiásturu. Ãchiba ãnimara Dachi Akõremaa baa
         deaduud̶e mau kiurud̶ebena kobadau. Mau kooduud̶e unubibadau Dachi Akõred̶e ijãa panuu.
         (Ara mau kĩra ab̶auba Dachi Akõre kuenda juaba ne kaped̶aad̶amaa kiuru baa dead̶ad̶ebena
         kooruubʉrã, unubii mau juaba kaped̶aad̶ad̶e ijãa b̶uu). 19 Maamina mʉʉba jarawẽa b̶uu chi Dachi Akõre kuenda juaba ne kaped̶aad̶a biawãrabʉ.
         Chi maarãmaa kiuru dead̶ad̶ebena kiuru kĩra b̶uu. 20 Maamina Dachi Akõred̶e ijãad̶akaurãba kiuru ãchi juaba ne kaped̶aad̶arãmaa deaduud̶e
         biawãra jai kachiruarãmaa dea panuu. Dachi Akõremaa dea panuuwãema. Machiba mau kiuru
         kooduubʉrã, unubid̶ai jai kachiruad̶e ijãa panuu. Mau mʉʉba kʉ̃riawẽma. 21 Jauri kachiruamaa dead̶a basud̶e b̶uu machiba dooduubʉrã, Jesucristo oa kĩrabad̶ai
         baitabena basud̶e b̶uu dod̶aabai panuu. Jai kachiruamaa ãnimara kiuru dead̶a machiba
         kooduubʉrã, Dachi Mechiu kĩrabad̶ai baitabena kobadau kod̶aabai panuu. 22 Maka wauduubʉrã ¿Dachi Mechiu kĩrubid̶aabaika? ¿Dachi ichi audeara meserãa nuree kĩra?Joma wáusturu ãbarãba biꞌia kʉ̃risiad̶amera23 Waabenarãba jara panuu «Cristod̶e ijãa b̶uud̶eeba mʉʉba kʉ̃ria b̶uu kĩra joma waui
         b̶uu». Maamina mʉʉba jaraaruu: ne joma waui b̶umina joma dachiba wau kʉ̃ria b̶uuba
         dachi aid̶akau. Biawãra joma dachiba wau kʉ̃ria b̶uu waui b̶umina joma mauba ãbarã
         aid̶akau. 24 Ab̶au bid̶a ara ichi biꞌia b̶uai jʉrʉ b̶uabai b̶uu, maumaarã waabenarã biꞌia nuread̶amera
         jʉrʉ b̶uai b̶uu.25 Kiuru nedobʉibadaumare nedobʉid̶a joma kod̶ai panuu. Maamina id̶irã́sturu mau kiuru
         chi Dachi Akõre kuenda juaba ne kaped̶aad̶amaa deaped̶aad̶a bad̶a kuitaad̶ai baita,
         mau biꞌiwãe b̶uu a kʉ̃risia panuud̶eeba. 26 Nau iujãa maud̶e ne joma nau iujãad̶e b̶uu Dachi Mechiuba wausii. Maud̶eeba ne joma
         kod̶ai panuu.27 Chi Jesusd̶e ijãawẽa b̶uuba machi kod̶amera iuruubʉrã maud̶e wã kʉ̃riaduubʉrã, wã́sturu.
         Ichiba dearuu kósturu. Id̶irã́sturu mau chiko Dachi Akõre kuenda juaba ne kaped̶aad̶amaa
         deaped̶aad̶a bad̶a kuitaad̶ai baita, mau biꞌiwãe b̶uu a kʉ̃risia b̶uud̶eeba. 28 Maamina ab̶auba «nau kiuru Dachi Akõre kuenda juaba ne kaped̶aad̶amaa deaped̶aad̶a»
         aaruubʉrã, mau korã́se ichiba mau biꞌiwãe b̶uu a kʉ̃risiai b̶uud̶eeba.+29 Mʉʉba jarawẽa b̶uu machiba mau kiuru kod̶akau panuu. Maumaarã mʉʉba jara b̶uu chi
         ab̶áuburu maka kʉ̃risia b̶uu.Ab̶auba naka kʉ̃risiai: Mʉʉba wau kʉ̃ria b̶uu wauruud̶e ab̶auba kachirua a kʉ̃risiaruubʉrã,
         ¿mau poyaa waukau b̶uka? ¿Mʉʉba wau kʉ̃ria b̶uu kĩra waubai b̶uka? 30 Mʉʉba chiko ʉ̃rʉbena Dachi Akõremaa ichíturu kid̶ibai aaruubʉrã, ¿sakãe waabenarãba
         mʉʉba chiko kooruu ʉ̃rʉbena kachirua berread̶ai panuma? Kachirua jarad̶aabai b̶uu.31 Maamina mʉʉba jaraaruu: machi komaa panuud̶e maud̶e waumaa panuud̶e joma wáusturu
         ẽbẽrarãba Dachi Akõre ʉ̃rʉbena biꞌia jarad̶amera. 32 Machiba wau panuud̶eeba judiorã, judiowãerã maud̶e ẽbẽrarã Dachi Akõred̶erã kachiruad̶e
         b̶aebirã́sturu. 33 Ara mau kĩra mʉʉba wau b̶uud̶eeba jomaurãmaa biꞌia kʉ̃risiabiai kʉ̃ria b̶uu. Ab̶aburu
         mʉ biꞌia b̶uai baita jʉrʉkau, maumaarã ẽbẽrarã ãrea biꞌia nuread̶amera jʉrʉbarii.
         Maka mʉʉba wau b̶uud̶eeba ãchiba Cristod̶e ijãad̶ai Dachi Akõreba karibamera.
         
            
               	10:1 Números 10:34; Éxodo 14:1-31.

               	10:3 Éxodo 16:4,35.

               	10:4 Éxodo 17:6; Números 20:11.

               	10:7 Éxodo 32:1-35.

               	10:7 Éxodo 32:6.

               	10:8 Números 25:1-9.

               	10:9 Números 21:4-9.

               	10:10 Números 16:41-50.

               	Griego bed̶ead̶e chi b̶ee kartad̶e nau sid̶a b̶ʉ kub̶uu: Nau iujãa, ne joma nau iujãad̶e nub̶uu sid̶a Dachi Mechiuba wausii.

111 Mʉ Cristo nibad̶a kĩra nibabariid̶eeba mʉ kĩra nibásturu.Neekaurã borod̶e jʉ̃badau ʉ̃rʉbena2 Ãbarã, ewaricha mʉ kĩraba panuud̶eeba maud̶e mʉʉba jaradead̶a ũri panabadaud̶eeba
         machimaa biꞌia jaraaruu. 3 Maamina mʉʉba kʉ̃ria b̶uu machiba kuitaad̶ai Cristo, joma mukĩra chibaribʉ; mukĩra,
         wẽra chibaribʉ; maud̶e Dachi Akõre, Cristo chibaribʉ.+4 Ãbarã araa ãbua imiiduud̶e chi mukĩra ichi borod̶e ne jʉ̃ped̶a Dachi Akõremaa ʉtaa
         id̶iiruubʉrã maebʉrã Dachi Akõre baita berrearuubʉrã, ichi chibari Cristo wapeawẽa
         nii unubi b̶uu. 5 Maamina wẽraba Dachi Akõremaa ʉtaa id̶iiruud̶e maebʉrã Dachi Akõre baita berrearuud̶e
         ichi borod̶e ne jʉ̃wẽebʉrã, ichi kima wapeawẽa nii unubi b̶uu. Chi maka wau b̶uu boro
         metad̶a kĩra b̶uu. 6 Wẽra chi borod̶e ne jʉ̃wẽebʉrã, boro tʉʉi b̶uu. Maamina boro tʉʉped̶a nejasiai b̶uubʉrã
         maebʉrã boro metad̶a nejasiai b̶uubʉrã, borod̶e ne jʉ̃i b̶uu.7 Mukĩrarã borod̶e ne jʉ̃d̶aabai panuu Dachi Akõreba ara ichi kĩra wausiid̶eeba maud̶e
         mukĩrarãba Dachi Akõre ãchi chibari unubi panuud̶eeba. Maamina wẽrarãba unubi panuu
         mukĩra ãchi chibaribʉ.+8 Dachi Akõreba mukĩra wẽrad̶ebena waubasii, maumaarã wẽra mukĩrad̶ebena wausii.-9 Maud̶e mukĩra wẽra baita waubasii, maumaarã wẽra mukĩra baita wausii. 10 Maud̶eeba wẽraba ichi borod̶e anab̶ari jʉ̃barii jʉ̃i b̶uu unubii baita chi kima ichi
         chibari. Maka waui b̶uu angelerãba biꞌia unud̶amera.11 Maamina machiba Dachi Mechiud̶e ijãabadaud̶eeba wẽra chi mukĩra baita b̶uu maud̶e
         mukĩra chi wẽra baita b̶uu. 12 Chi nabena wẽra mukĩrad̶ebena neesii. Mamau tõpe mukĩra wẽrad̶ebena neebarii. Maamina
         biawãra joma Dachi Akõred̶ebena nee panuu.13 Machimaarã, ¿biꞌia b̶uka wẽraba borod̶e ne jʉ̃barii jʉ̃wẽed̶e Dachi Akõremaa ʉtaa
         id̶ii? Ãrea kʉ̃risiásturu biꞌia b̶uu kuitaad̶ai baita. 14 Ara dachi saka nureed̶eeba kuitaa panuu mukĩraba bud̶a deseroa awa niibʉrã nejasiai
         b̶uu. 15 Maamina wẽra bud̶a deseroa awa niibʉrã biꞌia unubadau. Dachi Akõreba wẽramaa bud̶a
         deasii borod̶e anab̶ari jʉ̃barii kĩra jʉ̃mera. 16 Ab̶auba mau kakua oa kachirua berrea b̶eeruubʉrã, mʉʉba nau ichimaa jaraaruu: daiba
         maud̶e ẽbẽrarã Dachi Akõred̶erã awara waud̶akau.Dachi Mechiu kĩrabad̶ai baita kobadau ãbarãba biꞌiwãe wauped̶aad̶a17 Nau b̶ʉʉruud̶e mʉʉba machi poyaa biꞌia jarawẽma. Machi araa ãbua imiiduud̶e kĩra jipa
         waud̶akau. Biꞌia panad̶ai audeara kachirua wau paneebadau. 18 Naa jaraaruu mʉʉba ũri b̶uu machi araa ãbua imiiduud̶e kʉ̃risia aꞌawaraa duanabarii.
         Mʉʉba kʉ̃risia b̶uu chi mʉʉmaa nebʉrʉped̶aad̶a chi b̶ee biawãra b̶uu. 19 Biawãra machi kʉ̃risia aꞌawaraa panuud̶eeba unubid̶ai kairã Dachi Akõreba biꞌia unu
         b̶uu. 20 Machi araa ãbua imiiduud̶e Dachi Mechiu kĩrabad̶ai baita kobadau kĩra jipa kod̶akau.
         21 Jomaurã need̶ai naed̶e machicha chi chiko kobadau. Maud̶e chi nuree jarrbisia duaneebarii
         maud̶e chi nuree itua biu duaneebarii.+22 ¿Machi de wãꞌãe nuree kĩra aria kod̶ai baita maud̶e dod̶ai baita? ¿Machiba ẽbẽrarã
         Dachi Akõred̶erã kʉ̃ria panuuwãeka? ¿Mauba chi nejarr barauwãe nuree kĩra nejasiabi
         panuuwãeka? ¿Mʉʉba kãare jaraima? ¿Maud̶eeba mʉʉba machi biꞌia jaraaruka? Mau kakua
         biꞌia jaraabai.Dachi Mechiu kĩrabad̶ai baita kobadau23 Mʉʉba machimaa jaradead̶a Dachi Mechiu Jesusd̶ebena kuitaasii. Mau naka b̶uu: ẽsabud̶e
         Dachi Mechiu Jesús jidaubii naed̶e ichi juad̶e pan adausii. 24 Dachi Akõremaa bichíturu kid̶ibai aped̶a chi pan b̶ʉaruud̶e jarasii: «Adáusturu. Kósturu.+ Nau mʉ kakuabʉ, machi kakua dearuu. Mʉ kĩrabad̶ai baita ara nau kĩra wau panásturu».
         25 Koped̶aad̶akare, ara mau kĩra basu ichi juad̶e adauped̶a jarasii: «Nau basud̶e b̶uu
         mʉ oabʉ. Mʉ oad̶eeba Dachi Akõreba machimaa bed̶ea chiwid̶i dearuu. Nau dooduucha
         mʉ kĩrabad̶ai baita dósturu».-26 Dachi Mechiu Jesús neeruumisa mau pan kooduucha maud̶e mau basud̶e b̶uu dooduucha
         machiba ichi biud̶a ʉ̃rʉbena jara panuu. 27 Maud̶eeba barikiuba Dachi Mechiu wapeawẽa mau pan kooruubʉrã maud̶e mau basud̶e b̶uu
         dooruubʉrã, kachirua wau b̶uu. Dachi Mechiu kakua maud̶e chi oa biꞌiwãe b̶uu a kʉ̃risia
         b̶uu. 28 Mau pan koi naed̶e, mau basud̶e b̶uu doi naed̶e dachicha ãrea ichiai b̶uu biawãra
         Dachi Mechiu wapea b̶uu kuitaai baita. 29 Chi Dachi Mechiu Jesús kakua wapeawẽa b̶uuba mau pan kooruubʉrã, mau basud̶e b̶uu
         dooruubʉrã, Dachi Akõreba nebʉra barau ai. 30 Maud̶eeba ãrea machid̶ebenarã kakua biꞌiwãe nuree, ẽpermo nuree maud̶e waabenarã chi
         nuree biusid̶au. 31 Maamina ara dachicha ãrea kauwa ichiaped̶aad̶a basirã makarã Dachi Akõreba nebʉra
         barau aabai basii. 32 Maamina Dachi Mechiuba dachi ichiaruud̶e, dachi kastikabarii nau iujãad̶ebenarã ome
         nebʉra bara b̶uu arãamera.33 Maud̶eeba mʉ ãbarã, Dachi Mechiu kĩrabad̶ai baita kobadau wauduud̶e jomaurã esed̶áusturu
         ãbua kod̶ai baita. 34 Ab̶a jarrbisia b̶uubʉrã ichi ded̶e koi b̶uu. Maka araa ãbua imiiduud̶e Dachi Akõreba
         machi kastikaabai kachirua wau panuud̶eeba. Mʉʉba wabid̶a jaradeai b̶uu machimaa wãaruud̶e
         joma jaradeai.
         
            
               	Chibari. Griego bed̶ead̶e naka b̶ʉ kub̶uu: boro.

               	Chi nureeba kʉ̃risiabadau mau waud̶ai panuu chi Dachi Akõred̶erã araa ãbua imiiduud̶e.
                     Maumaarã waabenarãba kʉ̃risiabadau awara bid̶a maka waud̶ai panuu.

               	11:8 Génesis 2:21-22.

               	Chi nureeba ãchi chiko eneed̶aka basii, maud̶e chi waabenarãba ãchi chiko dead̶aka
                     basii.

               	Adáusturu. Kósturu. Griego bed̶ead̶e chi b̶ee kartad̶e mau wãꞌãe.

               	11:25 Jeremías 31:31-34; Éxodo 24:6-8.

Dachi Akõre Jauriba waubi b̶uu ʉ̃rʉbena121 Ãbarã, mʉʉba kʉ̃ria b̶uu Dachi Akõre Jauriba waubi b̶uu ʉ̃rʉbena machiba ãrea kuitaad̶ayu.
         2 Machiba kuitaa panuu Dachi Akõred̶e ijãad̶akaurã nureasid̶aud̶e, barikia ʉ̃rʉbena
         kʉ̃risiabachid̶au. Dachi Akõre kuenda juaba ne kaped̶aad̶ad̶e ijãabachid̶au. Chokae
         nureewãed̶eeba berread̶akau. 3 Maud̶eeba mʉʉba kʉ̃ria b̶uu machiba nau kuitaad̶ayu: Chi Dachi Akõre Jaurid̶eeba berrea
         b̶uuba «Jesús kachirua nii» akau. Maud̶e chi Dachi Akõre Jaurid̶eeba berreawẽa b̶uuba
         «Jesús jomaurã Mechiu» akau.4 Dachi Akõre Jauri ab̶a niiba dachimaa dea b̶uu ne diwaraa waud̶amera. 5 Dachi Mechiu ab̶a nii baita ne diwaraa waubadau. 6 Dachi Akõre ab̶a niiba dachimaa ne diwaraa waubi b̶uu. Ichiaburu dachid̶eeba mau joma
         waubarii.7 Dachi Akõre Jauriba dachicha ne waubiabarii ãbarã jomaurã aid̶ad̶amera. 8 Dachi Akõre Jauriba waabenarã chi nureerãmaa dea b̶uu ichi kʉ̃risia kuitaad̶eeba poyaa
         berread̶amera. Dachi Akõre Jauri ara ab̶a niiba chi nureemaa dea b̶uu ichid̶eeba kuitaaped̶aad̶a
         poyaa jaradead̶amera. 9 Dachi Akõre Jauri ara ab̶a niiba chi nureemaa dea b̶uu poyaa ãrea ijãa panad̶amera.
         Maud̶e Dachi Akõre Jauri ara ab̶a niiba chi nureemaa dea b̶uu ẽpermo nuree poyaa aribiabiad̶amera.
         10 Maud̶e Dachi Akõre Jauriba chi nureemaa dea b̶uu ẽbẽrarãba ne poyaa waud̶akau poyaa
         waud̶amera. Chi nureemaa dea b̶uu poyaa Dachi Akõre baita berread̶amera. Chi nureemaa
         dea b̶uu poyaa kuitaad̶amera ab̶auba Dachi Akõre Jaurid̶eeba berrea b̶uu maebʉrã jai
         kachiruad̶eeba berrea b̶uu. Maud̶e chi nureemaa dea b̶uu dachiba ũrid̶akau chi bed̶ea
         didiwaraa berread̶amera. Maud̶e chi nureemaa dea b̶uu dachiba kauwa ũrid̶akau bed̶ead̶e
         jarad̶a kuitaa jarad̶amera. 11 Ara Dachi Akõre Jauri ab̶a niiba joma mau waubi b̶uu. Ichiba dachicha waubi b̶uu ichiba
         kʉ̃ria b̶uu kĩra.12 Dachi kakua ab̶a b̶umina dachi kakuad̶e joma uru panuu. Cristo ichi ijãabadaurã ome
         ara mau kĩra panuu. 13 Chi nuree dachid̶ebena dachi judiorãbʉ, chi nuree dachid̶ebena judiowãerãbʉ, chi nuree
         dachid̶ebena chi chibari baita bari trajabadaurãbʉ, chi nuree dachid̶ebena chibariswãe
         nureerãbʉ. Maamina Dachi Akõre Jauri ara ab̶a niiba dachi jomaurã kakua ab̶ad̶e b̶usii.+ Joma dachiba Dachi Akõre Jauri arab̶au nii adausid̶au.14 Dachi kakuad̶e joma uru panuu. Maamina chi dachi kakuad̶e nuree arab̶aud̶e nureewãema.
         15 Dachi jʉ̃rʉba jaraaruubʉrã: «Mʉ chi juawãed̶eeba nau dachi kakuad̶ebenawãema», maud̶eeba
         ¿biawãra dachi kakuad̶ebenawãeka? 16 Maud̶e dachi kʉʉrʉba jaraaruubʉrã: «Mʉ chi dauwãed̶eeba nau dachi kakuad̶ebenawãema»,
         maud̶eeba ¿biawãra dachi kakuad̶ebenawãeka? 17 Dachi kakuad̶e ab̶aburu dau basirã ¿kãareba ũrii basma? Dachi kakuad̶e ab̶aburu kʉʉrʉ
         basirã ¿kãareba ʉ̃i basma? 18 Dachi Akõreba dachi kakuad̶e joma b̶usii ichiba kʉ̃ria b̶uad̶a kĩra. 19 Dachi kakuad̶e duanuu joma arab̶au basirã kakua wãꞌãe bai basii. 20 Dachi kakuad̶e ne joma uru panumina dachi kakua ab̶a nii.21 Maud̶eeba dachi dauba chi juamaa poyaa jaraabai: «Bichiwãe mʉ biꞌia b̶uai». Maud̶e
         dachi boroba chi jʉ̃rʉmaa poyaa jaraabai: «Machiwãe mʉ biꞌia b̶uai». 22 Biawãra nau kakuad̶e nuree, chi nuree dachimaarã biꞌiwãe nureebʉ. Maamina maarãswãe
         dachi kakua biꞌia b̶uakau. 23 Maud̶e chi dachimaarã nau kakuad̶e ãrea balewẽa b̶ee biꞌia nubadau biꞌia unud̶amera.
         Maud̶e nau kakuad̶e chi nuree dachiba unubid̶aabai panuu kauwa merabadau. 24 Maamina dachi kakuad̶e kĩrawãrea nuree merad̶akau. Dachi Akõreba dachi kakuad̶e nuree
         joma araa ãbua wausii. Chi dachiba unubid̶akau wausii biꞌia nud̶amera. 25 Maka wausii dachi kakua kachirua b̶eerãamera, maumaarã dachi kakuad̶e nuree chiya
         nu panad̶amera. 26 Dachi kakuad̶ebena ab̶a puꞌuaruubʉrã, chi kakua joma puꞌuabarii. Ara mau kĩra dachi
         kakuad̶ebena ab̶a biꞌia jaraaruubʉrã, joma kĩrajʉʉbadau.27 Ara mau kĩra machi joma ara chi Cristo kakua kĩra nuree. Machi ichi kakuad̶ebenarãbʉ.
         28 Dachi Akõreba ãbarã tãed̶e chi Jesucristoba bʉid̶arã naa b̶usii. Mawãare ichi baita
         berreabadaurã b̶usii. Mawãare ichi bed̶ea jaradeabadaurã b̶usii. Mawãare waabenarã
         b̶usii ẽbẽrarãba ne poyaa waud̶akau poyaa waud̶amera, chi nuree b̶usii ẽpermo nuree
         poyaa aribiabiad̶amera, chi nuree b̶usii ãbarã aid̶ad̶amera, chi nuree b̶usii chi
         ãbarã tãed̶e saka waud̶ai kuitaa panad̶amera, maud̶e chi nuree b̶usii barikiu dachiba
         ũrid̶akau bed̶ead̶e berread̶amera. 29 Makarã ¿jomaurã Jesucristoba bʉid̶arãka? ¿Jomaurã Dachi Akõre baita berreabadaurãka?
         ¿Jomaurã Dachi Akõre bed̶ea jaradeabadaurãka? ¿Jomaurãba ẽbẽrarãba ne poyaa waud̶akau
         poyaa waubadaurãka? 30 ¿Dachi Akõreba jomaurãmaa deasika ẽpermo nuree poyaa aribiabiad̶amera? ¿Dachi Akõreba
         jomaurãmaa deasika dachiba ũrid̶akau bed̶ead̶e poyaa berread̶amera? ¿Jomaurãba dachiba
         ũrid̶akau bed̶ead̶e jarad̶a poyaa kuitaa jarad̶ai panuka? 31 Dachi Akõre Jauriba waubi b̶uud̶ebena chi dachi aude aid̶a nuree jʉrʉ́sturu.Jãabae mʉʉba machimaa kuitaabiai saka ne joma poyaa aude biꞌia wau panad̶ayu.+
            
               	B̶usii. Griego bed̶ead̶e naka b̶ʉ kub̶uu: boro easii. Nau versiculod̶e mau bed̶eaba jarawẽa b̶uu baniad̶e boro ead̶a ʉ̃rʉbena, maumaarã
                     jara b̶uu Dachi Akõre Jauriba Cristod̶e ijãa b̶uu ichi ome ãbua b̶ud̶a ʉ̃rʉbena.

               	Saka ne joma poyaa aude biꞌia wau panad̶ayu. Griego bed̶ead̶e naka b̶ʉ kub̶uu: chi o aude bia b̶uu unubiai.

Waabenarã kʉ̃riad̶ai chi aude bibuara b̶uu131 Mʉ nau iujãad̶ebenarã bed̶ead̶e berrearuubʉrã maud̶e ángel bed̶ead̶e berrearuubʉrã
         maud̶e waabenarã ẽbẽrarã kʉ̃riawẽa b̶uubʉrã, mʉ jiorr waud̶a jĩwabarii kĩra maebʉrã
         campana jĩwabarii kĩra nii.+2 Mʉ Dachi Akõre baita berrearuubʉrã, Dachi Akõreba kʉ̃risia kuitaabiwẽa b̶uad̶a joma
         kuitaa b̶uubʉrã, Dachi Akõre kʉ̃risia kuitaa joma kuitaa b̶uubʉrã, maud̶e sõd̶eeba
         biawãra ijãa b̶uud̶eeba ea poyaa ãyaa b̶uuruubʉrã, maud̶e waabenarã kʉ̃riawẽa b̶uubʉrã,
         mʉ baleswãe nii kĩra nii. 3 Joma mʉʉba uru b̶uu chi wãꞌãe nureemaa dearuubʉrã maud̶e Dachi Akõre baita ara michi
         kakua ida baa deabiiruubʉrã, maamina waabenarã kʉ̃riawẽa b̶uubʉrã, mʉ baleswãe nii
         kĩra nii.4 Chi waabenarã kʉ̃riabariiba joma jãadua b̶uu, waabena kĩra chuburiabarii, waabenaba
         uru b̶uu uru b̶uai kʉ̃riakau, waabena audeara biꞌia nii jarakau maud̶e maka nii kʉ̃risiakau.
         5 Chi waabenarã kʉ̃riabariiba waabenarã wapeadee ua b̶uabarii, ara ichi báitaburu b̶uu
         kʉ̃risiakau, bari au kĩrukau, waabenaba ichi kachirua waud̶a kĩrabakau. 6 Kachirua kakua kĩrajʉʉkau, maumaarã biawãra kakua kĩrajʉʉbarii. 7 Waabenaba kachirua waud̶a joma jãaduabarii, jomad̶e ijãabarii, waabenaba joma biꞌia
         waumera esed̶aubarii maud̶e ne jomad̶e jãadua b̶uabarii.8 Ẽbẽrarã kʉ̃riai wãꞌãekau. Maamina ewari ab̶a Dachi Akõre baita berreabadau waa berread̶aabai,
         dachiba ũrid̶akau bed̶ead̶e berreabadau waa berread̶aabai, Dachi Akõre Jaurid̶eeba
         kuitaaped̶aad̶a jaradeabadaurãba waa jaradead̶aabai. 9 Maud̶eeba id̶ibae dachiba b̶aꞌãraburu kuitaa panuu maud̶e Dachi Akõre baita b̶aꞌãraburu
         berreabadau. 10 Maamina chi bibuara b̶uu neeruud̶e mau b̶aꞌãra b̶uu wãꞌãe bai. Maud̶e joma kuitaad̶ai.
         11 Mʉ wabid̶a kaebe nibasiid̶e warr cheke kĩra berreabachii maud̶e warr cheke kĩra kʉ̃risiabachii.
         Maamina sĩbãra basiid̶e warr cheke kĩra b̶uad̶a ida b̶usii. 12 Ʉ̃raud̶e dachiba Dachi Akõred̶ebena tõroroa kĩra unu panuu chi kĩra ichiabadaud̶e.
         Maamina ewari ab̶ad̶e dachiba joma ʉ̃d̶aa unud̶ai mau saka b̶uu. Ʉ̃raud̶e mʉʉba b̶aꞌãraburu
         kuitaa b̶uu, maamina ewari ab̶ad̶e joma kuitaai Dachi Akõreba mʉ ʉ̃rʉbena kuitaa b̶uu
         kĩra. 13 Nau õbea panuu wãꞌãekau: ne jomad̶e biꞌia ijãa b̶uai, esed̶au b̶uai joma biꞌia neemera
         maud̶e waabenarã kʉ̃ria b̶uai. Mau õbead̶ebena, ab̶au kʉ̃ria b̶uai chi aude bibuara
         b̶uu.
         
            
               	Mʉ jiorr waud̶a jĩwabarii. Pabloba jara b̶uu chi ẽbẽrarã ãrea berreabadaurã jiorr jĩwabarii kĩra nuree. Mau ãrea
                     jĩwaarumina, ne jara kʉ̃riawẽa b̶uu.

Dachiba ũrid̶akau bed̶ead̶e berreabadau ʉ̃rʉbena141 Waabenarã biꞌia kʉ̃ria panásturu. Maud̶e Dachi Akõre Jauriba waubi b̶uu joma wau kʉ̃riásturu.
         Dachi Akõre baita berread̶ai aude kʉ̃riásturu. 2 Chi dachiba ũrid̶akau bed̶ead̶e berrea b̶uuba ẽbẽrarãmaa berrea b̶uuwãe, ichiba jaraaruu
         ab̶au bid̶a kuitaa ũrid̶akaud̶eeba. Ab̶a Dachi Akõremáburu berrea b̶uu. Dachiba kauwa
         ũrid̶akau chi Dachi Akõre Jaurid̶eeba dachiba adua panabarii bed̶ea berrea b̶uu. 3 Maamina chi Dachi Akõre baita berrea b̶uuba ẽbẽrarãmaa berrea b̶uu biꞌia ijãad̶amera,
         chaarea nuread̶amera maud̶e sõbia panad̶amera. 4 Chi dachiba ũrid̶akau bed̶ead̶e berrea b̶uuba ara ichi du ab̶a aid̶a b̶uu biꞌia ijãai
         baita. Maamina chi Dachi Akõre baita berrea b̶uuba ãbarã aid̶a b̶uu biꞌia ijãad̶amera.5 Mʉʉmaarã joma machi dachiba ũrid̶akau bed̶ead̶e poyaa berreabadau basirã biꞌia b̶uai
         basii. Maamina jomaurã Dachi Akõre baita poyaa berreabadau basirã biꞌia b̶uai basii.
         Biawãra dachiba ũrid̶akau bed̶ead̶e berreai audeara Dachi Akõre baita berreai biꞌia
         b̶uu. Maamina ab̶auba dachiba ũrid̶akau bed̶ead̶e berreaped̶a kuitaa jaraaruubʉrã,
         mau sid̶a biꞌia b̶uu. Maka ãbarãba kauwa ũrid̶aped̶a Dachi Akõred̶e biꞌia ijãad̶ai.
         6 Maud̶eeba ãbarã, mʉ machimaa wãped̶a dachiba ũrid̶akau bed̶ead̶e berrearuubʉrã, ¿machi
         saka aid̶aima? Aid̶aabai. Maamina dachiba ũribadau bed̶ead̶e Dachi Akõreba mʉʉmaa
         unubid̶a jaraaruubʉrã, maebʉrã Dachi Akõre kʉ̃risia kuitaad̶eeba berrearuubʉrã, maebʉrã
         Dachi Akõre baita berrearuubʉrã, maebʉrã Dachi Akõre bed̶ea jaradeaibʉrã mauba joma
         poyaa aid̶ai.7 Ara mau kĩra ab̶auba purrsiru maebʉrã arpa chaaruubʉrã maamina arakʉd̶e chaawẽebʉrã,
         jĩwa b̶umina dachiba kuitaad̶aabai kãare chaa b̶uu. 8 Kachu sid̶a arakʉd̶e chaawẽebʉrã, ¿kokoroarã isa sakad̶aima chĩod̶ai baita? 9 Ara mau kĩra machiba ũribadau bed̶ead̶e berread̶awẽebʉrã, ẽbẽrarãba ¿saka kuitaad̶aima
         machiba jara panuma? Maka berreaduubʉrã, machi bari berread̶ai. 10 Nau iujãad̶e bed̶ea aꞌawaraa barau. Chi maarãd̶ebena bed̶ea kuitaa b̶uuba kauwa ũribarii.
         11 Maamina mʉʉba mau bed̶ea adua b̶uubʉrã, chi berrearuumaarã mʉ ãibena kĩra nii, maud̶e
         mʉʉmaarã ichi ãibena kĩra nii. 12 Machi ara mau kĩra nuree. Dachi Akõre Jauriba waubi b̶uu machiba ãrea wau kʉ̃ria panuud̶eeba
         ãbarã aid̶ai baita biꞌia wau kʉ̃riásturu ãchiba biꞌia Dachi Akõred̶e ijãad̶amera.13 Maud̶eeba chi dachiba ũrid̶akau bed̶ead̶e berrea b̶uuba Dachi Akõremaa ʉtaa id̶i b̶uu
         ara ichiba jarad̶a poyaa kuitaa jaraaruu baita. 14 Dachiba ũrid̶akau bed̶ead̶e mʉʉba Dachi Akõremaa ʉtaa id̶iiruubʉrã, mʉ jauriba ʉtaa
         id̶i b̶uu. Maamina mʉʉba adua b̶uu kãare ʉtaa id̶i b̶uu. 15 Makarã ¿sakaima? Mʉ jauriba Dachi Akõremaa ʉtaa id̶ii maamina mʉʉba chi mau kuitaa
         b̶uu bed̶ead̶e bid̶a ʉtaa id̶ii. Mʉ jauriba Dachi Akõremaa biꞌia karii, maamina chi
         mʉʉba kuitaa b̶uu bed̶ead̶e bid̶a karii. 16 Bichi jauriba Dachi Akõremaa biꞌia berrearuubʉrã, bichiba jarad̶a kuitaa ũrikauba
         ¿saka mau biawãrabʉ aima, bichiba bichíturu kid̶ibai ad̶ad̶eeba?+17 Biawãra bichiba maka berrearuud̶e Dachi Akõremaa ichíturu kid̶ibai abarii kʉ̃ria b̶uu,
         maamina waabenarã aid̶awẽa b̶uu biꞌia ijãad̶amera. 18 Mʉʉba Dachi Akõremaa bichíturu kid̶ibai abarii mʉ machi audeara dachiba ũrid̶akau
         bed̶ead̶e aude berreabariid̶eeba. 19 Maamina ãbarã araa ãbua imiiduud̶e, mʉʉmaarã dachiba ũrid̶akau bed̶ead̶e 10.000 bed̶ea
         berreai bad̶amaarã dachiba ũribadau bed̶ead̶e jua ab̶a bed̶ea jaradeai b̶uu.20 Ãbarã, warr chekerã kĩra panásturu. Ãchiba kachirua ãrea adua panuu. Maamina Dachi
         Akõre Jauriba waubi b̶uu ʉ̃rʉbena chõrarã kĩra kʉ̃risia panásturu. Waa warr chekerã
         kĩra kʉ̃risiarã́sturu. 21 Dachi Akõre bed̶ead̶e+ naka b̶ʉ kub̶uu:«Dachi Mechiuba jara b̶uu: mʉ nau puurud̶ebenarã ome berreai, ãibenarã id̶eeba, chi
         ãchiba ũrid̶akau bed̶ea berreabadaurãd̶eeba. Maamina mʉ bed̶ea ũrimaa panad̶ai».+22 Maka kuitaa panuu chi dachiba ũrid̶akau bed̶ead̶e berreabarii chi Jesusd̶e ijãad̶akaurã
         baita b̶uu, maumaarã Jesusd̶e ijãabadaurã baita b̶uuwãe. Maud̶e chi Dachi Akõre baita
         berreai Jesusd̶e ijãabadaurã baita b̶uu, maumaarã Jesusd̶e ijãad̶akaurã baita b̶uuwãe.+23 Maud̶eeba ãbarã araa ãbua imiiduud̶e jomaurã dachiba ũrid̶akau bed̶ead̶e berreamaa
         panuubʉrã, maud̶e waabenarã Jesusd̶e ijãad̶akaurã maebʉrã Dachi Akõre bed̶ea ũri kʉ̃ria
         nuree ed̶a wãaduubʉrã ¿ãchiba jarad̶aabaika machi kĩranema panuu? 24 Maamina jomaurã Dachi Akõre baita berreaduubʉrã, maud̶e Jesusd̶e ijãawẽa nii ab̶a
         maebʉrã Dachi Akõre bed̶ea ũri kʉ̃ria b̶uu ed̶a wãaruubʉrã, machiba jara panuu ũri
         b̶uud̶eeba ichiba kachirua waubarii kuitaad̶eeba Dachi Akõre daad̶e nebʉra barau nii
         kuitaai. 25 Ichi sõd̶e mera uru b̶uad̶a biꞌia kuitaai. Maud̶e õdarrd̶e kob̶eeped̶a Dachi Akõremaa
         biꞌia berreai maud̶e «Dachi Akõre biawãra machi ome b̶uu» ai.Araa ãbua imiiduud̶e joma arakʉd̶e wáusturu26 Maud̶eeba ãbarã, ¿saka arakʉd̶e waud̶aima? Machi araa ãbua imiiduud̶e ab̶auba Dachi
         Akõre bed̶ead̶ebena kari karii b̶uu, ab̶auba Dachi Akõre bed̶ea jaradeai b̶uu, ab̶auba
         Dachi Akõreba unubid̶a jarai b̶uu, ab̶auba dachiba ũrid̶akau bed̶ead̶e berreai b̶uu
         maud̶e ab̶auba mau berread̶a kuitaa jarai b̶uu. Maamina joma mau waud̶ai panuu ãbarãba
         biꞌia ijãad̶amera. 27 Dachiba ũrid̶akau bed̶ead̶e berreaduubʉrã, ãba omeeba maebʉrã õbeaba maka berread̶ai
         panuu. Maamina ãchi ab̶aab̶aa berread̶ai panuu. Berread̶akare ab̶auba mau kuitaa jarai
         b̶uu. 28 Maamina ãbarã araa ãbua imiiduud̶e mau berread̶a kuitaa jarabarii wãꞌãebʉrã, dachiba
         ũrid̶akau bed̶ead̶e berrea kʉ̃ria b̶uu chũpea b̶uai b̶uu. Ichi kʉ̃risiad̶e Dachi Akõremaa
         chũpea berreai b̶uu.29 Ara mau kĩra Dachi Akõre baita berreabadau ome maebʉrã õbea berread̶ai panuu. Maud̶e
         jomaurãba ãchiba berrea panuu kauwa ũrid̶ai panuu biawãra kuitaad̶ai baita. 30 Ãba ab̶a berrea b̶uud̶e Dachi Akõreba chi ũri panuud̶ebena ab̶aumaa+ ne unubiiruubʉrã, chi berrea b̶uuba mau ãba ida berreabi b̶uu. 31 Jomaurã ab̶aab̶aa Dachi Akõre baita berread̶ai panuu biꞌia kuitaad̶amera maud̶e biꞌia
         ijãad̶amera. 32 Dachi Akõre baita berreabarii barikia berreakau, maumaarã esed̶aubarii berreai baita.
         33 Dachi Akõreba ororoa nub̶eebikau, maumaarã jirukaraayuwãe b̶uabiabarii.Ẽbẽrarã Dachi Akõred̶erã araa ãbua imiiduucha 34 wẽrarã berread̶aabai panuu, maumaarã chũpea ũrid̶ai panuu. Ãchi kima bed̶ea ũri panad̶ai
         panuu Moisesba b̶ʉd̶ad̶e jara b̶uu kĩra. 35 Wẽrarãba ne id̶i kʉ̃riaduubʉrã, ded̶e panuud̶e ãchi kimamaa id̶id̶ai panuu. Ãbarã
         araa ãbua imiiduud̶e wẽra berreai baita bibuara b̶uuwãe.36 ¿Dachi Akõre bed̶ea machid̶ebena neeska? ¿Ab̶a machimáburu neeska? 37 Ab̶auba Dachi Akõre baita berreabarii kʉ̃risia b̶uubʉrã, maebʉrã Dachi Akõre Jaurid̶eeba
         ne wau b̶uu kʉ̃risia b̶uubʉrã, ichiba kuitaai b̶uu mʉʉba nau kartad̶e b̶ʉmaa b̶uu
         Dachi Mechiuba waubi b̶uu. 38 Ab̶auba mau ida b̶uuruubʉrã, ichi sid̶a ida b̶ústuru.39 Maka ãbarã, biꞌia jʉrʉ́sturu Dachi Akõre baita berread̶ayu. Maud̶e dachiba ũrid̶akau
         bed̶ead̶e berreabadaurã ida berreabiásturu. 40 Maamina joma kauwa arakʉd̶e wáusturu.
         
            
               	Mau biawãrabʉ. Griego bed̶ead̶e naka b̶ʉ kub̶uu: amén. Mau bed̶ea hebreo bed̶eabʉ. Kʉ̃risia ome jara b̶uu. B̶esed̶e jara b̶uu «biꞌia b̶uu
                     maka b̶uai» maud̶e b̶esed̶e jara b̶uu «biawãra».

               	Dachi Akõre bed̶ead̶e. Griego bed̶ead̶e b̶ʉ kub̶uu: la ley.

               	Dachi Akõreba Israel puurud̶ebenarãmaa jarasii ãchiba ijãad̶awẽa panuu baita ãibenarãba
                     ãchi ãyaa eneed̶ai. Isaías 28:11-12.

               	Waabenarãba kʉ̃risia panuu nau versiculod̶e naka jara b̶uu: «Mauba kuitaa panuu chi
                     dachiba ũrid̶akau bed̶ead̶e berreai Jesusd̶e ijãabadaurã baita b̶uuwãe, maumaarã chi
                     Jesusd̶e ijãad̶akaurãmaa unubii b̶uu Dachi Akõreba kastikai».

               	Chi ũri panuud̶ebena ab̶aumaa. Griego bed̶ead̶e naka b̶ʉ kub̶uu: Chi akʉ b̶uumaa.

Cristo chokae jiradud̶a ʉ̃rʉbena151 Mau awara ãbarã, mʉʉba machimaa kĩrababiai chi bed̶ea bia Jesús ʉ̃rʉbena mʉʉba machimaa
         jaradead̶a. Mau bed̶ea machiba mʉʉd̶ebena kuitaasid̶au maud̶e ãrea ijãa panuu. 2 Mʉʉba jaradead̶a biawãra ijãa panuubʉrã, Dachi Akõreba karibai. Makawãebʉrã, machiba
         bari ijãasid̶au.3 Mʉʉba chi aude biꞌia b̶uu machimaa jaradeasii, ara mʉʉba kuitaad̶a kĩra. Mau naubʉ:
         Cristo dachi kachirua kakua biusii Dachi Akõre bed̶ead̶e b̶ʉ kub̶uu kĩra.-4 Ichi jau b̶usid̶au, maabae ewari õbead̶e biud̶a bad̶a chokae jiradusii Dachi Akõre
         bed̶ead̶e b̶ʉ kub̶uu kĩra.-5 Chokae jiradusiid̶e Pedromaa unubisii.+ Mawãare ichiba 12 jʉrʉ adaud̶arãmaa unubiasii. 6 Mau maad̶akare ãbarã 500 araa ãbua panuumaa unubiasii. Ãchid̶ebena chi nuree biusid̶au
         maamina ãrea wabid̶a chokae panuu. 7 Mau 500 ãbarãba Jesús unuped̶aad̶akare Santiagomaa unubisii.+ Mau maad̶akare joma ichiba bʉid̶arãmaa unubiasii.8 Kaad̶eare mʉʉmaa unubisii. Mʉ chi warr bai naed̶e adaud̶a kĩra maka unubisii.-9 Biawãra chi Jesucristoba bʉid̶ad̶ebena mʉ chi aude kaebeu nii. Ẽbẽrarã Dachi Akõred̶erã
         kachirua waui baita wãraa b̶uasiid̶eeba biꞌia b̶uwãema ẽbẽrarãba mʉ ichiba bʉid̶a
         jarad̶ai. 10 Maamina Dachi Akõreba ichi sõbiad̶eeba mʉ b̶usii Jesucristoba bʉid̶a b̶uamera. Ichiba
         mʉ bari maka b̶uubasii. Maumaarã joma waabenarã chi Jesucristoba bʉid̶arã audeara
         mʉʉba ichi baita aude wau b̶uu. Maamina ara michid̶eeba maka wauwẽa b̶uu. Dachi Akõréburu
         ichi sõbiad̶eeba mʉ aid̶a b̶uu maka waumera. 11 Waabenarã Jesusba bʉid̶arãba ichi ʉ̃rʉbena jaradea panuubʉrã maebʉrã mʉʉba jaradea
         b̶uubʉrã, arab̶aud̶e jaradea panuu. Maud̶e machiba ara mau bed̶ea ijãasid̶au.Ãbarã biuped̶aad̶a chokae jiradud̶ai ʉ̃rʉbena12 Daiba Cristo chokae jiradud̶a ʉ̃rʉbena jaradeabadau. Mau ¿saka waabenarã machid̶ebenaba
         biuped̶aad̶a chokae jiradud̶aabai a panuma? 13 Biuped̶aad̶a chokae jiradud̶awẽebʉrã, mauba jara b̶uu Cristo sid̶a chokae jiraduubasii.
         14 Cristo chokae jiraduubasiibʉrã, makarã daiba bari jaradea panuu maud̶e machiba ichid̶e
         bari ijãa panuu. 15-16 Cristo chokae jiraduubasiibʉrã, Dachi Akõreba ichi chokae jiradubisii aaduud̶e daiba
         Dachi Akõre ʉ̃rʉbena setaa jara panuu. Biawãra biuped̶aad̶a chokae jiradud̶awẽebʉrã,
         mauba jara b̶uu Cristo sid̶a chokae jiraduubasii. 17 Cristo chokae jiradud̶awãe basirã, machiba ichid̶e bari ijãa panad̶ai basii maud̶e
         wabid̶a kachiruad̶e panad̶ai basii. 18 Makarã joma Cristod̶e ijãabadaurã biuped̶aad̶a wãꞌãesid̶au. 19 Dachiba Cristod̶eeba nau iujã́d̶eburu biꞌia nuread̶ai kʉ̃risia panuubʉrã, jomaurã
         audeara miichuburi nuree.20 Maamina Dachi Akõreba biawãra Cristo biu b̶uad̶ad̶ebena chokae jiradubisii. Biuped̶aad̶ad̶ebena
         ichi chi naa chokae jiradud̶abʉ. Maka Dachi Akõreba unubisii joma ichid̶irã sid̶a
         biawãra chokae jiradud̶ai. 21 Ẽbẽra ab̶aba kachirua waud̶a kakua dachi biud̶ai. Ara mau kĩra ẽbẽra ab̶aba biꞌia
         waud̶a kakua dachi chokae jiradud̶ai. 22 Joma Adand̶ebena neeped̶aad̶ad̶eeba biubadau. Ara mau kĩra Cristod̶eeba ichid̶irã
         joma chokae panad̶ai. 23 Cristo naa chokae jiradusii. Ichi waya neeruud̶e ichid̶irã chokae jiradud̶ai. 24 Kaad̶ebena ewarid̶e Cristoba jai kachiruarã jaradea ua b̶uabadaurã, jai kachiruarã
         mechiurã maud̶e jai kachirua meserãa nuree joma poyaai. Maabae ichid̶irã ichi juad̶e
         nuree Dachi Bajãad̶ebena Akõremaa deai.25 Biawãra Cristo jomaurã Mechiu b̶uai b̶uu ab̶a joma ichi kĩramaabadaurã poyaaruud̶aa.+26 Mau joma poyaaped̶a chi kaad̶ebena kĩramaabarii, dachi biubarii, ichiba mau wãꞌãebii,
         27 Dachi Akõre bed̶ead̶e jara b̶uud̶eeba: «Bichiba joma ichi juad̶e b̶usii».- «Joma Cristo juad̶e b̶usii» a b̶umina biꞌia kuitaa panuu Dachi Akõreba ara ichi Cristo
         juad̶e b̶uubasii. Dachi Akõréburu joma Cristo juad̶e b̶usii. 28 Dachi Akõre Warr Cristoba joma poyaasiid̶e ichi Dachi Akõre juad̶e b̶eei Dachi Akõreba
         joma ichi juad̶e b̶ud̶a kĩra. Maka Dachi Akõreba joma ichi juad̶e uru b̶uai.29 Biuped̶aad̶a chokae jiradud̶akaubʉrã, ¿sakãe chi nuree biuped̶aad̶a kakau boro ea
         panuma? Dachi Akõreba biuped̶aad̶a chokae jiradubiawẽebʉrã, ¿sakãe maarã kakua boro
         ead̶aima?+30 Maud̶e biuped̶aad̶a chokae jiradud̶awẽebʉrã, ¿dai sakãe Jesucristo bed̶ea baita ewaricha
         kachiruad̶e ãrea biꞌiwãe panuu? 31 Ãbarã, machiba Dachi Mechiu Jesucristod̶e ijãa panuu baita mʉ biawãra kĩrajʉʉ b̶uu.
         Biawãra jaraaruu: ewaricha kʉ̃risia b̶uu ẽbẽrarãba mʉ chi Jesús bed̶ea kakua bead̶ai.
         32 Éfeso puurud̶e Dachi Akõre bed̶ea jaradeai baita mʉ ãrea biꞌiwãe b̶uasii ãnimara kachirua
         nuree ome chĩo b̶uu kĩra.- Biuped̶aad̶a chokae jiradud̶aabaibʉrã, ¿mʉ ãrea biꞌiwãe b̶uasiid̶eeba kãare biꞌia
         adausma? Biawãra dachi chokae jiradud̶aabaibʉrã, biꞌia b̶uu waud̶ai waabenarãba jarabadau
         kĩra: «Biꞌia kod̶ai, itua dod̶ai nu biud̶aid̶eeba».-33 Ida setaa kũruabirã́sturu. Machi kachirua waubadaurã ome ãbua nibaaduubʉrã, maarãba
         machi biꞌia nibabadau kachirua babid̶ai. 34 Jipa kʉ̃risiásturu. Kachirua waa waurã́sturu. Waabenarã chi nuree machid̶ebenaba Dachi
         Akõre adua nuree. Maud̶eeba machi perad̶ai panuu.Ãbarã chokae jiraduuduud̶e ãchi kakua saka b̶uai ʉ̃rʉbena35 Ab̶auba id̶ii b̶uẽka: «¿Biuped̶aad̶a saka chokae jiradud̶aima? ¿Ãchi kakua saka nuread̶aima?»
         36 ¡Chi maka id̶i b̶uu kʉ̃risiaswãe nii! Ne uud̶a tonooruud̶e chi netaa e b̶eraabarii.
         37 Trigo uuruud̶e maebʉrã barikiu netaa uuruud̶e, chi b̶ʉʉrʉ uukau maumaarã chi netaa
         uubarii. 38 Maamina mau netaad̶ebena Dachi Akõreba chi b̶ʉʉrʉ tonobibarii ara ichi b̶ʉʉrʉ kĩra
         b̶uamera.39 Nau iujãad̶e chokae nuree arab̶au kakua kĩra nureewãema. Ẽbẽra kakua ãyaa nii, ãnimara
         kakua ãyaa nii, ibana kakua ãyaa nii, b̶eda kakua ãyaa nii. 40 Maud̶e bajãad̶e ne aꞌawaraa barau. Nau iujãad̶e bid̶a ne aꞌawaraa barau. Maamina chi
         bajãad̶e ne biꞌia nuree ãyaa nuree, chi nau iujãad̶e ne biꞌia nuree audeara. 41 Ʉmada ʉ̃d̶aa ãyaa nii, jed̶ako ʉ̃d̶aa ãyaa nii, pusterrea ʉ̃d̶aa ãyaa nii. Pusterreacha
         ʉ̃d̶aa ãyaacha koabadau.42 Chi biuped̶aad̶a chokae jiradud̶ai ne uud̶a kĩra b̶uu. Kakua b̶eraabarii jau b̶ubadau
         maamina kakua b̶eraakau chokae jiradui. 43 Kakua biꞌiawãe nii jau b̶ubadau maamina kakua bia nii chokae jiradui. Kakua meserãaswãe
         nii jau b̶ubadau maamina kakua meserãa nii chokae jiradui. 44 Nau iujãad̶ebena kakua jau b̶ubadau maamina bajãad̶ebena kakua chokae jiradui. Nau
         iujãad̶ebena kakua baraubʉrã bajãad̶ebena kakua sid̶a barau.45 Dachi Akõre bed̶ead̶e b̶ʉ kub̶uu: «Chi nabena ẽbẽra Adán abadau Dachi Akõreba chokae
         b̶uabisii».- Maamina Cristo chi kaad̶ebena Adán abadau b̶usii ichi jaurid̶eeba chokae b̶uai deamera.
         46 Bajãad̶ebena kakua nabena kakuawãema, maumaarã nau iujãad̶ebena kakua chi nabenabʉ.
         Chi nabena kakua wãꞌãekare bajãad̶ebena kakua adaui. 47 Chi nabena ẽbẽra Adán abadau ioro waud̶ad̶eeba, nau iujãad̶ebena basii. Chi mawãarebena
         ẽbẽra Jesucristo abadau bajãad̶ebenabʉ. 48 Adán ichi kakua ioro waud̶a basii. Ara mau kĩra nau iujãad̶e duanuuba mau uru panuu.
         Maamina Cristoba bajãad̶ebena kakua uru b̶uu kĩra chi bajãad̶ebena ẽbẽrarãba mau uru
         panad̶ai. 49 Dachi chi nabena mukĩra ioro waud̶a kĩra nuree maud̶e bajãad̶ebena need̶a ẽbẽra Cristo
         kĩra panad̶ai.50 Ãbarã, mʉʉba nau jaraaruu: chi kakua nau iujãad̶ebena Dachi Akõre juad̶e poyaa b̶uabai
         ichid̶irã baara. Chi kakua b̶eraabarii chi b̶eraakau kakuamaa poyaa b̶uabai. 51 Ũrísturu. Dachi Akõreba naed̶e kuitaabiawẽa b̶uad̶a mʉʉba kuitaabii: joma dachi biud̶aabai,
         maumaarã chi kakua kĩra awara paneed̶ai. 52 Maka b̶uud̶e, ara makʉd̶e, kaad̶ebena kachu jĩwaaruud̶e maka kĩra awara paneed̶ai.
         Biawãra Dachi Akõre kachu jĩwai. Maud̶e biuped̶aad̶a chi kakua b̶eraad̶akaud̶e chokae
         jiradud̶ai. Maud̶e dachi wabid̶a chokae nuree dachi kakua kĩra awara paneed̶ai. 53 Dachi kakua chi b̶eraabarii, chi kakua b̶eraakau b̶eei. Dachi kakua biui b̶uu, chi
         kakua biukau b̶eei. 54 Maka dachi kakua chi b̶eraabarii, chi kakua b̶eraakau b̶eeruud̶e maud̶e nau kakua
         biui b̶uu chi biukau kakua b̶eeruud̶e, Dachi Akõre bed̶ead̶e b̶ʉ kub̶uu kĩra biawãra
         b̶uai. Naka b̶ʉ kub̶uu: «Dachi Akõreba dachi biui wãꞌãebisii».+55 Maud̶e b̶ʉ kub̶uu:«¿Chi dachi biubibariiba waa poyaa biubiibaika? ¿Chi dachi biubibariiba waa poyaa
         puꞌuabiibaika?»+56 Moisesba b̶ʉd̶aba kuitaabi b̶uu dachiba kachirua waubadau. Kachirua waubadaud̶eeba
         biud̶ai. 57 Maamina Dachi Akõremaa ichíturu kid̶ibai ad̶ai panuu Dachi Mechiu Jesucristod̶eeba
         biud̶ai ʉ̃rʉbena karibasiid̶eeba. 58 Maud̶eeba ãbarã mʉa kʉ̃riakuabarii, ãrea ijãa panásturu. Dachi Mechiuba kʉ̃ria b̶uu
         ãrea wau kãribad̶eásturu. Machiba kuitaa panuu Dachi Mechiu baita wau panuu, machiba
         bari wau panuuwãe.
         
            
               	15:3 Isaías 53:5-12.

               	15:4 Salmos 16:8-11; Isaías 26:19.

               	Pedro. Griego bed̶ead̶e naka b̶ʉ kub̶uu: Cefas.

               	Santiago. Santiago ara mau «Jacob» abadau. Ichi Jesús ãba basii.

               	15:8 Hechos 9:1-6.

               	Ab̶a joma ichi kĩramaabadaurã poyaaruud̶aa. Griego bed̶ead̶e naka b̶ʉ kub̶uu: Ab̶a ichi jʉ̃rʉ ekare b̶uuruud̶aa.

               	15:27 Salmos 8:6.

               	Corintod̶ebena ãbarãba chi biuped̶aad̶a kakua boro ea panasmina Dachi Akõre bed̶ead̶e
                     jarakau dachiba maka waud̶ai panuu.

               	15:32 Hechos 19:23-41.

               	15:32 Isaías 22:13.

               	15:45 Génesis 2:7.

               	Dachi Akõreba dachi biui wãꞌãebisii. Griego bed̶ead̶e naka b̶ʉ kub̶uu: Chi poyaa b̶uuba chi biui b̶uu misii. Isaías 25:8.

               	Griego bed̶ead̶e mau versículo naka b̶ʉ kub̶uu: Biubarii, ¿bichiba poyaa b̶uad̶a sama b̶uma? Biubarii, ¿bichi puꞌua sama b̶uma? Oseas 13:14.

Ãbarã Jerusalend̶ebena baita chi nejarra jʉrʉ peped̶aad̶a161 Mau awara machiba ãbarã Jerusalend̶ebena baita chi nejarra peeduu ʉ̃rʉbena mʉʉba jaraaruu.
         Mʉʉba ãbarã Galacia druad̶ebenarãmaa jarad̶a kĩra wáusturu. 2 Misacha machicha chi nejarra kanabadaud̶ebena awara b̶uped̶aad̶a merásturu. Makarã
         mʉ neeruud̶e machiba ped̶aabai. 3 Mʉ neeruud̶e chi ãbarã machiba peped̶aad̶a maarã ome mʉʉba Jerusalend̶aa chi nejarra
         urubʉʉi. Ãbarã Jerusalend̶ebenarãba ãchi biꞌia irsibid̶amera mʉʉba maarã ome karta
         urubʉʉi. 4 Maamina machimaarã mʉ sid̶a wãi biꞌia b̶uubʉrã, maarã ome wãi.Pablo Corintod̶aa wãi kʉ̃risiad̶a5 Mʉ naa Macedonia druad̶aa wãi b̶uu. Maabae machimaa wãi. 6 ¿Mʉ machi baara awawarrea b̶eei b̶uẽka? ¿Machi baara joma nau kui che ewarid̶e b̶eei
         b̶uẽka? Maabae machiba mʉ poyaa aid̶ad̶ai mʉ wãaruumaa biꞌia wãmera. 7 Naud̶era poyaa kãꞌãa b̶eebaid̶eeba mʉʉba machi ichiad̶e wã kʉ̃riawẽe. Maamina Dachi
         Mechiuba kʉ̃riaruubʉrã, machimaa wãaruud̶e kãꞌãa b̶uad̶e wãi. 8 Nama Éfeso puurud̶e b̶uai ab̶a Pentecostés bari panabadau ewari wãꞌãeruud̶aa.+9 Nama mʉ kĩramaa panumina poyaa Dachi Akõre bed̶ea biꞌia jaradea b̶uai maud̶e ãreaba
         ijãa panuu.10 Ãba Timoteo machimaa neeruubʉrã, ichi machi tãed̶e biꞌia irsibísturu wapearãamera.
         Dachi Mechiuba kʉ̃ria b̶uu ichiba biꞌia wau b̶uu mʉʉba wau b̶uu kĩra. 11 Maud̶eeba ichi kĩramaabiarã́sturu, maumaarã aid̶ásturu mʉ ichiad̶e neeruud̶e jirukaraayuwãe
         neemera. Mʉʉba maud̶e waabenarã ãbarã ichi neei esed̶au panuu.12 Dachi ãba Apolosmaa mʉʉba chi chuburia id̶isii waabenarã ãbarã ome machi ichiad̶e
         wãd̶amera. Maamina ʉ̃raud̶e ichi wã kʉ̃riawẽa b̶uu. Wãi poyaaruud̶e wãi.Pabloba nau kartad̶e aanama b̶ʉd̶a13 Kauwa panásturu. Jesucristod̶e ãrea ijãa panásturu. Ichid̶eeba perawẽa panásturu maud̶e
         chaarea panásturu. 14 Ne joma machiba wauduu kʉ̃riad̶eeba wáusturu.15 Ãbarã, machiba kuitaa panuu Acaya druad̶e Estefanasba maud̶e ichi ded̶ebenarã chi
         naed̶e Jesusd̶e ijãaped̶aad̶a maud̶e ãchiba kʉ̃risia panuu joma ãbarã aid̶ad̶ai baita.
         16 Mʉʉba machimaa chi chuburia id̶iiruu ãchi maud̶e joma ãchi kĩra nuree ũrid̶amera.
         Joma Dachi Akõre traju waubadaurã maud̶e ãbarã aid̶abadaurã ũrísturu.17 Ãba Estéfanas, Fortunato maud̶e Acaico mʉʉmaa neeped̶aad̶ad̶eeba kĩrajʉʉ b̶uu. Maarãba
         machi kuenda mʉ aid̶a panuu. 18 Maarãba mʉ sõ kĩrajʉʉbisid̶au machi sõ kĩrajʉʉbiaped̶aad̶a kĩra. Maarã ʉ̃rʉbena maud̶e
         ãbarã ãchi kĩra panuu ʉ̃rʉbena biꞌia kʉ̃risiásturu.19 Ãbarã Asia druad̶ebenarãba kʉ̃ria panuu machi biꞌia panad̶ayu. Ãba Aquilaba, neekau
         Priscilaba maud̶e ãbarã ãchi ded̶e araa ãbua imibadaurã Dachi Mechiud̶eeba kʉ̃ria
         panuu machi biꞌia panad̶ayu. 20 Ãbarã jomaurãba kʉ̃ria panuu machi biꞌia panad̶ayu. Biawãra kʉ̃riad̶eeba chiya biꞌia
         berreásturu.+21 Mʉ Pablobʉ. Nau bed̶ea ara mʉ juaba b̶ʉʉruu.22 Barikiuba Dachi Mechiu Jesucristo kʉ̃riawẽebʉrã, Dachi Akõreba mau ẽbẽra nebʉra barau
         ai. ¡Uche, Dachi Mechiu!23 Mʉʉba kʉ̃ria b̶uu Dachi Mechiu Jesucristoba ichi sõbiad̶eeba machi aid̶a b̶uai. 24 Jesucristod̶eeba mʉʉba machi biawãra kʉ̃ria b̶uu.+
            
               	Judiorãba Pascua ewari wausid̶aud̶e 50 ewari b̶uud̶e ãchi ne uu nub̶uu chi naa chaud̶a
                     ʉ̃rʉbena kĩrajʉʉ ewari waubachid̶au. Mau bari panabadau ewari «Pentecostés» abachid̶au.
                     Levítico 23:15-16.

               	Biawãra kʉ̃riad̶eeba. Griego bed̶ead̶e naka b̶ʉ kub̶uu: kĩedarr ʉ̃yásturu.

               	Griego bed̶ead̶e chi b̶ee kartad̶e kaad̶eare b̶ʉ kub̶uu: biꞌia b̶uu maka b̶uai.

Nau kartad̶e Pabloba naa b̶ʉd̶a11 Mʉ Pablobʉ. Dachi Akõreba ichi kʉ̃riad̶eeba mʉ Jesucristoba bʉid̶abʉ. Dachi ãba Timoteo
         mʉ ome b̶uu. Nau karta b̶ʉʉruu ẽbẽrarã Dachi Akõred̶erã Corintod̶ebena baita maud̶e
         joma ichi ẽbẽrarã Acaya druad̶e nuree baita. 2 Mʉʉba kʉ̃ria b̶uu Dachi Bajãad̶ebena Akõreba maud̶e Dachi Mechiu Jesucristo ãchi sõbiad̶eeba
         machi aid̶a panad̶ai maud̶e jirukaraayuwãe panabiad̶ai.Pablo biꞌiwãe b̶uad̶a3 Dachi Mechiu Jesucristo Bajãad̶ebena Akõremaa biꞌia berread̶ai panuu. Ichi dachi kĩra
         chuburiabarii Dachi Akõrebʉ, dachi sõ kĩrajʉʉbiabarii Dachi Akõrebʉ. 4 Ne jomad̶e ãrea biꞌiwãe panuud̶e ichiba dai sõ kĩrajʉʉbiabarii waabenarã ãrea biꞌiwãe
         nuree sõ kĩrajʉʉbiad̶amera ichiba dai sõ kĩrajʉʉbiad̶a kĩra.-5 Biawãra Cristo baita dai ãrea biꞌiwãe duanubadamina ichid̶eeba ne jomad̶e kĩrajʉʉbadau.
         6 Maamina dai maka ãrea biꞌiwãe panuu machi sõ kĩrajʉʉbia panad̶amera maud̶e kachiruad̶ebena
         wãd̶amera. Dachi Akõreba dai sõ kĩrajʉʉbiaruud̶e machi sid̶a daid̶eeba kĩrajʉʉbadau.
         Maka machi dai kĩra ãrea biꞌiwãe paneeduud̶e poyaa dauchia jãaduad̶ai. 7 Daiba kuitaa panuu machiba Dachi Akõre biawãra ãrea ijãa panuu. Kuitaa panuu machi
         dai kĩra ãrea biꞌiwãe paneebadamina Dachi Akõreba machi dai kĩra sõ kĩrajʉʉbiabarii.8 Ãbarã, maud̶eeba daiba kʉ̃ria panuu dai Asia druad̶e biawãra ãrea biꞌiwãe panaped̶aad̶a
         machiba mau kuitaad̶ai. Dai ãrea nebʉrad̶e panasiid̶eeba waa poyaa dauchia jãaduad̶aabai
         kʉ̃risiasid̶au maud̶e poyaa chokae panad̶aabai kʉ̃risiasid̶au. 9 Biawãra dai bead̶ai kʉ̃risiasid̶au. Maamina joma makasii ara dai du ab̶a poyaa karibad̶ai
         kʉ̃risiarãad̶amera maumaarã chi biuped̶aad̶a chokae jiradubibarii Dachi Akõreba karibai
         ijãad̶amera. 10 Ichiba dai bead̶ai bad̶a karibasii maud̶e waya bead̶ai kʉ̃risiaduubʉrã kariba b̶uai.
         Daiba biawãra ijãa panuu ichiba dai bead̶ai bad̶a kariba b̶uai. 11 Machia bid̶a dai baita Dachi Akõremaa ʉtaa id̶i panuud̶eeba aid̶a panuu. Ãreaba maka
         ʉtaa id̶i panuud̶eeba ãreaba Dachi Akõremaa bichíturu kid̶ibai ad̶ai ichi sõbiad̶eeba
         dai aid̶a b̶uu baita.Pablo Corintod̶aa wãi bad̶a12 Nau kakua kĩrajʉʉ panuu: daiba kuitaa panuu sõ jipa panuud̶eeba, kʉ̃risia biad̶eeba
         nau iujãad̶ebenarã tãed̶e, maud̶e machi tãed̶e biꞌia nibaped̶aad̶a. Mau sõ jipa b̶uai
         maud̶e kʉ̃risia bia Dachi Akõred̶ebenabʉ. Dai nau iujãad̶ebena kʉ̃risia kuitaad̶eeba
         maka nibad̶akau, maumaarã Dachi Akõreba ichi sõbiad̶eeba aid̶a b̶uud̶eeba maka nibabadau.
         13-14 Daiba kartad̶e b̶ʉd̶aabasii chi machiba poyaa kuitaad̶aabai panuu. Mʉʉba kʉ̃risia
         b̶uu machiba b̶aꞌãra kuitaaped̶aad̶a ãrea kuitaa kãribad̶ayu. Maka machi dai kakua
         kĩrajʉʉd̶ai maud̶e Dachi Mechiu Jesús neeruud̶e dai machi kakua kĩrajʉʉd̶ai.15 Machi biawãra kĩrajʉʉd̶ai mʉ kakua mʉʉba kʉ̃risia b̶uud̶eeba, naa mʉʉba kʉ̃risia b̶uasii
         b̶es ome machi ichiad̶e wãi ãrea aid̶ai baita.+16 Mʉʉba kʉ̃risia b̶uasii Macedonia druad̶aa wãaruud̶e naa machi ichiad̶e wãi. Maabae
         Macedoniad̶aa wãped̶a waya machi ichiad̶e wãi kʉ̃risia b̶uasii. Maka Judea druad̶aa
         wãaruud̶e machiba mʉ poyaa aid̶ad̶ai kʉ̃risia b̶uasii. 17 Maamina mʉʉba kʉ̃risia b̶uad̶a kĩra waubasiid̶eeba ¿machimaarã mʉʉba ãyaa jaraska?
         ¿Machimaarã mʉʉba waui ad̶a waya wauwẽ abarika mʉʉba wau kʉ̃ria b̶uu kĩra waui baita?
         18 Dachi Akõre bed̶ea ab̶a b̶uu. Ichiba kuitaa b̶uu daiba jaraped̶aad̶a biawãra basii.
         Daiba machimaa wãd̶ai ad̶aped̶a ara makʉd̶e wãd̶aabai ad̶aabasii. Daiba «nau biawãra»
         ad̶aabasii, maad̶akare «seta» ad̶ai baita. 19 Silvanoba, Timoteoba maud̶e mʉa bid̶a machimaa Dachi Akõre Warr Jesucristo ʉ̃rʉbena
         jaradea panasid̶au. Jesucristoba waui ad̶a waya wauwẽa akau. Ichiba waui ad̶a joma
         waubarii. Daiba «nau biawãra» ad̶aabasii, maad̶akare «seta» ad̶ai baita. 20 Biawãra Dachi Akõreba waui jarad̶a joma Cristod̶eeba waubarii. Maud̶eeba dachiba Dachi
         Akõremaa ʉtaa id̶iiduud̶e Cristod̶eeba biꞌia b̶uu maka b̶uai abadau.+ Maka ichi ʉ̃rʉbena biꞌia jara panuu. 21 Dachi Akõréburu dai maud̶e machi sid̶a Cristo ome ãrea nu ua b̶uu. Ichiba dachi jʉrʉ
         adausii. 22 Ichi Jauriba dachicha dauchaa b̶usii dachiba ichid̶irã kuitaad̶amera. Maud̶e dachi
         sõd̶e b̶usii kuitaad̶amera joma ichiba deai jarad̶a biawãra adaud̶ai.23 Mʉʉba Dachi Akõre daad̶e jaraaruu: Corintod̶aa wabid̶a wãwãe b̶uu machi kĩra nomaabiamaaba
         chi mʉʉba machi ãrea kastikakuai b̶uud̶eeba. 24 Daiba jara panuu kĩra waubiad̶aabai machiba Cristod̶e ãrea ijãa panuud̶eeba. Bari
         machi aid̶a kʉ̃ria panuu kĩrajʉʉ panad̶amera.
         
            
               	1:4 Isaías 40:1.

               	Aid̶ai baita. Griego bed̶ead̶e chi b̶ee kartad̶e b̶ʉ kub̶uu: kĩrajʉʉbii baita.

               	Biꞌia b̶uu maka b̶uai. Griego bed̶ead̶e naka b̶ʉ kub̶uu: amén. Amén bed̶eaba b̶esed̶e jara b̶uu «biawãra» maud̶e b̶esed̶e jara b̶uu «biꞌia b̶uu maka
                     b̶uai».

21 Maud̶eeba mʉʉba kʉ̃risiasii machi ichiad̶e wãabai. Waya kastikad̶e wãaruud̶eeba machi
         kĩra nomaabiai kʉ̃riabasii. 2 Mʉʉba machi kĩra nomaabiaruubʉrã ¿kaiba mʉ kĩrajʉʉbiima? ¿Machi kĩra nomaaba mʉ kĩrajʉʉbid̶aika?
         3 Maud̶eeba machi ichiad̶e wãi bad̶amaarã karta urubʉisii. Maka mʉ wãaruud̶e machiba
         mʉ kĩra nomaabid̶aabai. Machiba mʉ kĩrajʉʉbid̶ai panuu. Mʉʉba kuitaa b̶uu machiba
         maka waud̶aid̶eeba mʉ ome ãbua kĩrajʉʉ panad̶ai. 4 Biawãra mau karta b̶ʉsii machi iadaai baita. Maamina maka b̶ʉʉbasii machi kĩra nomaad̶amera,
         maumaarã kuitaad̶amera mʉʉba machi biawãra kʉ̃ria b̶uu. Maud̶eeba mʉʉba kĩra nomaad̶eeba,
         ãrea kʉ̃risia b̶uud̶eeba maud̶e jẽa b̶uud̶eeba mau karta b̶ʉ b̶uasii.Ab̶auba kachirua waud̶a Pabloba perdonad̶a5 Biawãra ab̶auba kachirua wau b̶uud̶eeba mʉ kĩra nomaabisii. Maamina mʉ́turu kĩra nomaabiibasii,
         maumaarã beraa joma machi sid̶a kĩra nomaabiasii. (Mʉʉba «beraa joma machi» jara b̶uu,
         ichiba waud̶a aude kachirua b̶uu a b̶uuwãed̶eeba). 6 Machid̶ebena ãreaba mau ẽbẽra kachirua waud̶a kastikasid̶au. Ara mauba ara b̶uu. 7 Maumaarã, jãabae ichiba waud̶a perdonad̶ai panuu maud̶e mau sõbiabid̶ai panuu ãrea
         kĩra nomaa b̶eerãamera. 8 Maud̶eeba mʉʉba machimaa chi chuburia id̶iiruu machiba ichi kʉ̃ria panuu waya kuitaabid̶amera.
         9 Mʉʉba naed̶e mau ʉ̃rʉbena b̶ʉsii machiba biawãra joma mʉʉba jarad̶a ijãad̶ai kuitaai
         baita. 10 Ab̶auba kachirua waud̶a machiba kʉde uru b̶ee ida b̶uuduubʉrã mʉa bid̶a kʉde uru b̶uu
         ida b̶ui. Kachirua mʉʉba kʉde uru b̶uu ida b̶ui biawãra b̶uasiibʉrã, mau kachirua
         Cristo daad̶e joma perdonasii machi biꞌia duanad̶amera. 11 Mʉʉba mau perdonasii Satanasba dachi setaa kũruarãamera. Ichiba saka waubarii dachiba
         ãrea kuitaa panuu.Cristod̶eeba dachiba ne joma poyaa panuu12 Mʉ Troas puurud̶aa wãsii chi bed̶ea bia Cristo ʉ̃rʉbena jarai baita. Aria Dachi Mechiuba
         poraa ewaaruu kĩra wausii ẽbẽrarãba ũri kʉ̃riad̶amera. 13 Maamina mʉ ãba Tito unuwẽed̶eeba jirukaraa b̶uasii. Maud̶eeba ãbarã ome araa ãbua
         neesiid̶e mʉ wãi asii. Ara makʉd̶e Macedonia druad̶aa Tito jʉrʉd̶e wãsii.14-15 Dachi Akõremaa bichíturu kid̶ibai ad̶ai panuu. Jesucristoba joma poyaaped̶a jomaurã
         daad̶e puurud̶e dai adoeruu+ maud̶e daid̶eeba druacha ichi ʉ̃rʉbena kuitaabi b̶uu. Cristo ʉ̃rʉbena jaradea panuud̶e
         Dachi Akõre daad̶e dai kera kĩra tuwaa panuu. Maud̶e ichi ʉ̃rʉbena kuitaai, mau kera
         kĩra b̶uu. Chi Dachi Akõreba karibai panuu ẽbẽrarãba maud̶e chi karibaabai panuu ẽbẽrarãba
         mau kera ʉ̃badau. 16 Chi karibaabai nureemaarã, mau kera ẽbẽra biud̶a mikia kĩra b̶uu, Jesusd̶e ijãad̶awẽa
         panuud̶eeba biud̶aid̶eeba. Maamina chi karibai nureemaarã, mau kera ãrea tuwaa b̶uu,
         ewaricha chokae panad̶aid̶eeba. Maka ¿kaiba ara ichi meserãad̶eeba Dachi Akõre bed̶ea
         poyaa jaradeaima? 17 Daiba chi nejarra adaud̶ai baita Dachi Akõre bed̶ea jaradea nibad̶aabai ãreaba waubadau
         kĩra. Maumaarã Cristo ome panuud̶eeba Dachi Akõreba dai bʉisii. Maud̶e ichi daad̶e
         kʉ̃risia sõbiad̶eeba jaradeabadau.
         
            
               	Jomaurã daad̶e puurud̶e dai adoeruu. Ichiáse chi ekare b̶ʉ kub̶uu Colosenses 2:15d̶e.

            

         
      

   
      
         3
Dachi Akõreba ẽbẽra baita bed̶ea chiwid̶i b̶ud̶a31 ¿Mau jara panuud̶eeba waya ara dai ʉ̃rʉbena biꞌia berrea panuka? ¿Dai biꞌia nibaped̶aad̶a
         ʉ̃rʉbena karta machimaa ichiabiad̶ai panuka jaradead̶ai baita? ¿Daiba machimaa karta
         id̶id̶ai panuka jaradead̶e wãd̶ai baita waabenarãba waubadau kĩra? 2 Machi chi karta dai sõd̶e b̶ʉ kub̶uu kĩra panuu. Jomaurãba mau karta ichiaduud̶e kuitaabadau
         daiba jipa jaradeabadau. 3 Daid̶eeba Cristod̶e ijãaped̶aad̶ad̶eeba machi karta Cristoba b̶ʉ dead̶a kĩra panuu.
         Ichiba mau karta chi tintaba b̶ʉʉbasii, maumaarã chi chokae nii Dachi Akõre Jaurid̶eeba
         b̶ʉsii. Mo peed̶ead̶e b̶ʉʉbasii, maumaarã dachi sõd̶e b̶ʉsii.-4 Dachi Akõre daad̶e daiba Cristod̶eeba mau biawãra kuitaa panuu. 5 Daiba poyaa jarad̶aabai ara dai du ab̶a Dachi Akõre traju poyaa waud̶ai panuu. Maumaarã
         kuitaa panuu Dachi Akõred̶eeba joma poyaa waud̶ai. 6 Dachi Akõreba dai b̶usii ichiba ẽbẽrarãmaa bed̶ea chiwid̶i dead̶a poyaa jaradead̶amera.
         Mau bed̶ea chiwid̶i dead̶a Moisesba b̶ʉd̶a kĩra juaba b̶ʉd̶awãe, maumaarã Dachi Akõre
         Jauriba kuitaabi b̶uu. Moisesba b̶ʉd̶aba kuitaabi b̶uu kachirua wau panuu kakua ẽbẽrarã
         biud̶ai panuu, maamina Dachi Akõre Jauriba dachimaa chokae nibabiabarii.7-8 Dachi Akõreba Moisesmaa ichi ley mokara peed̶ead̶e deasiid̶e, ichi ted̶echoaba Moisés
         kĩedarrmaa jẽratĩusii.- Maud̶eeba israeld̶ebenarãba Moisés kĩedarr poyaa ichiad̶aabasii. Mau kĩrawãrea b̶uu
         bikãa wãꞌãemaa b̶uasmina wabid̶a poyaa ichiad̶aabai panasid̶au.- Biawãra Dachi Akõreba ichi kĩrawãreaba unubisii mau Moisesba b̶ʉd̶a ãrea biꞌia b̶uu.
         Maamina ichiba bed̶ea chiwid̶i dead̶a ichi Jauriba kuitaabi b̶uud̶eeba ¿Moisesba b̶ʉd̶a
         audeara aude biꞌia b̶uwẽka? 9 Biawãra mau Moisesba b̶ʉd̶aba ẽbẽrarã biud̶ai panuu jara b̶umina ãrea biꞌia b̶uu.
         Maamina Dachi Akõreba bed̶ea chiwid̶i dead̶a aude bibuara b̶uu. Mauba kuitaabi b̶uu
         saka Dachi Akõreba dachi nebʉraswãe nuree abarii. 10 Moisesba b̶ʉd̶a ãrea biꞌia b̶uasmina id̶ibae ãrea biꞌiwãe b̶uu ichiba bed̶ea chiwid̶i
         dead̶a aude bibuara b̶uud̶eeba. 11 Moisesba b̶ʉd̶a naed̶e ãrea biꞌia b̶uasmina ewaricha waa b̶uabai basii. Maamina ichiba
         bed̶ea chiwid̶i dead̶a wãꞌãekaud̶eeba bibuara b̶uu.12 Mau bed̶ea chiwid̶i dead̶a biawãra wãꞌãekau kuitaa panuud̶eeba daiba biꞌia jaradeabadau.
         13 Dai Moisés kĩra nibad̶akau. Mauba ichi kĩedarrd̶e paru anabaribachii israeld̶ebenarãba
         chi kĩrawãrea wãꞌãeruu apii ichiarãad̶amera. 14 Maamina ãchiba mau ʉ̃rʉbena kuitaad̶aabasii. Id̶ibae bid̶a judiorãba chi Moisesba
         b̶ʉd̶a ichiaduud̶e kuitaad̶akau. Ãchi kʉ̃risia wabid̶a paruba mera panuu kĩra nuree,
         ab̶a Cristod̶éburu mau ãyaa ewaid̶eeba. 15 Id̶ibae bid̶a Moisesba b̶ʉd̶a ed̶a jaraaduud̶e, paruba ãchi sõ mera panuu kĩra nuree.
         16 Biawãra ab̶a Dachi Akõremaa waya neeruud̶e ichi kʉ̃risia paruba mera uru b̶uu kĩra
         b̶uu Dachi Mechiuba ãyaa ewai. 17 «Dachi Mechiu» aaruud̶e «Dachi Akõre Jauri» jara b̶uu. Chi Dachi Mechiu Jaurid̶eeba
         nibabarii kachiruad̶ebena maud̶e Moisesba b̶ʉd̶ad̶ebena ãyaa wãsii. 18 Dachiba Cristod̶e ijãa panuud̶eeba dachi kĩra paruba mera uru panuu kĩra panuuwãema.
         Maud̶eeba dachid̶eeba waabenarãba Dachi Mechiu kĩrawãrea unu panuu kĩra ichiabadaud̶e
         ichia panuu kĩra. Maud̶e Dachi Mechiu Jauriba dachi ewaricha biꞌia wau kãrii Dachi
         Mechiu kĩra panad̶amera.
         
            
               	3:3 Jeremías 31:31-34.

               	3:7-8 Éxodo 31:18.

               	3:7-8 Éxodo 34:27-35.

41 Dachi Akõreba dachi maka kĩra chuburiad̶eeba ichi bed̶ea ida jaradeabia b̶u baerã
         daiba poyaad̶awẽe kʉ̃risiad̶akau. 2 Ne joma kachirua ẽbẽrarãba mirubia waubadau maud̶e mia kĩra nejasia waubadau daiba
         ida b̶usid̶au. Waabenarã setaa kũruad̶akau. Dachi Akõre bed̶ea ãyaa jaradead̶akau,
         maumaarã chi biawãra bed̶ea arakʉd̶e jaradeabadau. Maka Dachi Akõre daad̶e jomaurãmaa
         kuitaabiabadau daiba jipa wau panuu. 3 Maamina chi bed̶ea bia Cristo ʉ̃rʉbena daiba jaradea panuu wabid̶a biꞌia ũrid̶awẽebʉrã,
         ab̶a chi ẽbẽrarã Dachi Akõreba karibaabai panuu baita maka b̶uu. 4 Dachi Akõred̶e ijãad̶akaurãmaarã mau biꞌia ũrid̶akau. Nau iujãad̶e jʉbawãe nii maarã
         chibaribʉ. Ãchimaa chi biawãra bed̶ea bia Cristo ʉ̃rʉbena kauwa kuitaabiwẽa b̶uu dau
         pãriu wau b̶uu kĩra.+ Maka ãchiba Cristo biꞌia nii ʉ̃rʉbena poyaa kauwa kuitaad̶aabai. Cristo Dachi Akõre
         niid̶eeba maka biꞌia b̶uu. 5 Ara dai ʉ̃rʉbena jaradea panuuwãema, maumaarã jaradea panuu Jesucristo jomaurã Mechiu.
         Maud̶e daiba jara panuu Jesús kakua dai machi baita bari trajabadaurã. 6 Nau iujãa joma pãriu b̶uad̶a Dachi Akõreba ʉ̃d̶aabisii.- Ara mau kĩra ichi ʉ̃d̶aa dachi sõd̶e ʉ̃d̶aabisii. Mauba jara b̶uu ichi kĩrawãrea
         Cristod̶eeba dachimaa kuitaabisii.Cristod̶e ijãa b̶uud̶eeba nibad̶ai panuu7 Daiba chi bed̶ea bia Cristo ʉ̃rʉbena uru panumina, nau kakua meserãaswãe b̶uu. Choko
         bari au ãribarii kĩra b̶uu. Maud̶eeba jomaurãba kuitaa panuu dai meserãad̶eeba mau
         bed̶ea jaradea panuuwãe, maumaarã Dachi Akõre meserãa mechia b̶uud̶eeba jaradea panuu.
         8 Dai ne jomad̶e ãrea biꞌiwãe panumina mau nebʉrad̶ebena poyaa wãd̶aabai kʉ̃risiad̶akau.
         Saka waud̶ai adua panuud̶e poyaa waud̶aabai kʉ̃risiad̶akau. 9 Ẽbẽrarãba dai kachirua wau panumina Dachi Akõreba ida b̶uwẽa b̶uu. Dai jeed̶a jirataadumina
         poyaa bead̶aabai. 10 Dai wãaduucha ẽbẽrarãba dai bead̶ai kʉ̃ria panuu Jesús beaped̶aad̶a kĩra. Maamina
         Jesusba dai kariba b̶uud̶eeba ãchiba daid̶eeba Jesús chokae b̶uu unubadau. 11 Biawãra dai wabid̶a chokae panuud̶e Jesús kakua ẽbẽrarãba dai bea kʉ̃ria panad̶ai.
         Maka dai chi kakua biui b̶uud̶eeba jomaurãba Jesús chokae b̶uu unud̶ai. 12 Biawãra ẽbẽrarãba dai bead̶ai kʉ̃ria panumina daiba jaradea panuu machiba ijãasid̶au.
         Maud̶eeba ewaricha Dachi Akõre ome chokae panad̶ai.13 Dachi Akõre bed̶ead̶e b̶ʉ kub̶uu: «Mʉʉba Dachi Akõred̶e ijãasiid̶eeba berreasii».- Ara mau kĩra daiba Dachi Akõred̶e biawãra ijãa panuud̶eeba ichi ʉ̃rʉbena berrea panuu.
         14 Dachi Akõreba Dachi Mechiu Jesús chokae jiradubisii, maud̶e daiba kuitaa panuu dai
         sid̶a Jesús kĩra chokae jiradubiai. Maabae dai machi ome ãbua ara ichi daad̶e b̶ui.
         15 Dai mau joma ãrea biꞌiwãe panuu machi biꞌia nuread̶amera. Maud̶e Dachi Akõreba ichi
         sõbiad̶eeba ẽbẽrarã ãrea karibaaruu. Maka ãreaba ichimaa bichíturu kid̶ibai ad̶ai
         maud̶e ichi ʉ̃rʉbena biꞌia jarad̶ai.16 Maud̶eeba daiba waa jaradead̶ai ida b̶ud̶ai kʉ̃risiad̶akau. Dai chi kakua ewaricha
         meserãaswãekãrimina Dachi Akõreba aid̶a b̶uu dai sõd̶e chaarea nuread̶amera.+17 Dai ʉ̃raud̶e ãrea biꞌiwãe paneebadamina, mauba dai aid̶a b̶uu, maad̶akare chi Dachi
         Akõre kĩrawãread̶e ewaricha panad̶ai baita. Mau kĩrawãrea aude bibuara b̶uai chi id̶ibae
         b̶aꞌãra biꞌiwãe paneebadau audeara. 18 Maud̶eeba dauba unubadau daiba kʉ̃risia panuuwãe, maumaarã dauba unud̶akau kʉ̃risia
         panuu. Dachi dauba unubadau isa wãꞌãebarii maamina dauba unud̶akau wãꞌãekau.
         
            
               	Biawãra. Griego bed̶ead̶e naka b̶ʉ kub̶uu: ʉ̃d̶aa.

               	4:6 Génesis 1:3.

               	4:13 Salmos 116:10.

               	Dachi Akõreba aid̶a b̶uu dai sõd̶e chaarea nuread̶amera. Griego bed̶ead̶e naka b̶ʉ kub̶uu: Dachi Akõreba dai sõ wid̶i wau b̶uu.

51 Nau iujãad̶e dachi kakua ãrea dauchia jãaduad̶akaud̶eeba de ãnimara e wauped̶aad̶a
         kĩra b̶uu.+ Dachiba kuitaa panuu dachi biuduud̶e Dachi Akõreba dachimaa chi kakua biukau bajãad̶ebena
         deai. Ẽbẽrarãba mau biukau kakua waud̶akau. 2 Maud̶eeba nau kakuad̶e panuud̶e dachiba chi bajãad̶ebena kakua ãrea adaud̶ai kʉ̃ria
         panuu. 3 Dachiba mau bajãad̶ebena kakua uru panad̶aid̶eeba kakuaswãe nuread̶aabai.+4 Biawãra dachi nau kakuad̶e panuud̶e ãrea biꞌiwãe panabadau maud̶e kĩra nomaa berreabadau.
         Maamina mʉʉba jarawẽa b̶uu dachi biu kʉ̃ria panuu nau kakua uru paneed̶amaaba. Maumaarã
         bajãad̶ebena kakua adau kʉ̃ria panuu. Maka dachi kakua biui b̶uu wãꞌãeped̶a dachi
         kakua biukau b̶eei. 5 Biawãra Dachi Akõreba dachi mau baita wausii. Ichi Jauri dachimaa deasii kuitaad̶amera
         joma ichiba deai jarad̶a biawãra adoed̶ayu.6 Maud̶eeba ewaricha dachi jirukaraayuwãe maud̶e wapead̶awẽa panuu. Dachiba kuitaa panuu
         nau kakuad̶e panuud̶e Dachi Mechiu b̶uumaa panuuwãe. 7 Dachi dauba unu panuud̶eeba nibad̶akau, maumaarã Dachi Akõred̶e ijãa panuud̶eeba nibabadau.
         8 Maka dachi jirukaraayuwãe maud̶e wapead̶awẽa panuu. Dachi nau kakuad̶ebena wã kʉ̃ria
         panuu Dachi Mechiu baara nuread̶ai baita. 9 Maud̶eeba nau kakuad̶e panuud̶e maebʉrã biuduubʉrã, dachiba joma wau kʉ̃ria panuu
         Dachi Akõreba dachi biꞌia unumera. 10 Biawãra Cristoba joma dachiba wauped̶aad̶a ichiai. Ichiba dachicha deai dachiba nau
         kakuad̶e wau b̶uad̶a kĩra. Biꞌia wau b̶uasiibʉrã, ara mau kĩra deai. Kachirua wau
         b̶uasiibʉrã, ara mau kĩra deai.+Dachi Akõreba ẽbẽrarã ichi ome waya ãbua panabiad̶a11 Dachi Mechiu wapea panuud̶eeba daiba ẽbẽrarãmaa jara panuu ichid̶e ijãad̶amera. Dachi
         Akõreba kuitaa b̶uu daiba kʉ̃risia biad̶eeba jaradea nibaped̶aad̶a. Mʉʉba kʉ̃risia
         b̶uu machia bid̶a mau kuitaa panuu. 12 Waya ara dai ʉ̃rʉbena machimaa biꞌia berrea panuuwãe, maumaarã kʉ̃ria panuu machiba
         dai ʉ̃rʉbena poyaa biꞌia kʉ̃risiad̶ai. Maka waabenarãba dai ʉ̃rʉbena kachirua jaraaduud̶e
         machiba dai ʉ̃rʉbena poyaa biꞌia jarad̶ai. Ãchi dauba biꞌia unu b̶uu biꞌia b̶uu kʉ̃risiabadau.
         Maamina chi sõd̶e b̶uu kʉ̃risiad̶akau. 13 Waabenarãba jara panuu dai kĩranema nuree. Dai kĩranema panuubʉrã, Dachi Akõreba jara
         b̶uu waud̶ai baita maka panuu. Dai kĩrabia panuubʉrã, machi aid̶ad̶ai baita maka panuu.
         14 Cristoba dai kʉ̃ria b̶uud̶eeba ichiba kʉ̃ria b̶uu wau panuu. Mau kʉ̃risiad̶aped̶a
         biawãra kuitaa panuu Ẽbẽra Ab̶a biusii jomaurã kakua. Maud̶eeba Dachi Akõre daad̶e
         joma biusid̶au. 15 Biawãra Cristo jomaurã kakua biuped̶a chokae jiradusii dachi chokae nureeba ara dachiba
         wau kʉ̃ria panuu kĩra waa waurãad̶amera, maumaarã ichiba kʉ̃ria b̶uu kĩra wau panad̶amera.16 Maud̶eeba nau iujãad̶ebenarãba waabenarã ichiabadau kĩra jãabae daiba maka ichiad̶akau.
         Naed̶e daiba Cristo ʉ̃rʉbena maka kʉ̃risia panasmina jãabae maka waud̶akau. 17 Biawãra ab̶a Cristo ome b̶uubʉrã, ichi chi naed̶e b̶uad̶a kĩra b̶uuwãe maumaarã ichi
         ẽbẽra chiwid̶i nii. 18 Joma mau Dachi Akõreba wausii. Cristod̶eeba dachi ichi ome biꞌia b̶usii maud̶e dai
         b̶usii mau ʉ̃rʉbena ẽbẽrarãmaa jaradead̶amera. 19 Biawãra Cristod̶eeba Dachi Akõreba nau iujãad̶ebenarã ichi ome waya ãbua duanabiasii.
         Dachiba kachirua wauped̶aad̶a joma perdonasii. Maud̶e mau bed̶ea ichi ome biꞌia b̶uai
         ʉ̃rʉbena daimaa deasii jaradead̶amera. 20 Maud̶eeba Cristoba dai bʉisii ichi baita berread̶amera. Daid̶eeba Dachi Akõreba machi
         iu b̶uu ichi ome waya ãbua panad̶amera. Daiba Cristo trʉ̃d̶eeba chi chuburia id̶iiduu:
         Dachi Akõre ome waya ãbua panásturu. 21 Cristoba kachirua waukau basii. Maamina dachi baita Dachi Akõreba ichi kachirua waubarii
         kĩra unusii.+ Maka Cristod̶eeba chi Dachi Akõre jipa nii dachiba waabenarãmaa poyaa unubiabadau.
         
            
               	Nau versiculod̶e, chi de dachi kakua kĩra b̶uu. Chi de ãnimara e wauped̶aad̶a dachi
                     chi kakua biui b̶uu kĩra b̶uu. Mau kãyabãra chi bajãad̶ebena de dachi biukau kakua
                     kĩra b̶uu.

               	Nabẽraed̶e griegorãba kʉ̃risiabachid̶au chi kakua kachirua nii. Maumaarã kʉ̃risiabachid̶au
                     chi jauri biꞌia nii. Maud̶eeba kʉ̃risiabachid̶au dachi biuruud̶e chi jauri kakuad̶ebena
                     wãbachii. Ãchimaarã, mau maka kʉ̃risiai ewaricha nibai.

               	Nama Pabloba b̶ʉsii Cristoba chi ijãabadaurãba wauped̶aad̶a ichiai ʉ̃rʉbena. Apocalipsisd̶e
                     Juanba b̶ʉsii june nebʉra ichiai ʉ̃rʉbena. Mau kaad̶ebena ewarid̶e, Dachi Bajãad̶ebena
                     Akõreba joma chi ijãad̶akaurã chokae jiradubiaped̶a, ãchi nebʉra ichiai maabae joma
                     tʉbʉchia kiikaud̶e kastikai. Apocalipsis 20:11-15.

               	Ichi kachirua waubarii kĩra unusii. Griego bed̶ead̶e naka b̶ʉ kub̶uu: ichi kachirua wausii.

61 Daiba Dachi Akõre ome ichi traju wau panuud̶eeba, machimaa chi chuburia id̶iiduu Dachi
         Akõreba ichi sõbiad̶eeba kariba b̶uu ʉ̃rʉbena ida b̶urãad̶amera. 2 Dachi Akõre bed̶ead̶e naka jara b̶uu:«Chi mʉʉba karibai baita b̶ud̶a ewarid̶e bichiba id̶id̶a mʉʉba ũrisii.Mau ewarid̶e mʉʉba bichi karibasii».-Mʉʉba biawãra jaraaruu: Mau ewari neesii. Id̶i Dachi Akõreba dachi karibabarii.3 Dai ʉ̃rʉbena ab̶aumaa kachirua unubid̶awẽa panuu, ab̶au bid̶a kachirua berrearãad̶amera
         daiba jaradeabadau ʉ̃rʉbena. 4 Maumaarã ne jomad̶e unubia panuu dai Dachi Akõre baita bari trajabadaurã. Ãrea biꞌiwãe
         panuud̶e, ne wãꞌãe panuud̶e maud̶e nebʉrad̶e panuud̶e joma dauchia jãadua panuud̶eeba
         maka unubia panuu. 5 Soaba pe panuud̶e, jʉ̃a uru panuud̶e maud̶e dai kakua kĩrubika panuud̶e maka unubia
         panuu. Ãrea traja panuud̶e, kãi b̶eed̶awẽa panuud̶e maud̶e jarrbisia panuud̶e maka
         unubia panuu. 6-7 Dai jipa nibaped̶aad̶ad̶eeba, biawãra kʉ̃risia kuitaad̶eeba, joma dauchia jãadua panuud̶eeba,
         sõbiad̶eeba, Dachi Akõre Jauri dai sõd̶e b̶uud̶eeba, biawãra kʉ̃riad̶eeba, chi biawãra
         bed̶ea jaradea panuud̶eeba, maud̶e Dachi Akõre poyaaba maka unubi panuu. Dai jipa
         panuud̶eeba kachirua poyaabadau maud̶e ara mau jipa panuud̶eeba daiba chi kachiruamaa
         ida poyaabid̶akau.+8 B̶esed̶e waabenarãba dai ʉ̃rʉbena biꞌia jarabadau. B̶esed̶e kachirua jarabadau. B̶esed̶e
         dai ʉ̃rʉbena kachirua trʉ̃ poabadau. B̶esed̶e biꞌia trʉ̃ poabadau. Daiba chi biawãra
         bed̶ea jara panumina waabenarãba jara panuu dai setaa jarabadau abadau. 9 Dai ãrea unu panumina ãchiba unud̶akau ẽbẽrarã kĩra waubadau. Dai biumaa panuu kĩra
         kʉ̃risia panumina wabid̶a chokae panuu. Dai soaba pebadamina bead̶akau. 10 Dai kĩra nomaabadamina ewaricha kĩrajʉʉ panuu. Dai chi nejarra barauwãe panuu. Maamina
         daiba ẽbẽrarã ãreamaa Dachi Akõre ʉ̃rʉbena kuitaabiabadau ãchi barau nuree kĩra nuread̶amera.
         Dai chi nejarr barauwãe nuremina Dachi Akõred̶eeba joma uru panuu.11 Ãbarã Corintod̶ebena, daiba sõd̶eeba machi ãrea kʉ̃ria panuud̶eeba arakʉd̶e jara panuu.
         12 Biawãra daiba machi sõd̶eeba kʉ̃ria panuu, maamina machiba sõd̶eeba dai kʉ̃riawẽa
         panuu. 13 Maud̶eeba mʉʉba machimaa chi chuburia id̶iiruu akõreba ichi warrarãmaa chi chuburia
         id̶ibarii kĩra: daiba sõd̶eeba machi kʉ̃ria panuu kĩra machia bid̶a sõd̶eeba dai kʉ̃ria
         panásturu.Cristod̶e ijãad̶akaurã ome bed̶ea dearã́sturu14 Cristod̶e ijãad̶akaurã ome bed̶ea dearã́sturu. ¿Ẽbẽra jipa nii saka ẽbẽra kachirua
         ome biꞌia b̶uaima? ¿Chi ʉ̃d̶aad̶e b̶uu saka chi pãriud̶e b̶uu ome biꞌia b̶uaima? 15 ¿Cristo saka jʉbawãe nii ome biꞌia b̶uaima?+ ¿Cristod̶e ijãa b̶uu saka Cristod̶e ijãawẽa b̶uu ome biꞌia nibaima? 16 ¿Dachi Akõre kuenda juaba ne kaped̶aad̶a Dachi Akõre de mechiud̶e b̶uai b̶uka? Biawãra
         dachi, chi Dachi Akõre chokae b̶uu de mechiubʉ. Maud̶eeba Dachi Akõreba ichi bed̶ead̶e
         naka jarasii:«Mʉ ãchi ome b̶uai. Ãchi tãed̶e nibai.Mʉ Dachi Akõre ãchid̶i bai maud̶e ãchi mʉ puuru nuread̶ai».-17 Maud̶eeba Dachi Mechiuba naka jarasii:«Maarãd̶ebena ãyaa wã́sturu. Maarã ome araa ãbua panarã́sturu.Mʉʉba chi biꞌia unukau ida b̶ústuru. Maabae mʉʉba machi biꞌia irsibii.-18 Mʉ machi akõre bai. Machi mʉ warrarã nuread̶ai maud̶e mʉ kaurã nuread̶ai.Dachi Mechiu Joma Poyaabariiba maka jara b̶uu».-
            
               	6:2 Isaías 49:8.

               	Griego bed̶ead̶e naka b̶ʉ kub̶uu: jua bia maud̶e jua sordo.

               	Jʉbawãe nii. Griego bed̶ead̶e naka b̶ʉ kub̶uu: Belial.

               	6:16 Levítico 26:12; Ezequiel 37:27.

               	6:17 Isaías 52:11; Ezequiel 20:41.

               	6:18 2 Samuel 7:14; 1 Crónicas 17:13; Isaías 43:6.

71 Ãbarã, Dachi Akõreba dachimaa mau joma waui asiid̶eeba nau kakuaba kachirua waubarii
         maud̶e dachi kʉ̃risiad̶eeba waubarii joma ida b̶ud̶ai panuu. Dachi Akõre ãrea wapea
         panuud̶eeba ichi baita biꞌia nuread̶ai panuu.Pablo Corintod̶ebena ãbarã kakua kĩrajʉʉd̶a2 Sõd̶eeba dai kʉ̃riásturu. Daiba ab̶aumaa bid̶a kachirua waud̶awẽa panuu, kachirua
         kʉ̃risiabiad̶awẽa panuu maud̶e setaa kũruad̶awẽa panuu. 3 Mʉʉba mau jarawẽa b̶uu machi ʉ̃rʉbena kachirua jarai baita. Mʉʉba naed̶e jara b̶uasii
         daiba machi sõd̶eeba kʉ̃ria panuu. Maud̶e machi ome ãbua panuud̶e maebʉrã biuduud̶e
         maka kʉ̃ria panad̶ai. 4 Mʉʉba machimaa biawãra berrea b̶uu maud̶e machi kakua mʉ kĩrajʉʉ b̶uu. Dai ãrea biꞌiwãe
         panuud̶e mʉ machi kakua sõbiad̶eeba b̶uabarii maud̶e ãrea kĩrajʉʉ b̶uabarii.5 Macedonia druad̶e neesid̶aud̶e dai poyaa kʉrrjĩrud̶awẽa panasid̶au, maumaarã ne jomad̶e
         ãrea biꞌiwãe panasid̶au. Ẽbẽrarã dai ome oa kachirua berreabachid̶au maud̶e dai ne
         wapea nibabachid̶au. 6 Maamina Tito neesiid̶e dai kĩrajʉʉbiasii Dachi Akõreba chi kĩra nomaa nuree kĩrajʉʉbiabariid̶eeba.
         7 Dai ichi need̶a kakúaburu kĩrajʉʉd̶aabasii, maumaarã machi kakua kĩrajʉʉsid̶au. Ichiba
         jarasii machi ome b̶uasiid̶e machiba ichi kĩrajʉʉbiped̶aad̶a. Mau awara nebʉrʉsii
         machiba dai unu kʉ̃ria panuu, kachirua wauped̶aad̶a kakua kĩra nomaaba jẽa panuu maud̶e
         kʉ̃riad̶eeba mʉ ʉ̃rʉbena kʉ̃risia panuu. Maud̶eeba mʉ ãrea kĩrajʉʉsii.8 Mʉʉba karta naa b̶ʉd̶aba machi kĩra nomaabia b̶uasmina mʉ kĩra nomaawẽa b̶uu. Biawãra
         naed̶e kĩra nomaa b̶uasii. Kuitaasii machi awawarrea kĩra nomaa panasmina mau kartad̶eeba
         machi kĩra nomaabiasii. 9 Maamina jãabae mʉ kĩrajʉʉ b̶uu. Kĩrajʉʉ b̶uuwãe machi kĩra nomaabiasiid̶eeba, maumaarã
         kĩrajʉʉ b̶uu machiba kachirua wau panad̶a kĩra nomaad̶eeba ida b̶ud̶aped̶a waya Dachi
         Akõremaa neesiid̶aud̶eeba. Biawãra Dachi Akõreba kʉ̃ria b̶uu kĩra machi kĩra nomaa
         paneesid̶au. Maka daiba kastikaped̶aad̶a kakua machi kachirua nuread̶aabasii. 10 Ab̶aba kachirua waud̶a kakua Dachi Akõreba kʉ̃ria b̶uu kĩra nomaa b̶eeruubʉrã, ichiba
         kachirua waud̶a ida b̶uped̶a Dachi Akõremaa neei. Maabae Dachi Akõreba ichi karibai.
         Dachi Akõre ome biꞌia b̶eesiid̶eeba mau kĩra nomaa b̶uad̶a kachirua kʉ̃risiakau. Maamina
         ab̶aba nau iujãad̶ebenarã kĩra nomaabadau kĩra nomaaruubʉrã, kachirua ida b̶uwẽed̶eeba
         biui.11 Dachi Akõreba kʉ̃ria b̶uu kĩra machi kĩra nomaasid̶aud̶eeba mau kĩra nomaaba machimaa
         jipa kʉ̃risiabiaped̶a jipa waubiasii. Maud̶eeba machiba jipa wau panuu jomaurãmaa
         kuitaabiai kʉ̃ria panuu. Ãbaba kachirua waud̶a kakua machi kĩrusid̶au maud̶e Dachi
         Akõreba kastikai bad̶a wapeasid̶au. Maud̶eeba chi kachirua waud̶a ẽbẽra kastikad̶aped̶a
         ãyaa bʉisid̶au. Nejomad̶eeba machiba unubisid̶au mau kachirua waud̶a kakua nebʉraswãe
         panuu.+12 Mʉʉba mau karta chi kachirua waud̶a ẽbẽra kastikai báitaburu b̶ʉʉbasii. Maud̶e chi
         kachirua b̶eed̶a ẽbẽra aid̶ai baita b̶ʉʉbasii. Maumaarã b̶ʉsii machiba ijãa panuud̶eeba
         Dachi Akõre daad̶e kuitaad̶amera biawãra dai ome panuu. 13 Joma mauba dai kĩrajʉʉbiasii.Mau awara machiba Tito kĩrajʉʉbisid̶au. Ichi machimarebena kĩrajʉʉ neesiid̶eeba dai
         ãrea kĩrajʉʉsid̶au. 14 Tito machimaa wãi naed̶e mʉʉba machi ʉ̃rʉbena ichimaa biꞌia jarasii. Mʉʉba jarad̶a
         kĩra Titoba unud̶e wãsiid̶eeba mʉ machi kakua kĩra nejasiawẽa b̶uu. Joma daiba machimaa
         jaradeaped̶aad̶a biawãra basii. Ara mau kĩra joma daiba Titomaa machi ʉ̃rʉbena biꞌia
         jaraped̶aad̶a biawãra basii. 15 Titoba kĩraba b̶uabarii machiba ichi bed̶ea ijãaped̶aad̶a maud̶e wapea panuud̶eeba
         ichi biꞌia irsibisid̶au. Maud̶eeba machi ãrea kʉ̃ria b̶uu. 16 Jãabae mʉ sid̶a kĩrajʉʉ b̶uu. Mʉʉba kuitaa b̶uu machiba biawãra jipa wau panad̶ai.
         
            
               	Chi nuree karta griego bed̶ead̶e b̶ʉ kub̶uu: mʉ unu kʉ̃ria panuu.

Ãbarãba sõbiad̶eeba chi nejarra deaped̶aad̶a81 Mau awara ãbarã, daiba kuitaabiai kʉ̃ria panuu Dachi Akõreba ichi sõbiad̶eeba ãbarã
         Macedonia druad̶ebenarã aid̶a b̶uu. 2 Ãchi ãrea biꞌiwãe panumina kĩrajʉʉ panuu. Chi nejarra barauwãe panumina kĩrajʉʉba
         chi nejarra ãrea deasid̶au. 3 Mʉʉba jaraaruu: ãchiba sõbiad̶eeba chi nejarra ãchi poyaara deasid̶au. Maud̶e ãchiba
         poyaa dead̶ai panad̶a aude deasid̶au. 4 Daimaa ãrea chi chuburia id̶isid̶au ãchia bid̶a ãbarã Jerusalend̶ebena aid̶ad̶ai baita.
         5 Maud̶e ãchiba waud̶aabasii ab̶aburu daiba kʉ̃risia panad̶a kĩra. Maumaarã naa ara
         ãstu deasid̶au Dachi Mechiuba kʉ̃ria b̶uu kĩra waud̶ai baita. Mawãare daiba jaraped̶aad̶a
         wausid̶au. Maka Dachi Akõreba kʉ̃ria b̶uu kĩra arakʉd̶e wausid̶au.6 Maud̶eeba daiba Titomaa chi chuburia id̶isid̶au machimaa jarad̶e wãmera joma machiba
         sõbiad̶eeba dead̶ai aped̶aad̶a biawãra ped̶ai baita. 7 Machiba ne jomad̶e ãrea biꞌia wau panuu: Jesusd̶e ãrea ijãa panuu, ãrea berrea kuitaa
         panuu, Dachi Akõred̶eeba ãrea ne kuitaa panuu, Dachi Akõreba kʉ̃ria b̶uu kĩra ãrea
         wau kʉ̃ria panuu maud̶e dai ãrea kʉ̃ria panuu. Maud̶eeba machiba sõbiad̶eeba chi nejarra
         pe panuu ãrea deásturu.8 Mʉʉba mau wáusturu awẽa b̶uu, maumaarã mʉʉba kʉ̃ria b̶uu machiba unubid̶ai ãbarã biawãra
         kʉ̃ria panuu. Maud̶eeba mʉʉba machimaa kuitaabiai b̶uu saka waabenarãba chi nejarra
         ãbarã Jerusalend̶ebena baita pe panuu. 9 Machiba ãrea kuitaa panuu Dachi Mechiu Jesucristoba ichi sõbiad̶eeba waud̶a. Ichi
         bajãad̶e ne joma uru b̶umina, machi baita chi nejarr barauwãe b̶uu kĩra b̶uasii machiba
         ne joma Dachi Akõreba dea b̶uud̶ebena uru nuread̶amera.10 Mʉʉmaarã machiba naka wauduubʉrã biꞌia panad̶ai: Nabena año basiid̶e machiba waabenarã
         audeara naa chi nejarra ped̶ai paneesid̶au maud̶e maka waud̶ai kʉ̃riasid̶au. 11 Machiba naa chi nejarra pe panasid̶aud̶e sõbiad̶eeba maka wau panasid̶au. Ara mau
         kĩra machiba sõbiad̶eeba dead̶ai aped̶aad̶a joma maka deásturu. Machicha dead̶ai panuu
         machi poyaara deásturu. 12 Biawãra ab̶auba poyaa dearuu kĩra sõbiad̶eeba dearuubʉrã, mau dead̶a Dachi Akõreba
         biꞌia unui. Ab̶auba deai baita uru b̶uuwãebʉrã, Dachi Akõreba deábad̶e akau.13 Mʉʉba maka jarawẽa b̶uu waabenarã aid̶a panuud̶eeba machi ãrea biꞌiwãe panad̶amera.
         Maumaarã mʉʉba kʉ̃ria b̶uu arab̶aud̶e chiya aid̶ad̶ai. 14 Mʉʉba jara b̶uu id̶ibae machiba ãrea uru panuud̶eeba ãbarã aid̶ad̶ai panuu. Ara mau
         kĩra machi ne wãꞌãe panuud̶e ãchiba ãrea uru panuuba machi aid̶ad̶ai panuu. Maka jomaurã
         arab̶aud̶e chiya aid̶a nuread̶ai. 15 Dachi Akõre bed̶ead̶e naka jara b̶uu: «Chi ãrea ped̶aba ʉ̃rʉ aude uru b̶uabasii maud̶e
         chi b̶aꞌãra ped̶a kirib̶aebasii».-Pabloba Tito Corintod̶aa bʉid̶a16 Mʉʉba Dachi Akõremaa ichíturu kid̶ibai abarii. Ichiba Titomaa sõd̶eeba machi kʉ̃ria
         b̶uabisii mʉʉba machi kʉ̃ria b̶uu kĩra. 17 Daiba ichimaa jarasid̶au machi ichiad̶e wãmera. Maabae machi ichiad̶e wã kʉ̃ria b̶uasiid̶eeba,
         wãsii. 18 Ichi ome daiba ãba ab̶a bʉiduu. Mau ãbaba chi bed̶ea bia Cristo ʉ̃rʉbena aid̶a jaradea
         nibabariid̶eeba ãbarã puuruchad̶ebenaba ichi ʉ̃rʉbena biꞌia jarabadau. 19 Mau awara ãbarã puuruchad̶ebenaba ichi jʉrʉ adausid̶au dai ome chi nejarra ãbarã baita
         peped̶aad̶a Jerusalend̶aa dead̶e wãmera. Mau daiba wau panuu ãbarãba Dachi Mechiumaa
         biꞌia berread̶amera maud̶e daiba biawãra aid̶a kʉ̃ria panuu unubid̶ai baita.+20 Daiba kauwa wau panuu mau chi nejarra ãrea peped̶aad̶a adoeduud̶e ab̶au bid̶a kachirua
         jararãad̶amera. 21 Biawãra daiba Dachi Mechiu daad̶e maud̶e ẽbẽrarã daad̶e jipa wau kʉ̃ria panuu.22 Mau ãbarã baara machimaa bʉiduud̶e, ãba june bʉid̶ai. Mau ãbaba b̶es ãrea daimaa unubiasii
         ãbarã ãrea aid̶a kʉ̃ria b̶uu. Id̶ibae machi ãrea aid̶a kʉ̃ria b̶uu machiba jipa waud̶ai
         kuitaa b̶uud̶eeba. 23 Barikiuba Tito ʉ̃rʉbena id̶iiruubʉrã jarásturu ichi mʉ baara nibabarii maud̶e mʉ ome
         machi tãed̶e Dachi Akõre traju wau b̶uu. Barikiuba chi maarã ome ʉ̃rʉbena id̶iiruubʉrã
         jarásturu chi ãbarãba maarã bʉiped̶aad̶arã maud̶e ãchi kakua Cristo ʉ̃rʉbena biꞌia
         berrea panuu. 24 Mau ãbarãmaa unubiásturu machiba ãchi biawãra kʉ̃ria panuu. Maka ãchiba kuitaad̶ai
         daiba machi ʉ̃rʉbena biꞌia jaraped̶aad̶a biawãra basii. Waabenarã ãbarã bid̶a ara
         mau kĩra kuitaad̶ai.
         
            
               	8:15 Éxodo 16:18.

               	Daiba biawãra aid̶a kʉ̃ria panuu. Griego bed̶ead̶e chi b̶ee kartad̶e naka b̶ʉ kub̶uu: Machiba biawãra aid̶a kʉ̃ria panuu.

Ãbarã Jerusalend̶ebena baita chi nejarra peped̶aad̶a91 Machiba ãbarã Jerusalend̶ebena baita chi nejarra pe panuu ʉ̃rʉbena mʉʉba nau kartad̶e
         waa b̶ʉʉbai b̶uu, 2 mʉʉba kuitaa b̶uud̶eeba machiba aid̶a kʉ̃ria panuu. Maud̶eeba nama Macedonia druad̶e
         mʉʉba ãbarãmaa machi ʉ̃rʉbena biꞌia berreabarii. Mʉʉba ãchimaa jarabachii nabena año
         basid̶eed̶ebena machi Acaya druad̶ebenarãba aid̶ad̶ai baita panuu. Maka ũrisid̶aud̶eeba
         ãbarã ãrea Macedoniad̶ebenarãba ara mau kĩra aid̶ad̶ai kʉ̃ria panuu. 3 Maud̶eeba mʉʉba nau ãbarã machimaa bʉiruu chi mʉʉba machi ʉ̃rʉbena biꞌia jarad̶a setawãe
         b̶uu maumaarã machiba biawãra dead̶ai baita panad̶ai. 4 Maka waud̶awẽebʉrã, chi nuree Macedoniad̶ebena ãbarã mʉ baara machimaa wãaduud̶e machiba
         chi nejarra ped̶awẽa panuu unud̶ai basii. Maud̶eeba dai kĩra nejasiad̶ai, kʉ̃risia
         panuud̶eeba machiba biawãra ped̶ai bad̶a. Maud̶e machi sid̶a ãrea kĩra nejasiad̶ai.
         5 Maud̶eeba mʉʉba naarã ãbarãmaa chi chuburia id̶isii mʉ naa machimaa jarad̶e wãd̶amera
         machiba sõbiad̶eeba dead̶ai aped̶aad̶a joma ped̶amera. Maka mʉ neeruud̶e mau joma
         uru panad̶ai. Mauba unubiad̶ai daiba deábad̶e ad̶awẽa panuu, maumaarã machiba sõbiad̶eeba
         deasid̶au.6 Nau kĩrabásturu: «B̶aꞌãra uuruuba b̶aꞌãra junai. Ãrea uuruuba ãrea junai». 7 Ẽbẽraba ab̶aab̶acha deai b̶uu ichi sõd̶e kʉ̃risia b̶uu kĩra. Deamaa b̶uud̶eeba deabai
         b̶uu, maebʉrã deábad̶e a panuud̶eeba deabai b̶uu. Chi kĩrajʉʉba dea b̶uu Dachi Akõreba
         kʉ̃ria b̶uu. 8 Biawãra Dachi Akõreba ne joma machimaa ãrea poyaa deai. Maka ewaricha ne jomad̶e machiba
         uru nuread̶ai panuu biawãra uru panad̶ai maud̶e joma biꞌia waud̶ai baita. 9 Dachi Akõre bed̶ead̶e naka b̶ʉ kub̶uu:«Ichiba dead̶akasiid̶e chi nejarra barauwãe nureerãmaa ãrea deasii. Ewaricha ichiba
         jipa waubarii».-10 Dachi Akõreba netaa deabarii uud̶amera. Kod̶ai baita bid̶a deabarii. Netaa ãrea deabarii
         kĩra uud̶amera, ichiba joma ãrea machimaa deai waabenarã ãrea aid̶ad̶amera. Maud̶e
         jipa wau panuud̶eeba ne biꞌia ãrea unud̶ai, ne uud̶a ãrea chaubarii kĩra. 11 Biawãra Dachi Akõreba machimaa ne joma ãrea deai waabenarã sõbiad̶eeba poyaa aid̶ad̶amera.
         Maabae machiba dai ome chi nejarra urubʉiduu ʉ̃rʉbena ãbarãba Dachi Akõremaa ichíturu
         kid̶ibai ad̶ai. 12 Machiba chi nejarra deaduuba ab̶aburu aid̶ad̶aabai ãbarã barauwãe panuuba uru panad̶amera,
         maumaarã mau kakua ãchiba Dachi Akõremaa ãrea ichíturu kid̶ibai a panad̶ai. 13 Machiba maka aid̶a panuuba, maka unubi panuu chi bed̶ea bia Cristo ʉ̃rʉbena biawãra
         ijãa panuu. Sõbiad̶eeba chi ãbarãmaa dea panuu maud̶e jomaurã aid̶a panuu. Maud̶eeba
         Dachi Akõremaa biꞌia berread̶ai. 14 Dachi Akõreba ichi sõbiad̶eeba machi ãrea aid̶asii maarã aid̶ad̶amera. Maud̶eeba ãchiba
         machi ãrea kʉ̃ria panuud̶eeba Dachi Akõremaa machi baita ʉtaa id̶i panad̶ai. 15 Biawãra Dachi Akõreba mau dead̶a+ kakua dachiba Dachi Akõremaa ichíturu kid̶ibai ad̶ai panuu. Mau dead̶a aude biꞌia
         b̶uud̶eeba dachiba poyaa kuitaa jarad̶aabai saka b̶uu.
         
            
               	9:9 Salmos 112:9.

               	Dachi Akõreba mau dead̶a. Mau jara b̶uu «Jesucristo».

Pabloba ara ichi ʉ̃rʉbena ãbarãmaa kuitaabiad̶a101 Mʉ Pablobʉ. Cristo kʉ̃riad̶eeba maud̶e ichi sõbiad̶eeba mʉʉba machimaa chi chuburia
         id̶iiruu mʉ bed̶ea ũrid̶amera. Waabenarãba jara panuu machi ome b̶uud̶e mʉʉba wapea
         b̶uabarii machi iadaai baita, maamina machi ome b̶uuwãed̶e wapeakau kartad̶eeba iadaai
         baita. 2 Maka jara panumina machimaa neeruud̶e dai kachirua jara panuu mʉʉba biawãra iadaai.
         Ãchiba jara panuu dai nau kakuaba kʉ̃ria b̶uu kĩra nibabadau. Maud̶eeba machi sid̶a
         iadaamaaba mʉʉba chi chuburia id̶iiruu jipa waud̶amera. 3 Dai nau kakuad̶e panuu maamina nau kakuad̶eeba chĩo panuuwãe kachirua poyaad̶ai baita.
         4 Daiba chĩod̶ai baita uru panuu nau iujãad̶ebenawãema, maumaarã Dachi Akõre poyaabariid̶eeba
         joma nau iujãad̶ebena kʉ̃risiabadau daiba poyaabadau.+5 Joma kʉ̃risia biꞌiwãe b̶ee maud̶e dachi nejuakayad̶eeba Dachi Akõre ʉ̃rʉbena ida kuitaabiad̶akau,
         daiba chi seta kuitaabiabadau. Jʉ̃a uru paneeduu kĩra daiba chi maka kʉ̃risia nuree
         jipa kʉ̃risiabiabadau Cristod̶e ijãad̶amera. 6 Daiba ãbarã sõ chaarea nuree kastikad̶ai baita panuu. Maamina naa esed̶au panuu machiba
         Cristod̶e joma ijãa panuu unubiad̶amera.7 Machiba chi ʉ̃rʉbena ichia panuu. Barikiuba biawãra Cristod̶e b̶uu kʉ̃risia b̶uubʉrã,
         kuitaa b̶uai b̶uu dai sid̶a Cristod̶erã. 8 Dachi Akõreba daimaa waubi b̶uu ʉ̃rʉbena mʉʉba ãrea berrea b̶umina mau kakua kĩra
         nejasia b̶uuwãe. Dachi Mechiuba daimaa maka waubi b̶uu machiba biꞌia ijãad̶amera.
         Ichiba dai b̶uubasii machiba ijãa panuu ida b̶ud̶amera. 9 Mʉʉba kʉ̃riawẽe machiba kʉ̃risiad̶ai mʉ kartad̶eeba machi perabiai kʉ̃ria b̶uu. 10 Waabenarãba jara panuu: «Pabloba kartad̶eeba ãrea iadaabarii maud̶e machimaa ãrea
         waubiabarii. Maamina machi ome b̶uud̶e wapea b̶uu kĩra nii maud̶e biꞌiwãe berreabarii
         abadau». 11 Chi maka jara panuuba kuitaad̶ai panuu daiba kaitawẽeba kartad̶eeba iadaa panuu kĩra,
         machi baara panuud̶e maka iadaad̶ai.12 Maamina ¿sakaburu dai ara ãstu chi bibuara nuree abadau kĩra kʉ̃risiad̶aima? Ara ãstu
         ichiabadau maud̶e ãchid̶ebena ichiabadau kai aude bibuara nuree kuitaad̶ai baita.
         Maka wau panuuba, kauwa ũrid̶akau unubiabadau. 13 Ara dai ʉ̃rʉbena biꞌia berread̶aabai, maumaarã Dachi Akõreba daimaa waubi b̶uu ʉ̃rʉbena
         biꞌia berread̶ai. Ichiba waubi b̶uu wau panuud̶eeba dai machimaa neesid̶au. 14 Dai machimaa naa chi bed̶ea bia Cristo ʉ̃rʉbena jaradead̶e wãsid̶au. Maka b̶uad̶awãe
         basirã id̶ibae machimaa jaradeaduud̶e, Dachi Akõreba bʉid̶awãemaa panad̶aabai basii.
         15 Waabenarãba wauped̶aad̶a kakua ara dai ʉ̃rʉbena biꞌia berread̶akau ara daiba wauped̶aad̶a
         kĩra. Maumaarã daiba kʉ̃ria panuu machiba Cristod̶e biꞌia ijãad̶ai. Maka daiba machi
         druad̶e poyaa biꞌia jaradead̶ai ara Dachi Akõreba waubi b̶uu kĩra. 16 Jãabae chi bed̶ea bia Cristo ʉ̃rʉbena waabena druad̶e bid̶a jaradead̶ai. Maamina waabenarãba
         jaradeaped̶aad̶amaa wãd̶aabai, mau waabenarãba wauped̶aad̶a daiburu wausid̶au ad̶aamaaba.
         17 Dachi Akõre bed̶ead̶e b̶ʉ kub̶uu: «Ab̶auba biꞌia berrearuubʉrã, Dachi Mechiu ʉ̃rʉbena
         biꞌia berreai b̶uu».-18 Ab̶auba ara ichi ʉ̃rʉbena biꞌia jaraaruubʉrã, mauba jara b̶uuwãe Dachi Mechiuba mau
         ẽbẽra biꞌia unu b̶uu. Maumaarã chi Dachi Mechiuba biꞌia jara b̶uu ẽbẽra biꞌia unu
         b̶uu.
         
            
               	Nau iujãad̶ebena kʉ̃risiabadau. Kajuma bed̶ead̶e b̶ʉ kub̶uu: fortalezas.

               	10:17 Jeremías 9:24.

Jesucristoba bʉid̶arã kĩra nuree111 Mʉ kʉ̃risiaswãe nii kĩra berrea b̶umina kʉ̃ria b̶uu machiba dauchia jãadua panad̶ai.
         Mʉ chi chuburia id̶iiruu mʉʉba jaraaruu ũrísturu. 2 Dachi Akõreba nubia b̶uu kĩra mʉʉba machi ãrea nu kʉ̃ria b̶uu. Ẽbẽraba ichi kau kima
         dearuu kĩra mʉʉba machi Cristomaa dea kʉ̃ria b̶uu ara ichid̶irã nuread̶amera. Mʉʉba
         kʉ̃ria b̶uu machi ichi baita ãrea biꞌia nuread̶ai ãwera mukĩra adua b̶uu kĩra. 3 Maamina mʉʉba wapea b̶uu waabenarãba machi setaa kũruad̶ai damaba kʉ̃risia kuitaad̶eeba
         Eva setaa kũruad̶a kĩra.- Makarã machiba Cristod̶e biawãra sõd̶eeba ijãa panuu ida b̶ud̶ai. 4 Dai diware nuree need̶aba Jesús ʉ̃rʉbena daiba jaradeaped̶aad̶a awara jaradearuud̶e
         maebʉrã chi Dachi Akõre Jauri machiba adauped̶aad̶a ʉ̃rʉbena awara jaradearuud̶e machiba
         kauwa ũribadau. Maud̶e chi bed̶ea bia machiba ijãaped̶aad̶a awara jaradearuud̶e kauwa
         ũribadau. 5 Chi maka jaradeabadaurã ¿machimaarã, jãarã Jesucristoba bʉid̶arã chi aude bibuararãka?
         Mʉʉmaarã, ãchi audeara mʉ chi aude kaebeu b̶uwãema. 6 Mʉ biꞌia berreakamina, biawãra bed̶ea ãrea kuitaa nii. Mau biawãra bed̶ea daiba nejomad̶eeba
         machimaa arakʉd̶e kuitaabiasid̶au.7 Mʉʉba chi bed̶ea bia Dachi Akõre ʉ̃rʉbena machimaa chi nejarra id̶iyuswãe jaradeasiid̶eeba
         mʉ machi daad̶e kaebeu kĩra b̶eesii Dachi Akõre ome biꞌia nuread̶amera. ¿Makarã kachirua
         wauska? 8 Waabena ãbarãba chi nejarra mʉʉmaa deasid̶au machimaa poyaa ãrea jaradea b̶uamera.
         9 Mʉ machimare b̶uasiid̶e ne joma uru b̶uabasmina machimaa ne id̶iibasii. Maumaarã mʉʉba
         wãꞌãe b̶uad̶a ãbarã Macedoniad̶ebena neeped̶aad̶aba joma mʉʉmaa deasid̶au. Mʉʉba ne
         ab̶a bid̶a machimaa id̶iibasii maud̶e id̶iwẽa b̶uai. 10 Cristo mʉ sõd̶e b̶uud̶eeba biawãra jaraaruu: Mʉʉba machid̶eeba chi nejarra adauwẽa
         b̶uu aaruud̶e, chi waabenarã audeara nii kĩra jara b̶uu. Acaya druad̶ebenarã ab̶au
         bid̶a poyaa jarad̶aabai mʉʉba maka jaraabai b̶uu. 11 ¿Mʉʉba sakãe maka chi nejarra id̶iwẽa b̶uma? ¿Machi kʉ̃riawẽa b̶uud̶eeba maka wau
         b̶uka? Dachi Akõreba kuitaa b̶uu mʉʉba machi kʉ̃ria b̶uu.12 Ara mʉʉba waubarii kĩra wau b̶eei. Chi dai kĩra wau panuu abadaurãba maka berreabadau
         waabenarã audeara nuree a kʉ̃risia panuud̶eeba. Maamina ab̶au bid̶a poyaa jarad̶aabai
         dai kĩra wau panuu. 13 Ãchi Cristoba bʉid̶arãwãema, maumaarã waabenarã setaa kũruabadaurãbʉ. Setad̶eeba kʉ̃risiabiabadau
         ãchi Cristoba bʉid̶arã. 14 Jãarã ʉ̃rʉbena machiba kauwa kʉ̃risiad̶ai adua panuuwãema. Satanás sid̶a ángel ʉ̃d̶aad̶ebena
         kĩra neebarii. 15 Maud̶eeba ichi baita bari trajabadaurã bid̶a jipa wau panuu kĩra needuubʉrã machiba
         kʉ̃risiad̶aabai panuu saka jãka needuu. Maamina ãchi biud̶ai ewarid̶e ãchiba kachirua
         wauped̶aad̶a kĩra kastikai.Pablo ãrea biꞌiwãe b̶uu tãed̶e kĩrajʉʉd̶a16 Mʉʉba waya jaraaruu: ab̶au bid̶a kʉ̃risiabai b̶uu mʉ kʉ̃risiaswãe nii. Maamina maka
         kʉ̃risiaduubʉrã, mʉ kʉ̃risiaswãe nii kĩra ida berreabísturu mʉa bid̶a ara mʉ ʉ̃rʉbena
         b̶istĩika biꞌia berreai baita. 17 Ara mʉ ʉ̃rʉbena biꞌia berrea b̶uud̶e Dachi Mechiuba maka berreabiwẽa b̶uu, maumaarã
         mʉ kʉ̃risiaswãe nii kĩra berrea b̶uu. 18 Ãreaba ara ãchi ʉ̃rʉbena ãrea berreabadau nau iujãad̶ebenarãba waubadau kĩra. Maud̶eeba
         mʉa bid̶a ara mʉ ʉ̃rʉbena biꞌia berreai. 19 Machi kʉ̃riskawa nureed̶eeba nau kʉ̃risiaswãe niiba jaradea b̶uu machiba dauchia jãadua
         panabadau.+20 Machi ãchi baita bari trajabadaurã kĩra paneebiaduud̶e, machi kod̶ai bad̶a kooduud̶e,
         machid̶e juakaa adauduud̶e, maarãba machi aude bibuara nuree kʉ̃risiaduud̶e maebʉrã
         machi kĩedarr sĩiduud̶e machiba ida kabibadau. 21 Mʉʉba jaraaruu: mʉ machi tãed̶e b̶uasiid̶e, jãarã kĩra b̶uabasii. Machimaarã, mʉ maka
         chi poyaabariiswãe b̶uad̶a kakua, ¿nejasia b̶uai b̶uka?Ab̶auba ara ichi ʉ̃rʉbena poyaa biꞌia berrearuubʉrã, mʉa bid̶a ara mʉ ʉ̃rʉbena poyaa
         biꞌia kʉ̃riai. Maamina maka berrearuud̶e kʉ̃risiaswãe nii kĩra berreai b̶uu. 22 Ãchi hebreorã a panuu. ¿Mʉ sid̶a arab̶auwãeka? Ãchi Israeld̶ebenarã a panuu. ¿Mʉ sid̶a
         arab̶auwãeka? Ãchi Abrahamd̶ebena imiped̶aad̶arã a panuu. ¿Mʉ sid̶a arab̶auwãeka?
         23 Ãchi Cristo baita bari trajabadaurã a panuu. Maamina ãchi audeara mʉʉba biꞌia Cristoba
         kʉ̃ria b̶uu waubarii. Maka berrea b̶uud̶e kʉ̃risiaswãe nii kĩra berrea b̶uu. Biawãra
         ãchi audeara mʉʉba Dachi Akõre traju audeara waubarii. Ãchi audeara ẽbẽrarãba mʉ b̶es
         ãrea sĩsid̶au. Ãchi audeara mʉ b̶es ãrea jʉ̃a uru panasid̶au. B̶es ãrea mʉ biumaa
         b̶uasii. 24 B̶es jua ab̶a judiorãba mʉ jidausid̶au. Jidauduucha soaba 39 b̶es pesid̶au. 25 B̶es õbea mʉ jidaud̶aped̶a bakuruba usid̶au. B̶es ab̶a mʉ mooba b̶atasid̶au bead̶ai
         baita. B̶es õbea mʉ mard̶e wãsiid̶e, jãba taawãsii. B̶es ab̶a ãyadaa maud̶e ẽsabud̶e
         mʉ mar ẽsa ũu b̶uasii.26 Mʉ od̶e wãaruud̶e, do che nub̶uud̶e nibabachii, maud̶e nechiruabadau baraumare nibabachii.
         Ara mʉ ẽbẽrarã judiorã tãed̶e maud̶e judiowãerã tãed̶e mʉ kachiruad̶e b̶uasii. Puurud̶e
         maud̶e puuru awara mʉ kachiruad̶e b̶uasii. Mard̶e bid̶a kachiruad̶e b̶uasii. Biawãra
         ãbarãwãe kakua mʉ kachiruad̶e b̶uasii. 27 Traja b̶uud̶e mʉ ãrea biꞌiwãe b̶uabachii. B̶es ãrea kãi b̶eeka basii, jarrbaa b̶uabachii,
         obisia b̶uabachii, kowẽa b̶uabachii. Kũrasãaba mʉ uri b̶uabachii maud̶e paruswãe b̶uabachii.
         28 Mau awara ewaricha joma ãbarã druachad̶ebena ʉ̃rʉbena mʉ ãrea jirukaraa b̶uabarii.
         29 Ab̶a ẽpermo b̶eeruubʉrã, mʉ sid̶a ẽpermo b̶eeruu kĩra b̶uabarii. Ab̶auba waabena ãba
         kachiruad̶e b̶aebiiruubʉrã, mʉ mau ẽbẽra ome kĩrubarii.30 Ara mʉ ʉ̃rʉbena biꞌia berrearuubʉrã, mʉ meserãaswãe nii ʉ̃rʉbena biꞌia berreai. 31 Dachi Bajãad̶ebena Mechiu Jesús Akõre ʉ̃rʉbena ewaricha biꞌia berread̶ai panuu. Ichiba
         kuitaa b̶uu mʉ setaa jarakau. 32 Damasco puurud̶e b̶uasiid̶e chi rey Aretasba ichi puuru nubariimaa mʉ jʉrʉbisii jidaumera.
         33 Maamina ãbarãba mʉ ẽ mechiud̶e ed̶a joad̶aped̶a, maabae chi puuru mooba ad̶u karaad̶a
         chob̶ea nub̶uud̶e ʉ̃rʉʉba ed̶aa bʉisid̶au. Maka ichi juakaa jĩidru wãsii.-
            
               	11:3 Génesis 3:1-13.

               	Nau kʉ̃risiaswãe niiba. Nama Pabloba ara ichíturu jara b̶uu.

               	11:33 Hechos 9:23-25.

Pabloba bajãad̶e unud̶a121 Waya ara mʉ ʉ̃rʉbena biꞌia berreai, mauba waabenarã aid̶akamina. Dachi Mechiuba mʉ
         daumaa unubid̶a maud̶e kuitaabid̶a mʉʉba jaraaruu. 2 Cristod̶e ijãabarii ẽbẽra ab̶a mʉʉba unubarii.+ Año 14 basiid̶e, Dachi Akõreba mau ãba bajãad̶aa ichi b̶uumaa adoesii.+ Mʉʉba adua b̶uu Dachi Akõreba ichi chi kakua adoe b̶uasii maebʉrã ab̶aburu ichi jauri
         adoe b̶uasii. Dachi Akõréburu mau kuitaa b̶uu. 3-4 Maamina mʉʉba kuitaa b̶uu Dachi Akõreba mau ãba ichi bajãa biꞌia b̶uud̶aa adoe b̶uasii.
         Aria mau ãbaba bed̶ea bia ũrisii dachiba poyaa kuitaa jarad̶akau maud̶e nau iujãad̶e
         jarad̶aabai b̶uu. Biawãra mʉʉba adua b̶uu Dachi Akõreba ichi kakua adoe b̶uasii maebʉrã
         ab̶aburu ichi jauri adoe b̶uasii. Dachi Akõréburu mau kuitaa b̶uu. 5 Mau ãba ʉ̃rʉbena mʉʉba biꞌia berreai, maamina ara mʉ ʉ̃rʉbena biꞌia berreawẽma. Ab̶aburu
         mʉ meserãaswãe nii ʉ̃rʉbena biꞌia berreai. 6 Biawãra ara mʉ ʉ̃rʉbena biꞌia berrea kʉ̃ria basirã mʉ kʉ̃risiaswãe nii kĩra berreabasii,
         biawãra bed̶ea berreai basiid̶eeba. Maamina mʉ maka berreawẽma ab̶au bid̶a mʉ biꞌia
         b̶uu kʉ̃risiarãad̶amera. Maumaarã mʉʉba kʉ̃ria b̶uu machiba mʉ ʉ̃rʉbena arakʉd̶e kʉ̃risiad̶ai
         mʉʉba wau b̶uu unu panuud̶eeba maud̶e mʉʉba jaradea b̶uu ũri panuud̶eeba.7 Dachi Akõreba mʉʉmaa bajãad̶e unubid̶a ãrea bibuara b̶uasii. Maamina mʉʉba ara mʉ
         ʉ̃rʉbena ãrea biꞌia kʉ̃risiarãamera, Dachi Akõreba mʉʉmaa puꞌuabisii ʉriba su nub̶uu
         kĩra. Satanasba bʉid̶aba maka waubarii. 8 Mʉʉba b̶es õbea Dachi Mechiumaa chi chuburia id̶isii mau puꞌua wãꞌãebimera. 9 Maamina ichiba jarasii: «Mʉ sõbiad̶eeba bichi aid̶ai joma dauchia jãadua b̶uamera.
         Bichi meserãaswãe b̶uud̶e mʉ jua aude meserãa b̶uu». Mʉ meserãaswãe b̶uud̶e Cristo
         poyaa b̶uabariid̶eeba mʉ meserãaswãe b̶uu ʉ̃rʉbena kĩrajʉʉba biꞌia berreai. 10 Cristo kakua ãrea biꞌiwãe b̶uud̶e, meserãaswãe b̶uud̶e, ne wãꞌãe b̶uud̶e, ẽbẽrarãba
         mʉ ʉ̃rʉbena kachirua jara panuud̶e maud̶e kachirua waud̶ai baita wãraa panuud̶e mʉ
         kĩrajʉʉ b̶uu. Biawãra mʉ meserãaswãe b̶uud̶e Cristod̶eeba meserãa nii.Corintod̶ebena ãbarã ʉ̃rʉbena Pabloba kʉ̃risia b̶uad̶a11 Mʉ kʉ̃risiaswãe nii kĩra ara mʉ ʉ̃rʉbena biꞌia berrea b̶uu, maamina machiaburu mʉ
         maka berreabisid̶au. Machiba mʉ ʉ̃rʉbena biꞌia berread̶ai panumina biꞌia berread̶awẽa
         panuu. Maud̶e kʉ̃risia panuu jãarã Jesucristoba bʉid̶arã abadaurã chi mechiu nuree.
         Mʉ chi mechiuwãemina ãchi audeara kaebeu b̶uuwãe. 12 Mʉ machi tãed̶e b̶uasiid̶e joma wausii, Jesucristoba bʉid̶arãba waubadau kĩra. Joma
         dauchia jãadua b̶uasii maud̶e ẽbẽrarãba ne poyaa waud̶akau waubachii. 13 ¿Mʉʉba kãared̶eeba machi waabena puurud̶ebena ãbarã audeara kachirua wausma? ¿Ab̶aburu
         machid̶ebena mʉʉba ne id̶iwẽa b̶uasiid̶eeba, maka kʉ̃risia panuka? Maka b̶uubʉrã ¡mau
         kachirua waud̶a michuburia perdonásturu!14 Mʉ machimaa wãi baita b̶uu. Nauba b̶es õbea bai wãaruu. Maamina mʉʉba id̶iwẽma machiba
         aid̶ad̶amera. Machiba uru b̶ee jʉrʉ b̶uuwãe, maumaarã machi kʉ̃ria b̶uu. Warrarãba
         chi nejarra jaatʉd̶akau ãchi akõrerãmaa dead̶ai baita, maumaarã chi akõrerãba chi
         nejarra jaatʉbadau ãchi warrarãmaa dead̶ai baita. 15 Ara mʉ maud̶e joma mʉʉba uru b̶uu kĩrajʉʉ deai machi aid̶ai baita. Mʉ ãrea kʉ̃riad̶awẽa
         panumina, mʉʉba machi aude kʉ̃riakua b̶uai.16 Machiba kuitaa panuu mʉʉba machi chi nejarra b̶aꞌãra bid̶a id̶iibasii. Maamina chi
         waabenarãmaarã mʉ kʉ̃risia kuitaad̶eeba machi setaa kũruasii chi nejarra adaui baita.
         17 Mʉʉba ãbarã bʉisiid̶e ¿ãchid̶eeba machi setaa kũruaska chi nejarra adaui baita? 18 Mʉʉba Titomaa chi chuburia id̶isii machi ichiad̶e wãmera. Junebena ãba sid̶a ichi
         ome bʉisii. Ãchi wãsid̶aud̶e ¿Titoba machi setaa kũruaska chi nejarra adaui baita?
         ¿Daiba arab̶au kʉ̃risia uru panad̶aabaska? ¿Ara mau kĩra nibad̶aabaska?19 ¿Machimaarã daiba maka jara panuka dai ʉ̃rʉbena kachirua kʉ̃risiarãad̶amera? Makawãema.
         Ãbarã, dai Cristod̶erãd̶eeba Dachi Akõre daad̶e joma mau jara panuu machiba biꞌia
         ijãad̶amera. 20 Mʉʉba wapea b̶uu machimaa wãped̶a machi unuubai mʉʉba unu kʉ̃ria b̶uu kĩra. ¡Maud̶e
         machiba mʉ unud̶aabai machiba kʉ̃ria panuu kĩra, machi iadaaid̶eeba! Biawãra mʉʉba
         wapea b̶uu unud̶e wãi machi oa kachirua berrea panuu, waabenarãba ne uru panuu kakua
         kĩra kachirua panuu, kĩru panuu, ara machi biꞌia panad̶ai baita jʉrʉ panuu, waabenarã
         ʉ̃rʉbena oa kachirua berrea panuu, waabenarã ʉ̃rʉbena setaa jara panuu, chi aude mechiu
         nii kʉ̃risia panuu, maud̶e kĩrubika bara b̶uu. 21 Mʉʉba wapea b̶uu machimaa waya neeruud̶e Dachi Akõreba mʉ kaebeu kĩra b̶ui, machi
         kakua. Maud̶e ãrea machiba naed̶e kachirua wau panad̶a wabid̶a wau panuud̶eeba mʉ
         jẽai. Machiba chi Dachi Akõremaarã biꞌiwãe waubadau, dachi kakuaba barikia kachirua
         waubadau maud̶e waabenarã daad̶e kĩra nejasia waubadau wabid̶a mau ida b̶ud̶awẽa panuud̶eeba
         jẽai.
         
            
               	Pabloba ara ichi ʉ̃rʉbena maka jara b̶uu. Maamina mirubia jara b̶uu ẽbẽrarãba kʉ̃risiarãad̶amera
                     ichi chi mechiu nii a jara b̶uu.

               	Bajãad̶aa ichi b̶uumaa. Griego bed̶ead̶e naka b̶ʉ kub̶uu: õbeabena bajãad̶aa. Chi judiorãmaarã, mau jara b̶uu «Dachi Akõre b̶uabarii».

Pabloba nau kartad̶e aanama b̶ʉd̶a131 Dachi Akõre bed̶ead̶e naka jara b̶uu: «Ab̶auba kachirua waud̶a ichiaduud̶e ẽbẽra ome
         maebʉrã õbea panad̶ai panuu. Maud̶e ichiba kachirua waud̶a ʉ̃rʉbena arab̶aud̶e jaraaduubʉrã,
         kuitaad̶ai biawãra kachirua wausii».- Nauba b̶es õbea mʉ machimaa wãaruud̶eeba iadaai Dachi Akõre bed̶ead̶e jara b̶uu kĩra.
         2 B̶es ome machimaa wãsiid̶e mʉʉba jarasii kachirua wau nureerãmaa waa waurãad̶amera.
         Maka waud̶awẽebʉrã, waya neeruud̶e mʉʉba ãchi kĩra chuburiabai asii. Maud̶e ara ʉ̃raud̶e
         mʉ machi baara b̶uuwãemina arab̶aud̶e jaraaruu: kachirua wau nureerãba ida b̶ud̶awẽebʉrã,
         mʉ waya wãaruud̶e ãchi kĩra chuburiabai. 3 Machiba Cristo biawãra mʉʉd̶eeba berrea b̶uu kuitaa kʉ̃ria panuud̶eeba, mʉʉba maka
         unubiai. Cristoba ara ichi meserãaswãe nii machimaa unubiakau, maumaarã meserãa nii
         unubia b̶uu. 4 Ichi meserãaswãe nii kĩra cruzd̶e jirab̶usid̶amina Dachi Akõre poyaabariid̶eeba chokae
         nii. Dai sid̶a meserãaswãe panuu ichi meserãaswãe b̶uad̶a kĩra, maamina machimaa unubiad̶ai
         ichi ome dai Dachi Akõre poyaabariid̶eeba panad̶ai.5 Ara machicha ãrea kʉ̃risiásturu biawãra Jesusd̶e ijãa panuu kuitaad̶ai baita. Ara
         machicha ãrea ichiásturu jipa nibad̶a kuitaad̶ai baita. ¿Machiba adua panuka Jesucristo
         machi sõd̶e b̶uu? Machi sõd̶e b̶uuwãebʉrã ichid̶irãwãema. 6 Maamina machi sõd̶e b̶uu kuitaaduubʉrã mʉʉba kʉ̃risia b̶uu machiba kuitaad̶ai dai
         biawãra Jesucristoba bʉid̶arã. 7 Daiba Dachi Akõremaa id̶i panuu machiba kachirua waurãad̶amera. Maamina maka id̶i
         panuuwãema unubid̶ai baita dai Jesucristoba bʉid̶arã. Maumaarã id̶i panuu machiba
         joma biꞌia waud̶amera, dai Jesucristoba bʉid̶arã kʉ̃risiad̶awẽa panumina. 8 Daiba chi biawãra bed̶ea poyaa kĩra awara waud̶aabai, maumaarã chi biawãra bed̶ea
         joma waud̶ai panuu. 9 Machiba ãrea ijãa panuubʉrã dai meserãaswãe panumina kĩrajʉʉ panuu. Mau awara daiba
         Dachi Akõremaa ʉtaa id̶i panuu machiba jipa wau panad̶amera. 10 Maud̶eeba machimaa wãi naed̶e mʉʉba nau karta urubʉiruu. Machiba mau ijãaduubʉrã machimaa
         neeruud̶e mʉʉba iadaabai. Biawãra Dachi Mechiu Jesusba mʉ b̶uubasii machi kachirua
         waud̶amera, maumaarã mʉ b̶usii machiba biꞌia ijãad̶amera.11 Ãbarã, kaad̶eare mʉʉba naka b̶ʉʉruu: kĩrajʉʉ panásturu, waya jipa wau panásturu, mʉʉba
         jara b̶uu wau panásturu, arab̶au kʉ̃risia uru panásturu maud̶e jirukaraayuwãe panásturu.
         Makarã chi Dachi Akõreba dachimaa kʉ̃riabiabarii maud̶e jirukaraayuwãe b̶uabiabarii
         machi ome b̶uai. 12 Biawãra kʉ̃riad̶eeba chiya biꞌia berreásturu.+13 Joma namabena ãbarãba kʉ̃ria panuu machi biꞌia duanad̶ai.14 Mʉʉba kʉ̃ria b̶uu Dachi Mechiu Jesucristoba ichi sõbiad̶eeba machi aid̶a b̶uai, Dachi
         Akõreba ãrea kʉ̃ria b̶uai maud̶e ewaricha Dachi Akõre Jauriba ãbua biꞌia uru b̶uai.
         
            
               	13:1 Deuteronomio 19:15.

               	Biawãra kʉ̃riad̶eeba. Griego bed̶ead̶e naka b̶ʉ kub̶uu: kĩedarr ʉ̃yásturu.

Nau kartad̶e Pabloba naa b̶ʉd̶a11 Mʉ Pablobʉ, Jesucristoba bʉid̶abʉ.+ Ẽbẽrarãba mʉ jʉrʉ adaud̶aabasii Jesucristoba bʉid̶a b̶uamera. Maumaarã Jesucristoba
         maud̶e ichi Akõreba, ichi biu b̶uad̶a chokae jiradubid̶aba mʉ maka b̶usid̶au. 2 Mʉʉba nau karta b̶ʉʉruu ãbarã Galacia druad̶ebenarã baita. Joma ãbarã mʉ ome panuurãba
         kʉ̃ria panuu, 3 Dachi Bajãad̶ebena Akõreba maud̶e Dachi Mechiu Jesucristo ãchi sõbiad̶eeba machi aid̶a
         panad̶ai maud̶e jirukaraayuwãe panabiad̶ai. 4 Ara mau Jesucristoba ichi dachi kachirua kakua ida beabisii nau ewari kachiruad̶ebena
         karibai baita. Maka wausii Dachi Bajãad̶ebena Akõreba maka kʉ̃riasiid̶eeba. 5 Ewaricha ichimaa biꞌia berread̶ai panuu. Biꞌia b̶uu maka b̶uai.+Bed̶ea bia Cristo ʉ̃rʉbena ab̶aburu b̶uu6 Mʉ saka kʉ̃risiai adua b̶uu machiba kãꞌãabariwãed̶e Dachi Akõre ida b̶uped̶aad̶a.
         Ichiba machi iusii Cristo sõbiad̶eeba karibai baita, maamina machiba ãrea ũri panuu
         waabenarãba bed̶ea bia kĩra jara panuu. 7 Biawãra, chi bed̶ea bia june wãꞌãe. Maamina chi nureerãba machimaa biꞌiwãe kʉ̃risiabiabadau,
         chi bed̶ea bia Cristo ʉ̃rʉbena ãyaa jaradea panuud̶eeba. 8 Barikiuba chi bed̶ea bia Cristo ʉ̃rʉbena daiba machimaa jaradeaped̶aad̶a june ãyaa
         jaradearuubʉrã, Dachi Akõreba mau ewaricha kastikai; daiba maebʉrã ángel bid̶a june
         ãyaa jaradeaduubʉrã, dai sid̶a Dachi Akõreba ewaricha kastikai. 9 Daiba naed̶e jaraped̶aad̶a mʉʉba waya jaraaruu: machiba chi bed̶ea bia Cristo ʉ̃rʉbena
         ijãaped̶aad̶a barikiuba june jaradearuubʉrã, Dachi Akõreba mau baribai.10 Maka jara b̶uud̶eeba mʉʉba jʉrʉwẽa b̶uu ẽbẽrarãba mʉ biꞌia unud̶amera, maumaarã kʉ̃ria
         b̶uu Dachi Akõréburu mʉ biꞌia unumera. Cristod̶e ijãai naed̶e mʉʉba jʉrʉ b̶uabachii
         ẽbẽrarãba mʉ biꞌia unud̶amera. Wabid̶a maka wau b̶uasirã, mʉ Cristo baita bari trajabarii
         b̶uabai basii.Jesucristoba Pablo iud̶a11 Ãbarã, kuitásturu chi bed̶ea bia Cristo ʉ̃rʉbena mʉʉba machimaa jaradead̶a ẽbẽra kʉ̃risiad̶ebenawãe.
         12 Mau bed̶ea mʉʉba ab̶a ẽbẽrad̶ebena kuitaabasii. Ab̶a ẽbẽraba mʉʉmaa jaradeabasii.
         Maumaarã Jesucristoba mʉʉmaa kuitaabisii. 13 Machiba ũrisid̶au mʉ saka nibasii judiorãba jaradeabadau joma wau b̶uasiid̶e. Machiba
         kuitaa panuu mʉʉba ẽbẽrarã Dachi Akõred̶erã ãrea kachirua waubachii. Joma perdonai
         kʉ̃ria b̶uasii. 14 Judiorãba jaradeabadau mʉʉba biꞌia kuitaaruu basii mʉ ab̶aarakaurã audeara, dai nabẽraed̶ebenarãba
         waubachid̶au mʉʉba ãrea waubachiid̶eeba. 15 Maamina mʉ naweba mʉ adaui naed̶e Dachi Akõreba mʉ jʉrʉ adausii. Ichi sõbiad̶eeba
         mʉ iusii ichi baita bari trajabarii b̶uamera. Ichiba kʉ̃risiad̶a kĩra 16 ichi Warr mʉʉmaa kuitaabisii judiowãerãmaa mau ʉ̃rʉbena jaramera. Maud̶e mʉʉba ab̶aumaa
         bid̶a id̶iibasii saka waui b̶uu kuitaai baita. 17 Maud̶e mʉ Jerusalend̶aa wãabasii chi mʉ naed̶e Jesucristoba bʉid̶arãmaa id̶ii baita.
         Maumaarã mʉ Arabia druad̶aa wãsii. Maad̶akare Damasco puurud̶aa waya wãsii.18 Año õbea bad̶akare mʉ Jerusalend̶aa wãsii Pedro unui baita. Aria 15 ewari mau ome
         b̶uasii. 19 Pedro awara, Jesucristoba bʉid̶arãd̶ebena, Dachi Mechiu ãba Santiagóturu unusii.+ Waabenarã mʉʉba unuubasii. 20 Dachi Akõre daad̶e mʉʉba machimaa jaraaruu: mʉ ʉ̃rʉbena b̶ʉʉruu setawãe. 21 Jerusalend̶aa wãsiid̶e mʉ Siria druad̶aa maud̶e Cilicia druad̶aa wãsii. 22 Cristod̶e ijãabadaurã Judea druad̶ebenarãba mʉ unud̶akau basii. 23 Ãchiba naka jaraadúturu ũribachid̶au: «Dachi kachirua waui baita wãraa b̶uad̶aba jãabae
         jaradea b̶uu jomaurãba Cristod̶e ijãad̶amera. Naed̶e mau ichiba joma wãꞌãebii kʉ̃ria
         b̶uasii». 24 Maud̶eeba mʉ kakua ãchiba Dachi Akõremaa biꞌia berreasid̶au.
         
            
               	Jesucristoba bʉid̶abʉ. Kajuma bed̶ead̶e naka b̶ʉ kub̶uu: apóstol. Mau griego bed̶ead̶e jara b̶uu «bʉid̶a».

               	Biꞌia b̶uu maka b̶uai. Kajuma bed̶ead̶e b̶ʉ kub̶uu: amén.

               	Santiago ara mau «Jacob» abadau.

Jesucristoba bʉid̶arãba Pablo biꞌia irsibiped̶aad̶a21 Año 14 bad̶akare mʉ Bernabé ome waya Jerusalend̶aa wãsii. Tito sid̶a wãsii. 2 Mʉ wãsii Dachi Akõreba kuitaabisiid̶eeba araa wãi b̶uu. Ara basiid̶e mʉʉba ãbarã chi
         mechiurã ómeburu araa imibiaped̶a, jarasii chi bed̶ea bia Cristo ʉ̃rʉbena mʉʉba judiowãerãmaa
         saka jaradea b̶uu. Maka wausii mʉʉba wau b̶uu ãchiba biꞌia unu panuu kuitaai baita.+3 Maud̶e Tito mʉ ome b̶uu judiowãemina, ãchiba jarad̶aabasii ichi mukĩra chi kakua tõoi
         b̶uu. 4 Mau ʉ̃rʉbena berreasid̶au chi nuree biawãra ãbarãwãeba jarabachid̶aud̶eeba. Maarã
         ãbarã kĩra need̶aped̶a, unud̶ai kʉ̃riabachid̶au dachi Moisesba b̶ʉd̶ad̶ebena ãyaa
         wãsid̶au kuitaa. Jesucristod̶e ijãad̶ai bad̶amaarã, chi Moisesba b̶ʉd̶a waya waubi
         kʉ̃ria panasid̶au, chi mau b̶ʉd̶a baita bari trajabadaurã kĩra. 5 Maamina ãchiba jaraped̶aad̶a daiba ne ab̶a bid̶a ijãad̶aabasii machiba chi bed̶ea
         bia biawãra Cristo ʉ̃rʉbena ewaricha uru nuread̶amera.+6-7 Chi mechiurã abadau ãbarãba kʉ̃risia awara jarad̶aabasii mʉʉba jaradeamera. Maumaarã
         kuitaasid̶au Dachi Akõreba mʉ bʉisii chi bed̶ea bia Cristo ʉ̃rʉbena judiowãerãmaa
         jaradeamera Pedro judiorãmaa bʉid̶a kĩra. (Ãchi chi mechiurã panuu abadamina, mʉ baita
         arab̶aud̶e b̶uu, Dachi Akõreba dachi kĩra awara unukaud̶eeba). 8 Biawãra Dachi Akõreba Pedro ichiba bʉid̶a b̶usii judiorãmaa jaradeamera. Ara mau Dachi
         Akõreba mʉ b̶usii ichiba bʉid̶a bai baita, judiowãerãmaa jaradeamera. 9 Ãbarã chi mechiurã Santiagoba+, Pedroba+ maud̶e Juanba kuitaasid̶au Dachi Akõreba ichi sõbiad̶eeba biawãra mʉ judiowãerãmaa
         bʉisii. Maud̶e ãchi mʉ ome maud̶e Bernabé ome jua deasid̶au kuitaabid̶ai baita arab̶au
         kʉ̃risia uru panuu. Ãchiba jarasid̶au daiba judiowãerãmaa jaradea panad̶ai, maud̶e
         ãchiba judiorãmaa jaradea panad̶ai. 10 Ab̶aburu daimaa jarasid̶au ãbarã chi nejarr barauwãe nuree aid̶ad̶amera. Mau mʉʉmaarã
         ãrea biꞌia b̶uasii maka wau kʉ̃ria b̶uasiid̶eeba.Pabloba Pedro iadaad̶a11 Ewari ab̶a Pedro Antioquía puurud̶aa ãbarã ichiad̶e wãsii. Aria mʉʉba jomaurã ãbarã
         daad̶e ichi iadaasii, ichiba biawãra kachirua wausiid̶eeba. 12 Naka kachirua wausii: chi nuree ãbarã judiorã ẽbẽrarã Santiagod̶ebenarã Antioquía
         puurud̶aa wãsid̶au. Ãchiba jarabachid̶au judiowãerã mukĩra chi kakua tõod̶ai panuu
         ẽbẽrarã Dachi Akõred̶erã nuread̶ai baita. Ãchi need̶ai naed̶e Pedro ãbarã judiowãerã
         ome kobachii, maamina mau ãbarã judiorã need̶aped̶a ichi waya ãbarã judiowãerã ome
         koobasii. Maumaarã ãyaa wãsii. Wapea b̶uasii chi judiowãerã ãchi mukĩra chi kakua
         tõod̶ai panuu a jara panuu ʉ̃rʉbena.+13 Maud̶e waabenarã ãbarã judiorãba chi ãbarã judiowãerã ida b̶usid̶au Pedroba biawãrawãe
         wau b̶uu kĩra. Maka wau panuud̶eeba Bernabé bid̶a ara mau kĩra kachirua wausii. 14 Maamina mʉʉba unusii ãchi biawãra chi bed̶ea bia Cristo ʉ̃rʉbena jara b̶uu kĩra nibad̶aabasii.
         Maud̶eeba mʉʉba Pedro jomaurã ãbarã daad̶e naka iadaasii: «Bichi judiomina judio kĩra
         nibakau. Maumaarã judiowãe kĩra nibabarii. Mau ¿sakãe bichiba ãbarã judiowãerãmaa
         judiorãba waubadau waubia b̶uma?»15 Judiowãerãba Moisesba b̶ʉd̶a wãꞌãe panuud̶eeba dachi judiorãba ãchi kachirua waubadaurã
         abadau. Dachi naweba warr adausid̶aud̶eed̶ebena judiorãd̶eeba, mau Moisesba b̶ʉd̶a
         uru panuu. 16 Maamina dachiba kuitaa panuu Dachi Akõreba ab̶a bid̶a b̶uwẽe chi jipa nuree baara,
         mau Moisesba b̶ʉd̶a wau b̶uud̶eeba. Maumaarã Jesucristoba mau Moisesba b̶ʉd̶a kĩra
         joma wausiid̶eeba, Dachi Akõreba dachi b̶ubarii chi jipa nuree baara. Maud̶eeba dachia
         bid̶a Jesucristod̶e ijãasid̶au maud̶e Jesucristod̶e ijãa b̶u kakua maka chi ichid̶irã
         jipa nuree baara duanubarii, ichiba mau b̶ʉd̶a kĩra joma waud̶a kakua. Biawãra Moisesba
         b̶ʉd̶a wau panuud̶eeba Dachi Akõreba dachi b̶ukau chi jipa nuree baara.-17 Dachiba jʉrʉsid̶au Cristod̶eeba Dachi Akõreba dachi chi jipa nuree baara duanumera.
         Maud̶eeba waabenarãmaarã dachi kachirua waubadaurãbʉ, chi Moisesba b̶ʉd̶a ida b̶usid̶aud̶eeba.
         Makarã ¿Cristoba dachimaa kachirua waubia b̶uka? ¡Makawãema! 18 Mʉʉba Moisesba b̶ʉd̶a ida b̶ud̶akare waya ijãaruubʉrã, mʉ nebʉra baraa b̶eei mau b̶ʉd̶a
         ida b̶u b̶uasiid̶eeba. 19 Naed̶e mʉ Moisesba b̶ʉd̶ad̶eeba nibasii. Maamina mau Moisesba b̶ʉd̶ad̶ebena wãsii.+ Maka mʉ Dachi Akõre baita chokae b̶eesii. 20 Mʉ Cristo ome cruzd̶e ãbua jirab̶usid̶au. Maud̶eeba ara mʉʉd̶eeba b̶uwãema, maumaarã
         Cristo mʉ sõd̶e b̶uu. Nau kakuad̶e chokae b̶uumisa mʉ Dachi Akõre Warr Jesusd̶eeba
         nibai. Ara mau Jesús, Dachi Akõreba waubi b̶uu wausiid̶eeba, mʉ kʉ̃riasii maud̶e mʉ
         kakua ichi ida beabisii. 21 Dachi Akõreba ichi sõbiad̶eeba waud̶a mʉʉba ida b̶uwẽe. Moisesba b̶ʉd̶a wau panuud̶eeba
         chi jipa nuree baara panasirã, Cristo bari biui basii.
         
            
               	Maka wausii...kuitaai baita. Griego bed̶ead̶e naka b̶ʉ kub̶uu: Maka wausii mʉ bari piraabayua maebʉrã bari pira b̶uad̶awãebayua.

               	Pabloba jara kʉ̃ria b̶uu mukĩra chi kakua tõobai b̶uu judiorãba waubadau kĩra, Dachi
                     Akõred̶e ijãabarii bai baita.

               	Santiagoba. Griego bed̶ead̶e naka b̶ʉ kub̶uu: Jacob.

               	Pedroba. Griego bed̶ead̶e naka b̶ʉ kub̶uu: Cefas.

               	Pedro ʉ̃rʉbena naed̶e kachirua jarasid̶aud̶eeba waya kachirua jarad̶ai kʉ̃risiasii.
                     Hechos 11:1-18.

               	2:16 Salmos 143:2.

               	Mau Moisesba b̶ʉd̶ad̶ebena wãsii. Griego bed̶ead̶e naka b̶ʉ kub̶uu: Mau Moisesba b̶ʉd̶aba biusii Moisesba b̶ʉd̶a baita.

Jesucristod̶e ijãad̶ai panuud̶éburu Dachi Akõre Jauri irsibibadau31 Ãbarã Galacia druad̶ebenarã, ¡machi kʉ̃risiaswãe nureerã! ¿Kaiba machi setaa kũruasii
         chi biawãra bed̶ea ida b̶ud̶amera? Daiba machimaa joma chi Jesucristo cruzd̶e biu
         b̶uad̶a ʉ̃rʉbena jaradeabachid̶au. 2 Mʉʉba nau machimaa id̶iiruu: Dachi Akõre Jauri irsibisid̶aud̶e ¿machiba chi Moisesba
         b̶ʉd̶a wau panasid̶aka? Maebʉrã ¿chi bed̶ea Jesús ʉ̃rʉbena ũriped̶aad̶a ijãasid̶aka?
         3 ¡Machi biawãra kʉ̃risiaswãe nuree! Cristod̶e ijãasid̶aud̶e naed̶e Dachi Akõre Jaurid̶eeba
         biꞌia nibasid̶au. ¿Jãabae ara machiba wau panuud̶eeba chi jipa nuree baara panad̶aika?+4 Machi biꞌiwãe panad̶a Cristo kakua ¿bari makaska? ¡Mʉʉmaarã, machi bari ãrea biꞌiwãe
         panad̶aabasii! 5 Dachi Akõreba ichi Jauri machimaa deasii awara, ẽbẽrarãba ne poyaa waud̶akau machi
         tãed̶e wau b̶uu. ¿Chi Moisesba b̶ʉd̶a machiba wau panasiid̶eeba maka wau b̶uka? ¿Maka
         wauwẽka chi bed̶ea bia Cristo ʉ̃rʉbena ũrid̶aped̶a ijãasid̶aud̶eeba?6 Abraham ʉ̃rʉbena kʉ̃risiásturu. «Abrahamba Dachi Akõred̶e ijãasii. Maud̶eeba Dachi
         Akõreba ichi nebʉraswãe nii unusii».+7 Mauba kuitaad̶ai panuu chi biawãra Dachi Akõred̶e ijãabadaurã, Abraham warrarãbʉ.
         8 Nabẽraed̶e Dachi Akõre bed̶ead̶e b̶ʉ kub̶uu judiowãerãba Dachi Akõred̶e ijãaped̶aad̶a
         basirã ichiba ãchi ichid̶irã jipa nureerã baara b̶ui basii. Maud̶eeba nabẽraed̶e Dachi
         Akõreba Abrahammaa chi bed̶ea bia berreasii. Ichiba naka jarasii: «Bichi kakua mʉʉba
         nau iujãad̶e duanuu puuru joma karibai».-9 Maud̶eeba chi Abrahamba ijãad̶a kĩra ijãa nuree Dachi Akõreba joma aid̶ai Abraham
         aid̶ad̶a kĩra.10 Chi Moisesba b̶ʉd̶a wau panuud̶eeba chi Dachi Akõred̶e jipa nuree baara paneed̶ai
         kʉ̃risia nuree, nebʉra barau a b̶uu. Mau Moisesba b̶ʉd̶ad̶e naka b̶ʉ kub̶uu: «Nau
         Moisesba b̶ʉd̶a joma wauwẽa nii Dachi Akõreba nebʉra barau ai».-11 Biawãra dachiba biꞌia kuitaa panuu Moisesba b̶ʉd̶a wau b̶uud̶eeba Dachi Akõreba ab̶a
         bid̶a chi ichid̶irã jipa nuree baara b̶ui.- Dachi Akõre bed̶ead̶e naka b̶ʉ kub̶uu: «Chi jipa nii, Dachi Akõred̶e ijãa niid̶eeba
         chokae nibai».-12 Maamina chi Dachi Akõred̶e ijãa b̶uu chi Moisesba b̶ʉd̶a waui b̶uu audeara ãyaa b̶uu.
         Maumaarã ichi ʉ̃rʉbena naka b̶ʉ kub̶uu: «Chi Moisesba b̶ʉd̶a wau b̶uu, mauba nibai».-13 Moisesba b̶ʉd̶a kĩra wau panuwãed̶eeba, nebʉra barau ai. Maud̶ebena Jesucristoba dachi
         karibasii. Ichi Dachi Akõreba dachi kakua nebʉra baraabisii. Moisesba b̶ʉd̶ad̶e naka
         b̶ʉ kub̶uu: «Ab̶a bakurud̶e jira b̶eed̶a Dachi Akõreba mau nebʉra barau ai».+14 Makasii Dachi Akõreba Jesucristod̶eeba judiowãerã sid̶a karibamera ichiba naed̶e Abrahammaa
         karibai ad̶a kĩra.- Dachiba Jesucristo ijãa panuud̶eeba Dachi Akõreba ichi Jauri deai jarad̶a irsibisid̶au.-Dachi Akõreba Abrahammaa bed̶ea dead̶a15 Ãbarã, dachi ẽbẽrarãba ne waubadau kĩra berrearuu: ẽbẽraba waabena ome bed̶ea dead̶a
         kartad̶e b̶uped̶a ichi trʉ̃ mau kartad̶e b̶ʉʉruubʉrã ab̶au bid̶a mau bed̶ea b̶ʉd̶a
         poyaa ãyaa b̶ud̶aabai, maud̶e kʉ̃risia awara poyaa ed̶a b̶ʉd̶aabai. 16 Ara mau kĩra Dachi Akõreba Abrahammaa, maud̶e chi ichid̶ebena neei b̶uumaa jarasii
         mauba jomaurã karibai.- Dachi Akõre bed̶ead̶e b̶ʉwẽa b̶uu «Abrahamd̶ebena imid̶ai ẽbẽrarã» ãrea ẽbẽrarã jara
         b̶uu kĩra. Maumaarã b̶ʉ kub̶uu Dachi Akõreba Abrahamd̶ebena neei b̶uumaa maka jarasii
         ab̶au ʉ̃rʉbenáturu berrea b̶uud̶eeba. Mau Cristobʉ. 17 Mʉʉba naka jara b̶uu: Dachi Akõreba Abraham ome bed̶ea deasii.+ 430 año basiid̶e Moisesmaa ichiba jarad̶a b̶ʉbisii. Maamina ichiba Abraham ome naed̶e
         bed̶ea dead̶a mau Moisesba b̶ʉd̶a ãyaa b̶uubasii. Ãyaa b̶ud̶a basirã ichiba karibai
         ad̶a waubai basii. 18 Moisesba b̶ʉd̶a wau panuu baita ichiba dachi karibaaruubʉrã, ichiba karibai ad̶a kĩra
         karibawẽe. Maamina Dachi Akõreba Abraham karibai asiid̶eeba ichi sõbiad̶eeba karibasii.19 Makarã ¿Dachi Akõreba sakãe Moisesmaa chi ichiba b̶ʉd̶a b̶ʉbisma? Maka wausii ẽbẽrarãba
         kachirua waubadau kuitaad̶amera. Ẽbẽrarã mau Moisesba b̶ʉsiid̶eeba panasid̶au ab̶a
         Abrahamd̶ebena neei b̶uad̶a neeruud̶aa, ichid̶eeba Dachi Akõreba karibai asiid̶eeba.
         Dachi Akõreba Moisesmaa mau ichiba b̶ʉd̶a angelerãd̶eeba deasii. Mau dead̶akare Moisesba
         ẽbẽrarãmaa deasii. 20 Maamina Dachi Akõreba Abrahammaa karibai asiid̶e ab̶a bid̶a mau bed̶ea jarad̶e bʉibasii,
         maumaarã ara ichiaburu Abrahammaa maka jarasii.21 Maka b̶uubʉrã Dachi Akõreba Moisesmaa ichi bed̶ea b̶ʉbisiid̶e ¿ichiba Abraham ome
         bed̶ea dead̶a ida b̶uska? ¡Makawãema! Moisesba b̶ʉd̶aba dachi poyaa chokae panad̶ai
         basirã, mau b̶ʉd̶a wau panuud̶eeburu Dachi Akõreba dachi chi jipa nuree baara duanui
         basii. 22 Maamina Dachi Akõre bed̶ead̶e b̶ʉ kub̶uu kachiruaba jomaurã jʉ̃a uru b̶uu. Maka Jesucristoba
         ichi Akõreba jarad̶a wausiid̶eeba, chi ichid̶e ijãaduurãba mau Dachi Akõreba deai
         jarad̶a adaud̶ai.23 Cristod̶e ijãad̶ai naed̶e dachi Moisesba b̶ʉd̶a juad̶e panasid̶au. Maud̶ebena poyaa
         awara wãd̶aabasii ab̶a Dachi Akõreba Cristo kuitaabiiruud̶aa. 24 Biawãra Moisesba b̶ʉd̶aba dachi nu ua b̶uasii ab̶a Cristod̶e ijãaduud̶aa. Cristo neesiid̶e
         ichid̶e ijãa panuu kakua Dachi Akõreba dachi chi jipa nuree baara duanubarii. 25 Maamina id̶ibae dachiba Cristod̶e ijãa panuud̶eeba Moisesba b̶ʉd̶aba nu ua b̶uakau.
         26 Jesucristo ijãa panuud̶eeba joma machi Dachi Akõre warrarãbʉ. 27 Machi boro easid̶aud̶e Cristo kĩra paneesid̶au unubisid̶au.+28 Mau jara b̶uu judio griego ome arab̶aud̶e panuu, chibari baita bari trajabarii chi
         chibariswãe nii ome arab̶aud̶e panuu, maud̶e mukĩra wẽra ome arab̶aud̶e panuu. Joma
         machi ẽbẽra ab̶a nii kĩra nureebʉ, Jesucristo ome ãbua nureed̶eeba. 29 Machi Cristod̶ed̶eeba biawãra Abraham warrarãbʉ. Mauba Dachi Akõreba machi karibasii
         ichiba Abrahammaa dachi karibai asiid̶eeba.
         
            
               	Ara machiba wau panuud̶eeba. Griego bed̶ead̶e naka b̶ʉ kub̶uu: nau kakuad̶eeba. Chi nureemaarã, mau jara b̶uu dachi mukĩra chi kakua tõoi.

               	Dachi Akõreba ichi nebʉraswãe nii. Mau versiculod̶e jara b̶uu Dachi Akõre ichi jipa nuree baara b̶usii. Cristod̶e ijãa
                     panasid̶aud̶eeba Galaciad̶ebena judiowãerã ijãabadaurãba Dachi Akõre Jauri poyaa irsibid̶ai
                     panasii, chi judiorã kĩra. Génesis 15:6.

               	3:8 Génesis 12:3.

               	3:10 Deuteronomio 27:26.

               	3:11 Salmos 143:2; Romanos 3:20.

               	3:11 Habacuc 2:4.

               	3:12 Levítico 18:5.

               	Bakurud̶e. Griego bed̶ead̶e bakuru aaruud̶e cruz sid̶a jara b̶uu. Deuteronomio 21:23.

               	3:14 Génesis 12:3.

               	3:14 Isaías 44:3; Hageo 2:5.

               	3:16 Génesis 22:18.

               	Griego bed̶ead̶e chi b̶ee kartad̶e naka b̶ʉ kub̶uu: Cristod̶eeba Dachi Akõre Abraham ome bed̶ea deasii.

               	Cristo kĩra paneesid̶au. Griego bed̶ead̶e naka b̶ʉ kub̶uu: Cristod̶e paru wid̶i kĩra jʉ̃ paneesid̶au.

Dachi Akõre warrarãbʉ41 Mau awara naka jara b̶uu: warrba ichi akõred̶e joma adaui b̶umina kaebe niid̶eed̶e
         chibari baita bari trajabarii kĩra nii. 2 Chi kaebe nii warr ichi nubadaurã juad̶e b̶uu, maud̶e ichi akõred̶e adaui b̶uu chi
         nureerãba nubadau ab̶a chi akõreba jarad̶a ewarid̶aa. 3 Ara mau kĩra Cristod̶e ijãad̶ai naed̶e dachi warraed̶ebena kĩra nureasii. Mau ewarid̶e
         dachiba nau iujãad̶ebena jauri mechiurã ijãa panasid̶au, chibari baita bari trajabarii
         kĩra. 4 Maamina Dachi Akõreba jarad̶a ewari neesiid̶e ichi Warr nau iujãad̶aa bʉisii. Mau
         Warr wẽraba adausii maud̶e Moisesba b̶ʉd̶a waui b̶uasii. 5 Dachi Akõreba ichi bʉisii dachi mau Moisesba b̶ʉd̶a juad̶e nuread̶a karibaped̶a, ichi
         warrarã babiai baita. 6 Machi Dachi Akõre warrarãd̶eeba ichi Warr Jauri bʉisii machi sõd̶e b̶uamera. Ichi
         Jauri dachi sõd̶e b̶uuba «¡Mʉ Chacha!» abarii kuitaad̶amera dachi Ichi warrarãbʉ.
         7 Maud̶eeba jãabae machi chibari baita bari trajabadaurãwãema, maumaarã Dachi Akõre
         warrarãbʉ. Dachi Akõre warrarãd̶eeba ichi warrarã baita uru b̶uu adaud̶ai.+Pablo ãbarã kakua kʉ̃risia baraa b̶uad̶a8 Naed̶e machiba Dachi Akõre adua panasid̶aud̶e chi biawãra Dachi Akõrewãerã ijãa panasid̶au
         ãchi baita bari trajabadaurã kĩra. 9 Maamina jãabae machiba Dachi Akõre unubadau. Mʉʉba arakʉd̶e jaraaruubʉrã, Dachi Akõreba
         machi unubarii. Maka ¿sakãe nau iujãad̶ebena jauri mechiurã waya ijãad̶ai kʉ̃ria panuma,
         chibari baita bari trajabadaurã kĩra? Mauba machi aid̶akau. 10 Barikiu bari panabadau ewari, jed̶akod̶e maud̶e añod̶e waubadau Dachi Akõreba biꞌia
         unumera. 11 Maud̶eeba mʉʉba kʉ̃risia b̶uu mʉ bari machimaa jaradeasii.12 Ãbarã, mʉ machi judiowãe kĩra b̶uai baita, Moisesba b̶ʉd̶a ida b̶usii. Maud̶eeba mʉʉba
         machimaa chi chuburia id̶iiruu mʉ kĩra mau Moisesba b̶ʉd̶ad̶e panarãad̶amera. Naed̶e
         machiba mʉʉmaa kachirua waud̶aabasii, maumaarã biꞌia wausid̶au. 13 Kuitaa panuu mʉʉba machimaa chi bed̶ea bia Cristo ʉ̃rʉbena naa jarad̶e wãsiid̶e, mʉ
         ẽpermo b̶uasiid̶eeba machimaa jaradea b̶eesii. 14 Ẽpermo b̶uasmina machiba mʉ ida b̶ud̶aabasii maud̶e duabʉid̶aabasii.+ Maumaarã biꞌia irsibisid̶au Dachi Akõred̶e ángel irsibiiduu kĩra, Jesucristo irsibiiduu
         kĩra. 15 ¿Sakasma chi machi kĩrajʉʉ naed̶e uru panad̶a? Mʉʉba biawãra jaraaruu machiba poyaa
         wauped̶aad̶a basirã ara machi dau noetad̶ai basii mʉʉmaa dead̶ai baita. 16 Mʉʉba biawãra jara b̶uud̶eeba ¿mʉ machi kĩramaa baika?17 Machi tãed̶e chi biꞌia jaradead̶akaurãba ne joma wau panuu machiba ãchi bed̶ea ijãad̶amera.
         Maamina ãchiba maka waud̶akau machi aid̶ad̶ai baita. Machi daid̶ebena ãyaa adoe kʉ̃ria
         panuu sõd̶eeba ãchi baara panad̶amera. 18 Biawãra biꞌia b̶uu ewaricha kʉ̃risia biꞌia sõd̶eeba ijãa panad̶ai. Maamina maka panad̶aabai
         panuu mʉ machi ome b̶uud̶éburu. Maumaarã mʉ wãꞌãed̶e bid̶a ijãad̶ai panuu. 19 Ãbarã, machi mʉ warrarã kĩra nuree. Mʉ waya machi baita ãrea biꞌiwãe b̶uu wẽra warr
         adauruud̶e puꞌuabarii kĩra. Mʉ maka ãrea biꞌiwãe b̶uai ab̶a machi Cristo kĩra paneeduud̶aa.
         20 ¡Mʉ ʉ̃raud̶aa machi baara b̶uad̶a basirã kuitaai basii saka berreai b̶uu! Mʉʉba biawãra
         adua b̶uu machi ʉ̃rʉbena saka kʉ̃risiai.Sara maud̶e Agar ʉ̃rʉbena21 Chi Moisesba b̶ʉd̶a juad̶e panad̶ai kʉ̃ria panuuba mʉʉmaa panáusturu: ¿Moisesba b̶ʉd̶ad̶e
         b̶ʉ kub̶uu adua panuka? 22 Naka b̶ʉ kub̶uu: Abrahamba warr ome uru b̶uasii. Ab̶a chibari baita bari trajabarii
         Agarba warr adausii.- Chi ab̶a chibariswãe nii Saraba warr adausii.-23 Chi chibari baita bari trajabariiba warr adausii Abrahamba maka kʉ̃riasiid̶eeba. Maamina
         chi chibariswãe nii wẽraba warr adaud̶a Dachi Akõreba deai jarad̶a basii.24 Mauba dachimaa naka ãrea kʉ̃risiabia b̶uu: Dachi Akõreba bed̶ea dead̶a ome panuu.
         Mau bed̶ea dead̶a ome panuu Sara maud̶e Agar kĩra panuu. Dachi Akõreba bed̶ea dead̶a
         ab̶a Sinaí ead̶e deasii. Mau bed̶ea dead̶a chi chibari baita bari trajabarii Agar
         kĩra b̶uu, chi mau bed̶ea dead̶a ijãa nuree chibari baita bari trajabadaurã kĩra nureed̶eeba.
         25 Chi Sinaí ea Arabia druad̶e b̶uu Agar kĩra b̶uu, chi mau ead̶e dead̶a Moisesba b̶ʉd̶ad̶e
         ijãa nuree, chibari baita bari trajabadaurã kĩra nureed̶eeba. Maud̶e chi nau iujãad̶ebena
         Jerusalén puuru Agar kĩra nii, mau puurud̶ebenarã chibari baita bari trajabadaurã
         kĩra nureed̶eeba. 26 Maamina chi bajãad̶ebena Jerusalén puuru Sara kĩra b̶uu, mau puurud̶ebenarã chibari
         baita bari trajabadaurã kĩra nureewãed̶eeba. Maka nuree Moisesba b̶ʉd̶ad̶e ijãawẽa
         nureed̶eeba. Dachi mamabenad̶eeba Sara warrarã kĩra nuree. 27 Dachi Akõre bed̶ead̶e naka b̶ʉ kub̶uu:«Wẽra warr deakau, kĩrajʉʉse. Warr adauruuba chi puꞌua unukau, ãrea kĩrajʉʉ b̶iáse.Wẽra mukĩraba amaad̶aba warrarã aude uru b̶uai, wẽraba mukĩra uru b̶uad̶a audeara».-28 Isaac chi naweba adausii Dachi Akõreba Abrahammaa maka jarasiid̶eeba. Ãbarã, Isaac
         kĩra, dachi Dachi Akõre warrarã paneesid̶au ichiba maka jarasiid̶eeba. 29 Abraham ewarid̶e, Ismael chi naweba adausii, barikia warr kĩra. Isaac chi naweba adausii
         Dachi Akõre Jauri poyaabariid̶eeba. Ismaelba kachirua waubachii Isaacmaa. Id̶ibae
         bid̶a Moisesba b̶ʉd̶ad̶e nureerãba Cristod̶e ijãa nureemaa kachirua waubadau. 30 Maamina Dachi Akõre bed̶ead̶e naka b̶ʉ kub̶uu: «Chi chibari baita bari trajabarii
         wẽra maud̶e ichi warr sid̶a duabʉise. Chi chibari baita bari trajabarii wẽra warrba
         ichi akõreba uru b̶uu poyaa adaubai. Maumaarã chi chibariswãe nii wẽra warrba mau
         adaui».-31 Maud̶eeba ãbarã, dachi chi chibari baita bari trajabarii warrarã kĩra nureewãe. Maumaarã
         chi chibariswãe nuree warrarã kĩra nuree.
         
            
               	Adaud̶ai. Griego bed̶ead̶e chi b̶ee kartad̶e b̶ʉ kub̶uu: Cristod̶ebena adaud̶ai.

               	Chi nureeba kʉ̃risiabadau Pablo ẽpermo b̶uad̶aba Galacia druad̶ebenarã ãrea biꞌiwãe
                     panabiasii.

               	4:22 Génesis 16:1-16.

               	4:22 Génesis 21:1-3.

               	4:27 Isaías 54:1.

               	4:30 Génesis 21:10.

Moisesba b̶ʉd̶ad̶ebena Cristoba dachi karibad̶a51 Cristoba dachi karibasii ena duanad̶amera. Mau ãrea ijãa panásturu. Waya chibari baita
         bari trajabadaurã kĩra nurearã́sturu. 2 Mʉ Pablobʉ. ¡Ũrísturu! Mʉʉba nau machimaa jaraaruu: machi mukĩra chi kakua tõod̶ai
         panuu a kʉ̃risia panuubʉrã, Cristoba machi baita waud̶aba karibaabai. 3 Waya mʉʉba jaraaruu: barikia mukĩraba ichi mukĩra chi kakua tõobiiruubʉrã, Moisesba
         b̶ʉd̶a joma wau b̶uai b̶uu. 4 Chi nuree machid̶ebenarãba kʉ̃risiabadau Moisesba b̶ʉd̶a waubadaud̶eeba, Dachi Akõreba
         chi jipa nureerã baara b̶ui. Cristo ãyaa wãsid̶au maud̶e ichi sõbiad̶eeba jipa duanubiad̶a
         ida b̶usid̶au. 5 Maamina dachiba Cristod̶e ijãa panuud̶eeba Dachi Akõre Jaurid̶eeba biawãra kuitaa
         panuu Dachi Akõreba dachi chi jipa nureerã baara b̶ui. 6 Cristo Jesusba mukĩra chi kakua tõo b̶uai maebʉrã mukĩra chi kakua tõowẽa b̶uai biꞌia
         unuwẽa b̶uu. Maumaarã chi ichid̶e ijãa b̶uud̶eeba ichi ome ãbua b̶uu maud̶e waabenarã
         kʉ̃ria b̶uu.7 Machiba biawãra chi bed̶ea bia ijãa panasid̶au. ¿Kaiba waa joesma machiba mau bed̶ea
         ida b̶ud̶amera? 8 Chi jãarãba jaradea panuu, mau Dachi Akõred̶ebena need̶awãe. Ichiba machi iukuasii.
         9 Kĩrabásturu: «Masa ẽesãabibarii b̶istĩika b̶uuba masa joma ẽesãabibarii». Ara mau
         kĩra b̶istĩika biꞌiwãe jaradea b̶uuba joma biꞌiwãe kʉ̃risiabibarii. 10 Maamina Dachi Mechiu Jesucristod̶eeba mʉʉba kuitaa b̶uu machiba mʉʉba jara b̶uu awara
         kʉ̃risiad̶aabai. Barikiuba machi maka waa joe b̶eeruubʉrã Dachi Akõreba kastikai.
         11 Ãbarã, mukĩra chi kakua tõod̶ai panuu mʉʉba wabid̶a jaradea b̶uad̶a basirã, chi maka
         jaradea nureerãba mʉ kachirua waud̶ai baita wãraad̶aabai basii. Mʉʉba maka jaradea
         b̶uad̶a basirã ãchiba Jesús cruzd̶e biud̶a ʉ̃rʉbena kachirua kʉ̃risiad̶aabai basii.+12 Mʉʉmaarã ¡biꞌia b̶uu chi machi maka waa joe nuree ãchicha kãra jad̶ai!13 Ãbarã, Dachi Akõreba machi iusii ichiba ena duanad̶amera. Maamina karibaped̶aad̶ad̶eeba
         kʉ̃risiarã́sturu machi kakuaba kʉ̃ria b̶uu kĩra waud̶ai panuu. Maumaarã biawãra kʉ̃riad̶eeba
         chiya aid̶ásturu. 14 Moisesba b̶ʉd̶a nau bed̶ea ab̶aba joma jara b̶uu: «Ab̶au kʉ̃riáse ara bichi kʉ̃ria
         b̶uu kĩra».-15 Kauwa panásturu. Oa kachirua berrea duaneeduubʉrã, chĩo duaneeduubʉrã, ara machi du
         ab̶a joma baribad̶ai.+Dachi Akõre Jaurid̶eeba nibásturu16 Maud̶eeba mʉʉba jaraaruu: Dachi Akõre Jaurid̶eeba nibásturu. Makaaruubʉrã machi kakuaba
         kachirua wau kʉ̃ria b̶uu waud̶aabai. 17 Nau kakuaba kachirua wau kʉ̃ria b̶uu Dachi Akõre Jauriba kʉ̃riakau. Maud̶e Dachi Akõre
         Jauriba waubii kʉ̃ria b̶uu nau kakuaba kʉ̃riakau. Mau ãbua biꞌia panad̶akaud̶eeba
         machiba wau kʉ̃ria panuu poyaa waud̶aabai. 18 Maamina Dachi Akõre Jauriba machi ua nibaaruubʉrã, Moisesba b̶ʉd̶ad̶e panuuwãe.19 Dachiba chi nau kakuaba kachirua waubarii ãrea kuitaa panuu. Naubʉ: dachi kakuaba
         barikia kachirua waubadau, ne mia pera wau nibabadau, barikiu ome kĩra nejasia wau
         kʉ̃riabadau, 20 Dachi Akõre kuenda juaba ne kaped̶aad̶amaa ʉtaa id̶ibadau, jaibanarãba waubadau, waabenarã
         kĩramaabadau, oa kachirua berreabadau, waabenarãd̶e ne uru panad̶ai kʉ̃riabadau, bari
         au kĩrubadau, waabenarã audeara biꞌia panad̶ai jʉrʉbadau, ãchi kakawaa kʉ̃risia uru
         panabadau, Dachi Akõre bed̶ea ãyaa jaradea panuud̶eeba ãyaa wãbadau, 21 waabenarãba uru panuu kakua kachirua kʉ̃risiabadau, mia beabadau, itua biu nibabadau,
         kĩrajʉʉ bara b̶uabarii ewarid̶e ãrea kachirua waubadau maud̶e ne joma kachirua mau
         kĩra b̶ee sid̶a.+ Mʉʉba machimaa naed̶e jarad̶a kĩra waya jaraaruu: mau kachirua wau nuree Dachi Akõre
         juad̶e panad̶aabai, ichid̶irã baara.22 Maamina Dachi Akõre Jauriba nau deabarii: waabenarã kʉ̃ria nureabadau, kĩrajʉʉbadau,
         jirukaraayuwãe nureabadau, joma dauchia jãadua nureabadau, ẽbẽrarã baara biꞌia nureabadau,
         ẽbẽra bia nureabadau, chi jara panuu kĩra waubadau, 23 waabenarã audeara biꞌia nuree kʉ̃risiad̶akau maud̶e dachi kakua jipa uru nureabadau.
         Mau ley wãꞌãe, joma mau jarad̶a «kachirua» ai baita. 24 Cristod̶erãba chi nau kakuaba ne joma kachirua wau kʉ̃ria b̶uu cruzd̶e jirab̶u beasid̶au.
         25 Dachi Akõre Jaurid̶eeba chokae panuud̶eeba ichid̶eeba nibad̶ai panuu. 26 Waabenarã audeara biꞌia nuree kʉ̃risiad̶aabai panuu, oa kachirua berrea duanad̶aabai
         panuu maud̶e ab̶auba uru b̶uu kakua kachirua kʉ̃risiad̶aabai panuu.
         
            
               	Jesús cruzd̶e biud̶a ʉ̃rʉbena kachirua kʉ̃risiad̶aabai basii. 1 Corintios 1:22-23.

               	5:14 Levítico 19:18.

               	Griego bed̶ead̶e mau versículo naka b̶ʉ kub̶uu: Machi chiya ka duanaaduubʉrã, maud̶e chiya ko duanaaduubʉrã, ara machi du ab̶a joma
                     ãrid̶ai.

               	Mia beabadau. Griego bed̶ead̶e chi b̶ee kartad̶e mau wãꞌãe.

Chiya aid̶ásturu61 Ãbarã, machid̶ebena ab̶a mia aduad̶e kachiruad̶e b̶aeruubʉrã, machi chi Dachi Akõre
         Jaurid̶eeba nureerãba, waabenarã audeara biꞌia nuree kʉ̃risiad̶akaud̶eeba, aid̶ad̶ai
         panuu mau waya jipa nibamera. Maamina kauwa panásturu machi sid̶a ara mau kĩra kachiruad̶e
         b̶aerãad̶amera. 2 Nebʉrad̶e panuud̶e chiya aid̶ásturu. Maka Cristoba waubi b̶uu machiba joma waud̶ai.
         3 Chi mechiuwãe b̶uuba ichi chi mechiu nii kʉ̃risia b̶uubʉrã, ara ichi du ab̶a setaa
         kũrua b̶uu. 4 Ab̶auba wau b̶uu ichiad̶ai bad̶amaarã dachiba wau panuu ichiad̶ai panuu, jipa wau
         panuu kuitaad̶ai. Maka ara dachiba wau panuu kakua kĩrajʉʉ panad̶ai. 5 Dachicha waud̶ai panuu joma jipa waud̶ai panuu.6 Chi bed̶ea ũri b̶uuba ichi ne bia uru b̶uud̶ebena deai b̶uu+, chi Dachi Akõre bed̶ea jaradeabariimaa.7 Ara machi du ab̶a setaa kũruarã́sturu. Ab̶au bid̶a Dachi Akõre poyaa setaa kũruabai.
         Kĩrabásturu: chi ne uu b̶uuba ichiba uud̶a kĩra junai. 8 Maud̶eeba nau kakuaba kachirua wau kʉ̃ria b̶uu ab̶auba wau b̶uubʉrã, Dachi Akõreba
         mau ẽbẽra ichiai.+ Maamina Dachi Akõre Jauriba kʉ̃ria b̶uu ab̶auba wau b̶uubʉrã, Dachi Akõreba mau ẽbẽra
         ewaricha ichi ome chokae b̶ui. 9 Maud̶eeba kakua ãkaad̶awẽa ne biꞌia wau panásturu. Kakua ãkaad̶awẽa panuubʉrã, Dachi
         Akõreba b̶ud̶a ewarid̶e dachiba biꞌia adaud̶ai. 10 Maud̶eeba dachiba poyaaduucha, jomaurã biꞌia aid̶ad̶ai panuu. Chi Jesusd̶e ijãabadaurã
         maka aude aid̶ad̶ai panuu.Pabloba nau kartad̶e aanama b̶ʉd̶a11 Ichiásturu, ara mʉ juaba letra mechiud̶eeba nau karta b̶ʉmaa b̶uu. 12 Chi machi mukĩra chi kakua tõobi kʉ̃ria nureerãba maka waubadau, judiorãba biꞌia unud̶amera
         maud̶e ãchiba Cristo cruzd̶e biud̶a ʉ̃rʉbena jaradea panuu kakua ãchi kachirua waurãad̶amera.
         13 Chi mukĩra chi kakua tõoped̶aad̶arãba Moisesba b̶ʉd̶a joma waud̶akau. Maamina maarãba
         machi mukĩra chi kakua tõobiad̶ai kʉ̃ria panuu, ara ãchi ʉ̃rʉbena biꞌia berread̶ai
         baita. 14 Maamina mʉ maka niiwãema. Ara mʉ ʉ̃rʉbena ab̶a bid̶a biꞌia berreawẽma. Maumaarã ab̶aburu
         Dachi Mechiu Jesucristo cruzd̶e biud̶a ʉ̃rʉbena biꞌia berreai. Cristo cruzd̶e biusiid̶eeba
         chi nau iujãad̶ebenarãba biꞌia unubadau, mʉʉmaarã mau joma biusii. Maud̶e chi nau
         iujãad̶e nureemaarã, mʉ biusii. 15 Dachi Akõreba mukĩra chi kakua tõo b̶uai maebʉrã mukĩra chi kakua tõowẽa b̶uai biꞌia
         unuwẽa b̶uu. Ichiba ẽbẽra wid̶i waud̶a biꞌia unu b̶uu. 16 Mʉʉba kʉ̃ria b̶uu joma chi mʉʉba jara b̶uu kĩra ijãa nuree Dachi Akõreba kĩra chuburia
         b̶uai maud̶e jirukaraayuwãe b̶uabiai. Maarã ẽbẽrarã Dachi Akõred̶erãbʉ.+17 Jesús ʉ̃rʉbena jaradea b̶uu kakua, ẽbẽrarãba mʉ kachirua wausid̶au. Mau mʉ kakuad̶e
         tõokuaped̶aad̶aba somia uru b̶uu. Mauba mʉ ichid̶e b̶uu unu b̶uu. Maud̶eeba id̶iid̶eeba
         mʉʉba kʉ̃riawẽma ab̶auba waa nebʉra baraabi b̶uai.18 Ãbarã, mʉʉba kʉ̃ria b̶uu Dachi Mechiu Jesucristoba ichi sõbiad̶eeba joma machi aid̶a
         b̶uai. Biꞌia b̶uu maka b̶uai.
         
            
               	Ichi ne bia uru b̶uud̶ebena deai b̶uu. Mau jara b̶uu chi nejarra, chiko, paru dead̶ai panuu chi Dachi Akõre bed̶ea jaradeabariimaa.

               	Dachi Akõreba mau ẽbẽra ichiai. Griego bed̶ead̶e naka b̶ʉ kub̶uu: dachi biubadau chaui.

               	Maarã ẽbẽrarã Dachi Akõred̶erãbʉ. Griego bed̶ead̶e naka b̶ʉ kub̶uu: maarã Dachi Akõre Israeld̶ebenarãbʉ. Mau jara b̶uu joma chi Dachi Akõred̶e ijãabadaurã, judiorã maud̶e judiowãerã.

Pabloba nau kartad̶e naa b̶ʉd̶a11 Mʉ Pablobʉ. Dachi Akõreba kʉ̃riasiid̶eeba mʉ Jesucristoba bʉid̶abʉ. Mʉʉba nau karta
         b̶ʉmaa b̶uu joma Dachi Akõred̶erã ẽbẽrarã Jesucristod̶e ijãa nuree Éfeso+ puurud̶ebenarã baita. 2 Mʉʉba kʉ̃ria b̶uu Dachi Bajãad̶ebena Akõreba maud̶e Dachi Mechiu Jesucristoba ãchi
         sõbiad̶eeba machi aid̶a panad̶ai maud̶e jirukaraayuwãe panabiad̶ai.Dachi Akõreba chi bia joma dachi jauri baita dea b̶uu3 Dachi Mechiu Jesucristo Akõremaa biꞌia berread̶ai panuu. Cristo ome panuud̶eeba ichi
         Jaurid̶eeba chi bia joma dachimaa bajãad̶ebena dea b̶uu. 4-5 Nau drua waui naed̶e Cristod̶eeba dachi jʉrʉ adausii ichi baita biꞌia nuread̶amera
         maud̶e ichi daad̶e jayoa kachiruaswãe nuread̶amera. Nabẽraed̶eed̶e Jesucristod̶eeba
         dachi ichi warrarã bad̶ai a kʉ̃risia b̶uasii. Maka wau kʉ̃ria b̶uasii dachi kʉ̃riakuasiid̶eeba.
         6 Ichi sõbia ãrea b̶uud̶eeba dachi karibasii ichiba kʉ̃ria b̶uu Warrd̶eeba. Mau baita
         ichimaa biꞌia berread̶ai panuu. 7 Ichi Warr oa chesiid̶eeba Dachi Akõreba dachi kachiruad̶ebena karibasii. Ichi mechiu
         sõbiad̶eeba dachiba kachirua wauped̶aad̶a joma perdonasii. 8 Ichi sõbiad̶eeba dachi ãrea aid̶aped̶a joma kʉ̃risia kuitaa maud̶e kʉ̃risia kauwa
         dachimaa deasii.+9 Ichiba wau kʉ̃ria b̶uu naed̶e kuitaabiawẽa b̶uasii. Maamina dachimaa kuitaabiasii
         ichi sõbiad̶eeba maka kʉ̃ria b̶uasiid̶eeba. Ichiba Cristod̶eeba nabẽraed̶eed̶e waui
         kʉ̃risia b̶uad̶a 10 ichiba b̶ud̶a ewarid̶e maka joma waui: mau ewarid̶e ne joma bajãad̶ebena maud̶e nau
         iujãad̶ebena Cristo juad̶e b̶ui.11 Dachi Akõreba ne joma ichiba wau kʉ̃ria b̶uu waubarii kĩra Cristod̶eeba dachi jʉrʉ
         adausii,+ nabẽraed̶eed̶e kʉ̃risia b̶uad̶a kĩra. 12 Maka wausii dai judiorã chi naa Cristod̶e ijãaped̶aad̶arãba ichi biꞌia nii ʉ̃rʉbena
         biꞌia berread̶amera. 13 Mau awara machi judiowãerã bid̶a chi biawãra bed̶ea ũrisid̶aud̶e, mau dachi karibai
         bed̶ea bia ijãasid̶au. Maka Cristod̶e ijãasid̶aud̶e Dachi Akõreba ichi Jauri machimaa
         deasii ichiba jarad̶a kĩra. Dauchaa b̶uu kĩra mauba kuitaabia b̶uu machi ichid̶irã.
         14 Dachi Akõre Jauri adauped̶aad̶ad̶eeba dachiba kuitaa panuu joma Dachi Akõreba deai
         jarad̶a biawãra adaud̶ai ichid̶irã joma biꞌia b̶ui ewarid̶e. Maud̶eeba ichi biꞌia
         nii ʉ̃rʉbena biꞌia berread̶ai panuu.Pabloba Dachi Akõremaa ʉtaa id̶id̶a15 Maud̶eeba machiba Dachi Mechiu Jesusd̶e ijãa panuu maud̶e joma ẽbẽrarã Dachi Akõred̶erã
         kʉ̃ria panuu mʉʉba ũrisiid̶eed̶ebena, 16 mʉʉba ewaricha machi baita Dachi Akõremaa ichíturu kid̶ibai abarii maud̶e machi ʉ̃rʉbena
         ʉtaa id̶ibarii. 17 Mʉʉba Dachi Mechiu Jesucristo Akõremaa, chi Akõre biꞌia niimaa ʉtaa id̶ibarii ichi
         Jaurid̶eeba machimaa biꞌia kʉ̃risiabiamera maud̶e ichi ʉ̃rʉbena kuitaabiamera. Maka
         machiba ichi aude kuitaad̶ai. 18 Maud̶e ʉtaa id̶ibarii Dachi Akõreba machi kʉ̃risia ewamera. Maka machiba kuitaad̶ai
         kãare ichid̶ebena adaud̶ai baita esed̶au panuu, mau adaud̶amera iusiid̶eeba. Maud̶e
         machiba kuitaad̶ai ichi ẽbẽrarãba adaud̶ai ãrea biꞌia b̶uu. 19 Maud̶e mʉʉba ʉtaa id̶ibarii machiba kuitaad̶amera ichi poyaa jomaurã audeara poyaa
         b̶uu. Mau poyaabariid̶eeba ichiba dachi ichid̶e ijãa nuree kariba b̶uu. Ara mau poyaabarii
         mechia b̶uud̶eeba, 20 Dachi Akõreba Cristo biu b̶uad̶a chokae jiradubiped̶a bajãad̶e ichi jua biare akʉ
         b̶eebisii. 21 Dachi Akõreba ichi jomaurã mechiu b̶usii: jai kachirua karrarã audeara, bajãad̶ebena
         chi mechiu nuree audeara, chi poyaabadau audeara maud̶e chi aude jua chaarea nuree
         audeara. Nau ewarid̶e ichi jomaurã audeara chi mechiu nii maud̶e kaad̶ebena ewarid̶e
         bid̶a maka b̶uai. 22 Dachi Akõreba ne joma Cristo juad̶e b̶usii maud̶e Cristo b̶usii ne jomad̶e ichi ẽbẽrarã
         Mechiu b̶uamera. 23 Ẽbẽrarã Cristod̶erã ichi kakuabʉ. Ãchi ne jomad̶e ichid̶eeba panuu maud̶e ne joma
         ichid̶eeba b̶uu.
         
            
               	Éfeso. Chi b̶ee kartad̶e ed̶a griego bed̶ead̶e mau bed̶ea wãꞌãe.

               	Ichi sõbiad̶eeba dachi ãrea aid̶aped̶a joma kʉ̃risia kuitaa maud̶e kʉ̃risia kauwa
                     dachimaa deasii. Griego bed̶ead̶e mau chaarea b̶uu biꞌia ũrid̶amera. Nau sid̶a jara b̶uu: Ichi sõbiad̶eeba dachi ãrea aid̶asii joma kʉ̃risia kuitaa maud̶e kʉ̃risia kauwa niid̶eeba.

               	Cristod̶eeba dachi jʉrʉ adausii. Chi nureemaarã naka jara b̶uu: «Ichiba chi deai jara b̶uu adaud̶ai nuree ẽbẽrarã babiasii».

Dachi Akõreba Cristod̶eeba dachi karibad̶a21 Naed̶e machi biu panasid̶au, ijãad̶awẽa panasid̶aud̶eeba, kachirua waubachid̶aud̶eeba.+2 Maka nibasid̶au nau iujãad̶ebena kʉ̃risia ijãa panasiid̶eeba maud̶e jai kachiruarã
         chi aude mechiu nii ijãa panasiid̶eeba. Id̶ibae ichiba chi Dachi Akõre bed̶ea ijãad̶akaurã
         ichi juad̶e ua b̶uu. 3 Naed̶e joma dachi ãchi kĩra nibasid̶au nau kakuaba kachirua waubi b̶uu wau panasid̶aud̶eeba.
         Nau kakuaba kachirua waui kʉ̃ria b̶uu maud̶e dachiba kachirua waui kʉ̃risia b̶uu wau
         panasid̶au. Dachi kachiruad̶eeba Dachi Akõreba ichi kĩrubid̶eeba dachi kastikai b̶uasii
         joma kachirua waubadaurã kastikabarii kĩra.4 Maamina Dachi Akõreba ãrea kĩra chuburiabarii. Ichiba dachi ãrea kʉ̃ria b̶uud̶eeba
         5 kachiruad̶e biu panad̶a Cristo ome ãbua chokae b̶usii. Dachi Akõreba ichi sõbiad̶eeba
         machi karibasii. 6 Jesucristo ome ãbua panuud̶eeba Dachi Akõreba dachi chokae jiradubiasii maud̶e mau
         ome ãbua bajãad̶e akʉ b̶eebiasii. 7 Mau joma wausii kaad̶ebena ewarid̶e ichi ãrea sõbia nii unubii baita. Maud̶eeba dachi
         chi Jesucristo ome panuurã karibasii. 8 Jesusd̶e ijãasid̶aud̶eeba Dachi Akõreba ichi sõbiad̶eeba machi karibasii. Ara machi
         du ab̶a karibad̶aabasii, maumaarã Dachi Akõréburu bari karibasii. 9 Machiba biꞌia wau panuud̶eeba Dachi Akõreba karibaabasii. Maka ab̶au bid̶a ara ichi
         ʉ̃rʉbena poyaa biꞌia berreabai. 10 Dachi Akõreba dachi Jesucristod̶eeba chiwid̶i wausii ne bia wau panad̶amera. Mau ne
         biꞌia waud̶ai panuu, ichiba naed̶e b̶usii dachiba waud̶amera.Cristod̶eeba judiorã maud̶e judiowãerã  Dachi Akõre ome biꞌia paneed̶a11 Maud̶eeba kĩrabásturu machi judiowãerãd̶ebena adausid̶aud̶eeba, judiorãba machi «mukĩra
         chi kakua tõod̶awẽa nuree» abachid̶au. Ara ãchi «mukĩra chi kakua tõo nuree» abachid̶au,
         maamina ab̶a nau kakuad̶éburu ãyaa nuree. 12 Kĩrabásturu naed̶e machi Cristowãe nureasii maud̶e israeld̶ebenarãwãe basii. Dachi
         Akõre ãchi ome bed̶ea deasiid̶e ichiba machimaa ab̶a bid̶a deai bad̶a jaraabasii.
         Mau awara machi saka biꞌia nuread̶aiswãe panasid̶au maud̶e nau druad̶e Dachi Akõreswãe
         nureasii. 13 Maamina jãabae Jesucristo ome panuud̶eeba, machi naed̶e kaitawẽ nuread̶a Dachi Akõreba
         Cristo oad̶eeba ichi kaita adausii.14 Biawãra Cristoba dachi jirukaraayuwãe b̶usii. Ichiba judiorã, judiowãerã ome ãbua
         b̶usii puuru ab̶a b̶eemera. Ichi biud̶ad̶eeba dachi awara panad̶a ãbua b̶usii. 15 Moisesba b̶ʉd̶aba ne ãrea waubiabachii judiorã, judiowãerã awara b̶ui baita. Maamina
         Cristo biud̶ad̶eeba Moisesba b̶ʉd̶a awara b̶usii puuru wid̶i ab̶ad̶e duanad̶amera
         maud̶e ãbua jirukaraayuwãe duanad̶amera. 16 Ichi cruzd̶e biud̶ad̶eeba puuru ome b̶uad̶a puuru ab̶a wauped̶a omea Dachi Akõre ome
         biꞌia b̶usii. Maka dachi awara panad̶a ichiba ãbua biꞌia b̶usii.17 Cristo neesii, chi bed̶ea bia Dachi Akõre ome jirukaraayuwãe b̶uai ʉ̃rʉbena machimaa
         jarai baita, chi Dachi Akõred̶ebena kaitawẽ panad̶amaa maud̶e chi Dachi Akõre kaita
         panad̶amaa.+18 Cristod̶eeba dachi omeeba arab̶au Bajãad̶ebena Akõremaa poyaa ara kaita need̶ai, ichi
         arab̶au Jaurid̶eeba. 19 Maud̶eeba machi judiowãerã waa drua ãid̶ebenarã kĩra nuread̶aabai, maumaarã Dachi
         Akõre puurud̶ebenarã ome ãbua panuu; machi ẽbẽrarã Dachi Akõred̶erãbʉ. 20 Machi de mo waud̶a kĩra panuu. Jesusba bʉid̶arã maud̶e Dachi Akõre baita berreabadaurã
         mau de ekarebena mo kĩra panuu. Mau ded̶ebena mo chi bibuara b̶uu Jesucristobʉ. 21 Ichid̶eeba, mo ʉtaa karaa kãrii kĩra, de bia wau kãrii, Dachi Mechiu baita biꞌia b̶eemera.
         22 Cristo ome panuud̶eeba machi sid̶a joma ẽbẽrarã Dachi Akõred̶erã baara de arab̶au
         kĩra nuree. Mau ded̶e Dachi Akõre ichi Jaurid̶eeba b̶uabarii.
         
            
               	Waabenarã kartad̶e nau sid̶a b̶ʉ kub̶uu: ichiba machimaa chokae b̶uai deasii. Maamina mau griego bed̶ead̶e wãꞌãema.

               	Chi Dachi Akõred̶ebena kaitawẽ panad̶amaa maud̶e chi Dachi Akõre kaita panad̶amaa.
                     Mau jara b̶uu «judiowãerãmaa maud̶e judiorãmaa jarad̶e neesii».

Dachi Akõreba Pablo judiowãerãmaa jaradead̶e bʉid̶a31 Maud̶eeba mʉʉba [machi baita Dachi Akõremaa ʉtaa id̶ibarii].+ Mʉ Pablobʉ. Machi judiowãerãmaa Jesucristo ʉ̃rʉbena jaradea b̶uu kakua jʉ̃a uru panuu.
         2 Mʉʉmaarã machiba ãrea kuitaa panuu Dachi Akõreba ichi sõbiad̶eeba mʉ b̶usii machimaa
         jaradeamera. 3 Ichiba naed̶e kuitaabiwẽa b̶uad̶a mʉʉmaa kuitaabisii. Mau ʉ̃rʉbena mʉʉba nau kartad̶e
         b̶aꞌãra b̶ʉsii. 4 Nau karta ed̶a jara panuud̶e machiba kuitaad̶ai Dachi Akõreba Cristo ʉ̃rʉbena kuitaabiwẽa
         b̶uad̶a, mau mʉʉba kauwa kuitaa b̶uu. 5 Naed̶e Dachi Akõreba ẽbẽrarãmaa mau kuitaabiawẽa b̶uasii, maamina jãabae chi ichi
         baita berreabadaurãmaa maud̶e Jesucristoba bʉid̶arãmaa ichi Jaurid̶eeba kuitaabiasii.
         6 Ichiba kuitaabiawẽa b̶uad̶a naubʉ: judiowãerãba chi bed̶ea biꞌia Cristo ʉ̃rʉbena ijãa
         panuud̶eeba judiorã ome ãbua Dachi Akõreba deaid̶ebena adaud̶ai+, arab̶au kakuad̶e panuu, maud̶e Dachi Akõreba Jesucristod̶eeba deai jarad̶a+ ãbua uru panuu. 7 Dachi Akõreba ichi sõbiad̶eeba mʉ ichi baita trajabarii b̶usii mau bed̶ea bia Cristo
         ʉ̃rʉbena jaradeamera. Ichi poyaabariid̶eeba maka wausii.8 Joma ẽbẽrarã Dachi Akõred̶erã tãed̶e mʉ kaebeu nimina, ichi sõbiad̶eeba mʉ b̶usii
         judiowãerãmaa Cristo ʉ̃rʉbena ne bia chi wãꞌãekau jaradead̶e wãmera. 9 Chi ne joma waud̶a Dachi Akõreba mʉ b̶usii jomaurãmaa kuitaabiamera saka wausii ichiba
         arab̶aed̶eed̶e waui kʉ̃risia b̶uad̶a. Mau waui kʉ̃risia b̶uad̶a naed̶e kuitaabiawẽa
         b̶uasii. 10 Jãabae ẽbẽrarã, Dachi Akõred̶eeba Ichiba ichi ne jomad̶e ãrea kuitaa b̶uu kuitaabiasii
         chi meserãa nureerãmaa maud̶e bajãad̶ebena chi mechiu nureerãmaa. 11 Maka wausii ichiba nabẽraed̶e Dachi Mechiu Jesucristod̶eeba waui kʉ̃risia b̶uasiid̶eeba.
         12 Dachiba ara mau Jesucristod̶e ijãa panuud̶eeba maud̶e ichi ome ãbua panuud̶eeba Dachi
         Akõremaa wapeawẽa ʉtaa id̶id̶ai panuu. 13 Maud̶eeba mʉʉba machimaa naka chi chuburia id̶iiruu: mʉ machi kakua nama naka biꞌiwãe
         b̶umina ãrea jirukaraarã́sturu. Maka ãrea biꞌiwãe b̶uu machi Dachi Akõre ome biꞌia
         nuread̶amera.Pabloba ãbarã baita Dachi Akõremaa ʉtaa id̶id̶a14 Maud̶eeba mʉ dachi Bajãad̶ebena Akõre daad̶e õdarrd̶e kob̶eebarii.+15 Ichiba joma bajãad̶e nuree maud̶e nau iujãad̶e nuree wausii maud̶e ichid̶eeba nuree.+16 Mʉʉba ʉtaa id̶i b̶uu ichi Jaurid̶eeba maud̶e ichiba ne bia ãrea uru b̶uud̶ebena ichi
         poyaabarii machimaa sõd̶e deamera. Maka machi chaarea nuread̶ai. 17 Maud̶e ʉtaa id̶i b̶uu ijãa panuud̶eeba Cristo machi sõd̶e b̶uamera maud̶e machi ne
         jomad̶e kʉ̃riad̶eeba panad̶amera. Maka chaarea nuread̶ai ãrea karr jidau panuu kĩra.
         18 Maud̶e machiba joma ẽbẽrarã Dachi Akõred̶erã baarauba poyaa kuitaad̶ai Cristoba dachi
         kʉ̃ria b̶uu. Mau jõparrea b̶uu, deseroa b̶uu, ʉtʉ b̶uu maud̶e id̶u b̶uu. 19 Ara dachi kʉ̃risiad̶eeba poyaa kuitaad̶akamina mʉʉba ʉtaa id̶i b̶uu machiba mau kuitaad̶amera.
         Kuitaaduubʉrã ne jomad̶e Dachi Akõre kĩra nuread̶ai.20 ¡Dachi Akõre ãrea biꞌia nii! Ichi poyaabarii dachi sõd̶e b̶uud̶eeba ne mechiu poyaa
         waui, dachiba kʉ̃risiabadau audeara maebʉrã ichimaa ʉtaa id̶ibadau audeara. 21 Ãbarã, Jesucristo baara panuud̶eeba ¡ewaricha Dachi Akõremaa biꞌia berread̶ai panuu!
         Biꞌia b̶uu maka b̶uai.
         
            
               	Machi baita Dachi Akõremaa ʉtaa id̶ibarii. Mau griego bed̶ead̶e wãꞌãe. Pabloba jarai b̶uad̶a joma jaraabasii, maumaarã kʉ̃risia
                     awara jaradea kob̶eesii. Maamina ãrea ãbarãmaarã ichiba jarai b̶uasii maarã ãbarã
                     baita Dachi Akõremaa ʉtaa id̶ibarii, jara b̶uu kĩra 3:14d̶e.

               	Dachi Akõreba deaid̶ebena adaud̶ai. Mau ʉ̃rʉbena Pabloba b̶ʉsii Romanos 4d̶e.

               	Dachi Akõreba Jesucristod̶eeba deai jarad̶a. Mau ʉ̃rʉbena Pabloba b̶ʉsii Gálatas 3d̶e.

               	Dachi Bajãad̶ebena Akõre. Griego bed̶ead̶e chi nuree kartad̶e naka b̶ʉ kub̶uu: Dachi Mechiu Jesucristo Bajãad̶ebena Akõre.

               	Griego bed̶ead̶e mau versículo naka b̶ʉ kub̶uu: Ichid̶eeba joma bajãad̶ebenarã maud̶e nau druad̶ebenarã trʉ̃abadau.

Dachi Akõre Jaurid̶eeba ãbarã chi kakua ab̶a nii kĩra nuree41 Mʉ Dachi Mechiu kakua jʉ̃a uru panuu. Mʉʉba machimaa chi chuburia id̶iiruu jipa nibad̶amera.
         Dachi Akõreba machi iusii maka nibad̶amera. 2 Machi waabenarã audeara biꞌia nuree kʉ̃risiarã́sturu. Kʉ̃riad̶eeba chiya dauchia jãadua
         nureásturu. 3 Dachi Akõre Jauriba machi jirukaraayuwãe nureabiai b̶uud̶eeba, ne joma biꞌia wáusturu
         biawãra ãbua nuread̶amera. 4 Dachi kakua ara ab̶aburu b̶uu. Dachi Akõre Jauri ara ab̶aburu inid̶au. Dachi Akõreba
         machi iusii ara mau esed̶au panad̶amera. 5 Dachi Mechiu Jesús ara ab̶aburu nii. Dachiba arab̶au Jesusd̶e ijãa panuu. Maud̶e arab̶au
         trʉ̃d̶eeba boro easid̶au. 6 Dachi Akõre ara ab̶aburu nii. Ichi jomaurã Akõrebʉ, jomaurã Mechiubʉ. Jomaurã sõd̶e
         b̶uu maud̶e jomaurãd̶eeba ichiba wau kʉ̃ria b̶uu waubarii.7 Maamina Cristoba ne waubiabarii dea kʉ̃ria b̶uad̶a kĩra ichi sõbiad̶eeba dachicha
         ichi baita ne bia waud̶amera aꞌawaraa dead̶akasii. 8 Dachi Akõre bed̶ead̶e naka b̶ʉ kub̶uu:«Ichi ʉtaa wãsiid̶e ichiba ichi kĩramaabadaurã poyaad̶a adoesii jʉ̃ʉka ua b̶uai baita.
         Maabae ẽbẽrarãmaa ne bia dead̶akasii».-9 Chi ʉtaa wãsii a b̶uuba ¿kãare jara b̶uma? Jara b̶uu ʉtaa wãi naed̶e ʉtʉʉba ichi nau
         iujãad̶e chi aude id̶ud̶aa neesii. 10 Chi ʉtʉʉba ed̶aa need̶a waya bajãa chi aude ʉtʉ b̶uumaa wãsii ne joma ichi juad̶e
         ua b̶uamera. 11 Ara ichiba chi nuree b̶usii ichiba bʉid̶arã nuread̶amera, waabenarã b̶usii Dachi Akõre
         baita berreabadaurã nuread̶amera, waabenarã b̶usii chi bed̶ea bia Cristo ʉ̃rʉbena
         jarad̶e nibad̶amera, maud̶e waabenarã b̶usii chi ijãabadaurã nubadaurã maud̶e jaradeabadaurã
         nuread̶amera. 12 Ichiba maka b̶usii ẽbẽrarã Dachi Akõred̶erã aid̶ad̶amera, ãchia bid̶a Dachi Akõre
         baita poyaa biꞌia waud̶amera. Maka joma Cristo ẽbẽrarã ichi kakua abadau chaarea warimaa
         panuu, 13 ab̶a jomaurã Dachi Akõre Warrd̶e ijãa panuud̶eeba maud̶e kuitaa panuud̶eeba ãbua biꞌia
         paneeduud̶aa. Maud̶e dachi ne jomad̶e Cristo kĩra nuread̶ai. 14 Makarã waa wãwa kĩra nuread̶aabai. Wãwaba barikia bed̶ea ijãabarii. Mau awara ẽbẽrarã
         setaa kũruad̶ai kuitaa nureeba jaradea panuud̶eeba, setaa ijãabiabadau pũatuba jãba
         ãyaa adoeruu kĩra. Maamina dachi mau jãba kĩra nuread̶aabai. 15 Maumaarã kʉ̃riad̶eeba chi biawãra bed̶ea ijãad̶ai panuu ne jomad̶e Dachi Mechiu Cristo
         kĩra nuread̶ai baita. 16 Ichid̶eeba joma dachi ichi kakuabʉ. Chi dachi kakuad̶e jid̶iu kara b̶eeba chiya aid̶ad̶ai.
         Dachicha waud̶ai panuu kĩra wauduud̶e jomaurã kʉ̃riad̶eeba biꞌia wari kãri bad̶ai.Cristod̶eeba chokae b̶uai wid̶i uru nuree saka nibad̶ai panuu17 Machiba biawãra waud̶amera, mʉʉba Dachi Mechiu trʉ̃d̶eeba nau jaraaruu: waa Dachi
         Akõre adua nuree kĩra nibarã́sturu.+ Ãchi kʉ̃risia biꞌiwãe nureed̶eeba nibabadau. 18 Ãchi kʉ̃risia pãriud̶e duanuud̶eeba Dachi Akõre ʉ̃rʉbena kuitaad̶akau. Ãchi sõ chaareaba
         Dachi Akõre adua nureed̶eeba, chi ichiba chokae duanubiai b̶uu wãꞌãe nuree. 19 Ãchi kakuaba barikiu kachirua wauduu kakua perad̶akau. Ab̶a kachirua waud̶áituru kʉ̃riabadau.
         Chi kĩra nejasia joma wau panuu ʉ̃rʉbena, kakua ãkaad̶akau.20 Maamina machiba Cristod̶e ijãasid̶aud̶e kuitaasid̶au maka nuread̶aabai panuu. 21 Ãbarãba chi biawãra bed̶ea Cristo ʉ̃rʉbena biꞌia jaradeasid̶au maud̶e biawãra machiba
         ichi ʉ̃rʉbena ũrid̶aped̶a ijãasid̶au. 22 Ãchimaa jaradeaped̶aad̶a naubʉ: naed̶e machiba wau panad̶a kĩra waa maka nibarã́sturu.
         Chi kakua kachirua wau kʉ̃ria b̶uuba setad̶eeba biꞌiwãe paneebiabarii. Mau ida b̶ústuru,
         paru sore ẽebadau kĩra. 23 Maumaarã Dachi Akõremaa machi kʉ̃risia wid̶i ida waubiásturu. 24 Mau kʉ̃risia wid̶i Dachi Akõreba wausii machi ichi kĩra nuread̶amera. Maud̶eeba paru
         wid̶i jʉ̃ panuu kĩra, kʉ̃risia wid̶id̶eeba nibásturu. Maka machi Dachi Akõre daad̶e
         jipa, biꞌia nibad̶ai chi biawãra bed̶eaba jara b̶uu kĩra.25 Maud̶eeba setaa ida b̶ústuru. Ab̶aburu biawãráturu waabenarã ome berreásturu, joma
         dachi arab̶au kakuad̶ebenad̶eeba.26 Kĩruuduubʉrã kachirua waurã́sturu. Machi kĩru panuumisa, ewari araa b̶aebirã́sturu.-27 Jʉbawãe niimaa ida setaa kũruabiarã́sturu.28 Nechirua badaad̶a waa nechiruabai b̶uu, maumaarã ichi juaba trajai b̶uu ne uru b̶uai
         baita. Maka ichiba uru b̶uai chi nejarr barauwãe nuree aid̶ai baita.29 Bed̶ea kachirua berrearã́sturu. Maumaarã bed̶ea biáturu berreásturu waabenarã aid̶ad̶ai
         baita. Maka machi bed̶ea ũri nuree biꞌia panad̶ai. 30 Kachirua wauduuba Dachi Akõre Jauri kĩra nomaabirã́sturu. Dachi Akõreba mau machimaa
         deasii ichid̶irã kuitaa panad̶amera. Ichi Jauri machi baara b̶uai ab̶a Dachi Akõreba
         ichi ẽbẽrarã joma biꞌia b̶ui ewarid̶aa. 31 Machiba joma ab̶au ʉ̃rʉbena sõd̶e kachirua kʉ̃risiabadau, sõd̶eeba kĩrubadau, oa kachirua
         berreabadau, kĩrud̶eeba berreabadau, waabenarã ʉ̃rʉbena setaa jarabadau maud̶e waabenarã
         kachirua waud̶ai kʉ̃risiabadau joma ida b̶ústuru. 32 Sõbiad̶eeba nureásturu. Kĩra chuburia baraa nureásturu. Chi machiba kachirua wauped̶aad̶a
         kʉde uru b̶ee ida b̶ústuru, Dachi Akõreba machi kachirua Cristod̶eeba ida b̶ud̶a kĩra.
         
            
               	4:8 Salmos 68:18.

               	Dachi Akõre adua nuree kĩra. Griego bed̶ead̶e b̶ʉ kub̶uu: judiowãerã nibabadau kĩra.

               	4:26 Salmos 4:4.

Dachi Akõre warrarã saka nuread̶ai panuu51 Dachi Akõreba ichi warrarã ãrea kʉ̃ria b̶uu. Maud̶eeba machi ichi kĩra nureásturu.
         2 Jomaurã kʉ̃riásturu Cristoba dachi kʉ̃ria b̶uu unubid̶a kĩra. Kʉ̃riad̶eeba dachi kakua
         ara ichi beabisii Dachi Akõremaa ãnimara baa dearuu kĩra. Dachi Akõreba mau biꞌia
         unusii.3 Machi ẽbẽrarã Dachi Akõred̶erãd̶eeba machi kakuaba barikiu kachirua waud̶aabai panuu,
         kĩra nejasia waud̶aabai panuu maud̶e waabenarãba uru b̶ee kʉ̃riad̶aabai panuu. Mau
         ʉ̃rʉbena ab̶au bid̶a b̶istĩika bid̶a berread̶aabai panuu.+4 Bed̶ea kachirua, nebʉrʉ biꞌiwãe maud̶e bed̶ea miadaa mia ʉibi berrearã́sturu, maka
         berreai biꞌiwãe b̶uud̶eeba.+ Maumaarã Dachi Akõremaa biꞌia b̶uu áduru. 5 Machiba kuitaa panuu junebena wẽra ome kãibadau, ne kĩra nejasia kachirua wau nibabadau,
         maud̶e ne joma uru panad̶ai kʉ̃riabadau chi Cristo maud̶e Dachi Akõreba dead̶ai a
         panuu adaud̶aabai. Ne joma uru b̶uu kʉ̃ria b̶uai Dachi Akõre kuenda juaba ne kaped̶aad̶ad̶e
         ijãa b̶uu kĩra b̶uu, Dachi Akõre audeara, chi ichiba uru b̶uai kʉ̃ria b̶uu aude ijãa
         b̶uud̶eeba.6 Ab̶a bid̶a setad̶eeba kachirua waud̶ai panuu aaruubʉrã, ida setaa kũruabirã́sturu.
         Kachirua wau panuu baita Dachi Akõreba chi ichi bed̶ea ijãawẽa nuree kastikai. 7 Maud̶eeba kachirua waubadaurã ome arab̶au waurã́sturu.8 Naed̶e machi pãriud̶ebena basii, maamina id̶ibae Dachi Mechiu ome panuud̶eeba machi
         ʉ̃d̶aad̶ebenarãbʉ. Maud̶eeba ʉ̃d̶aad̶ebena warrarã kĩra nibásturu. 9 Ʉ̃d̶aad̶e nibaaruubʉrã sõbia nuread̶ai, jipa waud̶ai maud̶e biawãrad̶eeba nibad̶ai.+10 Dachi Mechiuba biꞌia unu b̶uu kuitaad̶ai baita jʉrʉ́sturu. 11 Pãriud̶ebenarãba kachirua waubadaud̶eeba ne bia neekau. Maud̶eeba arab̶au waurã́sturu,
         maumaarã kuitaabiásturu ãchiba waubadau kachiruabʉ. 12 Biawãra dachi kĩra nejasiad̶ai panuu ãchiba kachirua miru waubadau ʉ̃rʉbena berread̶ai
         baita. 13 Maamina ne joma ʉ̃d̶aad̶e b̶uuduud̶e saka b̶uu unubibadau, 14 ʉ̃d̶aad̶e ne joma unubadaud̶eeba. Mau baita naka jarabadau:«Ʉ̃rʉmase bichi kãi b̶uu. Kachiruad̶e biu b̶uad̶a jiraduse. Maabae Cristoba bichi
         ʉ̃d̶aad̶e b̶ui».15 Maud̶eeba kauwa nibásturu. Adua nuree kĩra nibarã́sturu, maumaarã kʉ̃risia kuitaad̶eeba
         nibásturu. 16 Machiba poyaa wauduucha biꞌia wáusturu, nau ewarid̶e ẽbẽrarãba ne joma kachirua waubadaud̶eeba.
         17 Kʉ̃risiaswãe nuree kĩra nurearã́sturu, maumaarã ãrea kuitásturu kãare Dachi Mechiuba
         waubi b̶uu. 18 Ituaba biu nibarã́sturu. Mauba kachirua aude waubibarii. Biu nibad̶ai audeara Dachi
         Akõre Jaurid̶eeba nureásturu. 19 Dachi Akõre bed̶ead̶e b̶ʉ kub̶uu karibadau, ãbarãba karibadau maud̶e Dachi Akõre Jauriba
         karibi b̶uu chiya karibad̶ai baita ãbua karísturu. Dachi Mechiumaa sõd̶eeba karísturu
         biꞌia berread̶ai baita. 20 Dachi Mechiu Jesucristo trʉ̃d̶eeba ewaricha dachi Bajãad̶ebena Akõremaa ne joma baita
         ichíturu kid̶ibai ásturu.Dachi kima ome saka nuread̶ai panuu21 Cristo wapea panuud̶eeba arab̶aud̶e chiya ijã́sturu.+22 Wẽrarã kima bara nuree, machi kimarãba jara panuu ijãa panásturu, machiba Dachi Mechiu
         Cristo bed̶ea ijãa waubadau kĩra. 23 Mukĩra ichi wẽra chibaribʉ. Ara mau kĩra Cristo ichi ẽbẽrarã Chibaribʉ maud̶e ichi
         ẽbẽrarã ichi kakua kĩra nuree. Ichi ãchi Karibabariibʉ. 24 Cristo ẽbẽrarãba ichi bed̶ea ijãabadau kĩra wẽraba ichi kima bed̶ea joma ijãa b̶uai
         b̶uu.25 Mukĩrarã wẽra bara nuree, machi wẽra kʉ̃riásturu, Cristoba dachi kʉ̃ria b̶uu unubid̶a
         kĩra. Kʉ̃riad̶eeba dachi baita ara ichi ida beabisii. 26 Ichiba maka wausii dachi Dachi Akõre baita biꞌia b̶ui baita. Ichi bed̶eaba dachi kachirua
         jeraasii baniaba jeraad̶a kĩra.+27 Joma mau wausii dachi ichi baita ãrea biꞌia b̶ui baita, jayoa kachiruaswãe, bibidruaswãe
         maud̶e barikiu kachiruaswãe. Ichiba kʉ̃ria b̶uasii dachi ichi baita biꞌia nuread̶ai,
         kachirua jarad̶ai a jaraswãe. 28 Ara mau kĩra mukĩraba ichi kima ãrea kʉ̃ria b̶uai b̶uu ara ichi kakua kʉ̃ria b̶uu
         kĩra. Mukĩraba ichi kima kʉ̃ria b̶uubʉrã, ara ichi kʉ̃ria b̶uu. 29 Ab̶au bid̶a ichi kakua kĩramaakau, maumaarã biꞌia ko b̶uud̶eeba ãrea nubarii. Ara
         mau kĩra Cristoba ichi ẽbẽrarã nubarii, 30 ichi kakua kĩra panuud̶eeba.+31 Dachi Akõre bed̶ead̶e naka b̶ʉ kub̶uu:«Mau baita mukĩraba chi akõre maud̶e chi nawe b̶ʉiped̶a ichi wẽra ome ãbua b̶eei.Maka kakua ara ab̶a b̶uu kĩra nuread̶ai».-32 Mau bed̶eaba kʉ̃risia mechiu kuitaawẽa panad̶a kuitaabi b̶uu. Mʉʉba jara b̶uu Cristo
         ichi ẽbẽrarã ome ãbua panuud̶ebena. 33 Mau ʉ̃rʉbena kuitaabi b̶umina machicha machi kima kʉ̃ria nuread̶ai panuu ara machi
         kʉ̃ria panuu kĩra. Maud̶e wẽraba ichi kima wapeadee b̶uai b̶uu.
         
            
               	B̶istĩika bid̶a berread̶aabai panuu. Mau bed̶ea naka b̶ʉ kub̶uu: Nibásturu waabenarãba ab̶a bid̶a poyaa jararãad̶amera machiba kachirua wau panuu.

               	Bed̶ea kachirua. Chi b̶ee kartad̶e naka b̶ʉ kub̶uu: setaa.

               	Ʉ̃d̶aad̶e nibaaruubʉrã. Griego bed̶ead̶e chi b̶ee kartad̶e b̶ʉ kub̶uu: Dachi Akõre Jaurid̶eeba nibaaruubʉrã.

               	Cristo wapea panuud̶eeba. Griego bed̶ead̶e chi b̶ee kartad̶e naka b̶ʉ kub̶uu: Dachi Akõre wapea panuud̶eeba.

               	Griego bed̶ead̶e naka b̶ʉ kub̶uu: dachi kachirua jeraasii baniaba maud̶e ichi bed̶eaba.

               	Griego bed̶ead̶e chi b̶ee kartad̶e nau sid̶a b̶ʉ kub̶uu: ichi kiuru maud̶e ichi b̶ʉʉrʉ kĩra panuud̶eeba.

               	5:31 Génesis 2:24.

Warrarã akõrerã ome saka nuread̶ai panuu61 Warrarã, machi akõrerã bed̶ea ũribaba ũrísturu Dachi Mechiuba kʉ̃ria b̶uu kĩra, maka
         jipa b̶uud̶eeba. 2 Moisesba b̶ʉd̶ad̶e naka jara b̶uu: «Machi akõre maud̶e machi nawe wapea panásturu».- Dachi Akõreba naed̶e naka aid̶ai a b̶uasii: 3 Maka wauduubʉrã, «Machi nau druad̶e ewari ãrea biꞌia duanad̶ai».-4 Akõrerã, machi warrarã kĩrubiarã́sturu. Maumaarã biꞌia jaradea panuud̶eeba maud̶e
         jipa waubia panuud̶eeba Dachi Mechiuba kʉ̃ria b̶uu kĩra waribiásturu.Chi chibari baita bari trajabadaurã ãchi chibari ome saka nuread̶ai panuu5 Chibari baita bari trajabadaurã, machi chi nau iujãad̶ebena chibari wapea panuud̶eeba,
         ichiba jaraaruu machi sõd̶eeba joma wáusturu Cristo bed̶ea ijãa panuu kĩra. 6 Ichiba ichia b̶uud̶éburu maka waurã́sturu, ichi ome biꞌia nuread̶ai baita. Maumaarã
         sõd̶eeba wáusturu, machi Cristo baita bari trajabadaurãd̶eeba. Dachi Akõreba maka
         kʉ̃ria b̶uu. 7 Machi chibariba jara b̶uu waumaa panuud̶e, sõbiad̶eeba wáusturu Dachi Mechiu baita
         wau panuu kĩra. Kʉ̃risiarã́sturu nau iujãad̶ebena chibari báitaburu maka traja panuu.
         8 Machiba kuitaa panuu chibari baita bari trajabariibʉrã maebʉrã chibariswãe niibʉrã,
         Dachi Mechiuba dachimaa dachicha bajãad̶e deai dachiba wauped̶aad̶a kĩra.9 Ara mau maka, machi chi chibarirã bid̶a chi machi baita bari trajabadaurã biꞌia wáusturu.
         Ãchi iadaad̶ai arã́sturu. Kĩrabásturu chi maarã Chibari bajãad̶ebena ara machi Chibaribʉ.
         Ichiba joma arab̶aud̶e ichiabarii.Kokoroaba ichi kakua ʉ̃rʉ chaarea b̶uu jʉ̃barii ʉ̃rʉbena10 Mau awara ãbarã, Dachi Mechiu ãrea poyaabarii b̶uud̶eeba chaarea nureásturu. 11 Chi kokoroaba ichi ʉ̃rʉ chaarea b̶uu jʉ̃barii Dachi Akõreba machimaa dead̶a jʉ̃́sturu,
         machi chaarea nuread̶ai baita, jʉbawãe niiba setaa kũruarãamera. 12 Ẽbẽrarã ome chĩo panuuwãema.+ Maumaarã jai kachiruarã nau iujãa pãriud̶ebenarã ómeburu chĩo panuu. Maarã dachiba
         unud̶akau chi mechiu nureerãbʉ, chi ʉtarebena jai kachiruarã karrarãbʉ. 13 Maud̶eeba chi kokoroaba ichi ʉ̃rʉ chaarea b̶uu jʉ̃barii Dachi Akõreba machimaa dead̶a
         jʉ̃́sturu. Maka jʉbawãe niiba kachiruad̶e b̶aebii chaaruud̶e machi poyaa dauchia jãadua
         panad̶ai. Poyaad̶aped̶a ãrea chaarea nuread̶ai.14 Maud̶eeba biawãra bed̶ea ijãa panuud̶eeba chaarea nureásturu, kokoroaba kʉrrd̶e jʉ̃barii
         jʉ̃ b̶uu kĩra. Jipa nibásturu kachiruad̶e b̶aebiarãad̶amera, kokoroaba ichi kakuad̶e
         chaarea b̶uu jʉ̃barii kĩra. 15 Chi bed̶ea bia Dachi Akõre ome biꞌia b̶uai ʉ̃rʉbena jarad̶e wãd̶ai baita nureásturu,
         kokoroaba chĩod̶e wãi baita ichi jʉ̃rʉd̶e jʉ̃barii kĩra. 16 Mau awara ne jomad̶e Cristod̶e ijãa panásturu, kokoroaba ichi juad̶e adaubarii ad̶u
         mirubarii kĩra. Jʉbawãe niiba kachiruad̶e b̶aebii chaaruud̶e, enadrʉma aoko b̶uuba
         drʉʉruu kĩra b̶uu. Maamina machiba Cristod̶e ijãa panuubʉrã, dauchia jãadua panad̶ai
         chi juad̶e adaubarii ad̶u mirubariiba chi enadrʉma kid̶a aoko b̶uu kiibibarii kĩra.
         17 Maud̶e sõd̶eeba ãrea kuitásturu Dachi Akõreba machi biawãra karibasii, kokoroaba ichi
         borod̶e chaarea b̶uu jʉ̃barii kĩra. Mau awara Dachi Akõre bed̶ea ichi Jaurid̶eeba
         ãrea kuitásturu. Dachi Akõre bed̶ea espada kĩra b̶uu, kachirua ome poyaabariid̶eeba.18 Ewaricha ne joma baita Dachi Akõre Jaurid̶eeba ʉtaa id̶i panásturu. Dau ʉ̃rʉma panuud̶eeba,
         joma ichi ẽbẽrarã baita kakua ãkaad̶awẽa ʉtaa id̶i panásturu. 19 Maud̶e mʉ baita Dachi Akõremaa ʉtaa id̶i panásturu. Ichimaa ʉtaa id̶ísturu mʉʉmaa
         kuitaabimera saka Cristo ʉ̃rʉbena berreai b̶uu. Maka mʉʉba wapeawẽa ẽbẽrarãmaa kuitaabiai
         chi bed̶ea bia Cristo ʉ̃rʉbena, Dachi Akõreba naed̶e kuitaabiwẽa b̶uad̶a. 20 Cristoba mʉ bʉisii mau bed̶ea jaradeamera. Jaradea b̶uu kakua mʉ jʉ̃a uru panuu. Dachi
         Akõremaa ʉtaa id̶ísturu mʉʉba mau bed̶ea bia ʉ̃rʉbena wapeawẽa berreai baita mʉʉba
         maka waui b̶uud̶eeba.Pabloba nau kartad̶e aanama b̶ʉd̶a21 Dachiba kʉ̃ria panuu ãba Tiquicoba mʉ ʉ̃rʉbena machimaa joma nebʉrʉi kuitaad̶amera
         mʉ saka b̶uu maud̶e kãare wau b̶uu. Ichi Dachi Mechiu baita ichi kʉ̃ria trajabarii
         jipa nii, maud̶e ne jomad̶e biꞌia waubarii. 22 Mʉʉba ichi machimaa bʉiruu kuitaad̶amera dai saka panuu. Mauba machi kĩrajʉʉbiai.23 Ãbarã, mʉʉba kʉ̃ria b̶uu Dachi Bajãad̶ebena Akõreba maud̶e Dachi Mechiu Jesucristo
         bid̶a machi aid̶ad̶ai chiya kʉ̃ria panad̶amera maud̶e biꞌia ijãa panad̶amera. Maud̶e
         mʉʉba kʉ̃ria b̶uu maarãba jirukaraayuwãe panabiad̶ai. 24 Mʉʉba kʉ̃ria b̶uu Dachi Akõreba ichi sõbiad̶eeba joma Dachi Mechiu Jesucristo biawãra
         ãrea kʉ̃ria nuree aid̶a b̶uai. Biꞌia b̶uu maka b̶uai.
         
            
               	6:2 Éxodo 20:12.

               	6:3 Deuteronomio 5:16.

               	Ẽbẽrarã ome chĩo panuuwãema. Griego bed̶ead̶e naka b̶ʉ kub̶uu: Kiuru bara nuree ome, oa bara nuree ome chĩo panuuwãema.

Pabloba nau kartad̶e naa b̶ʉd̶a11 Mʉ Pablobʉ. Timoteo mʉ ome b̶uu. Dai Jesucristo baita bari trajabadaurãbʉ. Mʉʉba nau
         karta ãbarã Filipos puurud̶ebenarã baita b̶ʉʉruu: ijãabadaurã nubadaurã, ijãabadaurã
         aid̶abadaurã, joma ẽbẽrarã Dachi Akõred̶erã Jesucristo ome nureerã baita.+2 Daiba kʉ̃ria panuu Dachi Bajãad̶ebena Akõreba maud̶e Dachi Mechiu Jesucristo ãchi
         sõbiad̶eeba machi aid̶a panad̶ai maud̶e ãchi jirukaraayuwãe panabiad̶ai.Pabloba ãbarã baita Dachi Akõremaa ʉtaa id̶id̶a3 Mʉʉba machi kĩrabaaruucha Dachi Akõremaa ichíturu kid̶ibai abarii. 4 Dachi Akõremaa ʉtaa id̶iiruucha mʉʉba machi baita kĩrajʉʉ ʉtaa id̶ibarii, 5 machiba ichi bed̶ea ijãaped̶aad̶ad̶eed̶ebena mʉ aid̶a panuud̶eeba, chi bed̶ea bia
         Cristo ʉ̃rʉbena jaradeai baita. 6 Mʉʉba nau biawãra kuitaa b̶uu: Dachi Akõreba chi machi sõd̶e traju biꞌia waud̶a biꞌia
         kãrii ab̶a Jesucristo neeruud̶aa. Maud̶e ichiba machi joma biꞌia ua b̶uai. 7 Biꞌia b̶uu mʉʉba joma machi ʉ̃rʉbena maka kʉ̃risia b̶uai, machi ãrea kʉ̃ria b̶uud̶eeba.
         Mʉ jʉ̃a b̶uud̶e maebʉrã chi bed̶ea bia Cristo ʉ̃rʉbena biawãra kuitaabi b̶uud̶e Dachi
         Akõreba ichi sõbiad̶eeba machi maud̶e mʉ sid̶a aid̶a b̶uu ichi bed̶ea jaradea panad̶amera.
         8 Dachi Akõreba kuitaa b̶uu mʉʉba Jesucristo ãrea kʉ̃ria b̶uud̶eeba joma machi sid̶a
         ãrea kʉ̃riakua b̶uu.9 Mʉʉba Dachi Akõremaa ʉtaa id̶i b̶uu machi ãrea chiya kʉ̃ria nuread̶amera, ichi biꞌia
         kuitaad̶amera maud̶e saka nibad̶ai panuu kuitaad̶amera. 10 Maka machiba ãrea kuitaad̶ai kãare biꞌia b̶uu maud̶e Cristo neeruud̶e ichi daad̶e
         kachiruaswãe nuread̶ai maud̶e machi ʉ̃rʉbena kachirua jarad̶ayuswãe nuread̶ai. 11 Mʉʉba ʉtaa id̶i b̶uu machi Jesucristod̶eeba ne jomad̶e jipa nuread̶amera. Maka ẽbẽrarãba
         Dachi Akõre chi mechiu nii ad̶ai maud̶e ichimaa biꞌia berread̶ai.Ne jomad̶e Pablo Cristo baita b̶uu12 Ãbarã, mʉʉba machimaa kuitaabiai kʉ̃ria b̶uu mʉ chi makad̶aba aid̶a b̶uu ẽbẽrarãba
         chi bed̶ea bia Cristo ʉ̃rʉbena ijãad̶amera. 13 Romad̶ebena jaradea ua b̶uabarii de nubadau kokoroarãba maud̶e waabenarãba kuitaa
         panuu mʉ Cristo kakua jʉ̃a b̶uu. 14 Maud̶eeba ãrea ãbarãba Dachi Mechiud̶eeba Dachi Akõre bed̶ea wapeawẽa jara nibabadau.15 Biawãra chi nuree mʉ ome kĩra kachirua panuud̶eeba, maarãba jarabadau Cristo ʉ̃rʉbena
         mʉ audeara kuitaa panuu ad̶ai baita. Maamina waabenarãba kʉ̃risia biad̶eeba jarabadau.
         16-17 Maarãba kʉ̃riad̶eeba maka waubadau. Kuitaa panuu Dachi Akõreba mʉ nama b̶usii chi
         bed̶ea bia Cristo ʉ̃rʉbena biawãra arakʉd̶e kuitaabiamera. Maamina chi nureerãba Cristo
         ʉ̃rʉbena jara nibabadau ãrea kuitaa nuree kʉ̃risia panuud̶eeba. Kʉ̃risia biad̶eeba
         maka waud̶akau. Kʉ̃risia panuu maka mʉ nama jʉ̃a b̶uud̶e aude kĩra nomaabid̶ai. 18 Maamina ¿mau sakaima? Kʉ̃risia biad̶eeba maebʉrã kʉ̃risia kachiruad̶eeba jara nibaaduubʉrã,
         Cristo ʉ̃rʉbena jara panuu. Maud̶eeba mʉ kĩrajʉʉ b̶uu.Maud̶e kĩrajʉʉ b̶uai 19 mʉʉba kuitaa b̶uud̶eeba mʉ namabena awara wãaruu, machiba Dachi Akõremaa ʉtaa id̶i
         panuud̶eeba maud̶e Jesucristoba dead̶a Jauriba aid̶a b̶uud̶eeba. 20 Cristo kakua mʉ ne ab̶a bid̶a nejasiai kʉ̃riawẽa b̶uu, maumaarã ichi ʉ̃rʉbena berreai
         baita kĩra nejasiaswãe b̶uai kʉ̃ria b̶uu. Maka mʉʉba jomaurãmaa Cristo chi mechiu
         nii kuitaabiai, ewaricha wau b̶uabarii kĩra. Chokae b̶eeruubʉrã maebʉrã biuruubʉrã,
         mʉʉba kʉ̃ria b̶uu jomaurãba mʉʉd̶eeba kuitaad̶ai Cristo chi mechiu nii. 21 Mʉʉmaarã, mʉ chokae b̶uud̶e Cristo baita b̶uai, maamina biuruubʉrã aude biꞌia b̶uai.
         22 Mʉ chokae b̶uud̶e Cristo ʉ̃rʉbena poyaa jaradea b̶uai. Maud̶eeba mʉʉba adua b̶uu kãare
         kʉ̃ria b̶uu, chokae b̶uai maebʉrã biui. 23 Chaarea b̶uu jarai baita mau omed̶ebena sãu aude biꞌia b̶uu. Mʉʉmaarã biꞌia b̶uu biui,
         Cristo ome b̶uai baita. 24 Maamina machi baita biꞌia b̶uu mʉ chokae b̶uai. 25 Maud̶eeba kuitaa b̶uu machi aid̶ai baita mʉ wabid̶a chokae b̶uai maud̶e waya machi
         ome ãbua b̶uai. Maka machiba Cristod̶e biꞌia ijãa panuud̶eeba kĩrajʉʉ panad̶ai. 26 Jesucristoba mʉ waya machimaa adoeruud̶e machi ichi kakua biꞌia kĩrajʉʉd̶aped̶a biꞌia
         jarad̶ai.27 Jipa nibásturu chi bed̶ea bia Cristo ʉ̃rʉbena jara b̶uu kĩra. Makarã mʉʉba machi ichiad̶e
         wãaruubʉrã, maebʉrã machi ome b̶uuwãed̶e machi ʉ̃rʉbena ũriiruubʉrã, kuitaai machiba
         arab̶au kʉ̃risiad̶eeba ãbua ãrea ijãa panuu maud̶e ãbua ãrea traja panuu mau bed̶ea
         bia kuitaabid̶ai baita. 28 Machi kĩramaabadau ab̶a bid̶a wapearã́sturu. Mauba kuitaabii Dachi Akõreba ãchi baribai,
         maamina machi karibai. Mau Dachi Akõreba joma wau b̶uu. 29 Ichi biad̶eeba machi iubasii ab̶aburu Cristod̶e ijãa panad̶amera, maumaarã iusii Cristo
         kakua ãrea biꞌiwãe panad̶amera. 30 Machiba unusid̶au mʉ ãrea biꞌiwãe b̶uud̶e dauchia jãadua b̶uad̶a maud̶e jãabae ũri
         panuu wabid̶a dauchia jãadua b̶uu.- Ara mau kĩra machi sid̶a ãrea dauchia jãadua panuu.
         
            
               	Ijãabadaurã nubadaurã. Kajuma bed̶ead̶e «pastores» maebʉrã «ancianos» abadau. Ijãabadaurã aid̶abadaurã. Kajuma bed̶ead̶e «diáconos» abadau.

               	1:30 Hechos 16:11-40.

Dachi Akõreba Cristo jomaurã audeara chi mechiu b̶ud̶a21 Cristod̶e kĩrajʉʉ panuud̶eeba, machi kĩrajʉʉbia b̶uu ichiba kʉ̃ria b̶uud̶eeba, Dachi
         Akõre Jauri machi ome b̶uud̶eeba maud̶e ichi kʉ̃riaba machi kĩra chuburia b̶uud̶eeba,
         2 mʉ naka ãrea kĩrajʉʉbísturu: arab̶au kʉ̃risia uru panásturu, chiya kʉ̃ria panásturu
         maud̶e arab̶au kʉ̃risiad̶eeba joma wáusturu. 3 Waabenarã audeara biꞌia nuree kʉ̃risia panuud̶eeba ne ab̶a bid̶a waurã́sturu. Maud̶e
         waurã́sturu machi báitaburu biꞌia nuread̶ai baita. Maumaarã kʉ̃risiásturu waabenarã
         machi audeara biꞌia nuree. 4 Machicha biꞌia nuread̶ai baita jʉrʉrã́sturu, maumaarã jʉrʉ́sturu waabenarã sid̶a biꞌia
         nuread̶amera. 5 Jesucristoba kʉ̃risia b̶uad̶a kĩra kʉ̃risiásturu:6 Ichi Dachi Akõremina, ara Dachi Akõre kĩra arab̶aud̶e b̶uai kʉ̃risiabasii.7 Maumaarã ichi maka nibad̶a ida b̶usii chibari baita bari trajabarii bai baita. Maabae
         dachi kĩra nau kakuad̶e b̶eesii.8 Makaaruud̶e miichuburi b̶eesii. Dachi Akõreba biui b̶uu asiid̶e ichi makasii. Cruzd̶e
         ãrea biꞌiwãe b̶uaped̶a biui b̶umina mau makasii.9 Maud̶eeba bajãad̶e Dachi Akõreba ichi chi aude mechiu b̶usii. Ichi jomaurã Mechiu
         b̶usii.+10 Maka joma bajãad̶e nuree, nau iujãad̶e nuree maud̶e biud̶arã panabadaud̶e nuree Jesús
         daad̶e õdarrd̶e kopaneed̶ai.11 Maud̶e jomaurãba Jesucristo jomaurã Mechiu a jarad̶ai maud̶e Dachi Bajãad̶ebena Akõremaa
         biꞌia berread̶ai.Ãbarã nau iujãad̶e saka nuread̶ai panuu12 Maka mʉ ãbarã chi kʉ̃ria, mʉ machi ome b̶uasiid̶eeba Dachi Akõre bed̶ea jara b̶uu
         kĩra wau panuu. Jãabae mʉ machi ome b̶uuwãemina Dachi Akõre ãrea wapea panuud̶eeba
         wau panásturu ichiba machi karibasiid̶eeba. 13 Ichiba machi aid̶a b̶uu ichiba kʉ̃ria b̶uu wau panad̶amera maud̶e maka wau kʉ̃ria
         panad̶amera.14 Waabenarã ʉ̃rʉbena kachirua berread̶awẽa maud̶e oa kachirua berread̶awẽa joma wáusturu.
         15 Maka machi ʉ̃rʉbena kachirua jarad̶ayuswãe nuread̶ai maud̶e jipa nuread̶ai. Ẽbẽrarã
         ãrea kachirua waubadau tãed̶e panumina kachiruaswãe panásturu. Dachi Akõre warrarãd̶eeba
         ãchi tãed̶e ʉtarebena pusterrea ted̶echoabadau kĩra nuree. 16 Chi dachi chokae b̶uabiabarii bed̶ea ʉ̃rʉbena ãchimaa arakʉd̶e kuitaabia panásturu.
         Maka Cristo neeruud̶e mʉ machi kakua kĩrajʉʉi. Maud̶e mʉʉba kuitaai mʉ bari ara jãka
         nibaabasii maud̶e bari trajaabasii. 17 Kãꞌãabariwãed̶e mʉ Cristo kakua bead̶ai panuu. Maka uva b̶aa Dachi Akõremaa ea deabachid̶au
         kĩra b̶uai.- Ara mau kĩra machiba Cristod̶e ijãa panuu, ãnimara Dachi Akõremaa baa deai kĩra b̶uu.- Maud̶eeba mʉ machi ome ãrea kĩrajʉʉ b̶uu. 18 Ara mau kĩra machi sid̶a mʉ ome ãbua kĩrajʉʉ nuread̶ai panuu.Timoteo maud̶e Epafrodito19 Dachi Mechiu Jesusba kʉ̃riaruubʉrã mʉʉba Timoteo isa machimaa wãbii. Maka ichi waya
         mʉʉmaa neeruud̶e mʉ sid̶a kĩrajʉʉ b̶uai machi saka panuu kuitaai b̶uud̶eeba. 20 Nama mʉ baara ichi kĩra nii wãꞌãe. Ichiba machi biawãra aid̶a kʉ̃ria b̶uu. 21 Jomaurãba ara ãchi biꞌia nuread̶ai jʉrʉbadau, Jesucristoba kʉ̃ria b̶uu jʉrʉd̶ai bad̶amaarã.
         22 Maamina machiba kuitaa panuu Timoteoba biꞌia waubarii. Warrba ichi akõre aid̶abarii
         kĩra ichiba bed̶ea bia Cristo ʉ̃rʉbena aid̶a jaradea b̶uu. 23 Mʉ kãare saka waud̶ai panuu kuitaaruud̶e Timoteo machimaa bʉii kʉ̃risia b̶uu. 24 Maamina kʉ̃risia b̶uu Dachi Mechiuba mʉ aid̶ai, kãꞌãabariwãed̶e mʉ sid̶a machimaa
         wãmera.25 Machiba ãba Epafrodito mʉ aid̶amera bʉisid̶au. Mauba mʉ ome Dachi Akõre bed̶ea jaradea
         b̶uu kokoroa chĩo b̶uu kĩra. Mʉʉba machimaa ichi waya wãbii. 26 Ichiba machi biawãra unu kʉ̃ria b̶uu. Ãrea jirukaraa b̶uu, machiba ichi ẽpermo b̶uu
         ũrisid̶aud̶eeba. 27 Biawãra ichi ẽpermo b̶uasii. Beraa biukausii. Maamina Dachi Akõreba ichi kĩra chuburiasii.
         Ab̶aburu ichi kĩra chuburiabasii, maumaarã mʉ sid̶a kĩra chuburiasii waya jirukaraa
         b̶eerãamera. 28 Maud̶eeba mʉʉba ichi waya isa wãbi kʉ̃ria b̶uu, machiba ichi unuuduud̶e waya kĩrajʉʉd̶amera.
         Maka mʉ machi kakua ãrea jirukaraa b̶uabai. 29 Kĩrajʉʉ panuud̶eeba ichi biꞌia irsibísturu Dachi Mechiud̶ed̶eeba. Chi ichi kĩra nuree
         ʉ̃rʉbena biꞌia kʉ̃risiásturu. 30 Cristoba waubi b̶uu kakua ichi beraa biukausii. Chi machiba mamauba mʉ baita poyaa
         waud̶awẽa panuu, ichiba biui adua wausii.
         
            
               	Griego bed̶ead̶e naka b̶ʉ kub̶uu: Dachi Akõreba ichimaa chi trʉ̃ mechiu deasii.

               	2:17 Números 15:5,6.

               	2:17 Levítico 23:18.

Cristod̶éburu ijãad̶ai panuu31 Mau awara ãbarã, Dachi Mechiud̶eeba kĩrajʉʉ panásturu. Mʉʉba nau bed̶ea naa b̶ʉsmina,
         ara mau b̶ʉi baita ida b̶ukau. Maka kachiruad̶ebena machi nu b̶uai.2 Ẽbẽrarã usa kĩra nureed̶ebena kauwa duanásturu, maarãba kachirua waubadaud̶eeba. Maarãba
         jaradeabadau mukĩra chi kakua tõod̶ai panuu ẽbẽrarã Dachi Akõred̶erã nuread̶ai baita.+3 Maamina dachi chi biawãra mukĩra chi kakua tõoped̶aad̶abʉ.+ Dachiaburu Dachi Akõre Jaurid̶eeba ichimaa biꞌia berreabadau. Maud̶e Jesucristoba
         dachi baita waud̶a biꞌia jarabadau. Dachiba kʉ̃risiad̶akau Dachi Akõreba dachi jipa
         nuree unui, dachiba wau panuu kakua. 4 Mʉʉba nau kakuad̶e biꞌia waud̶a kakua maka kʉ̃risia b̶uai b̶umina, maka kʉ̃risiakau.
         Biawãra ab̶auba wau b̶uu kakua Dachi Akõreba jipa unui kʉ̃risiaruubʉrã, ichi audeara
         mʉʉba aude maka poyaa kʉ̃risia b̶uai b̶uu. 5 Mʉ danaba mʉ adaud̶a 8 ewari bad̶akare, mʉ mukĩra chi kakua tõosid̶au. Mʉ israeld̶ebenabʉ,
         Benjamind̶ebena need̶abʉ. Mʉ nabẽraed̶ebenarã chi biawãra hebreorã basii. Fariseo
         basiid̶eeba mʉʉba Moisesba b̶ʉd̶a kauwa waubachii. 6 Mau judiorã ley ãrea waubachiid̶eeba Cristod̶e ijãa nuree wãraabachii kachirua waui
         baita. Mau judiorã ley ãrea waubachiid̶eeba ab̶au bid̶a mʉ ʉ̃rʉbena kachirua jarad̶ayuswãe
         nii.7 Maamina ne joma mʉʉba naed̶e biꞌia unu b̶uad̶a, jãabae Cristod̶e ijãa b̶uud̶eeba mau
         biꞌia unukau. 8 Biawãra mʉ Mechiu Jesucristo kuitaai ne joma audeara bibuara b̶uu. Mʉʉba kʉ̃risia
         b̶uad̶a ichi kakua joma ida b̶usii. Joma mau nejarr kĩra unusii Cristo kuitaai baita
         9 maud̶e ichi ome b̶uai baita. Mʉ ichi ome b̶uuwãe chi Moisesba b̶ʉd̶ad̶eeba, maumaarã
         maka nii Cristoba ichi Akõreba jarad̶a kĩra wausiid̶eeba, dachi kakua biusiid̶eeba.
         Mʉʉba Cristod̶e ijãa b̶uud̶eeba, Dachi Akõreba mʉ ichi ome uru b̶uu. 10 Mʉʉba Cristo ãrea unui kʉ̃ria b̶uu. Ichi Dachi Akõre poyaabariid̶eeba chokae jiradusii.
         Mʉ ara mau poyaabariid̶eeba ichi baara nibai kʉ̃ria b̶uu. Maud̶eeba ichi ãrea biꞌiwãe
         b̶uad̶a kĩra mʉ sid̶a biꞌiwãe b̶uai kʉ̃ria b̶uu, maud̶e ichi biud̶a kĩra biui kʉ̃ria
         b̶uu. 11 Maka kʉ̃ria b̶uu Dachi Akõreba mʉ chokae jiradubiid̶eeba.12 Mʉʉba jarawẽa b̶uu mʉ jãabae maka nii. Maud̶e jarawẽa b̶uu mʉ jãabae jipa nii. Maamina
         maka b̶uai baita mʉ id̶iid̶eeba naa wãaruu, Cristo Jesusba mʉ mau baita jidausiid̶eeba.
         13 Ãbarã, mʉʉba jarawẽa b̶uu mʉ biawãra maka nii; maamina mʉʉba nau wau b̶uu: mʉʉba naed̶e
         wau b̶uad̶a adua b̶eeped̶a naa pira wãaruu, Cristo kĩra b̶uai baita. 14 Pira kãrii, chi neei b̶uumaa neei baita, Jesucristod̶eeba ne bia bajãad̶ebena adaui
         baita, Dachi Akõreba iusiid̶eeba.15 Joma dachi Cristo ãrea kuitaa nureerãba ara mau kĩra kʉ̃risiad̶ai panuu. Machiba ãyaa
         kʉ̃risia panuubʉrã, Dachi Akõreba saka kʉ̃risiad̶ai panuu arakʉd̶e kuitaabiai. 16 Maamina dachiba kuitaaped̶aad̶a joma waud̶ai panuu.17 Ãbarã, mʉ kĩra panásturu. Machi tãed̶e nibasid̶aud̶e daiba unubiasid̶au saka nuread̶ai
         panuu. Ãbarã maka nuree baara nibásturu. 18 B̶es ãrea mʉʉba nau machimaa jarasii maud̶e jẽa b̶uuba waya jaraaruu: ẽbẽrarã ãreaba
         ãchiba wau panuud̶eeba unubiabadau chi Cristo cruzd̶e biud̶a ʉ̃rʉbena bed̶ea kuitaad̶ai
         kʉ̃riad̶akau.+19 Maud̶eeba biuduud̶e Dachi Akõreba ãchi joma ichiai. Dachi Akõre ida b̶ubadau, ãchi
         kakuaba kʉ̃ria b̶uu waud̶ai baita.+ Mia pera wau panuu ʉ̃rʉbena ãrea berreabadau. Ab̶a nau iujãad̶ebenáturu kʉ̃risiabadau.
         20 Maamina dachi bajãad̶ebenarãbʉ. Dachi Karibabarii mamauba neei esed̶au panuu. Mau
         Dachi Mechiu Jesucristobʉ. 21 Ichi neeruud̶e chi kakua biui b̶uu ãyaa waui. Maud̶e ichi kakua kĩra ãrea biꞌia b̶eei.
         Ichi poyaabariid̶eeba maka waui. Mau poyaabariid̶eeba ichiba ne joma poyaai.
         
            
               	Maarãba jaradeabadau...Akõred̶erã nuread̶ai baita. Griego bed̶ead̶e naka b̶ʉ kub̶uu: chi tõobadaurã.

               	Chi biawãra mukĩra chi kakua tõoped̶aad̶abʉ. Mau bed̶ea jara b̶uu «dachi, Dachi Akõre puurubʉ». Naed̶e israeld̶ebenarãba joma ãchi
                     mukĩra chi kakua tõobachid̶au kuitaabid̶ai baita ãchi Dachi Akõre puurud̶ebenarã basii.

               	Cristo cruzd̶e biud̶a ʉ̃rʉbena bed̶ea kuitaad̶ai kʉ̃riad̶akau. Griego bed̶ead̶e naka b̶ʉ kub̶uu: chi Cristod̶e cruz kĩramaabadaurã.

               	Dachi Akõre ida b̶ubadau, ãchi kakuaba kʉ̃ria b̶uu waud̶ai baita. Griego bed̶ead̶e naka b̶ʉ kub̶uu: ãchi b̶i, ãchi diosbʉ.

41 Maud̶eeba mʉ ãbarã, mʉʉba jarad̶a kĩra Dachi Mechiud̶e ãrea ijãa panásturu. Mʉʉba
         machi ãrea kʉ̃ria b̶uu maud̶e unu kʉ̃ria b̶uu. Machi kakua, mʉ ãrea kĩrajʉʉ b̶uu.
         Machi mʉ kĩrajʉʉbibadaubʉ.+Pabloba ãbarãmaa waubiad̶a2 Mʉʉba neekau Evodiamaa maud̶e neekau Sintiquemaa chi chuburia id̶iiruu chiya berread̶amera,
         Dachi Mechiu Jesucristo ome panuud̶eeba. 3 Maud̶e bichi, chi mʉ ome Dachi Akõre traju waubarii, mʉʉba bichimaa id̶iiruu mau neekaurã
         aid̶amera. Ãchi Clemente baara maud̶e waabenarã sid̶a mʉ ome ãrea trajasid̶au chi
         bed̶ea bia Cristo ʉ̃rʉbena kuitaabiad̶ai baita. Joma ãchi trʉ̃ Dachi Akõreba chi ewaricha
         chokae duanabarii kartad̶e b̶ʉ uru b̶uu.4 Dachi Mechiu Jesucristo ome panuud̶eeba ewaricha kĩrajʉʉ panásturu. Mʉʉba waya jaraaruu:
         ¡Kĩrajʉʉ panásturu! 5 Machi ẽbẽrarã bia nuree, jomaurãmaa unubiásturu. Dachi Mechiu neei ewari ʉ̃rʉ ba b̶uu.6 Barikia kakua ãrea jirukaraarã́sturu, maumaarã Dachi Akõremaa ʉtaa id̶ísturu, ichimaa
         chi chuburia id̶ísturu, maud̶e ne joma ʉ̃rʉbena ichíturu kid̶ibai ásturu. 7 Mauba Dachi Akõreba machi sõ maud̶e machi kʉ̃risia jirukaraayuwãe duanubiai Jesucristo
         ome panuud̶eeba. Mau jirukaraayuwãe panad̶ai ẽbẽrarãba ãchi du ab̶a poyaa kauwa kuitaad̶aabai.8 Mau awara ãbarã, joma chi biawãra ʉ̃rʉbena, ne joma dachiba biꞌia b̶uu unubadau ʉ̃rʉbena,
         joma jipa b̶uu ʉ̃rʉbena, joma kachiruaswãe b̶uu ʉ̃rʉbena, jomaurãba kʉ̃riabadau ʉ̃rʉbena,
         joma biꞌia trʉ̃ poa b̶uu ʉ̃rʉbena, ne joma biꞌia ʉ̃rʉbena maud̶e ne joma dachiba biꞌia
         jarabadau ʉ̃rʉbena kʉ̃risia panásturu. 9 Mʉʉba jaradead̶a, machiba mʉʉd̶eeba kuitaaped̶aad̶a, mʉʉd̶eeba ũriped̶aad̶a maud̶e
         unuped̶aad̶a joma wau panásturu. Maud̶e Dachi Akõre machi ome b̶uai maud̶e machi jirukaraayuwãe
         duanubiai.Ãbarãba ne urubʉiped̶aad̶a ʉ̃rʉbena Pabloba ãchíturu kid̶ibai ad̶a10 Dachi Mechiud̶eeba mʉ ãrea kĩrajʉʉ b̶uu, machiba mʉ ʉ̃rʉbena kʉ̃risiasid̶aud̶e waya
         ne urubʉisid̶aud̶eeba. Mau machiba naed̶e wau kʉ̃ria panasmina poyaa waud̶aabasii.
         11 Maka jarawẽa b̶uu mʉ ne wãꞌãe b̶uud̶eeba. Mʉʉba kuitaasii saka jirukaraayuwãe b̶uai
         chi mʉʉba uru b̶uud̶eeba. 12 Chi nejarr barauwãe b̶uud̶e maud̶e ãrea uru b̶uud̶e saka b̶uai kuitaa b̶uu. Mʉʉba
         kuitaasii barikiad̶e saka jirukaraayuwãe b̶uai, b̶i jãwaa b̶uud̶e maud̶e jarrbisia
         b̶uud̶e; ãrea uru b̶uud̶e maud̶e ne wãꞌãe b̶uud̶e. 13 Cristod̶eeba joma poyaa waui, ichiba mʉʉmaa meserãa b̶uabiiruud̶eeba. 14 Maamina mʉʉba machíturu kid̶ibai aaruu, mʉ ãrea biꞌiwãe b̶uud̶e aid̶asid̶aud̶eeba.
         Biawãra machiba biꞌia wausid̶au.15 Ãbarã Filipod̶ebenarã, machiba kuitaa panuu chi bed̶ea bia Cristo ʉ̃rʉbena arab̶aed̶eed̶e
         ijãasid̶aud̶e, mʉ Macedonia druad̶ebena wãsiid̶e waabenarã ãbarã puurud̶ebenarãba
         mʉ baita ne urubʉid̶aabasii. Machiaburu mʉ baita makasid̶au.-16 Mʉ Tesalónica puurud̶e b̶uasiid̶e machiba b̶es ãrea urubʉisid̶au mʉ aid̶ad̶ai baita.
         17 Mʉʉba id̶iwẽa b̶uu machiba ne urubʉid̶amera, maumaarã kʉ̃ria b̶uu biꞌia wau panuud̶eeba
         Dachi Akõreba machi biꞌia aid̶ai. 18 Ne joma machiba ãba Epafrodito ome urubʉiped̶aad̶a mʉʉba adausii. Maud̶eeba ãrea uru
         b̶uu. Mauba mʉ biꞌia b̶uai. Machiba urubʉiped̶aad̶a chi kera tuwaa Dachi Akõremaa
         dead̶a kĩra b̶uu. Mau Dachi Akõreba biꞌia unu b̶uu. 19 Biawãra joma machiba ne wãꞌãe panuu mʉ Bajãad̶ebena Akõreba ne bia uru b̶uud̶ebena
         Jesucristod̶eeba deai. 20 Maud̶eeba ewaricha Dachi Bajãad̶ebena Akõremaa biꞌia berread̶ai panuu. Biꞌia b̶uu
         maka b̶uai.Pabloba nau kartad̶e aanama b̶ʉd̶a21 Joma ẽbẽrarã Dachi Akõred̶erã Jesucristo ome nuree biꞌia panábad̶e a jarásturu. Ãbarã
         mʉ ome panuurã bid̶a biꞌia panábad̶e a jarabʉi panuu. 22 Joma ẽbẽrarã Dachi Akõred̶erã namabenarãba biꞌia panábad̶e a jarabʉi panuu. Ãbarã
         Romad̶ebena chi aude mechiu nii baita trajabadaurã bid̶a biꞌia maka jarabʉi panuu.23 Mʉʉba kʉ̃ria b̶uu Dachi Mechiu Jesucristoba ichi sõbiad̶eeba machi aid̶a b̶uai.+
            
               	Machi mʉ kĩrajʉʉbibadaubʉ. Griego bed̶ead̶e naka b̶ʉ kub̶uu: machi mʉ boro jũrabʉ.

               	4:15 Hechos 18:5.

               	Griego bed̶ead̶e chi b̶ee kartad̶e nau sid̶a b̶ʉ kub̶uu: biꞌia b̶uu maka b̶uai.

Pabloba nau kartad̶e naa b̶ʉd̶a11 Mʉ Pablobʉ. Mʉ Jesucristoba bʉid̶abʉ, Dachi Akõreba mau kʉ̃riasiid̶eeba. Dachi ãba
         Timoteo mʉ ome b̶uu. 2 Mʉʉba nau karta b̶ʉʉruu ẽbẽrarã Dachi Akõred̶e, dachi ãbarã Jesucristod̶e ijãabadaurã
         Colosa puurud̶ebena baita. Daiba kʉ̃ria panuu Dachi Bajãad̶ebena Akõreba+ ichi sõbiad̶eeba machi kariba b̶uai maud̶e jirukaraayuwãe b̶uabiai.+Pabloba ãbarã baita Dachi Akõremaa ʉtaa id̶id̶a3 Dachi Mechiu Jesucristo Akõre, Dachi Akõremaa ʉtaa id̶iiduucha daiba machi baita ichíturu
         kid̶ibai abadau. 4 Daiba ũri panuu machiba Jesucristod̶e ijãa panuu maud̶e joma ẽbẽrarã Dachi Akõred̶erã
         ãrea kʉ̃ria panuu. 5 Machi maka panuu, kuitaa panuud̶eeba Dachi Akõreba machi baita ne bia bajãad̶e nu
         uru b̶uu. Mau machiba naed̶e ũrisid̶au chi bed̶ea biawãra Jesucristo ʉ̃rʉbena machimaa
         neesiid̶e. Mau bed̶ea bia 6 machimare ũrisid̶aud̶e Dachi Akõreba ichi sõbiad̶eeba machi biawãra karibai b̶uu joma
         kuitaasid̶au. Ara mau kĩra mau ewarid̶eed̶ebena joma druacha ẽbẽrarãba mau bed̶ea
         ãrea ijãamaa duanuu nejõo bakuru chaubarii kĩra. 7 Mau bed̶ea dachi ãba Epafrasba machimaa kuitaabiasii. Ichi daiba biawãra kʉ̃ria panuu.
         Dai ome arab̶aud̶e wau b̶uu. Ichi Cristo baita bari trajabariibʉ. Machi aid̶ai baita
         ne jomad̶e jipa waubarii.+8 Ichiba daimaa jarasii machi Dachi Akõre Jaurid̶eeba biawãra chiya kʉ̃ria panuu.9 Maka ũrisid̶aud̶eed̶ebena daiba machi baita ewaricha Dachi Akõremaa ʉtaa id̶i panuu
         ichiba waubi kʉ̃ria b̶uu machimaa joma kuitaabiamera. Mau awara ʉtaa id̶i panuu ichiba
         maarãmaa kʉ̃risia kuitaa maud̶e kauwa ũri ichi Jaurid̶eeba joma deamera. 10 Maka machi poyaa jipa nibad̶ai Dachi Mechiuba kʉ̃ria b̶uu kĩra maud̶e ne jomad̶e ichiba
         machi biꞌia unui. Biawãra machiba ne joma biꞌia wau panuud̶eeba nejõo biꞌia chaubarii
         kĩra duanad̶ai maud̶e Dachi Akõre biꞌia unu kãribad̶ead̶ai. 11 Daiba Dachi Akõremaa ʉtaa id̶i panuu ichi poyaabarii ãrea b̶uud̶eeba machi chaarea
         panad̶amera. Maka machi ãrea biꞌiwãe paneeduud̶e maud̶e waabenarãba machi kachirua
         wauduud̶e, biꞌia dauchia jãadua panad̶ai. 12 Maka kĩrajʉʉ Dachi Bajãad̶ebena Akõremaa biꞌia nii ad̶ai. Machi joma ichi ẽbẽrarã
         ome ʉ̃d̶aad̶e biꞌia b̶usii ichiba uru b̶uud̶ebena adaud̶amera. 13 Dachi Akõreba chi jʉbawãe nii pãriud̶ebena dachi karibaped̶a b̶usii ichi Warr kʉ̃ria
         nii juad̶e ichid̶irã baara ua b̶uamera. 14 Ichi Warrd̶eeba Dachi Akõreba dachi kachiruad̶ebena karibasii.+ Dachiba kachirua wauped̶aad̶a joma perdonasii.Cristo joma audeara mechiu nii15 Chi Dachi Akõre dachiba unud̶akau, mau Jesucristod̶eeba unubadau. Ichi Dachi Akõre
         Nabena Warrd̶eeba joma Dachi Akõreba waud̶a chi Mechiu.16 Ichid̶eeba Dachi Akõreba ne joma wausii. Bajãad̶e nuree, nau druad̶e nuree, dachiba
         unubadau maud̶e dachiba unud̶akau joma wausii.Joma chi dachiba unud̶akau jaradea ua b̶uabadaurã, chi mechiurã maud̶e chi meserãa
         nuree wausii. Dachi Akõreba Cristod̶eeba joma wausii maud̶e Cristo baita wausii.17 Ne joma waui naed̶e Cristo b̶uasii. Joma ichid̶eeba nuree.+18 Cristo ichid̶irã ẽbẽrarã mechiubʉ.+ Ichid̶eeba maarã nuree. Ichi ewaricha chokae b̶uai baita naa chokae jiradusii. Maud̶eeba
         joma aude chi mechiu nii.19 Dachi Akõreba kʉ̃riasii Cristo ara ichi kĩra b̶uai.20 Maud̶e kʉ̃riasii Cristod̶eeba ne joma bajãad̶ebena maud̶e nau iujãad̶ebena ichi ome
         biꞌia nuread̶amera.Maud̶eeba Cristo cruzd̶e oa chesiid̶eeba ichi ome jirukaraayuwãe b̶usii.21 Kachirua wau panuud̶eeba machi mau naed̶e Dachi Akõred̶ebena awara nureasii maud̶e
         machiba kachirua kʉ̃risia panuud̶eeba Dachi Akõre kĩramaa panasid̶au. 22 Maamina Cristo biusiid̶eeba Dachi Akõreba machi mau ome biꞌia b̶usii ichi daad̶e kachiruaswãe
         nuread̶amera maud̶e waabenarãba machi ʉ̃rʉbena kachirua jarad̶ayuswãe nuread̶amera.
         23 Maud̶eeba Cristod̶e ãrea ijãa panuud̶eeba dauchia jãadua nuread̶ai panuu. Chi bed̶ea
         bia Cristo ʉ̃rʉbena machiba ũriped̶aad̶a ida b̶ud̶aabai panuu, maumaarã Dachi Akõreba
         deai jarad̶a esed̶aud̶ai panuu. Mau bed̶ea bia joma nau iujãad̶e+ jaradea panuu. Ara mau bed̶ea mʉa bid̶a jaradea b̶uu.Pabloba ãbarã aid̶ai baita jaradea b̶uad̶a24 Jãabae mʉʉba machi aid̶ai baita ãrea biꞌiwãe b̶umina kĩrajʉʉ b̶uu. Maud̶e Cristo baita
         wabid̶a biꞌiwãe b̶uai b̶uud̶eeba, ãrea biꞌiwãe nibai joma ichi ẽbẽrarã aid̶ai baita.
         25 Dachi Akõreba mʉ ichi ẽbẽrarã baita trajabarii b̶usii. Maud̶eeba ichi bed̶ea joma
         arakʉd̶e machimaa jaradea b̶uu. 26 Nabẽraed̶ebena ewarid̶e mau bed̶ea Dachi Akõreba kuitaabiawẽa b̶uasii, maamina id̶i
         mau bed̶ea ichi ẽbẽrarãmaa kuitaabiasii. 27 Mau bed̶ea naed̶e kuitaabiawẽa b̶uad̶a, ichid̶irãmaa kuitaabiasii. Mau bed̶ea bia
         chi judiowãerã baita bid̶a b̶uu. Ichiba kuitaabiawẽa b̶uad̶a nau: Cristo machi sõd̶e
         b̶uu. Ichid̶eeba kuitaa panuu ichi biad̶eeba ne adaud̶ai.28 Joma kʉ̃risia kuitaad̶ebena daiba Cristo ʉ̃rʉbena jomaurãmaa jaradea panuu jipa nibad̶amera.
         Maka daiba ẽbẽrarã joma Cristod̶eeba jomad̶e jipa panuu Dachi Akõremaa unubiad̶ai.
         29 Mau baita mʉ kʉrrjĩruwẽa traja b̶uu Cristoba ichi poyaabarii ãrea dea b̶uud̶eeba.
         
            
               	Dachi Bajãad̶ebena Akõre. Kajuma bed̶ead̶e b̶ʉ kub̶uu: Dios el Padre.

               	Dachi Bajãad̶ebena Akõreba. Griego bed̶ead̶e chi b̶ee kartad̶e b̶ʉ kub̶uu: Dachi Bajãad̶ebena Akõreba, maud̶e Dachi Mechiu Jesucristo.

               	Machi aid̶ai baita. Griego bed̶ead̶e chi b̶ee kartad̶e b̶ʉ kub̶uu: dai aid̶ai baita.

               	Karibasii. Griego bed̶ead̶e chi b̶ee kartad̶e b̶ʉ kub̶uu: karibasii ichi oad̶eeba.

               	Joma ichid̶eeba nuree. Nau jara b̶uu nau iujãad̶e nuree, bajãad̶e nuree maud̶e dachiba ẽbẽrarãba ne poyaa
                     waud̶akau sid̶a.

               	Ichid̶irã ẽbẽrarã mechiubʉ. Kajuma bed̶ead̶e naka b̶ʉ kub̶uu: Él es la cabeza del cuerpo, que es la iglesia.

               	Joma nau iujãad̶e. Kajuma bed̶ead̶e naka b̶ʉ kub̶uu: en toda la creación que está debajo del cielo.

            

         
      

   
      
         2
21 Mʉʉba kʉ̃ria b̶uu machiba nau kuitaad̶ai: mʉ dauchia jãadua ãrea traja b̶uu machi
         Colosad̶ebenarã, ãbarã Laodicea puurud̶ebenarã maud̶e joma ãbarã mʉ unud̶akau aid̶ai
         baita. 2 Mʉʉba kʉ̃ria b̶uu jomaurã dauchia jãadua kĩra ʉb̶ʉa panabiai, kʉ̃riad̶eeba ãbua biꞌia
         duanad̶ai maud̶e biawãra kʉ̃risia kuitaa nureed̶eeba biꞌia duanad̶ai. Maka Dachi Akõreba
         mau naed̶e kuitaabiawẽa b̶uad̶a kuitaad̶ai. Mau Cristobʉ. 3 Ichiaburu Dachi Akõre kʉ̃risia kuitaad̶ai maud̶e ne ãrea kuitaad̶ai baita poyaa deai.
         Mau kʉ̃risia kuitaad̶ai maud̶e ne kuitaad̶ai ãrea biꞌia nuree. 4 Joma mau mʉʉba jara b̶uu ab̶auba machimaa setaa jararãamera, setaa mipitaa berrearuuba.
         5 Mʉ machi ome b̶uuwãemina mʉ kʉ̃risia machi ome b̶uu. Mʉʉba kuitaa b̶uu machi ãbua
         biꞌia panuu maud̶e Cristod̶e ãrea ijãa panuu. Maud̶eeba kĩrajʉʉ b̶uu.Chokae b̶uai wid̶i Cristod̶e uru panuu6 Machiba Dachi Mechiu Jesucristod̶e ijãasid̶aud̶eeba ichid̶eeba nibásturu. 7 Ichid̶eeba chaarea panásturu ãrea karr jidau panuu kĩra maud̶e de bia waud̶a kĩra.
         Ichid̶e ãrea ijãa panásturu ãbarãba jaradeaped̶aad̶a kĩra. Ewaricha Dachi Akõremaa
         ichíturu kid̶ibai ásturu.8 Kauwa panásturu ab̶auba machimaa setaa jararãamera, chi dachi aid̶akau biawãrawãe
         b̶uu kʉ̃risiabadaud̶eeba. Mau joma nabẽraed̶ebena kʉ̃risiabadau nau iujãad̶ebena jauri
         meserãa nureed̶ebenabʉ. Mau bed̶ea Cristod̶ebenawãebʉ. 9 Cristo ẽbẽra kakuad̶e biawãra Dachi Akõrebʉ.+10 Machi Cristod̶e ẽbẽrarãd̶eeba, ichid̶eeba joma uru panuu Dachi Akõre ome biꞌia nuread̶ai
         baita. Mau joma chi meserãa nuree Mechiubʉ. 11 Machi ichid̶irã nureed̶eeba, machi mukĩra chi kakua tõoped̶aad̶a kĩra nuree. Maamina
         ẽbẽra juaba maka waud̶aabasii. Maumaarã jara b̶uu dachi kakuaba kachirua wau kʉ̃ria
         b̶uud̶ebena karibasii. Mau mukĩra chi kakua tõod̶a Cristoba wausii. 12 Dachi Akõreba ichi poyaabariid̶eeba Cristo chi biud̶ad̶ebena chokae jiradubisii. Machiba
         Dachi Akõre maka poyaabarii nii ijãasid̶aud̶eeba boro easid̶aud̶e unubisid̶au Cristo
         ome jau b̶uped̶aad̶a maud̶e Dachi Akõreba machi Cristo ome chokae jiradubid̶a.13 Cristod̶e ijãad̶ai naed̶e machi biu panasid̶au kachirua wau waubachid̶aud̶eeba. Maud̶e
         dachi kakuaba kachirua wau kʉ̃ria b̶uu waubachid̶au.+ Maamina Dachi Akõreba machi Cristo baara chokae duanubiasii. Joma dachiba kachirua
         wauped̶aad̶a ichiba perdonasii. 14 Biawãra kachirua wau panuud̶eeba dachi Dachi Akõremaa deai b̶uu dead̶ai panasid̶au.
         Maud̶eeba Moisesba b̶ʉd̶ad̶e b̶ʉ kub̶uu dachi biud̶ai panuu.- Maamina Cristo cruzd̶e biusiid̶e Dachi Akõreba mau dead̶ai panad̶a joma ida b̶usii.
         15 Maud̶eeba Dachi Akõreba joma dachiba unud̶akau chi mechiu nuree poyaasii. Mau waud̶a
         ichiba jomaurãmaa unubiasii.+16 Maud̶eeba machiba kobadau ʉ̃rʉbena maud̶e dobadau ʉ̃rʉbena ẽbẽrarãba kachirua jaraaduubʉrã,
         maarã bed̶ea ijãarã́sturu. Machiba ẽbẽrarã kĩrajʉʉ bara b̶uabarii ewari waubadau ewari
         nud̶akau, jed̶ako wid̶i nud̶akau maud̶e bari panabadau ewari nud̶akau ʉ̃rʉbena maarãba
         kachirua jaraaduubʉrã, ijãarã́sturu. 17 Dachi Akõreba joma mau waui b̶uad̶a tõroroa unubi b̶uasii. Maamina ichiba waui jarad̶a
         Cristod̶eeba joma wausii.18 Mau baita ab̶auba machiba ne bia bajãad̶e adaud̶aabai aaduubʉrã, ijãarã́sturu.+ Maarã berreabadaurã setaa maka nibabadau waabenarã chi aude kaebeu nibabadau kĩra.
         Maarãba angelerã ãrea kʉ̃riabadau. Chi maarã daumaa unubiaped̶aad̶a ãrea jaradeabadau.
         Dachi juaba biꞌiwãe waui kʉ̃ria b̶uud̶eeba ẽbẽra jaradea ua b̶uabadaurã mechiurã kĩra
         ãyaa kʉ̃risiabadau. 19 Ãchi Dachi Mechiu Cristo+ ome panuuwãe. Maamina ẽbẽrarã Cristod̶eeba ichid̶eeba ne joma uru panuu ichi ome
         ãbua biꞌia panad̶ai baita. Ichid̶eeba dachi waribadau Dachi Akõreba waribi b̶uu kĩra.20 Machi Cristo ome ãbua biusid̶aud̶eeba nau iujãad̶ebena jauri mechiurãd̶e ijãad̶aabai
         panuu. Mau ¿sakãe wabid̶a mau kʉ̃risia ijãa panuma nau iujãad̶ebenarã ijãabadau kĩra?
         21 Naka jarabadau: «Jãkʉ waurã́sturu, jãkʉ ko chaarã́sturu, jãkʉ jidaurã́sturu». 22 Joma mau ẽbẽrarãba ãchi kʉ̃risiad̶eeba jaradeabadau. Mau kʉ̃risia ijãad̶aabai panuu
         joma dachiba koped̶aad̶a maud̶e doped̶aad̶a wãꞌãebariid̶eeba. 23 Biawãra mau kʉ̃risia kuitaa kĩra b̶uu. Ãchiba jarabadau ara dachi du ab̶a ne waubadaud̶eeba
         Dachi Akõre kaad̶e poyaa biꞌia wãd̶ai, waabenarã audeara kaebeu nibad̶ai panuu maud̶e
         ãrea biꞌiwãe panad̶ai panuu, ara dachi du ab̶a puꞌuaduud̶eeba. Maamina joma mauba
         dachi kakuaba kachirua wau kʉ̃ria b̶uu maka waubikau.
         
            
               	Mau jauri poyaa audeara, Cristo aude poyaabarii nii, ichi Dachi Akõred̶eeba.

               	Dachi kakuaba kachirua wau kʉ̃ria b̶uu waubachid̶au. Griego bed̶ead̶e naka b̶ʉ kub̶uu: mukĩra kakua tõowẽa panuud̶eeba.

               	2:14 Romanos 6:23.

               	Mau ewarid̶e chi kokoroarãba ãchi kĩramaabadau poyaasid̶aud̶e, ãchi puurud̶aa adoebachid̶au.
                     Aria jomaurã daad̶e puurud̶e nibabiabachid̶au, kĩrakaya panad̶amera.

               	Machiba ne bia bajãad̶e adaud̶aabai aaduubʉrã. Griego bed̶ead̶e nau sid̶a jara b̶uu «ab̶auba machi biꞌiwãe aaduubʉrã».

               	Dachi Mechiu Cristo. Griego bed̶ead̶e b̶u kub̶uu: chi boro.

            

         
      

   
      
         3
Ne bajãad̶ebena jʉrʉd̶ai panuu31 Machi Cristo ome chokae jiradusid̶aud̶eeba ne bajãad̶ebena jʉrʉ panásturu. Aria Cristo
         Dachi Akõre jua biare akʉ b̶uu. 2 Ne bajãad̶ebena kʉ̃risia panásturu, maud̶e nau iujãad̶ebena kʉ̃risia panarã́sturu.
         3 Maka nibad̶ai panuu, Cristo ome biud̶akare ichi ome chokae panuud̶eeba. Mau waabenarã
         ẽbẽrarãba kuitaad̶akau. Maamina Cristo Dachi Akõre ome chokae b̶uud̶eeba, machi sid̶a
         Dachi Akõre ome chokae panuu. 4 Machi Cristod̶eeba chokae panuud̶eeba, ichi waya unubiiruud̶e machi ichi ome panad̶ai.
         Maud̶e ara ichi kĩra, kĩrawãrea panad̶ai.+Cristod̶eeba dachi chiwid̶i paneed̶a5 Maud̶eeba joma nau iujãad̶ebena kʉ̃risia machi sõd̶e b̶uu ida b̶ústuru. Dachi kakuaba
         barikiu kachirua waurã́sturu, mia kĩra nejasia waurã́sturu, ne mia pera waurã́sturu,
         kʉ̃risia kachirua kʉ̃risiarã́sturu, maud̶e ne kaebea ãrea uru panad̶ai kʉ̃ria panarã́sturu.
         Chi ne kaebea ãrea kʉ̃ria b̶uu, Dachi Akõre kuenda juaba ne kaped̶aad̶ad̶e ijãa b̶uu
         kĩra nii. 6 Joma mau kachirua baita Dachi Akõreba ichid̶e ijãad̶akau nuree kastikai.+7 Machi sid̶a eskareed̶e maka nibabachid̶au. 8 Maamina jãabae nau joma ida b̶ústuru: machi sõd̶eeba kĩrubadau, oa kachirua berreabadau,
         waabenarãmaa kachirua waubadau, waabenarã ʉ̃rʉbena setaa jarabadau maud̶e bed̶ea kachirua
         jarabadau joma ida b̶ústuru.9 Waabenarãmaa setaa jararã́sturu. Machi ẽbẽra Cristod̶e ijãad̶ai naed̶e maka panad̶a
         ida b̶usid̶au, dachiba chi paru sore ẽebadau kĩra. Maud̶e machiba kachirua wauped̶aad̶a
         ida b̶usid̶au. 10 Paru chiwid̶i jʉ̃ʉduu kĩra machi chiwid̶i paneesid̶au. Dachi Akõreba maka wausii.
         Mau awara machi biꞌia wau kãrid̶au ichi kĩra nuread̶amera maud̶e ichi biꞌia unud̶amera.
         11 Dachi Akõreba maka wausiid̶eeba ichi daad̶e griego judio ome arab̶aud̶e nii. Mukĩra
         chi kakua tõo nii mukĩra chi kakua tõowẽa nii ome arab̶aud̶e nii. Drua ãibena, ne
         adua nii ome arab̶aud̶e nii. Chi chibari baita bari trajabarii, chi chibariswãe nii
         ome arab̶aud̶e nii. Cristo chi aude bibuara nii. Ichi jomaurã sõd̶e b̶uu.12 Dachi Akõreba machi kʉ̃riad̶eeba jʉrʉ adausii ichi baita biꞌia nuread̶amera. Maud̶eeba
         waabenarã kĩra chuburia panásturu. Ẽbẽra bia panásturu. Machi waabenarã audeara biꞌia
         nuree kʉ̃risiarã́sturu. Jomaurã ome kʉ̃risia biad̶eeba panásturu. Ne jomad̶e jãadua
         panásturu. 13 Jomaurã ome jãaduai kuitaa panásturu. Ab̶auba kachirua wauruubʉrã mau kachirua waud̶a
         perdonásturu. Machiba kachirua wauped̶aad̶a Dachi Mechiuba kʉde b̶eei ida b̶ud̶a kĩra
         machia bid̶a kʉde b̶eei ida b̶ústuru. 14 Mau awara waabenarã kʉ̃ria duanásturu. Maka machi jomaurã ome ãbua biꞌia duanad̶ai.
         15 Dachi Akõreba machi iusii machi kakua ara ab̶a nii kĩra panad̶amera. Cristoba machi
         sõd̶e apii b̶uai dea b̶uu.+ Mauba kuitaabii kãare waud̶ai panuu. Maka panásturu. Maud̶e Dachi Akõremaa ichíturu
         kid̶ibai ásturu.16 Bed̶ea Cristo ʉ̃rʉbena machi sõd̶e uru panásturu. Joma Dachi Akõre kuitaad̶eeba chiya
         jaradeásturu maud̶e chiya aid̶ásturu biꞌia ijãad̶ai baita. Dachi Akõre bed̶ead̶e b̶ʉ
         kub̶uu karísturu, ãbarãba karibadau maud̶e Dachi Akõre Jauriba karibi b̶uu sid̶a Dachi
         Akõremaa karísturu. Sõd̶eeba ichíturu kid̶ibai jara panuud̶eeba karísturu. 17 Machi berreaduud̶e maud̶e ne wauduud̶e joma wáusturu Dachi Mechiu Jesusba kʉ̃ria b̶uu
         kĩra. Ichid̶eeba Dachi Bajãad̶ebena Akõremaa ichíturu kid̶ibai ásturu.+Ãbarã ãchi ded̶ebenarã ome saka nuread̶ai panuu18 Wẽrarã kima bara nuree, machi kimarãba jara panuu ijãa panásturu.+ Machi Dachi Mechiu Jesús ome panuud̶eeba maka waud̶ai panuu. 19 Mukĩrarã wẽra bara nuree, machi wẽra kʉ̃riásturu. Maarã ome kĩrubi id̶aa panarã́sturu.20 Warrarã, machi akõrerã bed̶ea ũribaba ũrísturu, Dachi Mechiuba mau biꞌia unubariid̶eeba.
         21 Akõrerã, machi warrarã kĩrubiarã́sturu kĩra nomaarãad̶amera.22 Chi chibari baita bari trajabadaurã, machi jaradea ua b̶uabarii nau iujãad̶ebenarãba
         waubiiruu joma wáusturu. Maamina ichiba ichia b̶uud̶éburu waurã́sturu, ichi ome biꞌia
         nuread̶ai baita. Maumaarã Dachi Akõre wapea panuud̶eeba sõbiad̶eeba joma wáusturu.
         23 Joma machiba wau panuu chokekead̶eeba wáusturu Dachi Mechiu baita wau panuu kĩra.
         Maamina maka waurã́sturu ẽbẽrarãba biꞌia unud̶amera. 24 Machi Dachi Mechiu Cristo baita bari trajabadaurãbʉ. Machiba kuitaa panuu ichi baita
         biꞌia wau panuud̶eeba, ichiba machimaa chi adaud̶ai panuu deai. 25 Maamina chi kachirua wau b̶uu Dachi Akõreba kastikai. Ichiba joma arab̶aud̶e kastikabarii.
         
            
               	Machi. Griego bed̶ead̶e chi b̶ee kartad̶e b̶ʉ kub̶uu: dachi.

               	Ichid̶e ijãad̶akau nuree. Griego bed̶ead̶e chi b̶ee kartad̶e mau wãꞌãe.

               	Cristoba. Griego bed̶ead̶e chi b̶ee kartad̶e b̶ʉ kub̶uu: Dachi Akõreba.

               	Dachi Bajãad̶ebena Akõremaa. Griego bed̶ead̶e naka b̶ʉ kub̶uu: Dios el Padre.

               	Wẽraba mukĩra ab̶aburu uru b̶uai b̶uu. Arab̶aud̶e mukĩraba wẽra ab̶aburu uru b̶uai
                     b̶uu.

41 Ne chibarirã, jipa wáusturu chi machi baita bari trajabadaurã ome. Kuitaa panuu machia
         bid̶a machi Chibari bajãad̶e uru panuu.2 Ewaricha Dachi Akõremaa ʉtaa id̶i panásturu. Ʉtaa id̶iiduud̶e dau ʉb̶ʉa panásturu
         maud̶e ichíturu kid̶ibai ásturu. 3 Dai baita ʉtaa id̶ísturu Dachi Akõreba poraa ewaaruu kĩra, Cristo ʉ̃rʉbena naed̶e
         kuitaabiwẽa b̶uad̶a ida jaradeabimera. Mau jaradea b̶uu kakua mʉ jʉ̃a uru panuu. 4 Ʉtaa id̶ísturu mʉʉba biꞌia jaradeamera, mʉʉba waui b̶uu kĩra.5 Cristod̶e ijãad̶akaurã tãed̶e kʉ̃risia kauwa nibásturu. Ewaricha jʉrʉ́sturu ichi ʉ̃rʉbena
         maarãmaa kuitaabiad̶ai baita. 6 Bed̶ea biad̶eeba berreásturu jomaurãba biꞌia ũrid̶amera. Maka Cristo ʉ̃rʉbena id̶iiduud̶e
         machiba kuitaa panad̶ai saka panaud̶ai panuu.Pabloba nau kartad̶e aanama b̶ʉd̶a7-8 Mʉʉba dachi ãba Tíquico machimaa bʉiruu mʉ ʉ̃rʉbena jaramera. Daiba mau biꞌia kʉ̃ria
         panuu. Mauba mʉ ome ãbua Dachi Mechiu traju ne jomad̶e biꞌia wau b̶uu. Mauba dai ʉ̃rʉbena
         machimaa joma kuitaabiai, maud̶e kĩrajʉʉbiai. 9 Tíquico baara ãba Onésimo bʉiruu. Ichiba ne jomad̶e jipa wau b̶uu maud̶e daiba mau
         kʉ̃ria panuu. Tiquicoba maud̶e Onesimoba machimaa nebʉrʉd̶ai joma nama saka nub̶uu.10 Ãba Aristarco mʉ baara jʉ̃a uru panuu. Mauba jarabʉi b̶uu machi biꞌia panad̶ai. Bernabé
         niu Marcosba jarabʉi b̶uu machi biꞌia panad̶ai. Ichi ʉ̃rʉbena mʉʉba naed̶e kartad̶e
         b̶ʉsii. Mau machimaa wãaruubʉrã, deed̶aa iu biꞌia iústuru. 11 Maud̶e ãba Jesús, Justo abadauba jarabʉi b̶uu machi biꞌia panad̶ai. Ãbarã judiorãd̶ebena
         mau õbea panuuba nama mʉ aid̶a jaradea panuu Dachi Akõreba ichid̶irã ichi juad̶e ua
         b̶uu ʉ̃rʉbena. Mau ãbarã kakua mʉ kĩrajʉʉ b̶uabarii. 12 Machi puurud̶ebena Jesucristo baita bari trajabarii Epafrasba jarabʉi b̶uu machi biꞌia
         panad̶ai. Ichiba ewaricha Dachi Akõremaa ʉtaa id̶i b̶uabarii machi ne jomad̶e dauchia
         jãadua nuread̶amera, ãrea ijãa panad̶amera, maud̶e joma Dachi Akõreba waubi kʉ̃ria
         b̶uu kuitaad̶aped̶a waud̶amera. 13 Mʉʉba jaraaruu: ãba Epafras biawãra traja b̶uu machi aid̶ai baita maud̶e joma ãbarã
         Laodicea puurud̶ebenarã maud̶e Hierápolis puurud̶ebenarã aid̶ai baita. 14 Ãba ʉrrmid̶ia deabarii Lucasba jarabʉi b̶uu machi biꞌia panad̶ai. Mau daiba kʉ̃ria
         panuu. Ãba Demas bid̶a jarabʉi b̶uu machi biꞌia panad̶ai.15 Dachi ãbarã Laodicea puurud̶ebenarãmaa jarásturu mʉʉba jarabʉi b̶uu maarã biꞌia panad̶ai.
         Dachi neekau Ninfas maud̶e jomaurã ãbarã ichi ded̶e ãbua wãbadaurãmaa jarásturu mʉʉba
         jarabʉi b̶uu maarã biꞌia panad̶ai.16 Machiba nau karta ed̶a jaraaduud̶e ãbarã Laodicea puurud̶ebenarãmaa bid̶a ed̶a jarabiásturu.
         Machia bid̶a chi karta mʉʉba maarãmaa urubʉid̶a ed̶a jarásturu. 17 Ãba Arquipomaa jarásturu: «Dachi Mechiuba waubi b̶uu joma wau b̶uase».18 Mʉ Pablobʉ. Ara mʉ juaba b̶ʉʉruu mʉʉba jarabʉiruu machi biꞌia duanad̶ai. Mʉ jʉ̃a uru
         panuud̶eeba Dachi Akõremaa ʉtaa id̶i panásturu. Mʉʉba kʉ̃ria b̶uu Dachi Akõreba ichi
         sõbiad̶eeba machi aid̶a b̶uayu.

Pabloba nau kartad̶e naa b̶ʉd̶a11 Mʉ Pablobʉ. Nau karta b̶ʉmaa b̶uu chi ãbarã Tesalónica puurud̶ebenarã baita. Machi
         Dachi Bajãad̶ebena Akõred̶ebʉ maud̶e Dachi Mechiu Jesucristod̶ebʉ.+ Mʉ ãba Silvano maud̶e Timoteo mʉ baara panuu. Daiba kʉ̃ria panuu Dachi Akõreba maud̶e
         Dachi Mechiu Jesucristo bid̶a maarã sõbiad̶eeba machi kariba panad̶amera maud̶e jirukaraayuwãe
         panabiad̶amera.Ãbarãba biꞌia wauped̶aad̶a2 Daiba ewaricha Dachi Akõremaa ʉtaa id̶iiduud̶e machi baita ichíturu kid̶ibai abadau.
         3 Daiba Dachi Akõre daad̶e ewaricha kĩraba panuu machiba Dachi Akõred̶e ijãa panuud̶eeba
         biꞌia wau panuu, kʉ̃riad̶eeba waabenarã kariba panuu maud̶e Dachi Mechiu Jesucristoba
         machi karibai ida b̶ud̶awẽa esed̶au panuu.4 Ãbarã, Dachi Akõreba machi ãrea kʉ̃ria b̶uu. Daiba kuitaa panuu ichiba machi jʉrʉ
         adausii. 5 Daiba chi bed̶ea bia Cristo ʉ̃rʉbena machimaa jaradeasid̶aud̶e bed̶eáturu berread̶aabasii.
         Maumaarã mau bed̶ea biawãra arakʉd̶e b̶uu kuitaa panuud̶eeba Dachi Akõre Jauri poyaabariid̶eeba
         berreasid̶au. Machiba kuitaa panuu dai saka machi tãed̶e nibaped̶aad̶a, machi biꞌia
         panad̶amera. 6 Arab̶aud̶e machiba dai panabachid̶au kĩra wau kopaneesid̶au. Maud̶e Dachi Mechiu nibad̶a
         kĩra wau kopaneesid̶au. Machi ãrea biꞌiwãe panumina Dachi Akõre Jauriba kĩrajʉʉbiasiid̶e
         chi bed̶ea bia ijãasid̶au.-7 Maka joma Cristod̶e ijãabadaurã Macedonia druad̶ebenarãba maud̶e Acaya druad̶ebenarãba
         machi ʉ̃rʉbena ũrisid̶au saka nibad̶ai panuu. 8 Maarãburu Dachi Mechiu ʉ̃rʉbena bed̶ea machid̶ebena ũriped̶aad̶awãe basii; maumaarã
         druacha ẽbẽrarãba kuitaasid̶au machiba Dachi Akõred̶e ijãa panuu. Maud̶eeba ¿daiba
         machi ʉ̃rʉbena kãare maucha jarad̶aima? 9 Ara ãchiba jara panuu saka machiba dai deed̶aa urúbad̶e aped̶aad̶a, maud̶e Dachi Akõre
         kuenda juaba ne kaped̶aad̶arã ida b̶usid̶au Dachi Akõre biawãra chokae nii ijãad̶ai
         baita. 10 Ãchiba jara panuu saka machiba Dachi Akõre Warr Jesús bajãad̶ebena neei esed̶au panuu.
         Ara mau Jesús Dachi Akõreba biud̶ad̶ebena chokae jiradubisii. Mauba Dachi Akõreba
         dachi kastikai bad̶a karibasii.
         
            
               	Dachi Bajãad̶ebena Akõred̶ebʉ. Kajuma bed̶ead̶e b̶ʉ kub̶uu: Dios el Padre.

               	1:6 Hechos 17:1-10.

Pabloba Tesalónica puurud̶e waud̶a21 Ãbarã, machiba kuitaa panuu dai machimaa wã panasid̶aud̶e bari wãd̶aabasii. 2 Kuitaa panuu machimaa wãd̶ai naed̶e Filipod̶ebenarãba dai kachirua jarasid̶au maud̶e
         kachirua wausid̶au.- Mau awara machimaa neesid̶aud̶e ãreaba kʉ̃riad̶aabasii daiba jaradea panuu. Maamina
         Dachi Akõreba dachi sõbiabiasii ichi bed̶ea bia machimaa wapeawẽa jaradead̶amera.
         3 Daiba machimaa biawãrawãe jaradeabadau ijãarãad̶amera id̶id̶aabasii. Maud̶e machi
         tãed̶e setad̶eeba panuuwãe basii, machi setaa kũruad̶ai baita. 4 Maumaarã Dachi Akõreba biꞌia unud̶ad̶eeba dai iusii ichi bed̶ea bia jaradead̶amera.
         Maud̶eeba daiba jaradeaduud̶e, makad̶akau chi ẽbẽrarãba daimaa ichiad̶aped̶a, kʉ̃riad̶amera.
         Bari jaradeabadau dai Dachi Akõre baara biꞌia panad̶amera. Ichiba dai sõ kʉ̃risia
         unubarii. 5 Machiba kuitaa panuu daiba setad̶eeba machi ẽbẽrarã biꞌia nuree ad̶aabasii. Maud̶e
         chi nejarra adoed̶ai baita setad̶eeba jaradead̶aabasii. Mau Dachi Akõreba kuitaa b̶uu.
         6 Daiba jʉrʉd̶awẽa panasid̶au, machiba maud̶e waabenarãba dai ʉ̃rʉbena biꞌia jarad̶amera.
         Maumaarã dai Cristoba bʉikad̶ad̶eeba daiba jaradea ua panad̶ai panasid̶au machi tãed̶e.
         Maamina maka waud̶aabasii. 7 Maumaarã daiba kʉ̃ria panuud̶eeba machi kariba panasid̶au chi naweba chi warrarã nubarii
         kĩra. 8 Daiba machi ãrea kʉ̃ria panuud̶eeba bari chi Dachi Akõre ʉ̃rʉbena bed̶ea bia machimaa
         jaradead̶akau, maud̶e machi ne jomad̶e aid̶ad̶ai baita panasid̶au. 9 Ãbarã, machiba kuitaa panuu ãyadaa maud̶e ẽsabud̶e kʉrrjĩrud̶aabasii. Mau awara traju
         sid̶a waubachid̶au chi nejarra adaud̶ai baita. Daiba chi Dachi Akõre ʉ̃rʉbena bed̶ea
         bia machimaa jaradea panasid̶aud̶e, kʉ̃riad̶aabasii machiba daimaa ne kaebea dea panad̶ayu,
         machi chiko b̶aꞌãra b̶eerãamera.10 Machiba kuitaa panuu maud̶e Dachi Akõreba kuitaa b̶uu dai machi chi Cristod̶e ijãabadaurã
         tãed̶e biꞌia, jipa maud̶e kachirua jarad̶ayuswãe nibasid̶au. 11 Mau awara kuitaa panuu chi akõreba ichi warrarã ome waubarii kĩra daiba machicha maka
         wau panasid̶au. 12 Daiba biꞌia jarasid̶au machi Dachi Akõreba kʉ̃ria b̶uu kĩra nibad̶amera. Ichiba machi
         iusii, ichi juad̶e ua b̶uai baita maud̶e ichi biad̶ebena uru panad̶amera.13 Daiba ewaricha machi baita Dachi Akõremaa ichíturu kid̶ibai abadau. Machiba Dachi
         Akõre bed̶ea daid̶eeba ũrisid̶aud̶e ẽbẽra kʉ̃risia kĩra ijãad̶aabasii. Maumaarã mau
         bed̶ea biawãra chi Dachi Akõre bed̶ea kuitaaped̶aad̶ad̶eeba ijãasid̶au. Ara mau bed̶eaba
         machi chi Cristod̶e ijãabadaurãmaa biꞌia waubia b̶uu. 14 Ãbarã, machiba ijãa panuu kakua ara machi druad̶ebenarãba kachirua wau panasid̶au
         Dachi Akõred̶e ẽbẽrarã judiorã druad̶e makaped̶aad̶a kĩra. Aria Jesucristod̶e ijãabadaurã
         judiorã chi ijãad̶akaurãba kachirua wau panasid̶au. 15 Ara maarãba Dachi Mechiu Jesús maud̶e Dachi Akõre baita berreabadaurã sid̶a beasid̶au.
         Mau awara dai ãyaa bʉisid̶au. Maarã Dachi Akõreba biꞌia unukau. Maarãba jomaurã kĩramaabadau.
         16 Dachi Akõreba karibamera daiba judiowãerãmaa jaradea kʉ̃ria panuud̶e, maarãba daiba
         jaradead̶ai ida kabid̶aabasii. Maka aude kachirua wau panuud̶eeba Dachi Akõreba ichi
         oa kachiruad̶eeba maarã ãrea kastikai.Pablo Tesalonicad̶ebena ãbarã ichiad̶e wã kʉ̃ria b̶uad̶a17-18 Ãbarã, ãrea bawẽa b̶uu, dai machi baara panad̶a ãyaa wãped̶aad̶a. Naud̶e daiba machi
         unud̶awẽa panumina dai kʉ̃risiad̶e machi baara panuu. Daiba biawãra machi ichiad̶e
         wã kʉ̃ria panasid̶au maamina Satanasba ida b̶uubasii wãrãad̶amera. Mʉ biawãra b̶es
         ãrea machimaa wãi baita b̶uasii. 19 Biawãra dai machi kakua kĩrajʉʉ panuu. Mau awara kuitaa panuu Dachi Mechiu Jesucristo
         neeruud̶e daiba machi jipa panuu ichimaa unubid̶ai. Maud̶e ichi daad̶e machi kakua
         dai kĩrajʉʉ panad̶ai.+20 Biawãra machi dai nejuakayabʉ maud̶e kĩrajʉʉbʉ.
         
            
               	2:2 Hechos 16:11-40.

               	Machi kakua dai kĩrajʉʉ panad̶ai. Griego bed̶ead̶e naka b̶ʉ kub̶uu: machi dai boro jũra. Pabloba jara b̶uasii boro jũra jʉ̃ b̶uu kĩra ichi ãbarã kakua kĩrajʉʉ b̶uai.

31-2 Daiba waa poyaa dauchia jãadua panad̶aabasiid̶eeba dai du ab̶a Atenas puurud̶e panuumisa
         kʉ̃risiasid̶au dachi ãba Timoteo machimaa bʉid̶ai. Dachi Akõre baita trajabarii Timoteoba
         dai ome arab̶au bed̶ea bia Cristo ʉ̃rʉbena jaradeabarii.+ Ara makʉd̶e ichi bʉisid̶au Cristod̶e biꞌia ijãa panuud̶eeba dauchia jãadua panad̶amera,
         3 maud̶e machi ãrea biꞌiwãe panuud̶e, mau ãrea kʉ̃risiarãad̶amera. Machiba kuitaa panuu
         Cristod̶e ijãa panuu baita dachi ãrea nebʉrad̶e panad̶ai panuu. 4 Machi baara panasid̶aud̶e daiba jarabachid̶au ẽbẽrarãba dachi ãrea nebʉrad̶e panabid̶amera.
         Machiba kuitaa panuu biawãra makasii. 5 Maud̶eeba mʉʉba waa poyaa dauchia jãadua b̶uawẽed̶eeba Timoteo machimaa bʉisii, wabid̶a
         Cristod̶e ijãa panuu kuitaai baita. Mʉʉba kʉ̃risia b̶uasii jʉbawãe niiba machimaa
         Cristo ida b̶ubia b̶uasii. Makad̶a basirã daiba machimaa Cristo ʉ̃rʉbena jaradeaped̶aad̶a
         bari ara jãka b̶uai basii.6 Maamina Timoteo machimaa b̶uad̶a daimaa neesii. Machiba Cristod̶e ijãa panuu ʉ̃rʉbena
         maud̶e machi kʉ̃ria ʉ̃rʉbena ichiba biꞌia jarad̶e neesii. Ichiba jarasii machiba kʉ̃riad̶eeba
         wabid̶a dai kĩrababadau maud̶e unu kʉ̃ria panuu, daiba machi unu kʉ̃ria panuu kĩra.
         7 Mauba ãbarã, daiba kuitaasid̶au machiba Jesusd̶e wabid̶a ijãa panuu. Maud̶eeba dai
         ãrea nebʉra baraa panumina kĩrajʉʉsid̶au. 8 Jãabae dai biawãra sõbia paneesid̶au, kuitaa panuud̶eeba machi Dachi Mechiud̶e dauchia
         jãadua panuu. 9 ¿Saka ichíturu kid̶ibai jarad̶aima, dai ãrea kĩrajʉʉ panuu Dachi Akõre daad̶e machi
         ʉ̃rʉbena? 10 Ãsaed̶e, ẽsabud̶aa bid̶a daiba Dachi Akõremaa ʉtaa id̶ibadau machi ichiad̶e wãd̶ai
         baita. Maka machiba Cristo ʉ̃rʉbena wabid̶a adua panuu daiba poyaa jaradead̶ai joma
         aude ijãad̶amera.11 Daiba Dachi Bajãad̶ebena Akõremaa maud̶e Dachi Mechiu Jesusmaa ʉtaa id̶i panuu machimaa
         waya wãbiad̶amera. 12 Daiba kʉ̃ria panuu Dachi Mechiuba machi aid̶a b̶uai jomaurã ome biꞌia chiya kʉ̃ria
         panad̶amera daiba machi ãrea kʉ̃ria panuu kĩra. 13 Maud̶e ʉtaa id̶i panuu Cristoba machi kariba b̶uai sõd̶eeba ãrea ijãad̶amera. Maka
         Dachi Mechiu Jesús joma ichid̶irã baara neeruud̶e machi Dachi Bajãad̶ebena Akõre daad̶e
         kachiruaswãe nuread̶ai.
         
            
               	Dachi Akõre baita trajabarii. Griego bed̶ead̶e chi b̶ee kartad̶e b̶ʉ kub̶uu: Dachi Akõre baita bari trajabarii.

Saka nibad̶ai panuu Dachi Akõreba biꞌia unumera41 Mau awara ãbarã, daiba machimaa jaradeasid̶au saka Dachi Akõre daad̶e nibad̶ai panuu
         ichiba biꞌia unumera. Dachi Mechiu Jesús trʉ̃d̶e daiba machimaa chi chuburia id̶i
         panuu, ara mau kĩra nibad̶amera. Biawãra machiba maka waumaa panuu, maamina biꞌia
         wáusturu.2 Daiba Dachi Mechiu Jesusd̶ebena jaradeaped̶aad̶a machiba kuitaa panuu. 3 Dachi Akõreba kʉ̃ria b̶uu machi ichi baita biꞌia nuread̶amera. Maud̶eeba machi kakuaba
         barikiu kachirua waurã́sturu. 4 Machi kakua jipa kuitaa panad̶ai duanásturu Dachi Akõre daad̶e maud̶e ẽbẽrarã daad̶e
         biꞌia panad̶amera.+5 Nau kakuaba kachirua wau kʉ̃ria b̶uu waurã́sturu Dachi Akõre unud̶akaurãba waubadau
         kĩra. 6 Maud̶éburu dachi ãbarãmaa kachirua waurã́sturu maud̶e seta sid̶a waurã́sturu. Joma
         mau Dachi Mechiuba kastikai, daiba machimaa jaraped̶aad̶a kĩra. 7 Dachi Akõreba dachi jʉrʉ adaubasii kachiruad̶e panad̶amera, maumaarã jʉrʉ adausii
         ichi baita jipa panad̶amera. 8 Chi mau mʉʉba jaradead̶a ida b̶u b̶uuba ẽbẽraba jarad̶a ida b̶uwẽa b̶uu, maumaarã
         Dachi Akõreba jara b̶uu ida b̶u b̶uu. Ara mau Dachi Akõreba ichi Jauri machimaa deasii
         kachiruaswãe panad̶amera.9 Mau awara machi saka ãbarã ome chiya kʉ̃riad̶ai panuu ʉ̃rʉbena, mʉʉba nau kartad̶e
         ¿kãare b̶ʉima? Ara Dachi Akõréburu machimaa mau jaradeasii. 10 Machiba joma ãbarã Macedonia druad̶ebena mau kĩra kʉ̃ria panuu. Maamina ãbarã, daiba
         machimaa chi chuburia id̶i panuu aude chiya kʉ̃ria panad̶amera. 11 Maud̶e jʉrʉ́sturu jomaurã ome jirukaraayuwãe duanad̶ai baita. Waabenarã nebʉrad̶e
         panarã́sturu. Machi juaba trajásturu daiba jaraped̶aad̶a kĩra. 12 Maka nureebʉrã, machiba esed̶aud̶ayuswãe panad̶ai waabenarãba machimaa ne kaebea dead̶ai.
         Maud̶e makaburu Jesusd̶e ijãad̶akaurãba machi biꞌia unud̶ai.Jesús waya neei ʉ̃rʉbena13 Ãbarã, daiba kʉ̃ria panuu machiba Jesusd̶e ijãabadaurã biuped̶aad̶a ʉ̃rʉbena kuitaad̶amera.
         Maka machi kĩra nomaad̶aabai Dachi Akõred̶e ijãad̶akaurã kĩra nomaabadau kĩra. Ãchi
         kĩra nomaabadau chi biuped̶aad̶a saka duanad̶ai kuitaad̶awẽed̶eeba.+14 Maamina dachiba Jesús biu b̶uad̶ad̶ebena chokae jiradud̶a ijãa panuu. Maud̶eeba kuitaa
         panuu Jesusd̶e ijãabadaurã biuped̶aad̶a Dachi Akõreba joma chokae jiradubiaped̶a ichi
         baara uad̶oi.15 Mau baita Dachi Mechiuba jarad̶a daiba machimaa jaraaduu: Dachi Mechiu neeruud̶e dachi,
         chi wabid̶a chokae nuree chi biuped̶aad̶a naa ichimaa wãd̶aabai. 16 Maumaarã Dachi Mechiu bajãad̶ebena neei. Berrearuu jĩwa ũrid̶ai, ángel chi mechiu
         sid̶a berrearuu ũrid̶ai, maud̶e Dachi Akõre kachu jĩwa chaaruu ũrid̶ai. Maud̶e chi
         Cristod̶e ijãabadaurã biuped̶aad̶a naa chokae jiradud̶ai. 17 Ara makʉd̶e dachi, chi chokae nuree, maarã ome ãbua ʉtaa wãd̶ai Dachi Mechiu baara
         jʉ̃rʉarad̶e unud̶ai baita. Maka Dachi Mechiu ome ewaricha duanad̶ai. 18 Mau bed̶eaba machi chiya kĩrajʉ́sturu.
         
            
               	Machi kakua. Griego bed̶ead̶e naka b̶ʉ kub̶uu: machi choko. Waabenarã baita mau bed̶eaba jara b̶uu «machi kima».

               	Biuped̶aad̶a. Griego bed̶ead̶e naka b̶ʉ kub̶uu: kãi topanuu.

Dachi Mechiuba kastikai ewari51 Ãbarã, mʉʉba nau kartad̶e b̶ʉwẽma sakaed̶aa mau ewari neei, 2 machiba ãrea kuitaa panuud̶eeba Dachi Mechiuba kastikai ewari maka neei nechiru ẽsabud̶e
         neebarii kĩra. 3 Ẽbẽrarãba naka jara panad̶ai: «Joma jirukaraayuwãe panuu, perad̶awẽa panuu». Maka
         panuud̶e maarã joma baribai ewari neei wẽra warr bara nii barikiu ewarid̶e pirabari
         kĩra. Maud̶e maarã mirud̶aabai.4 Maamina ãbarã, machi pãriud̶e panuuwãema. Maud̶eeba Dachi Mechiuba kastikad̶e neeruu
         ewarid̶e machi perad̶aabai nechiru neeruud̶e perabadau kĩra. 5 Joma machi ʉ̃d̶aad̶ebenarã maud̶e ãyadaabenarã. Dachi ẽsabud̶ebenawãema maud̶e pãriud̶ebenawãema.
         6 Maud̶eeba dachi kãi duanuuwãema waabenarã kãi duanuu kĩra, maumaarã dau ʉb̶ʉa panad̶ai
         panuu maud̶e kĩrabia panad̶ai panuu. 7 Chi kãi duaneebadaurã ẽsabud̶e kãi duaneebadau maud̶e chi itua biu nureerã ẽsabud̶e
         itua dobadau. 8 Maamina dachi chi ãyadaabenad̶eeba kĩrabia nuread̶ai panuu. Cristod̶e ijãa panad̶ai
         panuu, waabenarã kʉ̃ria nuread̶ai panuu maud̶e Dachi Akõreba kastikai bad̶ad̶ebena
         karibai esed̶au panad̶ai panuu. Maka ara dachi biꞌia nu panad̶ai, kokoroaba ichi borod̶e
         chaarea b̶uu jʉ̃barii kĩra, maud̶e kakuad̶e jʉ̃barii chaarea jʉ̃barii kĩra. 9 Dachi Akõreba dachi iubasii kastikai baita, maumaarã iusii Dachi Mechiu Jesucristod̶eeba
         karibad̶amera. 10 Ichi dachi kakua biusii. Maud̶eeba dachi chokae panuubʉrã maebʉrã biuped̶aad̶abʉrã,
         ichi neeruud̶e ichi ome ãbua chokae panad̶ai. 11 Maud̶eeba chiya kĩrajʉ́sturu. Maud̶e chiya aid̶ásturu biꞌia ijãad̶ai baita machiba
         wau panuu kĩra.Pabloba ãbarãmaa kaad̶e jaradead̶a12 Mau awara ãbarã, daiba chi chuburia id̶i panuu chi ãbarã machi tãed̶e Dachi Akõre
         traju waubadaurã ãrea wapead̶amera. Ãchi Dachi Mechiu Jesucristod̶eeba machi saka
         nibad̶ai jarabadau maud̶e jaradeabadau. 13 Ãchi ʉ̃rʉbena biꞌia kʉ̃risiásturu. Maarãba wau panuu kakua ãrea kʉ̃riásturu. Jomaurã
         ome biꞌia duanásturu.14 Ãbarã, daiba chi chuburia id̶i panuu chi machi tãed̶e koꞌoa nureerãmaa kĩra ʉb̶ʉa
         berread̶amera. Chi sõd̶e kĩra nomaa nuree kĩrajʉʉbísturu, maud̶e chi poyaa dauchia
         jãadua nuread̶awẽa nuree maud̶e chi sõd̶e meserãa wãꞌãe nuree aid̶ásturu. Jomaurã
         ome dauchia jãadua panásturu. 15 ¡Ũrísturu! Ab̶auba machi kachirua wauruubʉrã mau arab̶au kachirua waurã́sturu. Mau
         kãyabãra ewaricha machi chiya biꞌia wáusturu. Jomaurã ome biꞌia wáusturu.16 Jomad̶e kĩrajʉʉ panásturu. 17 Ida b̶ud̶ayuwãe Dachi Akõremaa ʉtaa id̶i panásturu. 18 Jomad̶e Dachi Akõremaa ichíturu kid̶ibai a panásturu. Mau Dachi Akõreba kʉ̃ria b̶uu,
         machi Jesucristod̶e ijãabadaud̶eeba.19 Dachi Akõre Jauriba wau b̶uu ida b̶urã́sturu.+20 Dachi Akõre baita berreabariiba jara b̶uu ida b̶urã́sturu. 21 Joma mau kauwa ũrísturu, maamina ab̶a chi biáturu ijã́sturu. 22 Kachirua ab̶a bid̶a waurã́sturu.23 Mʉʉba kʉ̃ria b̶uu Dachi Akõreba machi jomad̶e ichi baita biꞌia panabiayu. Mauba dachi
         jirukaraayuwãe panabiabarii. Mʉʉba kʉ̃ria b̶uu Dachi Akõreba machi jauri, machi kʉ̃risia
         maud̶e machi kakua ãrea biꞌia nu b̶uayu. Maka Dachi Mechiu Jesucristo neeruud̶e machi
         ab̶a bid̶a kachirua a jarad̶ayuswãe panad̶ai. 24 Chi machi Iud̶aba joma maka waui, ichiba bed̶ea deasiid̶eeba.Pabloba nau kartad̶e aanama b̶ʉd̶a25 Ãbarã, dai baita Dachi Akõremaa ʉtaa id̶ísturu.26 Biawãra kʉ̃riad̶eeba joma ãbarãmaa biꞌia berreásturu.+27 Mʉʉba Dachi Mechiud̶eeba jaraaruu: nau karta joma ãbarã daad̶e ed̶a jarásturu.28 Mʉʉba kʉ̃ria b̶uu Dachi Mechiu Jesucristoba ichi sõbiad̶eeba machi aid̶a b̶uamera.
         
            
               	Griego bed̶ead̶e mau naka b̶ʉ kub̶uu: Dachi Akõre Jauri aoko kiirã́sturu.

               	Biawãra kʉ̃riad̶eeba. Griego bed̶ead̶e naka b̶ʉ kub̶uu: kĩedarr ʉ̃yásturu.

            

         
      

   
      
         2 TESALONICENSES

Pabloba nau kartad̶e naa b̶ʉd̶a11 Mʉ Pablobʉ. Nau karta b̶ʉʉruu ãbarã Tesalónica puurud̶ebena baita. Machi, Dachi Bajãad̶ebena
         Akõred̶ebʉ+ maud̶e Dachi Mechiu Jesucristod̶ebʉ. Ãba Silvano maud̶e Timoteo mʉ ome panuu. 2 Daiba kʉ̃ria panuu Dachi Bajãad̶ebena Akõreba maud̶e Dachi Mechiu Jesucristo ãchi
         sõbiad̶eeba machi aid̶a panad̶amera maud̶e jirukaraayuwãe panabiad̶amera.Dachi Akõreba ichi bed̶ea ijãad̶akaurã ichiai ʉ̃rʉbena3 Ãbarã, daiba ewaricha machi baita Dachi Akõréturu kid̶ibai abadau. Daiba maka waubadau
         biꞌia b̶uu. Machiba ewaricha Cristo biꞌia ijãa panuu maud̶e biꞌia chiya kʉ̃ria panuu.
         4 Mau baita daiba ẽbẽrarã Dachi Akõred̶erã panuucha machi ʉ̃rʉbena kĩrajʉʉ nebʉrʉbadau.
         Daiba jarabadau ẽbẽrarãba kachirua waud̶ai baita wãraa panumina machiba Cristod̶e
         wabid̶a ijãa panuu maud̶e ãrea biꞌiwãe panumina joma dauchia jãadua panuu. 5 Mauba kuitaabi b̶uu Dachi Akõre jipa niiba ẽbẽrarã kastikabarii. Ichiba machi biꞌia
         unu b̶uu ichi juad̶e ua b̶uai baita. Maud̶eeba ʉ̃raud̶aa ãrea biꞌiwãe panuu.6 Dachi Akõre jipa niiba ẽbẽrarã kastikabarii. Ichiba chi machi ãrea biꞌiwãe panabiabadau
         ãrea biꞌiwãe panabiai. 7-8 Maamina machi, chi biꞌiwãe panabiaped̶aad̶a kʉrrjĩrubiai dai kʉrrjĩrubiabarii kĩra.
         Mau makai Dachi Mechiu Jesús ichi angelerã chi poyaabadau ome tʉbʉchia aokod̶e bajãad̶ebena
         neeruud̶e. Maud̶e joma Dachi Akõred̶e ijãad̶akaurã maud̶e chi bed̶ea bia Dachi Mechiu
         Jesús ʉ̃rʉbena ijãad̶akaurã kastikai. 9 Ãchi tʉbʉ aokod̶e ewaricha ãrea biꞌiwãe panabiai. Dachi Mechiu daad̶ebena maud̶e ichi
         poyaabarii mechiud̶ebena kaitawẽ panad̶ai. 10 Ichi neeruud̶e mau ewarid̶e ichid̶irãba ichimaa biꞌia berread̶ai. Ãchi ome biꞌia waud̶ad̶eeba
         joma ichi ijãabadaurãba ichi ãrea biꞌia unud̶ai. Daiba ichi ʉ̃rʉbena jaradeasid̶aud̶e,
         machia bid̶a ijãasid̶au.11 Maud̶eeba daiba ewaricha Dachi Akõremaa ʉtaa id̶ibadau ichiba machi biꞌia unumera.
         Ichiba machi mau kakua iusii. Daiba ʉtaa id̶i panuu Dachi Akõreba ichi poyaabariid̶eeba
         machi ne jomad̶e aid̶amera. Maka ichid̶e ijãa panuud̶eeba biꞌia wau kʉ̃ria panuu joma
         waud̶ai. 12 Makarã machid̶eeba jomaurãba Dachi Mechiu Jesucristo ʉ̃rʉbena biꞌia jarad̶ai maud̶e
         ichid̶eeba machi ʉ̃rʉbena biꞌia jarad̶ai, Dachi Akõreba maud̶e Dachi Mechiu Jesucristoba
         ãchi sõbiad̶eeba aid̶a panuud̶eeba.
         
            
               	Dachi Bajãad̶ebena Akõred̶ebʉ. Kajuma bed̶ead̶e b̶ʉ kub̶uu: Dios el Padre.

Ẽbẽra kachirua nii neei ʉ̃rʉbena b̶ʉd̶a21-2 Mau awara ãbarã, daiba chi chuburia id̶i panuu Dachi Mechiu Jesucristo neei ʉ̃rʉbena
         maud̶e dachi ichi ome ãbua panad̶ai ʉ̃rʉbena ara makʉd̶e adua panuu kãare kʉ̃risiad̶ayu.
         Ab̶auba Dachi Mechiuba kastikai ewari neesii aaruubʉrã, perarã́sturu. Barikiuba Dachi
         Akõre ʉ̃rʉbena berrea b̶uu kĩra maka jaraaruubʉrã, maebʉrã maka jaradearuubʉrã maebʉrã
         daiba kartad̶e maka b̶ʉped̶aad̶a aaruubʉrã, ijãarã́sturu. 3 Ab̶au bid̶a ab̶aumaa ida setaa kũruarã́sturu. Dachi Mechiuba kastikai ewari neei naed̶e
         ãrea ẽbẽrarãba Dachi Akõre ida b̶ud̶ai. Maud̶e chi ẽbẽra kachirua nii unubiai. Mau
         ẽbẽra Dachi Akõreba tʉbʉ aokod̶e jiratai.+4 Ichiba Dachi Akõre maud̶e joma ẽbẽrarãba dachi akõre abadau kʉ̃riakau b̶uai. Ichiba
         joma mau audeara chi mechiu nii ai. Maud̶eeba Dachi Akõre de mechiud̶e akʉ b̶eeped̶a,
         ichíturu Dachi Akõre ai.5 Machimaa b̶uasiid̶e mʉʉba ¿mau jarawẽa b̶uaska? ¿Kĩrabad̶awẽa panuka? 6 Maud̶eeba kuitaa panuu kãareba mau ẽbẽra ida neebiwẽa b̶uu. Maamina ichi ewari neeruud̶e
         neei. 7 Ʉ̃raud̶aa chi kachirua miru waumaa b̶uu, maamina chi ida b̶uwẽa b̶uuba mau ẽbẽra kachirua
         nii ida neebiwẽa b̶uu. Maka b̶uai ab̶a Dachi Akõreba chi ida b̶uwẽa b̶uu ãyaa adoeruud̶aa.
         8 Maabáeburu chi kachiruad̶ebena ẽbẽra neei. Maamina Dachi Mechiu Jesús kĩrawãrea ted̶echoa
         neeruud̶e ara berrearuuba mau ẽbẽra beai.+9 Chi ẽbẽra kachirua nii Satanasba neebii. Mauba jʉbawãe nii poyaabariiba ẽbẽrarãba
         ne poyaa waud̶akau joma barikiu waukuai, ẽbẽrarãba Dachi Akõreba maka wau b̶uu kʉ̃risiad̶amera.
         10 Ne barikiu kachirua wau b̶uud̶eeba ẽbẽrarã tʉbʉ aokod̶e ãrea biꞌiwãe panad̶ai panuu,
         mauba setaa kũrai. Ãchiba chi biawãra bed̶ea kʉ̃riad̶akaud̶eeba Dachi Akõreba karibaabai.
         11 Maud̶eeba Dachi Akõreba ida setaa ijãabiai. Maka ara ãchi du ab̶a ãrea setaa kũrua
         nuread̶ai. 12 Mau ẽbẽrarã chi bed̶ea biawãra ijãawẽa nureerãba kachirua kʉ̃ria waubadaud̶eeba Dachi
         Akõreba kastikai.Dachi Akõreba ichi ijãabadaurã karibad̶a13 Ãbarã, daiba ewaricha machi baita Dachi Akõremaa ichíturu kid̶ibai abadau. Dachi Mechiuba
         machi kʉ̃ria b̶uu. Ichiba arab̶aed̶eed̶e machi jʉrʉ adausii karibai baita. Machiba
         ichi bed̶ea biawãra ijãa panuud̶eeba maud̶e ichi Jauriba machi ichi baita biꞌia b̶ud̶ad̶eeba
         aid̶ai. 14 Daiba bed̶ea bia Cristo ʉ̃rʉbena jaradea panuud̶eeba Dachi Akõreba machi iusii Dachi
         Mechiu Jesucristo bia niid̶ebena adaud̶amera. 15 Maud̶eeba ãbarã, dauchia jãadua panásturu. Daiba jaradeaped̶aad̶a maud̶e kartad̶e
         b̶ʉped̶aad̶a kĩrabarã́sturu.16-17 Dachi Akõreba dachi kʉ̃riasii. Ichi sõbiad̶eeba sõbia nureabiasii ewaricha maka panad̶amera.
         Maud̶e kuitaabiasii biawãra ichid̶eeba ne bia adaud̶ai. Daiba kʉ̃ria panuu Dachi Mechiu
         Jesucristoba maud̶e Dachi Bajãad̶ebena Akõreba+ machi sõbiabid̶ayu maud̶e dauchia jãadua panad̶ayu. Maka machiba berrea panuu maud̶e
         wau panuu joma biꞌia b̶uai.
         
            
               	Mau ẽbẽra Dachi Akõreba tʉbʉ aokod̶e jiratai. Griego bed̶ead̶e b̶u kub̶uu: chi joma kenabarii warr.

               	Ara berrearuuba. Griego bed̶ead̶e naka b̶ʉ kub̶uu: ichi iiba jãripuaruuba.

               	Dachi Bajãad̶ebena Akõre. Kajuma bed̶ea b̶ʉ kub̶uu: Dios nuestro Padre.

Pabloba id̶id̶a ichi baita ʉtaa id̶id̶amera31 Mau awara ãbarã, dai baita Dachi Akõremaa ʉtaa id̶ísturu Dachi Mechiu bed̶ea druacha
         isa wãmera maud̶e ẽbẽrarãba mau kakua biꞌia jarad̶amera machi tãed̶eeba makad̶a kĩra.
         2 Dachi Akõremaa ʉtaa id̶ísturu dai aid̶amera, ẽbẽra kachiruarãba kachirua wau kʉ̃ria
         panuud̶ebena. Chi nuree ẽbẽrarãba Cristod̶e ijãad̶ai kʉ̃riad̶akau. 3 Maamina Dachi Mechiuba waui ichiba jara b̶uu kĩra. Ichiba machi aid̶a b̶uai dauchia
         jãadua panad̶amera maud̶e kachiruad̶ebena kariba b̶uai.+4 Dachi Mechiud̶eeba kuitaa panuu daiba jaradeaped̶aad̶a machiba biawãra wau panuu maud̶e
         waa wau paneed̶ai. 5 Maud̶e kʉ̃ria panuu Dachi Mechiuba kuitaabiai machi ãrea kʉ̃ria b̶uu Dachi Akõre kĩra.
         Maud̶e kʉ̃ria panuu ichiba karibai Cristoba jãaduad̶a kĩra jãaduad̶amera.Koꞌoawãe trajad̶ai panuu6 Ãbarã, Dachi Mechiu Jesucristo trʉ̃d̶eeba daiba machimaa jarabʉiduu ãbarã koꞌoa nuree
         ome ãbua panarãad̶amera. Daiba jaradeaped̶aad̶a kĩra waud̶akau. 7 Machiba kuitaa panuu dai nibaped̶aad̶a kĩra machi nibad̶ai panuu. Machi tãed̶e panasid̶aud̶e
         dai koꞌoa panad̶aka basii. 8 Daiba machid̶e chiko bari deaped̶aad̶a kod̶aabasii, maumaarã ãyadaa maud̶e ẽsabud̶e
         kʉrrjĩrud̶awẽa traju wau panasid̶au machid̶ebena ab̶au bid̶a daimaa ne kaebea dearãad̶amera.+9 Biawãra machiba karibad̶amera poyaa id̶id̶ai panasmina id̶id̶aabasii. Maumaarã dai
         trajasid̶au kuitaabid̶ai baita machiba ara mau kĩra waud̶ai panuu. 10 Machi tãed̶e panasid̶aud̶e daiba nau jarasid̶au: «Chi trajai kʉ̃riawẽa b̶uumaa kobirã́sturu».
         11 Daiba ũri panuu waabenarã machid̶ebena koꞌoa nuree. Maarã trajad̶akau maumaarã waabenarã
         nebʉrad̶e panabadau. 12 Mau ãbarãmaa daiba Dachi Mechiu Jesucristod̶eeba chi chuburia id̶id̶ai jirukaraayuwãe
         trajad̶amera kod̶ai baita uru panad̶amera.13 Ãbarã, biꞌia wau panuud̶eeba kakua ãkaa panarã́sturu. 14 Daiba nau kartad̶e jaradeaped̶aad̶a ab̶au bid̶a ijãawẽebʉrã, jomaurãmaa kuitaabiásturu
         mau kachirua wau b̶uu. Mau ome ãbua panarã́sturu kĩrakaya b̶eemera. 15 Maamina mau machi kĩramaa kĩra uru panarã́sturu, maumaarã machi ãba baerã jarásturu
         jipa waumera.Pabloba kaad̶eare b̶ʉd̶a16 Daiba kʉ̃ria panuu Dachi Mechiu jirukaraayuwãe panabibariiba machimaa ewaricha jirukaraayuwãe
         ne jomad̶e panabiamera. Kʉ̃ria panuu Dachi Mechiu machi ome b̶uamera. 17 Mʉ Pablobʉ. Nau bed̶ea mʉ juaba b̶ʉʉruu. Joma mʉ kartad̶e naka b̶ʉbarii, kuitaabiai
         baita mʉaburu b̶ʉʉruu. Naka b̶ʉ kub̶uabarii. 18 Mʉʉba kʉ̃ria b̶uu Dachi Mechiu Jesucristoba ichi sõbiad̶eeba machi biꞌia nu b̶uamera.
         
            
               	Kachiruad̶ebena kariba b̶uai. Griego bed̶ead̶e nau sid̶a jara b̶uu «Chi jai kachirua nii juad̶ebena kariba b̶uai».

               	Hechos 18:2,3.

Pabloba nau kartad̶e naa b̶ʉd̶a11 Mʉ Pablobʉ, Jesucristoba bʉid̶a. Dachi Akõre chi Karibabariiba maud̶e Dachi Mechiu
         Jesucristoba mʉ naka b̶usid̶au. Ara mau Jesucristod̶eeba dachi biawãra biꞌia nuread̶ai
         kuitaa panuu. Dachiba Jesucristod̶e ijãabadau maud̶e ichi kakua biꞌia nuread̶ai kuitaabadau.
         2 Timoteo, mʉʉba nau karta bichi baita b̶ʉʉruu. Mʉʉd̶eeba Cristod̶e ijãasiid̶eeba bichi
         biawãra mʉ warr kĩra b̶uu. Mʉʉba kʉ̃ria b̶uu Dachi Bajãad̶ebena Akõreba+ maud̶e Dachi Mechiu Jesucristoba kĩra chuburia panad̶amera, ãchi sõbiad̶eeba aid̶a
         panad̶amera, maud̶e jirukaraayuwãe panabid̶amera.Setaa jaradeabadaurãmaa ida jaradeabiarã́se3 Mʉʉba bichimaa chi chuburia id̶id̶a kĩra Macedonia druad̶aa wãsiid̶e, maucha jaraaruu:
         Efesod̶e b̶eese, chi ãyaa jaradeabadaurã waa setaa ida jaradeabiarãad̶amera. 4 Ãchimaa jarase nabẽraed̶ebena nebʉrʉ maud̶e dachi nabẽraed̶ebenarã trʉ̃ ãrea jaradeabadau
         ʉ̃rʉbena ãrea kʉ̃risiarãad̶amera. Maud̶eeba oa kachirua berrea duaneebiabarii. Mauba
         dachi aid̶akau Dachi Akõreba waubi b̶uu waud̶amera. Ab̶a ichi bed̶ea ijãa panuud̶eeburu
         poyaa waud̶ai. 5 Mʉʉba maka jara b̶uu ãbarã kʉ̃risia sõbiad̶eeba, biawãra Dachi Akõred̶e ijãa panuud̶eeba
         chiya kʉ̃ria duanad̶amera. 6 Maamina waabenarã o ãyare wãsid̶au. Maabae barikia dachi aid̶akau bed̶eáturu berreabadau.
         7 Ãchiba Moisesba b̶ʉd̶a jaradeabadaurã ba kʉ̃ria panuu, maamina ãrea kuitaa panuu kĩra
         jaradeabadamina adua panuu kãare jaradea panuu.8 Dachiba kuitaa panuu Moisesba b̶ʉd̶a bibuara b̶uu. Maamina arakʉd̶e jaradead̶ai panuu.
         9 Nau kuitaad̶ai panuu: Dachi Akõreba mau Moisesba b̶ʉd̶a deabasii chi jipa nuree baita,
         maumaarã deasii chi Dachi Akõreba jara b̶uu kĩra waud̶akaurã baita, ũribabaswãe nuree
         baita, Dachi Akõreswãe nuree baita, kachirua wau nuree baita, Dachi Akõre wapead̶akau
         baita, chi nau iujãad̶ebenarã kĩra panabadaurã baita, ãchi akõrerã beabadau baita,
         mia beabadau baita, 10 junebena ome kãi topaneebadaurã baita, ãchi arab̶aurã ome mia pera waubadaurã baita,
         ẽbẽrarã jidaud̶aped̶a nedobʉibadaurã baita, setaa jarabadaurã baita, chi juez kĩraare
         setaa jarabadau baita maud̶e chi biawãra bed̶ea jara b̶uu waud̶akaurã baita. 11 Dachiba chi Dachi Akõre ʉ̃rʉbena bed̶ea bia jaradeaduud̶e mau joma kauwa kuitaabid̶ai.
         Dachi Akõre bia niiba mau mʉʉmaa deasii jaradea b̶uamera.Dachi Akõreba Pablo kĩra chuburiad̶a12 Dachi Mechiu Jesucristoba mʉʉmaa poyaabarii deasii ichi bed̶ea jaradea b̶uamera. Kuitaasii
         mʉʉba ne joma jipa waui ichi baita. Maud̶eeba mʉ iusii ichiba kʉ̃ria b̶uu wau b̶uamera.
         Mau baita mʉʉba ichíturu kid̶ibai b̶uu ai. 13 Naed̶e mʉʉba ichi ʉ̃rʉbena kachirua berreabachii maud̶e ichid̶irã kachirua waui baita
         wãraabachii. Waabenarãmaa kachirua berreabachii. Ichid̶e wabid̶a ijãawẽa b̶uasiid̶eeba
         maud̶e adua b̶uasiid̶eeba maka kachirua waubachii. Maamina ichiba mʉ kĩra chuburiasii.
         14 Dachi Mechiu Jesucristoba ichi sõbiad̶eeba mʉ ãrea karibasii ichid̶e ijãamera maud̶e
         ichi kʉ̃ria uru b̶uamera.15 Nau bed̶ea biawãrad̶eeba jomaurãba mau ijãad̶ai panuu: Jesucristo nau druad̶aa neesii
         kachirua waubadaurã karibai baita. Maarãd̶ebena mʉ chi aude kachirua b̶uasii. 16 Maamina maud̶eeba Dachi Akõreba mʉ kĩra chuburiasii. Maka Jesucristoba mʉ, chi aude
         kachirua wau b̶uad̶ad̶eeba unubisii ichi joma dauchia jãadua esed̶au b̶uai b̶uu. Mʉʉd̶eeba
         chi wabid̶a ijãad̶akaurãmaa kuitaabiasii saka ẽbẽra kachirua kĩra chuburiabarii ewaricha
         chokae b̶uamera. 17 Dachi Akõre ewaricha jomaurã Reybʉ. Mau chi dachiba unud̶akau biukau. Ichíturu ab̶aburu
         nii.+ Ichíturu dachiba ewaricha biꞌia berread̶ai panuu maud̶e wapead̶ai panuu. Maka biꞌia
         b̶uase.18-19 Mʉ warr Timoteo, mʉʉba Dachi Akõreba naa jarabʉid̶a bichi ʉ̃rʉbena kʉ̃risiaruud̶e,
         bichiba waui b̶uu jarabʉiruu. Maka Cristod̶e ijãa b̶uud̶eeba, kʉ̃risia jipa b̶uud̶eeba
         chi biawãra bed̶ea uru b̶uase waabenarã tãed̶e kokoroa chĩobarii kĩra. Waabenarãba
         mau kʉ̃risia bia uru panad̶a ida b̶ud̶aped̶a ãchiba Cristod̶e ijãa panuu ida b̶usid̶au.
         20 Maarãd̶ebena ab̶a Himeneo basii. Maud̶e ab̶a Alejandro basii. Maarã mʉʉba Satanás
         juad̶e b̶usii kuitaad̶amera Dachi Akõre ʉ̃rʉbena waa kachirua berrearãad̶amera.
         
            
               	Dachi Bajãad̶ebena Akõre. Kajuma bed̶ead̶e b̶ʉ kub̶uu: Dios el Padre.

               	Ichíturu ab̶aburu nii. Griego bed̶ead̶e chi b̶ee kartad̶e b̶ʉ kub̶uu: ab̶aburu mau chi kuitaa nii Dachi Akõrebʉ.

Dachi Akõremaa ʉtaa id̶id̶ai panuu ʉ̃rʉbena21 Nau biꞌia jaraaruu: joma ẽbẽrarã baita ãbarãba Dachi Akõremaa chi chuburia id̶id̶ai
         panuu, ichiba karibamera ʉtaa id̶id̶ai panuu maud̶e ichíturu kid̶ibai ad̶ai panuu.
         2 Joma nau iujãad̶ebena reyrã baita maud̶e jaradea ua b̶uabadaurã baita Dachi Akõremaa
         ʉtaa id̶id̶ai panuu dachi jirukaraayuwãe panad̶ai baita, apii panad̶ai baita, Dachi
         Akõre wapea panad̶ai baita maud̶e ne jomad̶e jipa panad̶ai baita. 3 Maka ʉtaa id̶i panad̶ai biꞌia b̶uu. Dachi Karibabarii Dachi Akõreba mau biꞌia unu
         b̶uu. 4 Ichiba kʉ̃ria b̶uu jomaurãba chi biawãra bed̶ea kuitaaped̶aad̶a kachiruad̶ebena karibad̶ai.
         5 Dachi Akõre ab̶aburu nii. Maud̶e chi ẽbẽrarã Dachi Akõre ome nebʉrad̶e panad̶a mau
         biꞌia nibabiabarii ab̶aburu nii. Mau ẽbẽra Jesucristobʉ. 6 Ara ichi ida beabisii ẽbẽrarã joma kariba b̶uai baita. Dachi Akõreba b̶ud̶a ewarid̶e
         mau kuitaabisii. 7 Mau baita mʉ ichi bed̶ea jarabarii b̶usii. Mʉ ichiba bʉid̶a b̶usii chi biawãra bed̶ea
         ichi ijãad̶ai panuu ʉ̃rʉbena judiowãerãmaa jaradead̶e wãmera. Mʉʉba biawãra jara b̶uu+ maud̶e setawãe b̶uu.8 Maud̶eeba, ãbarã araa ãbua imiiduucha mʉʉba kʉ̃ria b̶uu mukĩrarãba kʉ̃risia biad̶eeba
         ãchi jua ʉtaa jiraaduud̶e Dachi Akõremaa ʉtaa id̶id̶amera. Maud̶e kĩru panad̶aabai
         panuu maud̶e oa kachirua berrea panad̶aabai panuu.+9 Mʉʉba kʉ̃ria b̶uu wẽrarãba paru arakʉd̶e jʉ̃d̶amera, wẽrarã jipa nureeba jʉ̃badau
         kĩra. Ãchi bud̶a ãrea kapipia meraa irud̶awẽa panad̶ai panuu. Nee maebʉrã perla jʉ̃d̶awẽa
         panad̶ai panuu. Maud̶e paru chi nejarr ãrea id̶ibadau jʉ̃d̶awẽa panad̶ai panuu. 10 Maumaarã Dachi Akõre wapea panuud̶eeba, wẽrarãba biꞌia wau panuud̶eeba ãrea biꞌia
         kapipia jʉ̃badau kĩra panad̶ai panuu. 11 Ãbarã araa ãbua imiiduud̶e wẽrarãba chũpea ũrid̶ai panuu maud̶e chi ijãabadaurã nubadaurã
         wapea panad̶ai panuu.+12 Ãbua panuud̶e mʉʉba ida b̶ukau wẽraba mukĩrarãmaa jaradea b̶uai maebʉrã mukĩra ichi
         juad̶e uru b̶uai. Maumaarã wẽrarãba chũpea ũri panad̶ai panuu. 13 Maka b̶uai b̶uu Dachi Akõreba Adán naa wausiid̶eeba. Mawãare Eva wausii. 14 Mau awara jʉbawãe niiba Adán setaa kũruabasii, maumaarã wẽráturu setaa kũruasii. Maka
         setaa kũruasiid̶e wẽraba kachirua wausii. 15 Maamina wẽrarãba warr adaubadaud̶eeba maarã karibai, Cristod̶e ijãa paneeduubʉrã,
         biawãra waabenarã kʉ̃ria uru paneeduubʉrã maud̶e Dachi Akõre baita biꞌia paneeduubʉrã.
         Joma mau kĩra jipa nuread̶ai panuu.+
            
               	Mʉʉba biawãra jara b̶uu. Griego bed̶ead̶e chi b̶ee kartad̶e naka b̶ʉ kub̶uu: Mʉ chi Cristod̶ebena biawãra jara b̶uu.

               	Dachi Akõremaa ʉtaa id̶id̶amera. Mau ewarid̶e ẽbẽrarãba jua ʉtaa jirabachid̶au Dachi Akõremaa ʉtaa id̶iiduud̶e. Maud̶eeba
                     b̶esed̶e Dachi Akõremaa ʉtaa id̶id̶ai jarad̶ai bad̶amaarã jarabachid̶au: «Jua ʉtaa
                     jirad̶ai».

               	Chi ijãabadaurã nubadaurã wapea panad̶ai panuu. Griego bed̶ead̶e b̶ʉ kub̶uuwãe kai wapea panad̶ai panuu.

               	Griego bed̶ead̶e mau chaarea b̶uu biꞌia ũrid̶amera. Dachi Akõre bed̶ea ãrea kuitaabadaurã
                     baita, Pabloba kuitaabi b̶uasii wẽrarã chi jaradea ua b̶uabadaurãwãemina biꞌia nuree.
                     Ichiba jaraabasii warrarã adaud̶ai panuu karibad̶ai baita.

Ijãabadaurã nubarii saka b̶uai b̶uu31 Nau bed̶ea biawãrad̶eeba, mau ijãad̶ai panuu: ab̶auba chi ijãabadaurã nubarii b̶uai
         kʉ̃ria b̶uubʉrã, biꞌia wau kʉ̃ria b̶uu.+2 Maud̶eeba chi ijãabadaurã nubarii nebʉra barau nii ad̶ayuswãe b̶uu, wẽra ab̶aburu
         uru b̶uai b̶uu, kauwa nibai baita b̶uu, kʉ̃risia biad̶eeba b̶uai b̶uu, kĩra jipa b̶uai
         b̶uu, ichi ded̶e needuurã biꞌia irsibii b̶uu maud̶e jaradea kuitaa b̶uai b̶uu. 3 Itua biu nibaabai b̶uu. Kĩrubi id̶aa nibaabai b̶uu, maumaarã kĩrabia b̶uai b̶uu. Jomaurã
         ome jirukaraayuwãe b̶uai b̶uu. Chi nejarra kʉ̃ria nibaiswãe b̶uai b̶uu. 4 Ichi ded̶ebenarã ãrea nu kuitaa b̶uai b̶uu, ichi warrarã ũribaba nuread̶ai b̶uu maud̶e
         ãchiba ichi wapead̶ai panuu. 5 Ara ichi ded̶ebenarã nu adua b̶uubʉrã, ¿saka ẽbẽrarã Dachi Akõred̶erã biꞌia nuima?
         6 Dachi Akõre bed̶ea ea ijãad̶a nii ijãabadaurã nubarii b̶uabai b̶uu chi mechiu kʉ̃risiarãamera.
         Maka kʉ̃risiaruubʉrã Dachi Akõreba ichi kastikai jʉbawãe nii kastikad̶a kĩra. 7 Cristod̶e ijãad̶akaurã bid̶a ichi ʉ̃rʉbena biꞌia kʉ̃risiad̶ai panuu. Maka ẽbẽrarãba
         ichi ʉ̃rʉbena kachirua berread̶aabai maud̶e jʉbawãe niiba ichi ẽbẽrarã daad̶e nebʉra
         bara nii ai.Ijãabadaurã aid̶abarii saka b̶uai b̶uu8 Ara mau kĩra ijãabadaurã aid̶abadaurã jipa nibad̶ai panuu ẽbẽrarãba wapead̶amera.+ Ãchiba setaa berread̶aabai panuu, itua biu nibad̶aabai panuu, maud̶e chi nejarra
         kʉ̃ria panad̶aabai panuu. 9 Dachiba ijãa panuu bed̶ea Dachi Akõreba kuitaabiad̶a, kʉ̃risia biad̶eeba ãrea nud̶ai
         panuu. 10 Ãbarã aid̶abadaurã b̶ud̶ai naed̶e ãrea kauwa ichiad̶ai panuu. Maabae maarã ʉ̃rʉbena
         kachirua jarad̶ayuswãe nureebʉrã, ijãabadaurã aid̶abadau panad̶ai panuu. 11 Ara mau kĩra wẽrarã sid̶a jipa nibad̶ai panuu ẽbẽrarãba wapead̶amera.+ Waabenarã ʉ̃rʉbena ãrea kachirua berread̶aabai panuu. Kauwa nibad̶ai baita panuu
         maud̶e jomad̶e jipa nuread̶ai panuu. 12 Ãbarã aid̶abariiba wẽra ab̶a uru b̶uai b̶uu. Ichi warrarã maud̶e ichi ded̶ebenarã
         ãrea nu kuitaa b̶uai b̶uu. 13 Ãbarã aid̶abadaurãba waud̶ai panuu jipa wauduubʉrã, jomaurãba ãchi ʉ̃rʉbena biꞌia
         berread̶ai. Maka wapeawẽa ãchiba Jesucristod̶e ijãa panuu ʉ̃rʉbena aude poyaa berread̶ai.Chi biawãra bed̶ea Dachi Akõreba kuitaabiad̶a14 Mʉ isa bichi ichiad̶e wã kʉ̃ria b̶uu. Maamina nau karta bichi baita b̶ʉd̶auruu. 15 Maamina kãꞌãaruubʉrã mʉʉba kʉ̃ria b̶uu Dachi Akõre chokae nii ẽbẽrarã saka ãbua panad̶ai
         panuu bichiba kuitaamera. Dachiba Dachi Akõre chi biawãra bed̶ea jaradeabadau de wãto
         kĩra b̶uu maud̶e de jʉ̃rʉ kĩra b̶uu.16 Biawãra Dachi Akõreba mau bed̶ea kuitaabiad̶a ãrea biꞌia b̶uu:Cristo nau kakuad̶e neesii.Dachi Akõre Jauriba kuitaabiasii ichi jipa nii.Angelerãba ichi unusid̶au.Ãbarãba ichi ʉ̃rʉbena drua awarabenarãmaa jaradeasid̶au.Ãreaba nau iujãad̶e ichid̶e ijãasid̶au.Dachi Akõreba ichi bajãa bia b̶uud̶aa waya adoesii.
         
            
               	Ijãabadaurã nubarii. Griego bed̶ead̶e naka b̶ʉ kub̶uu: chi ichiabarii. Kajuma bed̶ead̶e «obispo» abadau.

               	Ijãabadaurã aid̶abadaurã. Griego bed̶ead̶e naka b̶ʉ kub̶uu: chi chibari baita trajabarii. Kajuma bed̶ead̶e «diácono» a jarabadau.

               	Wẽrarã. Griego bed̶ead̶e naka b̶ʉ kub̶uu: wẽrarã. Waabenarãmaarã, jara b̶uu «ãbarã aid̶abadaurã chi wẽrarã» maud̶e waabenarãmaarã, jara
                     b̶uu «ãbarã aid̶abadaurã wẽrarã».

Setaa jaradeabadaurã41 Dachi Akõre Jauriba arakʉd̶e jara b̶uu nau kaad̶ebena ewarid̶e waabenarãba Cristod̶e
         ijãa panaped̶aad̶a ida b̶ud̶aped̶a jai kachirua seta id̶aa nuree maud̶e ãchiba jaradeabi
         panuu ijãad̶ai. 2 Mau jai kachiruarãba jaradeabi panuu ẽbẽrarã chi jipa kĩra nureeba jaradeabadau. Kachirua
         waubadaud̶eeba mau ẽbẽrarãba adua nuree sãu chi bia maud̶e sãu chi kachirua. 3 Jãarãba wẽra ida miakãibid̶akau maud̶e chi b̶ee chiko ida kobid̶akau. Maamina Dachi
         Akõreba joma deasii ichid̶e ijãabadaurãba maud̶e chi biawãra bed̶ea kuitaa panuurãba
         ichimaa ichíturu kid̶ibai ad̶aped̶a kod̶amera. 4 Ne joma Dachi Akõreba waukuad̶a biꞌia b̶uu. Maud̶eeba Dachi Akõremaa ichíturu kid̶ibai
         aaduubʉrã dachiba kod̶aid̶ebena ab̶a bid̶a kod̶aabai ad̶aabai panuu. 5 Mau kod̶ai Dachi Akõre daad̶e biꞌia b̶uu Dachi Akõre bed̶eaba maka jara b̶uud̶eeba
         maud̶e ichimaa ʉtaa id̶ibadaud̶eeba.Jesucristo baita bari trajabarii bia6 Timoteo, bichiba joma mau ãbarãmaa jaradea b̶uaruubʉrã, Jesucristo baita bari trajabarii
         biꞌia b̶uai. Dachi Akõre chi biawãra bed̶ea dachiba ijãa panuu ijãa kãriid̶eeba bichi
         jauri chaarea wari b̶uai biꞌia ko b̶uu kĩra.7 Nabẽraed̶ebena nebʉrʉbadau kachirua b̶ee ida b̶use. Dachi Akõreba kʉ̃ria b̶uu kĩra
         nibai baita jʉrʉse. 8 Biawãra dachi kakua chaareabid̶ai baita wau panuubʉrã, dastu dachi kakua aid̶ad̶ai.
         Maamina Dachi Akõre baara nibaaduubʉrã, mauba dachi ne jomad̶e aid̶ai. Id̶ibae maud̶e
         kaad̶ebena ewarid̶e bid̶a karibai. 9 Mau bed̶ea biawãra b̶uu. Jomaurãba mau ijãad̶ai panuu. 10 Mau baita dachi traja panuu. Ãrea biꞌiwãe panuu, Dachi Akõre chokae b̶uuba jomaurã
         poyaa karibai kuitaa panuud̶eeba. Biꞌia jaraaruubʉrã, chi ichid̶e ijãaduu karibabarii.11 Joma mau jaradease maud̶e jarase waud̶amera. 12 Bichi kũudrãa b̶umina ab̶aumaa bid̶a ida kabirã́se. Maumaarã bichiba berrearuud̶eeba,
         ne wau b̶uud̶eeba, waabenarã biawãra kʉ̃ria b̶uud̶eeba, kĩra jipa b̶uud̶eeba, maud̶e
         Cristod̶e ijãa b̶uud̶eeba ãbarãmaa unubiáse saka panad̶ai panuu. 13 Mʉ jãmaa wãaruumisa, jomaurã daad̶e Dachi Akõre bed̶ea jĩwa ed̶a jarase, jaradea b̶uase
         maud̶e ãbarã aid̶a b̶uase biꞌia ijãad̶amera. 14 Dachi Akõreba bichimaa waubi b̶uu dead̶a wãꞌãebirã́se. Ãbarã nubadaurãba ãchi jua
         bichi ʉ̃rʉ kub̶usid̶aud̶e Dachi Akõred̶eeba jarasid̶au ichiba mau dearuu. 15 Joma mau kĩra jipa wau b̶uase jomaurãba kuitaad̶amera bichiba ewaricha biꞌia wau kãrii.
         16 Ara bichi ʉ̃rʉbena maud̶e bichiba jaradea b̶uu ʉ̃rʉbena kauwa b̶uase. Joma mau jipa
         wau nibase. Maka wau niibʉrã bichi karibai. Bichiba jaradea b̶uu ũri panuu sid̶a karibad̶ai.

Ãbarã ome saka b̶uai b̶uu51 Chõrarã iadaarã́se, maumaarã bichi akõre ome berreabarii kĩra maarã ome sõbiad̶eeba
         berreáse ũrid̶amera. Kũudrãarãmaa berreáse bichi ãbarã ome berreabarii kĩra. 2 Chõodraarãmaa berreáse bichi nawe ome berreabarii kĩra. Awẽrarãmaa berreáse bichi
         neekau ome berreabarii kĩra. Maarã baara joma kachiruad̶ebena awara b̶uase.3 Pẽdrãarã chi aid̶ad̶ayuswãe nuree aid̶ase. 4 Maamina pẽdrãaba warrarã ua b̶uubʉrã, ãichekerã ua b̶uubʉrã, maarãba mau pẽdrãa aid̶ad̶ai
         panuu. Ãchiba ãrea kuitaad̶ai panuu saka ãchi ded̶ebenarã aid̶ad̶ai panuu. Ãchi akõrerãmaa
         ne kaebea dead̶ai panuu ãchi tatarãba ãchimaa dea panad̶a kĩra. Mau Dachi Akõre daad̶e
         jipa b̶uu. 5 Pẽdrãa biawãra ichi du ab̶a b̶uuba ãrea kuitaa b̶uu joma ichiba uru b̶uai b̶uu Dachi
         Akõréburu deai. Ãyadaa maud̶e ẽsabud̶e Dachi Akõremaa ʉtaa id̶ibarii karibamera. 6 Maamina pẽdrãaba barikia wau b̶uai jʉrʉʉruubʉrã, chokae b̶umina biud̶a kĩra b̶uu.
         7 Joma chi ãbarãmaa mau waubiáse pẽdrãarã ʉ̃rʉbena kachirua jarad̶awẽa panad̶amera.
         8 Ab̶aba ara ichi ded̶ebenarã aid̶akaubʉrã, Dachi Akõre bed̶ea ida b̶u b̶uu. Mau Cristod̶e
         ijãad̶akaurã audeara kachirua wau b̶uu.9 Ãbarãba barikiu pẽdrãa trʉ̃ kartad̶e b̶ʉd̶aabai panuu aid̶ad̶ai baita. Maumaarã naka
         nuree b̶ʉd̶ai panuu: 60 año wãyaa nuree maud̶e mukĩra ab̶aburu uru panad̶a. 10 Ãchiba biꞌia wauped̶aad̶ad̶eeba trʉ̃ poa panad̶ai panuu. Ãchi warrarã biꞌia waribiabachid̶aubʉrã,
         ãchi ded̶e neeped̶aad̶a biꞌia irsibibachid̶aubʉrã, ãbarã jʉ̃rʉ jeraabachid̶aubʉrã,
         chi biꞌiwãe nuree aid̶abachid̶aubʉrã, maud̶e ne joma biꞌia waubachid̶aubʉrã, mau pẽdrãa
         trʉ̃ kartad̶e b̶ʉd̶ai panuu.+11 Maamina pẽdrãa wabid̶a chõodraawãe nuree trʉ̃ kartad̶e b̶ʉrã́sturu. Maarã mukĩra awaba
         waya kima adaud̶ai kʉ̃riabadau. Maka ãchiba Cristo traju waud̶ai baita waya miakãid̶aabai
         bed̶ea deaped̶aad̶a ida b̶ubadau. 12 Ãchiba chi naa bed̶ea deaped̶aad̶a ida b̶usid̶aud̶eeba nebʉra bara panuu. 13 Mau awara ãchi decha nibabadau maud̶e koꞌoa paneebadau. Mau awara chi bed̶ea ãrea
         paneebadau, waabenarã nebʉrad̶e ed̶a wã paneebadau, maud̶e ne jaraabai b̶uu berrea
         paneebadau. 14 Maud̶eeba mʉʉba kʉ̃ria b̶uu pẽdrãa wabid̶a chõodraawãe nuree miakãid̶ai, warr adaud̶ai,
         maud̶e ãchi de sid̶a biꞌia nud̶ai. Maka dachi kĩramaabadauba poyaa kachirua berread̶aabai.
         15 Mʉʉba mau jara b̶uu waabenarã pẽdrãarã o ãyare wãd̶aped̶a Satanás baara wã panasiid̶eeba.16 Cristod̶e ijãa b̶uu wẽraba pẽdrãa ichi ded̶ebenarã tãed̶e nuree aid̶ai b̶uu.+ Maka mau pẽdrãa Cristod̶e ijãabadaurãba aid̶ad̶aabai panuu. Maumaarã pẽdrãa istu
         nuree aid̶ad̶ai panuu.Ãbarã nubadaurã ome saka waud̶ai panuu17 Chi ijãabadaurã nubadaurãba biꞌia wau panuud̶eeba ãbarãba kʉ̃risia biad̶eeba maarã
         aid̶ad̶ai panuu, ne uru panad̶amera. Maarãd̶ebena chi Dachi Akõre bed̶ea jaradeabadaurã
         maud̶e dachi saka nibai ʉ̃rʉbena jaradeabadaurã, aude aid̶ad̶ai panuu. 18 Dachi Akõre bed̶ead̶e naka jara b̶uu: «Bichiba pakaba ne biraduamaa b̶uud̶e chi kũ
         jʉ̃rã́se».- Maud̶e naka jara b̶uu: «Trajabariiba ichi deai b̶uu chi nejarra adaui b̶uu».-19 Ab̶auba ijãabadaurã nubarii jidearuubʉrã, maamina ẽbẽra omeeba maebʉrã õbeaba ara
         mau kĩra jarad̶awẽebʉrã, mau bed̶ea ijãarã́se. 20 Maamina ijãabadaurã nubariiba kachirua wau b̶uubʉrã, jomaurã daad̶e iadaase waabenarãba
         wapeaba mau kachirua waurãad̶amera. 21 Dachi Akõre daad̶e, Cristo daad̶e maud̶e angelerã daad̶e mʉʉba bichimaa jaraaruu:
         joma mʉʉba jarad̶a ijãa wause. Maka wauruud̶e, ẽbẽraba jaraaruu ab̶auba aude ũrirã́se,
         maumaarã jomaurã ome arab̶aud̶e jipa wau b̶uase. 22 Bichi jua ab̶au ʉ̃rʉ bid̶a isa kub̶urã́se, ijãabadaurã nubarii b̶uamera. Bichiba maka
         wauruubʉrã, mauba kachirua waud̶abʉrã bichi sid̶a nebʉrad̶e b̶uai mau kachirua baita.
         Joma kachiruad̶ebena awara b̶uase.23 Bichi barikia kakua kachirua b̶uabariid̶eeba baníaturu dorã́se. Maumaarã uva b̶aa
         sid̶a bichi b̶i baita b̶istĩika dose.24 Chi kachirua ichiai naed̶e, waabenarãba kachirua wau panuu dachiba biꞌia unubadau
         maamina waabenarãba kachirua wau panuu maad̶akare kuitaad̶ai. 25 Ara mau kĩra waabenarãba biꞌia wau panuu dachiba biꞌia unubadau, maud̶e waabenarãba
         biꞌia wau panuu biꞌia unud̶akamina miru b̶eebai.
         
            
               	Jʉ̃rʉ jeraabachid̶aubʉrã. Mau jara b̶uu chi chibari baita bari trajabarii kĩra ãbarã aid̶abachid̶au.

               	Cristod̶e ijãa b̶uu wẽraba. Griego bed̶ead̶e chi b̶ee kartad̶e b̶ʉ kub̶uu: Cristod̶e ijãa b̶uu wẽraba maebʉrã mukĩraba.

               	5:18 Deuteronomio 25:4.

               	5:18 Lucas 10:7.

Chibari baita bari trajabadaurã saka panad̶ai panuu61 Cristod̶e ijãa panuu baita bari trajabadaurãba ãchi chibari wapea panad̶ai panuu.
         Maka waabenarãba kachirua jarad̶aabai Dachi Akõre maud̶e dachiba jaradeabadau ʉ̃rʉbena.
         2 Ãchi chibari bid̶a Cristod̶e ijãa b̶uubʉrã, kʉ̃risiad̶aabai panuu ãbad̶eeba wapead̶aabai
         panuu. Maumaarã ichi baita bibuara trajad̶ai panuu. Ãchi trajud̶eeba Cristod̶e ijãa
         b̶uuba chi nejarra adaubariid̶eeba, kʉ̃riad̶eeba ichi baita trajad̶ai panuu. Mau jaradea
         b̶uase. Maud̶e ãchimaa jarase maka waud̶amera.Chi nejarra kʉ̃ria nuree3 Ab̶auba ãyaa jaradearuubʉrã, Dachi Mechiu Jesucristoba jipa jaradead̶a makawãema aaruubʉrã,
         maud̶e dachi jipa nibad̶ai ʉ̃rʉbena sid̶a ãyaa jaradearuubʉrã, 4 joma kuitaa b̶uu kʉ̃risia b̶umina biawãra adua nii. Kĩrajʉʉwãe b̶uud̶eeba oa kachirua
         berrea b̶uabarii. Barikia berreaduud̶eeba oa kachirua b̶eebarii. Maud̶eeba naarã neebadau:
         ãibenaba ne kaebea uru b̶uu kakua kĩra kachirua b̶uai, ãibena ome kĩrubi id̶aa b̶uai,
         ãibena ʉ̃rʉbena kachirua berrea b̶uai, maud̶e ãibena ʉ̃rʉbena kachirua kʉ̃risia b̶uai.
         5 Mau ẽbẽrarã kʉ̃risia biawãe nuree maud̶e biawãra berrea adua nuree sid̶a barikia oa
         kachirua berreabadau. Ãchiba kʉ̃risiabadau Dachi Akõred̶e ijãa b̶uud̶eeba chi nejarra
         adaud̶ai.+6 Biawãra jipa nid̶aud̶eeba ne bia ãrea uru panuu, maamina ara dachiba nau druad̶e uru
         panuuba kĩrajʉʉ nureebʉrã. 7 Dachi danaba dachi adausid̶aud̶e nau iujãad̶e ne kaebea ab̶au bid̶a eneed̶aabasii.
         Biuduud̶e ne kaebea ab̶au bid̶a adoed̶aabai. 8 Maud̶eeba kod̶ai uru panuubʉrã, paru uru panuubʉrã, ara mauba jirukaraayuwãe nuread̶ai
         panuu. 9 Maamina barau nuread̶ai kʉ̃ria panuuba ne joma kʉ̃ria panuud̶eeba kachiruad̶e b̶aebadau.
         Chi dachi aid̶akau maud̶e dachi kachirua wau b̶uu kʉ̃ria panuud̶eeba kachiruad̶e paneebadau
         ãnimara enabed̶e b̶aed̶a kĩra. Mau ãrea miichuburi paneebadau, doed̶a taawãaruu kĩra.
         10 Chi nejarra kʉ̃ria b̶uud̶eeba ne kachirua ãrea neebarii. Ara mau kʉ̃ria panuud̶eeba
         waabenarãba Cristod̶e ijãa panad̶a ida b̶usid̶au. Maka ãchi ãrea biꞌiwãe panasid̶au.Pabloba Timoteomaa waubid̶a11 Maamina bichiba Cristod̶e ijãa niid̶eeba joma maud̶ebena ãyaa wãse.+ Jipa nibase. Dachi Akõre baara wãse. Sõd̶eeba biawãra Cristod̶e ijãa b̶uase. Jomaurã
         kʉ̃ria b̶uase. Joma jãaduase. Jaradea ua b̶uabarimina, jomaurã ome sõbiad̶eeba b̶uase.
         12 Cristod̶e ne joma ijãa b̶uase biꞌia chĩobarii kĩra. Maka bichi ewaricha Dachi Akõre
         ome chokae b̶uai. Ãrea panuurã daad̶e, bichiba Cristod̶e ijãa b̶uu jarasiid̶e Dachi
         Akõreba bichi iusii mau chokae b̶uai uru b̶uamera. 13-14 Joma chokae nuree Dachi Akõred̶eeba chokae nuree. Ara mau Dachi Akõre daad̶e mʉʉba
         jaraaruu bichiba wau b̶uamera. Jesucristo daad̶e bid̶a arab̶aud̶e jaraaruu ichiba
         Poncio Pilato daad̶e chi bed̶ea biawãra jarad̶a kĩra. Mʉʉba nau jaraaruu: mʉʉba jaradea
         b̶uu kĩra jipa wau b̶uase, bichi ʉ̃rʉbena kachirua jarabiamaaba ab̶a Dachi Mechiu
         Jesucristo neeruud̶aa. 15 Dachi Akõreba b̶ud̶a ewarid̶e ichi unubii.Dachi Akõréturu jomaurã Mechiu bia nii.Ichi Jomaurã Reyrã Audeara Chi Aude Mechiu Nii maud̶e Joma Chi Mechiurã Audeara Chi
         Aude Mechiu Nii.16 Ichíturu biukau. Ichi b̶uumaa jẽratĩu b̶uud̶eeba ab̶a bid̶a ara kaita poyaa wãd̶aabai
         panuu.Ichi ab̶au bid̶a unud̶awẽa panuu maud̶e poyaa unud̶akau.Mʉʉba kʉ̃ria b̶uu ewaricha jomaurãba ichimaa biꞌia berrea panad̶ayu maud̶e ichi poyaabariiba
         jomaurã poyaa uru b̶uai.Biꞌia b̶uu maka b̶uai.Barau nureeba saka waud̶ai panuu17 Nau druad̶e barau nureerãmaa jarase waabenarã audeara mechiu nuree kʉ̃risiarãad̶amera.
         Ãchiba ne uru panuu ãrea b̶uakaud̶eeba jarase mau baita biꞌia panad̶ai kʉ̃risiarãad̶amera.
         Dachi Akõréturu kʉ̃risiad̶ai panuu.+ Ichiaburu dachimaa ne joma wãꞌãekaraa deabarii jirukaraayuwãe nuread̶amera. 18 Chi barau nureerãmaa jarase jomaurã ome biꞌia waud̶amera. Maud̶e jarase ãchiba uru
         panuud̶ebena sõbiad̶eeba waabenarãmaa dead̶ai baita panad̶ai panuu. 19 Maka biꞌia wau panuud̶eeba ne kaebea pe nub̶uumaa panuu ewari ab̶a neeruud̶e biꞌia
         panad̶ai baita. Ara maud̶e ãchi biawãra chokae panad̶ai.Pabloba nau kartad̶e aanama b̶ʉd̶a20 Timoteo, joma Dachi Akõreba jarad̶a ãrea nuse. Chi Dachi Akõre baita biꞌiwãe b̶uu
         ʉ̃rʉbena berreabadau ida b̶use. Maud̶e joma kʉ̃risia Dachi Akõre bed̶ea ome kĩra ãyaa
         nuree ida b̶use. Waabenarã baita, mau kʉ̃risia b̶ee biꞌia b̶uu. Maamina biꞌiwãe b̶uu.
         21 Waabenarãba mau kʉ̃risia ijãabadau. Maud̶eeba ãchiba Cristod̶e ijãa panad̶a ida b̶usid̶au.
         Mʉʉba kʉ̃ria b̶uu Dachi Akõreba ichi sõbiad̶eeba bichi aid̶a b̶uai.+
            
               	Griego bed̶ead̶e chi b̶ee kartad̶e nau sid̶a b̶ʉ kub̶uu: maarã ome ãbua b̶uarã́se.

               	Cristod̶e ijãa nii. Griego bed̶ead̶e naka b̶ʉ kub̶uu: Dachi Akõre ẽbẽra.

               	Dachi Akõréturu. Griego bed̶ead̶e chi b̶ee kartad̶e b̶ʉ kub̶uu: Dachi Akõre chokae b̶uu.

               	Bichi. Griego bed̶ead̶e chi b̶ee kartad̶e b̶ʉ kub̶uu: machi.

            

         
      

   
      
         2 TIMOTEO
1234
   
      
         1
Pabloba nau kartad̶e naa b̶ʉd̶a11 Mʉ Pablobʉ. Dachi Akõreba kʉ̃riasiid̶eeba mʉ Jesucristoba bʉid̶a. Ichiba mʉ bʉisii
         Dachi Akõreba deai jarad̶a chokae b̶uai ʉ̃rʉbena jarad̶e wãmera. Mau chokae b̶uai
         Jesucristod̶ebena b̶uu. 2 Timoteo, nau karta bichi baita b̶ʉʉruu. Mʉʉba bichi ãrea kʉ̃ria b̶uu mʉ warr kĩra.
         Kʉ̃ria b̶uu Dachi Bajãad̶ebena Akõreba+ maud̶e Dachi Mechiu Jesucristo bid̶a bichi kĩra chuburia panad̶ai, ãchi sõbiad̶eeba
         aid̶a panad̶ai maud̶e jirukaraayuwãe panabid̶amera.Pabloba Timoteo baita Dachi Akõremaa ichíturu kid̶ibai ad̶a3 Ãyadaa maud̶e ẽsabud̶e mʉʉba Dachi Akõremaa ʉtaa id̶iiruud̶e bichi baita ichíturu
         kid̶ibai abarii. Dachi Akõreba jara b̶uu mʉʉba waubarii, mʉ kʉ̃risiad̶e nebʉraswãe
         b̶uud̶eeba, mʉ nabẽrarãba maka wauped̶aad̶a kĩra. 4 Mʉʉba bichi jẽad̶a ʉ̃rʉbena kʉ̃risiaruud̶e ichiad̶e wã kʉ̃ria b̶uabarii kĩrajʉʉ ãrea
         b̶uai baita. 5 Mʉʉba kĩraba b̶uabarii bichiba Cristod̶e biawãra ijãa b̶uu bichi tata Loida maud̶e
         bichi nawe Eunice bichi naed̶e ijãa panad̶a kĩra. Mʉʉba kuitaa b̶uu bichia bid̶a arab̶aud̶e
         Cristod̶e ijãa b̶uu. 6 Mʉ jua bichi ʉ̃rʉ kub̶usiid̶e Dachi Akõreba bichimaa deasii ichi baita ne waumera.
         Mau baita mʉʉba jaraaruu: Dachi Akõreba dead̶a biꞌia wau b̶uase, etabarrd̶e tʉbʉchia
         jãripuabarii kĩra. 7 Dachi Akõreba dachi sõ wapea panabiabasii, maumaarã dachi poyaabarii panabiasii, waabenarã
         kʉ̃ria uru panabiasii, maud̶e dachi kakua saka kĩra jipa panad̶ai kuitaabiasii.8 Maud̶eeba Dachi Mechiu Jesucristo ʉ̃rʉbena jarai baita kĩrakayarã́se. Mʉ Jesucristo
         baita jʉ̃a b̶umina kĩrakayarã́se. Maumaarã chi bed̶ea bia Jesús ʉ̃rʉbena jaradearuud̶e
         Dachi Akõre poyaabariid̶eeba bichi sid̶a ãrea biꞌiwãe b̶uai jãadua b̶uase. 9 Dachi Akõreba dachi karibasii maud̶e iusii ichi baita biꞌia nuread̶amera. Dachiba
         biꞌia wau panuud̶eeba makaabasii, maumaarã ichi sõbiad̶eeba waui kʉ̃risia b̶uasiid̶eeba
         maka wausii. Biawãra nau iujãa b̶uai naed̶e Dachi Akõreba ichi sõbiad̶eeba kʉ̃risiasii
         Jesucristod̶eeba dachi karibai. 10 Maabae Jesucristo, Dachi Karibabarii neesiid̶e unubisii saka ichi sõbiad̶eeba karibabarii.
         Dachi biui b̶uad̶a Jesucristoba wãꞌãebiped̶a, ewaricha chokae b̶uabisii. Chi bed̶ea
         biaba ichi ʉ̃rʉbena mau biꞌia kuitaabi b̶uu.11 Dachi Akõreba mʉ b̶usii mau bed̶ea bia jarabarii b̶uamera, Jesucristoba bʉid̶a b̶uamera
         maud̶e judiowãerãmaa jaradeabarii b̶uamera.+12 Mau baita mʉ maka biꞌiwãe b̶uu. Maamina kĩrakayayuwãe b̶uu. Mʉʉba kuitaa b̶uu kaid̶e
         ijãa b̶uu. Maud̶e kuitaa b̶uu mʉʉba ichi juad̶e b̶ud̶a, ichiba poyaa nui b̶uu ab̶a
         ichiba kastikai ewarid̶aa.13 Mʉʉba jipa jaradea b̶uad̶a kĩra jaradea b̶uase. Jesucristod̶e ijãa niid̶eeba, waabenarã
         kʉ̃ria nibase. 14 Dachi Akõre Jauri dachi sõd̶e b̶uu. Maud̶eeba chi biawãra bed̶ea Dachi Akõreba bichimaa
         dead̶a ãrea nu b̶uase.15 Bichiba kuitaa b̶uu joma ãbarã Asia druad̶ebenarãba mʉ istu b̶ʉisid̶au. Maarãd̶ebena
         ãba Figeloba maud̶e Hermogenesba maka wausid̶au. 16 Maamina mʉʉba kʉ̃ria b̶uu Dachi Mechiuba ãba Onesíforo ded̶ebenarã kĩra chuburia b̶uamera.
         Ichiba mʉ b̶es ãrea aid̶asii. Mʉ kaenaba jʉ̃ b̶umina mau kĩrakayaabasii. 17 Maumaarã Roma puurud̶e neeped̶a mʉ jʉrʉ b̶uaped̶a unusii. 18 Mʉʉba kʉ̃ria b̶uu Dachi Mechiuba kastikai ewarid̶e mau kĩra chuburiai. Bichiba kuitaa
         b̶uu Onesiforoba Efesod̶e ãrea aid̶asii.
         
            
               	Dachi Bajãad̶ebena Akõre. Kajuma bed̶ead̶e b̶ʉ kub̶uu: Dios el Padre.

               	Judiowãerã. Griego bed̶ead̶e chi b̶ee kartad̶e mau wãꞌãe.

Saka Jesucristo bed̶ea jaradeai b̶uu21 Warr, Jesucristo+ sõbiad̶eeba chaarea b̶uase. 2 Mʉʉba ẽbẽrarã ãrea daad̶e jaradea b̶uad̶a bichiba ũrisii. Ara mau jaradea b̶uad̶a
         bichia bid̶a waabenarã ãbarãmaa jarabʉise waabenarãmaa mau jaradead̶amera. Waabenarãba
         ãchi ijãad̶ai panuu maud̶e poyaa bia jaradead̶ai panuu.3 Bichi Jesucristo kokoroa biad̶eeba mʉ kĩra biꞌiwãe b̶uai baita b̶uase. 4 Kokoroaba barikia waukau, maumaarã chi audeara niiba kʉ̃ria b̶uu waubarii biꞌia unumera.
         5 Maud̶e chi pirabarii chi jaradea ua b̶uabadaurãba jara panuu kĩra maka pirawẽebʉrã,
         mau chi naa neeruuba chi adaui b̶uad̶a adaubai. 6 Chi uubarii ãrea trajabariid̶eeba, ichiba chi uu nub̶uu chaud̶ad̶ebena naa adaui b̶uu.
         7 Mʉʉba jara b̶uu ʉ̃rʉbena ãrea kʉ̃risiáse. Dachi Mechiu Jesusba bichimaa joma mau kuitaabii.8 Jesucristo kĩrabase. Ichi Davidd̶ebena need̶abʉ. Ichi biu b̶uad̶a Dachi Akõreba chokae
         jiradubisii. Mau bed̶ea bia ichi ʉ̃rʉbena mʉʉba jaradea b̶uu. 9 Mau jaradea b̶uu kakua mʉ ãrea biꞌiwãe b̶uu. Mʉ ẽbẽra kachirua kĩra kaenaba jʉ̃ uru
         panuu. Maamina Dachi Akõre bed̶ea jʉ̃ uru panuuwãema. 10 Mau baita mʉʉba joma jãadua b̶uu Dachi Akõreba jʉrʉ adaud̶a ẽbẽrarã karibai baita.
         Maka Dachi Akõreba ãchi sid̶a Jesucristod̶eeba aid̶ai ewaricha ichi biad̶ebena uru
         panad̶amera.11 Nau bed̶ea biawãrad̶eeba, mau ijãad̶ai panuu:Dachi Cristo ome biuduubʉrã, ichi ome chokae panad̶ai.12 Dachi ãrea biꞌiwãe panuu dauchia jãadua panuubʉrã, ichi ome chi karrarã kĩra nuread̶ai.Dachiba Cristo adua panuu aaduubʉrã, ichia bid̶a dachi adua b̶uu ai.13 Dachiba jara panuu kĩra waud̶awẽebʉrã, dachi maka panumina, ichiba jara b̶uu kĩra
         waubarii, ara ichiba jarad̶a meraabai b̶uud̶eeba.Dachi Akõre baita bari trajabarii saka b̶uai b̶uu14 Joma mau ãbarãmaa kĩrababia b̶uase. Dachi Akõre+ daad̶e jarase maarã barikia bed̶ea kakua kĩru id̶aa berrea panarãad̶amera. Mau kĩru
         id̶aa berreaba dachi aid̶akau, maumaarã chi ũri nureerãmaa kʉ̃risia kachirua kʉ̃risiabiabarii.
         15 Chi biawãra bed̶ea Dachi Akõred̶e jipa jaradeabarii unubi b̶uase. Trajabarii biꞌia
         b̶uu kĩra kauwa wau b̶uase Dachi Akõreba bichi kĩrakayayuwãe b̶uu unumera. 16 Dachi Akõre daad̶e kachirua nureerãba nebʉrʉbadau ida b̶use. Chi maka nureerã Dachi
         Akõred̶ebena aude kaitawẽ wãbadau. 17 Ãchiba jaradea panuuba ẽbẽrarã kʉ̃risia ãyaa kʉ̃risiabiabarii, dachi kakuad̶e chaud̶aba
         dachi kiuru ko kãrii kĩra. Mau jaradeabadaurãd̶ebena Himeneo maud̶e Filetobʉ. 18 Ãchi chi biawãra bed̶ead̶ebena ãyaa wãsid̶au. Ãchiba jaradeabadau ẽbẽrarã biuped̶aad̶a
         chokae jiraduped̶aad̶a. Maud̶eeba waabenarãba Cristod̶e ijãa panuu ʉ̃rʉbena ãyaa kʉ̃risia
         paneesid̶au. 19 Maamina ẽbẽrarã Dachi Akõred̶erãba Cristod̶e ãrea ijãa panuu de jʉ̃rʉ kad̶aba de chaarea
         uru b̶uabarii kĩra. De poraamaa ne b̶ʉ nubadau kĩra, Dachi Akõreba naka jarasii: «Dachi
         Mechiuba joma ichid̶irã kuitaa b̶uu». Maud̶e jarasii: «Joma Dachi Mechiud̶e ijãa panuu
         abadaurãba kachirua ida b̶ud̶ai panuu».20 De mechiud̶e paratu nee waud̶a duanuu maud̶e parata waud̶a duanuu. Maud̶e bakuru waud̶a
         maud̶e ioro kad̶a sid̶a duanuu. Waabenarã biꞌia panuud̶eeba barikia ewari baita panuuwãema,
         maamina waabena barikia ewari baita panuu. 21 Dachi sid̶a ara mau kĩra panuu. Dachiba kachirua ida b̶uuduubʉrã, Dachi Mechiu baita
         biꞌia nuread̶ai. Maka dachid̶ebena ichiba ne poyaa waui maud̶e ne joma biꞌia waud̶ai
         baita nuread̶ai.22 Kũudrãarãba kachirua kʉ̃riabadau kĩra waurã́se. Mau kãyabãra jipa waui baita b̶uase.
         Jesusd̶e ijãa b̶uase. Jomaurã kʉ̃ria b̶uase. Jomaurã ome jirukaraayuwãe b̶uase. Dachi
         Mechiumaa ʉtaa id̶ibadaurã ome sõ jipa b̶uud̶eeba joma mau baara wã b̶uase. 23 Oa kachirua berrearã́se chi arakʉd̶e kʉ̃risiad̶akau nuree ome, kuitaa b̶uud̶eeba mauba
         dachi oa kachirua berreabiabarii. 24 Chi Dachi Mechiu baita bari trajabarii oa kachirua berrea b̶uabai b̶uu, maumaarã jomaurã
         ome sõbia b̶uai b̶uu. Jaradea kuitaa b̶uai b̶uu. Jomaurã ome jãadua b̶uai b̶uu. 25 Ichiba bed̶ea biad̶eeba Dachi Akõre bed̶ea kuitaabia b̶uu, chi ichiba jaradea b̶uu
         kʉ̃riad̶akau ẽbẽrarãmaa, maka Dachi Akõreba maarã karibaaruubʉrã. Maka ichimaa waya
         need̶aped̶a chi biawãra bed̶ea kuitaad̶ai. 26 Arakʉd̶e kʉ̃risiaduubʉrã jʉbawãe nii juad̶ebena wãd̶ai. Ʉ̃raud̶e jʉbawãe niiba jidau
         ua b̶uu ichiba kʉ̃ria b̶uu waud̶amera.
         
            
               	Jesucristo. Griego bed̶ead̶e naka b̶ʉ kub̶uu: Cristo Jesús.

               	Dachi Akõre. Waabenarã kartad̶e naka b̶ʉ kub̶uu: Dachi Mechiu.

Kaad̶ebena ewarid̶e ẽbẽrarã kachirua wau panad̶ai31 Kaad̶ebena ewarid̶e kachirua neeruud̶eeba bichiba mau kuitaa b̶uai b̶uu. 2 Ẽbẽrarãba joma ara ãchi baita kʉ̃ria panad̶ai, chi nejarra kʉ̃ria panad̶ai, ãchi biꞌia
         nuree a panad̶ai, chi mechiu nuree kʉ̃risia panad̶ai, waabenarã ʉ̃rʉbena kachirua
         jara panad̶ai, ãchi akõrerã bed̶ea ijãad̶akau panad̶ai, ãchi aid̶aaruu ẽbẽramaa ichíturu
         kid̶ibai ad̶akau panad̶ai maud̶e Dachi Akõre wapead̶akau panad̶ai. 3 Waabenarã kʉ̃riad̶akau panad̶ai, kĩra chuburiad̶akau panad̶ai, waabenarã ʉ̃rʉbena
         bed̶ea kachirua jara panad̶ai, kachirua waud̶ai baita poyaa ida b̶ud̶akau panad̶ai,
         chĩo ãrea panad̶ai maud̶e biꞌia b̶ee joma ida b̶u panad̶ai. 4 Ãchi kõpaero ichi kĩramaabarii juad̶e b̶ud̶ai kachirua waumera. Ãrea kʉ̃risiaswãe
         barikia wau panad̶ai. Jomaurã audeara chi kuitaa ãrea nuree ad̶ai. Dachi Akõre audeara
         ara ãchíturu kĩrajʉʉ biꞌia kʉ̃ria nuread̶ai. 5 Dachi Akõred̶e ijãabadaurã kĩra nuread̶ai maamina ida b̶ud̶aabai Dachi Akõreba ichi
         poyaabariiba ãchi jipa nureabiamera. Makʉrã ome ãbua b̶uarã́se.6 Mau ẽbẽrarã decha wãbadau wẽrarã kʉ̃risiaswãe nuree maud̶e kachiruaba boro wãyaa nuree
         setaa kũruad̶ai baita. Mau wẽrarãba joma kachirua wau kʉ̃riabadaud̶eeba barikia ijãabadau.
         7 Mau wẽrarã ewaricha kuitaamaa panuu, maamina chi biawãra bed̶ea poyaa kuitaad̶akau.
         8 Jãarã setaa jaradeabadaurã chi biawãra bed̶ea ida b̶ubadau. Janes maud̶e Jambres abadau
         kĩra waubadau, chi Moisés bed̶ea ida b̶uped̶aad̶arã.+ Ãchiba kʉ̃risia kachirua kʉ̃risiabadau maud̶e biawãra Cristod̶e ijãad̶akau. 9 Maamina ãchiba wau panuu biꞌia b̶uabai. Jomaurãba ãchi kʉ̃risia biaswãe nuree kuitaad̶ai
         Moisés ewarid̶e Janes maud̶e Jambres makaped̶aad̶a kĩra.+Pabloba Timoteomaa jarad̶a10 Maamina bichiba nau biꞌia kuitaa b̶uu: mʉʉba jaradea b̶uu, mʉ nibabarii, mʉʉba wau
         kʉ̃ria b̶uu, mʉʉba Cristod̶e ijãa b̶uu, mʉ jomad̶e jãadua b̶uu, mʉʉba waabenarã kʉ̃ria
         b̶uu, mʉ jomad̶e dauchia jãadua b̶uu 11 maud̶e mʉ wãraa panuu kachirua waud̶ai baita. Antioquiad̶e, Iconio puurud̶e maud̶e
         Listrad̶e mʉ kachirua waud̶ai baita wãraaped̶aad̶a bichiba biꞌia kuitaa b̶uu.- Mʉ ãrea biꞌiwãe b̶uasii. Maamina Dachi Mechiuba joma maud̶ebena karibasii. 12 Biawãra joma Jesucristod̶e ijãabadaurã, Dachi Akõre daad̶e biꞌia nibad̶ai kʉ̃riabadaurã,
         ẽbẽrarãba wãraad̶ai kachirua waud̶ai baita. 13 Maud̶e ẽbẽra kachiruarãba maud̶e waabenarã setaa kũruabadaurãba aude kachirua wau
         panad̶ai. Waabenarã setaa kũrua panad̶ai maud̶e waabenarãba ãchi setaa kũruad̶ai.14 Maamina bichiba kuitaad̶a chi biawãra kʉ̃risia b̶uud̶eeba, maud̶e nibase. Bichiba
         kuitaa b̶uu bichimaa jaradeaped̶aad̶aba jipa jaradeaped̶aad̶abʉ. 15 Warraed̶e Dachi Akõre Bed̶ea kuitaasii. Mau Bed̶eaba bichimaa kuitaabi b̶uu ab̶auba
         Cristod̶e ijãaruubʉrã Dachi Akõreba mau karibai. 16 Dachi Akõreba joma Ichi Bed̶ea b̶ʉbisii. Joma mau biꞌia b̶uu jaradeai baita, kachirua
         wau nuree kastikai baita, biꞌiwãe wau nuree jipa wau kuitaabiai baita maud̶e saka
         kĩra jipa nibad̶ai kuitaabiai baita. 17 Maka ẽbẽrarã Dachi Akõred̶erãba ne joma biꞌia wau kuitaad̶aped̶a poyaa wau panad̶ai.
         
            
               	Janes maud̶e Jambres Egiptod̶ebena ne kuitaabadaurã basii. Éxodo 7:10-12.

               	Janesba maud̶e Jambres bid̶a joma poyaa waud̶aabasii Moisesba Dachi Akõred̶ebena waud̶a
                     kĩra. Maka jomaurãba kuitaasid̶au ãchi setaa jaradeabadaurã nuree. Éxodo 8:16-19.

               	3:10-11 Hechos 13:44—14:21.

41 Jesucristo neei ichid̶irã ichi juad̶e ua b̶uai baita. Maud̶e ẽbẽrarã chokae nuree
         maud̶e biuped̶aad̶a nebʉra ichiai. Maud̶eeba Jesucristo daad̶e maud̶e Dachi Akõre
         daad̶e mʉʉba nau bed̶ea jaraaruu bichiba waumera: 2 Dachi Akõre Bed̶ea jaradea b̶uase. Ẽbẽrarãba ũri kʉ̃ria panuud̶e maud̶e ũri kʉ̃riad̶awẽa
         panuud̶e jaradeai baita b̶uase. Biꞌiwãe wau nuree jipa waui kuitaabiáse. Kachirua
         wau nuree iadaase. Maud̶e ãbarã aid̶ase biꞌia ijãad̶amera. Joma jãadua b̶uud̶eeba,
         kauwa jaradea b̶uud̶eeba maka wause. 3 Ewari ab̶a neeruud̶e ẽbẽrarãba biawãra bed̶ea ũri kʉ̃riad̶awẽa panad̶ai. Maumaarã
         ara ãchiba kʉ̃ria panuu maka waud̶ai. Maud̶eeba jaradeabadaurã ãrea jʉrʉd̶ai ãchiba
         ũri kʉ̃ria panuu jaradead̶amera. 4 Chi biawãra bed̶ea ũrid̶ai ida b̶u panad̶ai, maud̶e nabẽraed̶ebena nebʉrʉbadau ijãad̶ai.
         5 Maamina bichi jomad̶e kĩra jipa b̶uase. Joma nebʉrad̶e b̶uud̶e jãadua b̶uase. Bed̶ea
         biꞌia Cristo ʉ̃rʉbena jaradea b̶uase. Joma bichiba Dachi Akõre baita waui b̶uu jipa
         wau b̶uase.6 Kãꞌãabariwãed̶e mʉ bead̶ai.+ Mʉ biui ewari ʉ̃rʉ ba b̶uu. 7 Mʉʉba Dachi Akõre baita waui b̶uad̶a joma wausii, pirabarii chi neei b̶uumaa neebarii
         kĩra. Joma jipa wausii biꞌia chĩod̶a kĩra. Mʉʉba Cristo ida b̶uwẽa b̶uu. 8 Mʉʉba jipa wau b̶uu baita Dachi Mechiuba mʉ baita boro jũra nu uru b̶uu. Ichiba jipa
         ichiabariid̶eeba mau boro jũra mʉʉmaa deai ichiba ichiaruud̶e. Maamina ab̶aburu mʉʉmaa
         deabai, maumaarã joma ichi neei ewari unu kʉ̃ria nureerãmaa deai.Pabloba jarad̶a Timoteo neemera9 Isa mʉ ichiad̶e neese. 10 Dachi ãba Cresente Galacia druad̶aa wã b̶uasii. Tito Dalmacia druad̶aa wã b̶uasii.
         Mau awara ãba Demasba chi nau iujãad̶ebena ãrea kʉ̃riasiid̶eeba mʉ ida b̶uped̶a Tesalónica
         puurud̶aa wãsii. 11 Ab̶aburu ãba Lucas mʉ ome b̶uu. Bichi neeruud̶e ãba Marcos jʉrʉd̶e wãped̶a eneese.+ Mʉʉba Dachi Akõre baita wau b̶uu mauba aid̶ai b̶uu. 12 Ãba Tíquico mʉʉba Efesod̶aa bʉisii. 13 Bichi neeruud̶e mʉ paru ʉ̃rʉ jʉ̃barii eneese. Mau Troas puurud̶e, ãba Carpo ded̶e
         b̶eesii. Maud̶e mʉ karta eneese. Mʉʉba aude kʉ̃ria b̶uu chi kartarã ãnimara ed̶e b̶ʉ
         kub̶uu.14 Jiorrd̶eeba ne waubarii Alejandroba mʉ kachirua wausiid̶eeba Dachi Mechiuba kastikai.
         15 Ichi ome kauwa b̶uase. Dachiba jaradea panuu ʉ̃rʉbena ichiba ãrea kachirua jarasii.16 Ara michi baita chi juez daad̶e berreasiid̶e ab̶au bid̶a mʉ kakua berreabasii, mʉ
         aid̶ai baita. Maumaarã jomaurãba mʉ ida b̶usid̶au. Mʉʉba kʉ̃riawẽe mau ʉ̃rʉbena Dachi
         Akõre daad̶e maarã nebʉra baraa panuu ayu. 17 Maamina Dachi Mechiu mʉ ome b̶uasii. Mʉ poyaabarii deasii ichi bed̶ea jaramera. Maka
         joma judiowãerã aria panuuba ũrisid̶au. Maud̶e Dachi Mechiuba mʉ imama okarrd̶ebena
         karibasii. 18 Ichiba joma mʉ kachirua wauruud̶ebena karibai. Mʉ biꞌia nuped̶a bajãad̶aa adooi, ichid̶irã
         ichi juad̶e ua b̶uud̶aa. Ewaricha ichimaa ãrea biꞌia berread̶ai panuu. Biꞌia b̶uu
         maka b̶uai.Pabloba nau kartad̶e aanama b̶ʉd̶a19 Ãba Aquilamaa maud̶e Priscamaa jarase mʉʉba jarabʉi b̶uu ãchi biꞌia panad̶ai. Ara
         mau kĩra ãba Onesíforo ded̶ebenarãmaa jarase. 20 Ãba Erasto Corinto puurud̶e b̶eesii. Ãba Trófimo ẽpermo b̶uasiid̶eeba mʉʉba ichi Mileto
         puurud̶e b̶ʉisii. 21 Kui chei ewari bai naed̶e isa neese. Ãbarã Eubuloba, Pudenteba, Linoba, Claudiaba
         maud̶e joma ãbarãba jarabʉi panuu bichi biꞌia b̶uai.22 Mʉʉba kʉ̃ria b̶uu Dachi Mechiu Jesucristo bichi ome b̶uai maud̶e Dachi Akõreba ichi
         sõbiad̶eeba machi aid̶a b̶uai. Biꞌia b̶uu maka b̶uai.+
            
               	Kãꞌãabariwãed̶e mʉ bead̶ai. Griego bed̶ead̶e naka b̶ʉ kub̶uu: Mʉ uva b̶aa Dachi Akõre baita ea deaduu kĩra b̶uu. Mau bed̶ead̶eeba Pabloba kuitaabi b̶uasii kãꞌãabariwãed̶e ẽbẽrarãba ichiba Cristod̶e
                     ijãa b̶uud̶eeba bead̶ai. Números 28:7.

               	Marcos. Hechos 13:5,13; 15:36-40.

               	Biꞌia b̶uu maka b̶uai. Griego bed̶ead̶e chi b̶ee kartad̶e mau wãꞌãe.

            

         
      

   
      
         TITO
123
   
      
         1
Pabloba nau kartad̶e naa b̶ʉd̶a11 Mʉ Pablobʉ, Dachi Akõre baita bari trajabarii maud̶e Jesucristoba bʉid̶a. Mʉ bʉisii
         Dachi Akõreba jʉrʉ adaud̶arãba ichid̶e ijãad̶amera maud̶e chi biawãra bed̶ea kuitaad̶aped̶a
         Dachi Akõreba kʉ̃ria b̶uu kĩra nuread̶amera. 2 Chi maka ijãa panuuba Dachi Akõre ome ewaricha chokae panad̶ai baita esed̶au panuu,
         nau drua waui naed̶e Dachi Akõre setaa jarakauba maka waui asiid̶eeba. 3 Maabae ichiba b̶ud̶a ewarid̶e mʉʉba jaradea b̶uud̶eeba ichi bed̶ea Cristo ʉ̃rʉbena
         biꞌia kuitaabisii. Mau bed̶ea Dachi Akõre chi Karibabariiba mʉʉmaa jaradeabisii.4 Tito, mʉʉba nau karta bichi baita b̶ʉʉruu. Dachiba arab̶aud̶e Cristod̶e ijãa panuud̶eeba
         bichi biawãra mʉ warr kĩra b̶uu. Mʉʉba kʉ̃ria b̶uu Dachi Bajãad̶ebena Akõreba+ maud̶e Dachi Mechiu Jesucristoba ãchi sõbiad̶eeba bichi aid̶a panad̶amera maud̶e
         jirukaraayuwãe panabid̶amera.Pabloba Titomaa ijãabadaurã nubadaurã b̶ukuábad̶e ad̶a5 Mʉʉba bichi Creta islad̶e b̶ʉisii dachiba waud̶ai b̶uu joma waumera. Mʉʉba jarad̶a
         kĩra ijãabadaurã nubadaurã puurucha b̶ukuase.+6 Ijãabadaurã nubarii ʉ̃rʉbena nebʉra barau nii ad̶ayuswãe b̶uu. Wẽra ab̶aburu uru b̶uai
         b̶uu. Chi warrarãba Cristod̶e ijãa panad̶ai panuu maud̶e jipa nibad̶ai panuu. Maka
         ẽbẽrarãba jarad̶aabai kachirua wau panuu maebʉrã ũribabaswãe nuree. 7 Ijãabadaurã nubariiba Dachi Akõre traju waubariid̶eeba, nebʉra barau nii ad̶ayuswãe
         b̶uu. Ichi nejuakaya nibaabai b̶uu, bari au kĩru nibaabai b̶uu, itua biu nibaabai
         b̶uu, kĩrubi id̶aa nibaabai b̶uu maud̶e chi nejarra kʉ̃ria nibaabai b̶uu. 8 Maumaarã ichi ded̶e needuu sõbiad̶eeba urúbad̶e ad̶ai b̶uu, ne joma biꞌia wau kʉ̃ria
         nibai b̶uu, kʉ̃risia sõbiad̶eeba b̶uai b̶uu, jipa b̶uai b̶uu, Dachi Akõre baita b̶uai
         b̶uu, maud̶e ara ichi kakua jipa uru b̶uai b̶uu. 9 Chi biawãra bed̶ea ichimaa jaradeaped̶aad̶a ãrea ijãa b̶uai b̶uu. Maka ichiba biawãra
         bed̶ea jipa jaradea b̶uud̶eeba ẽbẽrarã poyaa aid̶ai biꞌia ijãad̶amera maud̶e chi biawãra
         bed̶ea kachirua abadaurãmaa poyaa kuitaabiai maarãba biꞌiwãe kʉ̃risia panuu.10 Mʉʉba maka jara b̶uu biawãra bed̶ea kʉ̃riad̶akaurã, dachi aid̶ad̶akau bed̶ea jaradeabadaurã
         maud̶e waabenarã setaa kũruabadaurã baraud̶eeba. Maarãba dachi mukĩra chi kakua tõod̶ai
         panuu abadaurã. 11 Ãchiba chi jaradeabai b̶uu jaradea panuud̶eeba decha ẽbẽrarãmaa biꞌiwãe kʉ̃risiabiabadau.
         Ab̶a chi nejarra bareburu jaradeabadau. Maarãmaa ida jaradeabiarã́se.12 Ara mau Creta islad̶ebena nabẽraed̶ebena ab̶a chi aude kʉ̃risia kuitaa niiba naka
         jarasii: «Creta islad̶ebenarã, ãnimara kachirua kĩra nuree, ko ãrea nuree maud̶e koꞌoa
         nuree».+13-14 Mauba jarad̶a biawãrabʉ. Maud̶eeba mau ẽbẽrarã iadaa b̶uase biawãra bed̶ea ijãad̶amera,
         judiorãba nabẽraed̶ebena nebʉrʉbadau ida b̶ud̶amera maud̶e chi biawãra bed̶ea ijãad̶akaurãba
         jaradea panuu ijãarãad̶amera.15 Dachi Akõre daad̶e chi bia nuree baita ne joma Dachi Akõre daad̶e bia b̶uu. Maamina
         Dachi Akõred̶e ijãad̶akaurã baita ne ab̶a bid̶a biꞌiwãe b̶uu. Ãchiba kachirua kʉ̃risiabadau
         maud̶e ãchi sõd̶e nebʉra barauwãe nuree abadau. 16 Ãchiba jarabadau Dachi Akõre kuitaa panuu, maamina ãchiba wau panuud̶eeba unubibadau
         ichi ida b̶u panuu. Ãchi sõ chaarea nuree maud̶e ne bia waud̶ai baita panad̶akau.
         Ãchiba waubadau Dachi Akõreba kʉ̃riakau.
         
            
               	Dachi Bajãad̶ebena Akõre. Kajuma bed̶ead̶e b̶ʉ kub̶uu: Dios el Padre.

               	Ijãabadaurã nubadaurã. Griego bed̶ead̶e naka b̶ʉ kub̶uu: chõrarã maebʉrã chõrarã jaradea ua b̶uabadaurã. Kajuma bed̶ead̶e b̶ʉ kub̶uu: ancianos.

               	Nabẽraed̶ebena ab̶a chi aude kʉ̃risia kuitaa niiba. Kajuma bed̶ead̶e b̶ʉ kub̶uu: profeta.

            

         
      

   
      
         2
Pabloba Titomaa jaradeabid̶a21 Maamina bichiba chi biawãra bed̶ea jipa jaradea b̶uai b̶uu. 2 Chõrarãmaa jaradease ãchi kakua jipa uru nuread̶amera, kĩra jipa nuread̶amera, kʉ̃risia
         biad̶eeba nibad̶amera, Cristod̶e ãrea ijãad̶amera, biawãra kʉ̃riad̶eeba nuread̶amera,
         maud̶e joma jãaduad̶amera. 3 Maud̶e chõodraarãmaa jaradease Dachi Akõre daad̶e jipa nuread̶amera, waabenarã ʉ̃rʉbena
         setaa jararãad̶amera maud̶e itua biu nibarãad̶amera. Maumaarã ne joma biꞌia jaradead̶ai
         panuu. 4-5 Ãchiba awẽrarãmaa jaradead̶ai panuu ãchi kima, ãchi warrarã sid̶a kʉ̃riad̶amera, kʉ̃risia
         biad̶eeba jipa nibad̶amera, wẽra bia nuread̶amera, ãchi de biꞌia nud̶amera, sõbia
         nuread̶amera, maud̶e ãchi kimaba jaraaruu waud̶amera. Maka ab̶au bid̶a Dachi Akõre
         bed̶ea kachirua jarad̶aabai.6 Kũudrãarãmaa jaradease kʉ̃risia biad̶eeba jipa nibad̶amera. 7 Joma biꞌia wau b̶uud̶eeba jomaurãmaa unubi b̶uase saka nibad̶ai panuu. Kʉ̃risia biꞌia
         jipa jaradea b̶uase. 8 Biawãra bed̶ea jaradea b̶uase ab̶au bid̶a bichi ʉ̃rʉbena kachirua jararãad̶amera.
         Maka jaradea b̶uaibʉrã, bichi kĩramaabadaurã kĩrakayad̶ai. Ãchiba b̶aꞌãra bid̶a dachi
         poyaa kachirua jarad̶aabai.9 Chibari baita bari trajabadaurãmaa jaradease ãchi chibariba jara b̶uu joma waud̶amera.
         Ne joma biꞌia waud̶ai panuu ãchi chibariba biꞌia unumera. Ãchiba jaraaruu arakʉd̶e
         panaud̶aabai panuu. 10 Ãchi jaradea ua b̶uabariid̶e chiruad̶aabai panuu, maumaarã unubid̶ai panuu ãchiba
         ne joma jipa wau panuu. Maka ẽbẽrarãba kuitaad̶ai Dachi Akõre Karibabarii bed̶ea ãrea
         biꞌia b̶uu.11 Dachi Akõreba jomaurãmaa unubiasii ichi sõbiad̶eeba ẽbẽrarã karibabarii. 12 Mauba dachimaa kuitaabia b̶uu ne joma kachirua maud̶e nau iujãad̶ebenarãba kʉ̃riabadau
         ida b̶ud̶ai panuu. Maud̶e kuitaabia b̶uu dachi nau iujãad̶e panuud̶e kʉ̃risia sõbiad̶eeba
         dachi kakua kĩra jipa nibad̶ai panuu Dachi Akõreba kʉ̃ria b̶uu kĩra. 13 Dachi biꞌia panad̶ai ewari esed̶au panuumisa maka panad̶ai panuu. Mau ewarid̶e Dachi
         Karibabarii Jesucristo neeruud̶e, ichi kĩrawãrea unud̶ai Ichi Dachi Akõre chi mechiud̶eeba.
         14 Dachi baita Jesucristoba ara ichi ida beabisii ne joma kachiruad̶ebena karibai baita.
         Dachi ara ichi baita biꞌia b̶usii ichi puurud̶e panad̶amera maud̶e ne joma biꞌia wau
         kʉ̃ria panad̶amera.15 Joma mau jaradea b̶uase. Aid̶ase ãbarãba mau bed̶ea waud̶amera. Biꞌiwãe wau nuree
         iadaase, Dachi Akõreba bichi b̶usiid̶eeba maka waumera. Ãbarãmaa bichi ida makabiarã́se.

Dachi Akõreba ichi sõbiad̶eeba dachi karibad̶a31 Ãbarãmaa kĩrababiáse nau iujãad̶ebena jaradea ua b̶uabadaurã juad̶e panad̶amera. Ãchiba
         jaraaduu ijãa waud̶ai panuu maud̶e ne joma biꞌia waud̶ai baita nuread̶ai panuu. 2 Ãbarãmaa jarase: ab̶au ʉ̃rʉbena kachirua berread̶awẽa panad̶ai panuu maud̶e oa kachirua
         berread̶awẽa panad̶ai panuu, maumaarã jomaurã ome sõbia nuread̶ai panuu, maarã audeara
         kʉ̃risiad̶awẽa.3 Biawãra naed̶e dachia bid̶a kʉ̃risia biꞌiwãe panasid̶au, Dachi Akõred̶e ijãad̶aabai
         panasid̶au, biꞌiwãe kʉ̃risia panasid̶au. Dachiba kachirua wau kʉ̃ria nuree maud̶e
         kĩrajʉʉ wau kʉ̃ria nuree, chibari baita bari trajabarii kĩra joma waubachid̶au. Barikia
         kachiruad̶e nibabachid̶au, waabenarãba uru panuu kakua sõd̶e kachirua panabachid̶au,
         waabenarãba dachi kĩramaabachid̶au, maud̶e dachiba waabenarã kĩramaabachid̶au. 4 Maamina Dachi Akõre chi Karibabariiba ichi biꞌia nii maud̶e ichiba dachi kʉ̃ria b̶uu
         jomaurãmaa kuitaabiasii. 5 Mauba dachi karibasii. Dachiba biꞌia wauped̶aad̶a kakua karibaabasii, maumaarã ichi
         kĩra chuburiasiid̶eeba karibasii. Dachi kachirua jeraasii paru ea jeraad̶a kĩra nuread̶amera
         maud̶e Dachi Akõre Jauriba dachimaa chokae b̶uai chiwid̶i deasii. 6 Dachi Karibabarii Jesucristod̶eeba, Dachi Akõreba ichi Jauri dachimaa ãrea deasii
         bania ãrea easii kĩra dachi kakua ʉ̃rʉ. 7 Maka Dachi Akõreba ichi sõbiad̶eeba dachi jipa unu b̶uud̶eeba ewaricha ichi ome chokae
         panad̶ai. Mau esed̶au panuu.8 Mau bed̶ea biawãrad̶eeba, mau ijãad̶ai panuu. Mʉʉba kʉ̃ria b̶uu bichiba mau ãrea jaradea
         b̶uai Dachi Akõred̶e ijãabadaurãba ne joma biꞌia wau wãd̶amera. Mau bed̶ea ãrea biꞌia
         b̶uu. Jomaurã karibabarii. 9 Maamina barikia bed̶ea biawãe b̶uu kakau oa kachirua berrearã́se. Maud̶e Moisesba
         b̶ʉd̶a ʉ̃rʉbena oa kachirua berrearã́se. Maud̶e dachi nabẽraed̶ebenarã trʉ̃ jaradeabadau
         ida b̶use. Joma mau biꞌiwãe b̶uu maud̶e ab̶a bid̶a karibakau.10 Ab̶auba ãbarã ijaraa berreabiiruubʉrã, mau iadaase waa maka waurãamera. Mauba ijãawẽebʉrã,
         waya iadaase. Maud̶e wabid̶a ijãawẽa b̶uubʉrã, mau ome b̶uarã́se. 11 Bichiba ãrea kuitaa b̶uu mau ẽbẽraba biawãra bed̶ea ida b̶uped̶a kachirua wau b̶uu.
         Kachirua wau b̶uud̶eeba unubi b̶uu ara ichi Dachi Akõre daad̶e nebʉra barau a b̶uu.Pabloba nau kartad̶e aanama b̶ʉd̶a12 Mʉʉba ãba Artemas maebʉrã ãba Tíquico bichimaa bʉiruu. Jãma neeruud̶e isa Nicópolis
         puurud̶aa mʉ ichiad̶e neese. Mʉ nau kui che ewarid̶e mama b̶uai kʉ̃risia b̶uu. 13 Ẽbẽra chi aid̶a berreabarii Zenas maud̶e Apolos bichid̶ebena wãaduud̶e ne jomad̶e
         aid̶ase biꞌia wãd̶amera. 14 Dachi chi Cristod̶e ijãabadaurãba biꞌia wau kuitaa wãd̶ai panuu chi nejarr barauwãe
         nuree aid̶ad̶ai baita. Maka ara dachi bari nuread̶aabai.15 Joma mʉ ome panuuba jarabʉi panuu bichi biꞌia b̶uai. Chi Cristod̶e ijãabadaurãmaa
         jarábad̶e ase daiba jarabʉi panuu maarã biꞌia duanad̶ai. Daiba maarã ãrea kʉ̃ria panuu.
         Mʉʉba kʉ̃ria b̶uu Dachi Akõreba ichi sõbiad̶eeba joma machi kariba b̶uai.

Pabloba nau kartad̶e naa b̶ʉd̶a11 Mʉ Pablobʉ. Jesucristo kakua jʉ̃a b̶uu. Dachi ãba Timoteo nama b̶uu. Ãba Filemón,
         daiba bichi kʉ̃ria panuu. Bichiba dai kĩra Dachi Akõre traju wau b̶uud̶eeba mʉʉba
         nau karta bichi baita b̶ʉʉruu. 2 Maud̶e b̶ʉʉruu joma ãbarã bichi ded̶e araa ãbua imibadaurã baita, dachi neekau Apia
         baita maud̶e dachi ãba Arquipo baita. Arquipo dai ome arab̶aud̶e Dachi Akõre traju
         wau b̶uabarii kokoroa kĩra. 3 Mʉʉba kʉ̃ria b̶uu Dachi Bajãad̶ebena Akõreba+ maud̶e Dachi Mechiu Jesucristoba ãchi sõbiad̶eeba machi aid̶a panad̶amera maud̶e
         jirukaraayuwãe panabid̶amera.Ãba Onésimo baita Pabloba chi chuburia id̶id̶a4 Mʉʉba Dachi Akõremaa ʉtaa id̶iiruucha bichi baita ichíturu kid̶ibai abarii. 5 Mʉʉba ũrisii bichiba Dachi Mechiu Jesusd̶e ijãa b̶uu maud̶e joma ẽbẽrarã Dachi Akõred̶erã
         kʉ̃ria b̶uu. 6 Mʉʉba Dachi Akõremaa ʉtaa id̶i b̶uu Cristod̶e ijãabadaurã ome bichi ãrea biꞌia b̶uamera.+ Maka joma ne bia dachiba Jesucristod̶eeba uru panuu bichiba ãrea kuitaai. 7 Ãba, bichiba ẽbẽrarã Dachi Akõred̶erã kʉ̃ria b̶uud̶eeba kĩrajʉʉbiasii. Makaburu mʉ
         sid̶a+ kĩrajʉʉ nibabisii maud̶e ãrea dauchia jãadua sõbia nibabisii.8 Mau baita bichimaa id̶iiruu mʉʉba jaraaruu waumera. Cristod̶eeba mʉʉba bichimaa poyaa
         waubii b̶umina mʉʉba waubiibai. 9 Maumaarã mʉʉba chi chuburia id̶iiruu bichi kʉ̃riad̶eeba maka waumera. Mʉ Pablo, chõra
         maud̶e jãabae Jesucristo kakua jʉ̃a b̶uuba, 10 chi chuburia id̶i b̶uu chi bichi baita bari trajabarii Onésimo baita. Mau mʉ warr
         kĩra nii. Mʉ nama jʉ̃a b̶uud̶e mauba mʉʉd̶eeba Cristod̶e ijãasiid̶eeba mʉ warr kĩra
         b̶eesii. 11 Naa mau bichi baita biꞌia trajaka bad̶a, maamina id̶ibae chi mau b̶ari trajabarii
         bia b̶eesii. Maka ichiba bichi baita biꞌia trajai maud̶e mʉ biꞌia aid̶ai.12 Mau bichimaa waya bʉiruu. Mʉʉba mau ãrea kʉ̃ria b̶uu. Michuburia mau biꞌia irsibise
         mʉ irsibiiruu kĩra.+13 Chi Cristo bed̶ea bia kakua mʉ jʉ̃a b̶uud̶e mau mʉ ome uru b̶uai kʉ̃ria b̶uasii, joma
         bichiba mʉ baita jamaria poyaa waubai b̶uu waumera. 14 Maamina bichiba wáubad̶e awẽed̶e maka waui kʉ̃riabasii. Mʉʉba chi chuburia id̶i b̶uu
         bichimaa makai kʉ̃riawẽed̶e waubiibai, maumaarã kʉ̃ria b̶uu bichiaburu maka wau kʉ̃ria
         b̶uai.15 Chi bichi baita bari trajabarii Onésimo bichi ome b̶uad̶a awawarrea miru wãsii. ¿Maud̶eeba
         maka wãsẽeka, mau waya neeruud̶e bichiba ewaricha uru b̶uamera? 16 Maamina mau bichi baita bari trajabarii kĩra uru b̶uabai b̶uu, maumaarã mau kãyabãra
         aude biꞌia uru b̶uai b̶uu. Cristod̶eeba bichi ãba baerã kʉ̃riad̶eeba uru b̶uai b̶uu.
         Mʉʉba mau ãrea kʉ̃ria b̶uu, maamina mau kãyabãra bichiba mau biꞌia kʉ̃riai b̶uu, bichi
         baita bari trajabariid̶eeba maud̶e Dachi Mechiud̶eeba bichi ãbad̶eeba.17 Bichimaarã, Dachi Akõre baita dachiba arab̶aud̶e wau panuubʉrã, Onésimo biꞌia irsibise
         mʉ bichi deed̶aa urúbad̶e aaruu kĩra. 18 Mauba barikia bichi kachirua wausiibʉrã maebʉrã chi nejarra deai b̶uubʉrã, jarase
         mʉʉba bichimaa sãabe deai. 19 Ara mʉ juaba naka b̶ʉʉruu: mʉʉba mau deai b̶uu deai. ¡Kĩrabase mʉʉd̶ebena Cristod̶e
         ijãasiid̶eeba bichiba mʉʉmaa deai uru b̶uu! 20 Ãba, Dachi Mechiu kakua mʉʉba chi chuburia id̶i b̶uu wause. Dachi Cristod̶e ãbarãd̶eeba
         mʉ sõ kĩrajʉʉbise.21 Mʉʉba maka b̶ʉʉruu kuitaa b̶uud̶eeba bichiba mʉ bed̶ea ijãai. Kuitaa b̶uu mʉʉba jara
         b̶uu bichiba aude biꞌia waui. 22 Mau awara mʉʉba kʉ̃risia b̶uu machiba Dachi Akõremaa ʉtaa id̶i panuud̶eeba mʉ wãi.
         Maka mʉ machimaa poyaa wãi. Maud̶eeba mʉ kãi b̶eei baita bid̶a uru b̶uase.Pabloba nau kartad̶e aanama b̶ʉd̶a23 Ãba Epafras Jesucristo kakua mʉ ome jʉ̃a uru panuu. Mauba jarabʉi b̶uu bichi biꞌia
         b̶uai. 24 Marcosba, Aristarcoba, Demasba maud̶e Lucasba jarabʉi panuu bichi biꞌia b̶uai. Maarãba
         mʉ ome Dachi Akõre traju wau panuu.25 Mʉʉba kʉ̃ria b̶uu Dachi Mechiu Jesucristoba ichi sõbiad̶eeba machi aid̶a b̶uai.+
            
               	Dachi Bajãad̶ebena Akõreba. Kajuma bed̶ead̶e b̶ʉ kub̶uu: Dios el Padre.

               	Cristod̶e ijãabadaurã ome bichi ãrea biꞌia b̶uamera. Waabenarãmaarã, mau jara b̶uu «Cristod̶e ijãa b̶uud̶eeba bichi ichi ẽbẽrarã ome ãrea
                     biꞌia b̶uamera».

               	Mʉ sid̶a. Chi b̶ee kartad̶e b̶ʉ kub̶uu: dai sid̶a.

               	Griego bed̶ead̶e mau chaarea b̶uu biꞌia ũrid̶amera.

               	Machi. Griego bed̶ead̶e naka b̶ʉ kub̶uu: machi jauri.

Dachi Akõre Warr mechiu nii11 Nabẽraed̶e Dachi Akõreba dachi nabẽrarãmaa b̶es ãrea bed̶ea ne jomad̶e berreabachii.
         Ichi baita berreabadaurãd̶eeba maka berreabachii. 2 Maamina nau kaad̶ebena ewarid̶e ichi Warrd̶eeba dachimaa berreasii. Ichi Warrd̶eeba
         Dachi Akõreba joma wausii maud̶e mau b̶usii joma uru b̶uamera. 3 Ichi Warrba Dachi Akõre kĩrawãrea ted̶echoa unubiabarii. Ara ichid̶eeba Dachi Akõre
         saka nii kuitaabiabarii. Ichi bed̶ea poyaabarii b̶uuba joma waud̶a ichi juad̶e arakʉd̶e
         uru b̶uu.Ichiba dachi kachirua jeraaped̶a Dachi Akõre Mechiu jua biare bajãad̶e akʉ b̶eesii.
         4 Dachi Akõreba angelerã audeara ichi mechiu b̶usii. Maka Dachi Akõreba ichi trʉ̃ad̶a
         ãchi trʉ̃ad̶a audeara biꞌia b̶uu. 5 Dachi Akõreba ángel ab̶aumaa bid̶a naka jaraabasii:«Bichi mʉ Warrbʉ. Id̶i bichi mʉ Warr aaruu».+Maud̶e jãarã ʉ̃rʉbena nau jaraabasii:«Mʉ ichi akõre bai, maud̶e ichi mʉ warr bai».-6 Maud̶e Dachi Akõreba ichi Warr ara ab̶a nii nau iujãad̶aa bʉisiid̶e naka jarasii:«Joma Dachi Akõre angelerãba Maumaa biꞌia berread̶ai panuu».7 Angelerã ʉ̃rʉbena Dachi Akõre bed̶ead̶e naka b̶ʉ kub̶uu:«Ichiba angelerã wausii pũatu kĩra nuread̶amera.+Maarã wausii tʉbʉ aoko kĩra nuread̶amera».-8 Maamina ichi Warr ʉ̃rʉbenáturu Dachi Akõreba naka jarasii:«Dachi Akõre, bichi ewaricha jomaurã rey b̶uai. Bichi puuru jipa ua b̶uai.9 Bichiba chi jipa waubadau kʉ̃riasii. Kachirua kĩramaasii.Maud̶eeba Dachi Akõre, bichi Akõreba joma bichi baara panuurã audeara bichi chi mechiu
         b̶usii. Maka bichi ãrea kĩrajʉʉbisii».-10 Maud̶e naka jarasii:«Dachi Mechiu, arab̶aed̶eed̶e bichiba nau iujãa maud̶e bajãa wausii.11 Joma mau wãꞌãe bai maamina arab̶aud̶e bichi b̶uai. Mau joma chi sore bai, paru chi
         sore babarii kĩra.12 Paru sore ẽetaped̶a chiwid̶i jʉ̃ʉruu kĩra bichiba joma mau ãyaa b̶uped̶a chiwid̶i
         waui.Maamina bichi ara bichíturu nibai. Bichi biukau».-13 Dachi Akõreba ángel ab̶aumaa bid̶a jaraabasii:«Mʉ jua biare akʉ b̶eese ab̶a bichi kĩramaarã mʉʉba joma bichi juad̶e b̶uuruud̶aa».+14 Makarã, ¿Angelerã kairãma? Maarã joma Dachi Akõre baita nureed̶eeba, ãchi bʉikabarii
         chi ichiba karibai b̶uurã aid̶ad̶amera.
         
            
               	Id̶i bichi mʉ Warr aaruu. Griego bed̶ead̶e naka b̶ʉ kub̶uu: Id̶i mʉʉba bichi unusii maebʉrã Id̶i mʉ bichi akõre basii. Salmos 2:7.

               	1:5 2 Samuel 7:14.

               	Griego bed̶ead̶e pũatu maud̶e jauri arab̶au bed̶eabʉ. Maud̶eeba waabenarã traducciond̶e mau versiculod̶e naka b̶ʉ kub̶uu:
                     Ichi angelerã wausii jauri nuread̶amera.

               	1:7 Salmos 104:4.

               	1:9 Salmos 45:6-7.

               	1:12 Salmos 102:25-27.

               	Bichi juad̶e b̶uuruud̶aa. Griego bed̶ead̶e naka b̶ʉ kub̶uu: bichi jʉ̃rʉ ekare b̶uuruud̶aa. Salmos 110:1.

Kauwa panásturu Cristo ida b̶ud̶aabai baita21 Maud̶eeba chi biawãra bed̶ea ũriped̶aad̶ad̶e kauwa ãrea nibad̶ai panuu ãyaa wãrãad̶amera.
         2 Dachi Akõreba naed̶e waubi b̶uad̶a bed̶ea angelerãd̶eeba deasii. Mau bed̶ea ẽbẽrarãba
         joma ũribaba waud̶ai panasii. Joma chi mau bed̶ea waud̶aka bad̶a, maud̶e kʉ̃riad̶aa
         bad̶a sid̶a Dachi Akõreba kastikakuabachii ara chi kachirua wauped̶aad̶a kĩra. 3 Ara mau kĩra Dachi Akõreba karibai ʉ̃rʉbena bed̶ea dachiba ida b̶uuduubʉrã, ¿Dachi
         Akõreba kastikaid̶ebena dachirã saka karibad̶aima? Mau bed̶ea ãrea biꞌia b̶uu Dachi
         Mechiu Jesusba naed̶e jaradeasii. Chi ũriped̶aad̶aba dachimaa mau bed̶ea biawãra abachid̶au.
         4 Mau awara Dachi Akõreba ẽbẽrarãba ne poyaa waud̶akau mechiu aꞌawaraa waubiasii. Ichiba
         kʉ̃ria b̶uad̶a kĩra ichi Jauriba waubi b̶uu ichid̶irãcha dead̶akasii. Joma maud̶eeba
         kuitaabiasii mau bed̶ea biawãrabʉ.Jesucristo dachi kĩra nibad̶a5 Chi drua wid̶i neei b̶uu daiba jara panuu,+ Dachi Akõreba angelerã juad̶e mau b̶uubasii. 6 Maumaarã Dachi Akõre bed̶ead̶e naka b̶ʉ kub̶uu:«Chacha, mukĩra ¿kãarema, bichiba mau ʉ̃rʉbena kʉ̃risiai baita?Ẽbẽra+ ¿kãarema, bichiba mau nui baita?7 Bichiba chi mau angelerã audeara kaebeu b̶usii.Nau iujãad̶e mau biꞌia b̶usii maud̶e chi mechiu b̶usii».+8 Bichiba joma ichi juad̶e b̶usii.Dachi Akõreba maka joma ichi juad̶e b̶usiid̶eeba, ichi juad̶e b̶uubad̶a wãꞌãe. Daiba
         wabid̶a unud̶aabai joma ichi juad̶e b̶uu. 9 Maamina Jesús unu panuu. Dachi Akõreba ichi angelerã audeara nau iujãad̶e kaebeu b̶usii.
         Dachi Akõreba ichi sõbiad̶eeba maka wausii Jesús jomaurã kakua biumera. Ãrea biꞌiwãe
         b̶uaped̶a biusiid̶eeba Dachi Akõreba ichi biꞌia b̶usii maud̶e chi mechiu b̶usii.10 Dachi Akõreba joma wausii. Ichid̶eeba joma duanuu. Dachi Akõremaarã biꞌia b̶uasii
         Jesús ãrea biꞌiwãe b̶uasii, Dachi Jipa Karibabarii nibamera. Ichid̶eeba Dachi Akõreba
         ichi warrarã ãrea jʉrʉ adausii ichi biꞌia irsibid̶amera. 11 Jesusba ẽbẽrarã biꞌia b̶ubarii Dachi Akõre baita. Ichiba, mau ẽbẽrarã bid̶a arab̶au
         Akõre uru panuu. Maud̶eeba Jesús kĩra nejasiakau ãchi ichi ãbarã ai baita. 12 Dachi Akõre bed̶ead̶e naka b̶ʉ kub̶uu:«Mʉʉba bichi ʉ̃rʉbena mʉ ãbarãmaa berreai. Joma araa ãbua imiiduud̶e mʉʉba bichi ʉ̃rʉbena
         biꞌia berreai».-13 Maud̶e naka b̶ʉ kub̶uu:«Mʉʉba ichid̶e ijãa b̶uai».-Maud̶e nau sid̶a b̶ʉ kub̶uu:«Mʉ nama b̶uu, maud̶e warrarã Dachi Akõreba mʉʉmaa dead̶a mʉ ome ãbua duanuu».-14 Maarã kiuru maud̶e oa nureed̶eeba Jesús sid̶a arab̶aud̶e maarã ẽbẽra kĩra neesii ichi
         biuruuba jʉbawãe nii poyaai baita. Jʉbawãe niiba poyaa biubiabarii. 15 Jesusba jʉbawãe nii poyaasiid̶eeba, biud̶ai baita wapea nuread̶a ichiba joma karibakuasii.
         Ewaricha biud̶ai wapea panuud̶eeba ãchi kĩra nomaa panasid̶au bari trajabadaurã kĩra.
         16 Biawãra Jesusba angelerã karibad̶e neebasii, maumaarã chi Abraham kĩra Dachi Akõred̶e
         ijãabadaurã karibad̶e neesii.+17 Ichi neesiid̶e ne jomad̶e dachi kĩra nibasii, ẽbẽrarã kĩra chuburiabarii Paare Mechiu
         bai baita.+ Biawãra Dachi Akõre daad̶e joma jipa waubarii b̶eesii. Maud̶eeba ara ichi ida beabisii
         ẽbẽrarãba kachirua waubadau Dachi Akõreba kĩraba b̶uarãamera. 18 Jʉbawãe niiba waa jara b̶uasiid̶e Jesús ãrea biꞌiwãe b̶uasii. Maud̶eeba Jesusba chi
         jʉbawãe niiba waa jarabia b̶uabarii aid̶ai kuitaa b̶uu.
         
            
               	Chi drua wid̶i neei b̶uu daiba jara panuu. Hebreos 1:10-12.

               	Ẽbẽra. Griego bed̶ead̶e naka b̶u kub̶uu: ẽbẽra warr.

               	Griego bed̶ead̶e chi b̶ee kartad̶e nau sid̶a b̶ʉ kub̶uu: Mau b̶usii joma bichiba waud̶a ichi juad̶e ua b̶uamera.

               	2:12 Salmos 22:22.

               	2:13 Isaías 8:17.

               	2:13 Isaías 8:18.

               	Griego bed̶ead̶e naka b̶ʉ kub̶uu: Abrahamd̶ebena imiiduurã karibad̶e neesii.

               	Dachi kĩra. Griego bed̶ead̶e naka b̶ʉ kub̶uu: ichi ãbarã kĩra.

            

         
      

   
      
         3
Moisés audeara Jesús mechiu nii31 Ãbarã, machi ẽbẽrarã Dachi Akõred̶erãd̶eeba maud̶e ichiba machi iukuasiid̶eeba, Jesucristo
         ʉ̃rʉbena ãrea biꞌia kauwa kʉ̃risiásturu. Dachiba biawãra ijãa panuu abadau, Ichi Dachi
         Akõreba bʉid̶a maud̶e Paare Mechiu. 2 Dachi Akõreba waubid̶a Jesusba joma arakʉd̶e wausii Moisesba Dachi Akõre ded̶ebenarã
         ome waud̶a kĩra.+3 Ẽbẽrarãba chi de biꞌia waubarii ʉ̃rʉbena ãrea berreabadau chi de audeara. Ara mau
         kĩra dachiba Moisés audeara Jesús ʉ̃rʉbena biꞌia berread̶ai panuu. 4 Chi de waubarii barau. Maamina chi joma waud̶a Dachi Akõrebʉ. 5 Moisés Dachi Akõre baita bari trajabariid̶eeba ẽbẽrarã Dachi Akõre ded̶ebenarã ome
         joma arakʉd̶e wausii. Ichiba kuitaabiasii Dachi Akõreba kaad̶ebena ewarid̶e kãare
         jarai b̶uu. 6 Maamina Dachi Akõre warr Cristo baerã, mau ẽbẽrarã mechiubʉ. Ãchi ome joma arakʉd̶e
         wau b̶uu. Dachiba Cristod̶e ijãa panuubʉrã maud̶e ichid̶eeba adaud̶ai kĩrajʉʉ esed̶au
         panuubʉrã, ẽbẽrarã Dachi Akõred̶erãbʉ.+Cristo ida b̶urã́sturu7-8 Maud̶eeba Dachi Akõre Jauriba naka jara b̶uu:«Id̶i Dachi Akõre bed̶ea ũriiduud̶e machi sõ chaarearã́sturu machi nabẽrarã sõ chaareaped̶aad̶a
         kĩra.Maarã drua sirua wãꞌãe b̶uud̶e duanasid̶aud̶e Dachi Akõreba jarad̶a ida b̶usid̶au
         ichiba kãare waui kuitaad̶ayua.9 Aria ichiba waud̶a 40 añosd̶aa unu panasmina ãchiba ijãad̶aabasii kãare wau b̶uu kuitaad̶ai
         baita.10 Maud̶eeba ãchi ome kĩruped̶a Dachi Akõreba naka jarasii:“Jãarãba sõd̶eeba biawãra mʉ baara nibad̶akau. Mʉ o unud̶ai kʉ̃riad̶akau”.11 Maud̶e ichi kĩruped̶a biawãra naka jarasii: “Mʉʉba kʉrrjĩrubiaimaa jãarã wãd̶aabai”».-12 Ãbarã, kauwa panásturu. Sõ chaareaba machid̶ebena ab̶a bid̶a Dachi Akõred̶e ijãawẽa
         b̶uarã́se. Chi maka niiba Dachi Akõre chokae nii ida b̶ubarii. 13 Wabid̶a ãyadaa b̶uud̶eed̶e ewaricha chiya aid̶a panásturu biꞌia ijãad̶ai baita. Maka
         ab̶a bid̶a kachiruaba setaa kũruaped̶a sõ chaarea nureabai. 14 Dachiba ab̶aed̶eed̶e ijãaped̶aad̶ad̶eed̶ebena ab̶a biuduud̶aa Cristod̶e ijãa panuubʉrã,
         ichi ome dauchia jãadua panad̶ai. 15 Naed̶e jara b̶uad̶a kĩra waya jaraaruu:«Id̶i Dachi Akõre bed̶ea ũriiduud̶e machi sõ chaarearã́sturu machi nabẽrarã sõ chaareaped̶aad̶a
         kĩra».-16 Dachi Akõre bed̶ea ũriped̶aad̶akare ¿kairã ãchi sõ chaareasid̶ama? ¿Joma Moisesba
         Egiptod̶ebena awara adaukuad̶a maka sõ chaareasid̶auwãeka? 17 ¿Dachi Akõre kairã ome 40 años kĩru b̶uasma? ¿Kachirua wauped̶aad̶arã ome kĩru b̶uaswãeka?
         ¿Maud̶eeba maarã drua sirua wãꞌãe b̶uud̶e kinisid̶auwãeka? 18 ¿Dachi Akõreba kairãmaa biawãrad̶eeba jarasma ichiba kʉrrjĩrubiaimaa wãd̶aabai? ¿Chi
         ichi bed̶ea ijãad̶awẽa nureerãmaa maka jaraswãeka? 19 Maud̶eeba dachiba kuitaa panuu jãarãba ijãaped̶aad̶awãed̶eeba, Dachi Akõreba kʉrrjĩrubiaimaa
         poyaa wãd̶aabai.
         
            
               	Dachi Akõre ded̶ebenarã ome. Griego bed̶ead̶e naka b̶ʉ kub̶uu: Dachi Akõre ded̶e. Números 12:7.

               	Griego bed̶ead̶e chi b̶ee kartad̶e nau sid̶a b̶ʉ kub̶uu: ab̶a nau ewari wãꞌãeruud̶aa.

               	3:11 Salmos 95:7-11; Números 14:21-35.

               	3:15 Salmos 95:7-8.

41 Dachi Akõreba biawãra jara b̶uu dachi wabid̶a ichiba kʉrrjĩrubiaimaa poyaa wãd̶ai
         panuu. Maamina kauwa panásturu. Makawãebʉrã machid̶ebena ab̶a bid̶a aria wãabai. 2-3 Chi bed̶ea bia Dachi Akõreba kʉrrjĩrubiai ʉ̃rʉbena dachiba ũrisid̶au nabẽraed̶ebenarãba
         ũriped̶aad̶a kĩra. Dachiba sõd̶eeba ijãa panuud̶eeba Dachi Akõreba kʉrrjĩrubiaimaa
         wãd̶ai. Maamina nabẽraed̶ebenarãba ũrid̶aped̶a ijãad̶aabasiid̶eeba mau bed̶eaba karibaabasii.
         Ãchi ʉ̃rʉbena Dachi Akõreba naka jarasii:«Kĩru b̶uud̶e mʉʉba biawãrad̶eeba naka jarasii: “Mʉʉba kʉrrjĩrubiaimaa jãarã wãd̶aabai”».-Maka jarasii nau iujãa waud̶ad̶eed̶ebena ichiba waui b̶uad̶a joma uru b̶umina.+4 Dachi Akõre bed̶ead̶e bari panabadau ewari ʉ̃rʉbena naka b̶ʉ kub̶uu:+«Dachi Akõreba joma mau wau b̶uasiid̶eeba 7 ewarid̶e kʉrrjĩrusii».-5 Maamina Dachi Akõreba ichi bed̶ead̶e naka jara b̶uu:«Mʉʉba kʉrrjĩrubiaimaa jãarã wãd̶aabai».-6 Chi bed̶ea bia Dachi Akõreba kʉrrjĩrubiai ʉ̃rʉbena naed̶e ũriped̶aad̶aba ijãad̶aabasii.
         Maud̶eeba ichiba kʉrrjĩrubiaimaa need̶aabasii. Maamina chi nuree wabid̶a Dachi Akõreba
         kʉrrjĩrubiaimaa poyaa need̶ai. 7 Maud̶eeba Dachi Akõreba ewari maucha b̶usii ichiba kʉrrjĩrubiaimaa need̶amera. Mau
         ewari Dachi Akõreba trʉ̃ jarasii «id̶i». Mau ewari b̶usiid̶e ãrea bad̶akare ichiba
         Davidd̶eeba mau ʉ̃rʉbena berreasii. Mau bed̶ea naed̶e b̶ʉd̶a naubʉ:«Id̶i Dachi Akõre bed̶ea ũriiduud̶e machi sõ chaarearã́sturu».-8 Josueba israeld̶ebenarã Dachi Akõreba biawãra kʉrrjĩrubiaimaa adoed̶a basirã Dachi
         Akõreba june kʉrrjĩrubiai ʉ̃rʉbena berreabai basii. 9 Maud̶eeba bari panabadau ewari ẽbẽrarã Dachi Akõred̶erã baita wabid̶a b̶uu. 10 Ẽbẽra Dachi Akõreba kʉrrjĩrubiaimaa wãaruubʉrã, ichiba wau b̶uad̶ad̶ebena kʉrrjĩrui
         Dachi Akõreba joma wauped̶a kʉrrjĩrud̶a kĩra. 11 Maud̶eeba dachiba aude jʉrʉd̶ai panuu Dachi Akõreba kʉrrjĩrubiaimaa wãd̶ai baita.
         Makarã ab̶a bid̶a b̶aebai chi nabẽrarã ijãaped̶aad̶a b̶aeped̶aad̶a kĩra.12 Biawãra Dachi Akõre bed̶ea chokae nii maud̶e poyaabarii nii. Ichi bed̶ea espada muriacha
         peed̶ea kĩra b̶uu. Ichi bed̶eaba dachi kʉ̃risia maud̶e dachi sõba wau kʉ̃ria b̶uu
         joma arakʉd̶e kuitaabiabarii dachi kʉ̃risia, dachi jauri maud̶e dachi sõ id̶u tõoruu
         kĩra. 13 Dachi Akõreba chi ichiba waud̶a joma unubarii. Ab̶a bid̶a wãꞌãe ichiba unukau. Ichiba
         ne joma dod̶aa unubarii, dachiba mera uru panuu sid̶a arakʉd̶e unubarii. Ichiba ichiaruud̶e
         joma dachiba wauped̶aad̶a ichimaa jarad̶ai.Jesús dachi Paare Mechiu14 Dachi Akõre Warr Jesús, dachi Paare Mechiu bajãad̶aa wãsii. Ichid̶e ijãa panuu a panuud̶eeba
         biawãra ijãa panad̶ai panuu. 15 Jesús dachi Paare Mechiuba kuitaa b̶uu dachi meserãaswãe nuree. Jʉbawãe niiba mau
         kachiruad̶e b̶aebii chaa b̶uasii dachi kachiruad̶e b̶aebii chaa b̶uabarii kĩra. Makasmina
         Jesusba kachirua waubasii. 16 Maud̶eeba Dachi Akõremaa wapead̶awẽa id̶id̶ai panuu ichi rey ãkau kub̶uumaa ara kaita
         wãaduu kĩra. Maka ichiba dachi kĩra chuburiai maud̶e ichiba karibamera ʉtaa id̶iiduud̶e
         ichi sõbiad̶eeba karibai.
         
            
               	4:2-3 Salmos 95:11.

               	Ichiba waui b̶uad̶a. Mauba kuitaabi b̶uu Dachi Akõreba dachi kʉrrjĩrubiai sid̶a wausii.

               	Bari panabadau ewari. Griego bed̶ead̶e naka b̶ʉ kub̶uu: séptimo día.

               	4:4 Génesis 2:2.

               	4:5 Salmos 95:11.

               	4:7 Salmos 95:7-8.

51 Dachi Akõreba paare mechiu b̶uuruucha ẽbẽra ab̶a jʉrʉ adauped̶a mau b̶ubarii. Maud̶eeba
         ẽbẽrarãba kachirua wauped̶aad̶a kakua mauba Dachi Akõremaa ne kaebea deabarii maud̶e
         ãnimara baa deabarii.-2 Ẽbẽrarãba adua panuud̶eeba kachirua wauped̶aad̶a paare mechiuba poyaa kuitaa b̶uu
         kĩra chuburiai baita, ichia bid̶a arab̶aud̶e waubariid̶eeba. 3 Ẽbẽrarãba kachirua wauped̶aad̶a kakua ãnimara baa deaduud̶e ara ichiba waud̶a kakua
         bid̶a ãnimara baa deai b̶uu. 4 Ab̶au bid̶a ara ichi du ab̶a paare mechiu b̶eekau, maumaarã Dachi Akõréburu ab̶a b̶ubarii
         Aarón b̶ud̶a kĩra. 5 Ara mau kĩra Cristo ara ichi du ab̶a Paare Mechiu b̶eebasii, maumaarã Dachi Akõréburu
         ichi maka b̶usii. Dachi Akõreba ichimaa naka jarasii:«Bichi mʉ warrbʉ. Id̶i bichi mʉ Warr aaruu».+6 Maud̶e naka jarasii:«Bichi ewaricha paare b̶uai Melquisedec b̶uad̶a kĩra».-7 Cristo nau kakuad̶e b̶uasiid̶e jẽa b̶uuba Dachi Akõremaa jĩwa chi chuburia id̶isii,
         Dachi Akõreba ichi biuid̶ebena poyaa karibai b̶uasiid̶eeba. Maud̶e Dachi Akõreba kʉ̃ria
         b̶uu kĩra waui asiid̶eeba, Dachi Akõreba ichiba ʉtaa id̶id̶a biꞌia ũrisii.-8 Cristo Dachi Akõre Warrmina ichi ãrea biꞌiwãe b̶uud̶eeba saka ũribaba b̶uai kuitaasii.
         9 Ne jomad̶e biꞌia wausiid̶eeba, joma chi ũribaba ũriiduu poyaa karibai b̶uu ewaricha
         chokae nuread̶amera. 10 Maud̶e Dachi Akõreba ichi Paare Mechiu b̶usii Melquisedec b̶uad̶a kĩra.Chi biawãra bed̶ea ida b̶urã́sturu11 Mau ʉ̃rʉbena daiba ãrea jaradea kʉ̃ria panuu. Maamina chaarea b̶uu arakʉd̶e jaradead̶ai,
         machiba kauwa ũrid̶akaud̶eeba. 12 Machiba Jesusd̶e ijãaped̶aad̶a ãrea baaruu. Maud̶eeba id̶i machi Dachi Akõre bed̶ea
         jaradeabadau nuread̶ai panasid̶au. Maamina Dachi Akõre bed̶ea biꞌia adua panuud̶eeba
         poyaa biꞌia jaradead̶akau. Ab̶auba machimaa chi Dachi Akõre bed̶ea ʉ̃rʉbena naa jaradead̶a
         waya jaradeai b̶uu, ju dobiiruu kĩra. Machi warrarã kĩra nureed̶eeba, kiuru kod̶ai
         bad̶amaarã ju b̶aa dod̶ai panuu. 13 Chi ju b̶aa do nuree wabid̶a chuburi nureed̶eeba saka jipa waui adua nuree. 14 Maamina chiko chaarea b̶uu chõrarã baita b̶uu. Ãchiba Dachi Akõre bed̶ea kauwa kʉ̃risia
         panuud̶eeba kuitaa panuu kãare chi bia maud̶e kãare kachirua b̶uu.
         
            
               	5:1 Levítico 1:1-6,7.

               	Salmos 2:7. Id̶i bichi mʉ Warr aaruu. Griego bed̶ead̶e naka b̶ʉ kub̶uu: Id̶i mʉʉba bichi wausii maebʉrã Id̶i mʉ bichi akõre basii.

               	5:6 Salmos 110:4; Génesis 14:18.

               	5:7 Marcos 14:32-36.

61-2 Maud̶eeba Cristod̶e kuitaa wari kãri bad̶ai panuu. Dachiba ichi ʉ̃rʉbena naed̶e kuitaaped̶aad̶a
         akabichia aramáturu jaradearã́duru. Waya jaradead̶aabai chi kachirua wau panuu kakua
         biud̶ai panuu, kachirua ida b̶ud̶aped̶a Dachi Akõremaa need̶ai panuu, Dachi Akõred̶e
         ijãad̶ai ʉ̃rʉbena, boro ead̶ai ʉ̃rʉbena, ãbarã ʉ̃rʉ jua kub̶uud̶ai ʉ̃rʉbena, biud̶arã
         chokae jiradud̶ai ʉ̃rʉbena maud̶e Dachi Akõreba kastikaped̶a ewaricha ãrea biꞌiwãe
         panad̶ai ʉ̃rʉbena sid̶a. 3 Dachi Akõreba kʉ̃ria b̶uubʉrã, joma mau ʉ̃rʉbena waya jaradead̶ai bad̶amaarã dachi
         Cristod̶e wari kãri bad̶ai.4 Waabenarã chi nureeba chi bed̶ea biawãra kuitaaped̶aad̶akaud̶e,+ Dachi Akõreba dea b̶uu kuitaaped̶aad̶akaud̶e, ichi Jaurid̶eeba ne adauped̶aad̶akaud̶e,
         5 ichi bed̶ea biꞌia b̶uu ũriped̶aad̶akaud̶e maud̶e chi kaad̶ebena iujãa neei poyaabariiba
         ẽbẽrarãba ne poyaa waud̶akau unuped̶aad̶akaud̶e 6 ab̶auba Dachi Akõre warr Cristo ida b̶uuruubʉrã, waya ichimaa poyaa neebai. Makaa
         basirã, maarãba jomaurãmaa Cristo ʉ̃rʉbena kachirua berreabiad̶ai basii waya cruzd̶e
         nub̶uuduu kĩra.7 Kui cheeruucha ioroba sõbarii. Maud̶e ioro biad̶e uud̶a, chi uud̶a baita biꞌia chaubarii.
         Dachi Akõreba mau iujãa biꞌia jarabarii.+8 Maamina kui ched̶akare ʉri tonooruubʉrã maud̶e sirua kachirua tonooruubʉrã, mau ioro
         biꞌiwãe b̶uu. Dachi Akõreba mau iujãa ʉ̃rʉbena kachirua jaraped̶a joma baabʉʉi.+9 Ãbarã, dachi maka berrea duanumina kuitaa panuu Dachi Akõreba machi karibasii o biad̶e
         wãaduud̶eeba. 10 Dachi Akõre jipa niid̶eeba machiba biꞌia wau panuu maud̶e ichi kʉ̃ria panuu kʉde uru
         b̶uu ida b̶uubai. Ẽbẽrarã ichid̶irã aid̶a panuud̶eeba machiba unubisid̶au ichi+ kʉ̃ria panuu. Maud̶e wabid̶a maarã aid̶a panuu. 11 Daiba kʉ̃ria panuu machicha maka wau panad̶ai ab̶a biuduud̶aa. Maka b̶uubʉrã machiba
         Dachi Akõred̶eeba adaud̶ai esed̶au panuu joma adaud̶ai. 12 Daiba kʉ̃riad̶awẽe machi koꞌoa nuread̶ai, maumaarã kʉ̃ria panuu machi waabenarã ãbarã
         kĩra nuread̶ai. Ãchiba Cristod̶e ijãa panuud̶eeba maud̶e joma jãadua panuud̶eeba,
         Dachi Akõreba deai jarad̶a joma adaud̶ai.Dachi Akõreba bed̶ea dead̶a biawãra waui13 Dachi Akõre audeara chi mechiu nii wãꞌãe. Maud̶eeba Abraham ome bed̶ea deasiid̶e ara
         ichi trʉ̃d̶eeba biawãra karibai asii. 14 Naka jarasii: «Biawãra mʉʉba bichi karibai maud̶e bichid̶ebena ãrea imibiai».-15 Abraham joma jãadua esed̶au b̶uud̶eeba, Dachi Akõreba warr deai jarad̶a unusii.16 Ẽbẽrarãba biawãrad̶eeba ne jaraaduud̶e ãchi audeara chi mechiu nii trʉ̃d̶eeba maka
         jarabadau. Maud̶e ab̶au bid̶a poyaa seta ad̶akau. 17 Ara mau kĩra Dachi Akõreba arakʉd̶e kuitaabiai kʉ̃riasii chi ichiba deai jarad̶a ẽbẽrarãba
         mau biawãra adaud̶ai maud̶e ichiba kʉ̃risia b̶uu kĩra biawãra waubarii. Maud̶eeba
         ara ichi trʉ̃d̶eeba deai asii. 18 Dachi Akõreba setaa jarakaud̶eeba ichiba deai jarad̶a biawãra deai maud̶e ichi trʉ̃d̶eeba
         jarad̶a ãyaa waubai. Mau bed̶ea ome maka jara b̶uud̶eeba Dachi Akõre dachiba jʉrʉbadau
         dai karibamera maud̶e kʉ̃riamera. Ichiba jarad̶a biawãra waui kuitaa panuud̶eeba dachiba
         poyaa perad̶awẽa ijãa panad̶ai. Maud̶e chi Jesusd̶eeba adaud̶ai esed̶au panuu ida
         b̶ud̶aabai. 19-20 Mauba dachi aid̶a b̶uu ãrea ijãa panad̶amera anclaba jãba jãaduabarii kĩra. Dachiba
         adaud̶ai panuu biawãra kuitaa panuu Jesús bajãad̶aa dachi naa wãsiid̶eeba. Ichi Dachi
         Akõre de ed̶are paru eab̶ari jira b̶uare wãyaa wãsii dachi karibai baita. Aria ichi
         dachi Paare mechiu b̶eesii Melquisedec nibad̶a kĩra. Ewaricha maka nii.
         
            
               	Chi bed̶ea biawãra kuitaaped̶aad̶akaud̶e. Griego bed̶ead̶e naka b̶ʉ kub̶uu: ʉ̃d̶aabiad̶akare.

               	Chi Cristo ida b̶uwẽa nuree mau ioro kĩra nuree. Mateo 13:18-23.

               	Chi Cristo ida b̶ubadau mau iujãa kachirua kĩra nuree. Mateo 13:24-29.

               	Ichi. Griego bed̶ead̶e naka b̶ʉ kub̶uu: ichi trʉ̃.

               	6:14 Génesis 22:17.

Melquisedec71 Mau Melquisedec Salem puurud̶ebena chi rey basii maud̶e Dachi Akõre chi Mechiu nii
         paare basii. Mau ewarid̶e Abraham chi nuree puurud̶ebena reyrã ome chĩoped̶a joma
         poyaasii. Abraham waya neeruud̶e ara chi Melquisedecba irsibid̶e wãped̶a ichimaa biꞌia
         jarasii Dachi Akõreba karibamera. 2 Maabae Abrahamba chi maarã juakaa adaud̶ad̶ebena Melquisedecmaa deasii. 10 juasiiruud̶ebena
         ab̶a deasii. Melquisedec trʉ̃ jara b̶uu «ẽbẽrarã rey jipa nii». Maud̶e ichi «Salemd̶ebena
         rey» abachid̶au. Mau trʉ̃ jara b̶uu «jirukaraayuwãe b̶uai rey». 3 Melquisedec akõre, chi nawe maud̶e ichi ẽbẽrarã nabẽraed̶ebenarã ʉ̃rʉbena Dachi Akõre
         bed̶ead̶e b̶ʉ kub̶uuwãe. Maud̶e ichi chi naweba adaud̶a maud̶e biud̶a ʉ̃rʉbena b̶ʉ
         kub̶uuwãe. Maka ichi Dachi Akõre Warr kĩra ewaricha paarebʉ.4 ¡Melquisedec ʉ̃rʉbena ãrea kʉ̃risiásturu! Mau biawãra chi mechiu basii. Dachi nabẽraed̶ebena
         chi mechiu Abrahamba chĩo b̶uaped̶a juakaa adaud̶ad̶ebena ichimaa deasii. 10 juasiiruud̶ebena
         ab̶a deasii. 5 Moisesba b̶ʉd̶ad̶e jarasii joma israeld̶ebenarãba adoeduud̶ebena Levid̶ebena imiped̶aad̶a
         paarerãmaa dead̶ai panuu. 10 adoeduucha ab̶a dead̶ai panuu. Israeld̶ebenarã mau paarerã
         ãbarãmina maud̶e arab̶au Abrahamd̶ebena imiped̶aad̶amina, maka dead̶ai panuu. 6 Maumaarã Melquisedec Levid̶ebena need̶awãe basmina Abrahamba juakaa adaud̶ad̶ebena
         maumaa deasii. 10 juasiiruud̶ebena ab̶a deasii. Maud̶e Melquisedecba Abraham biꞌia
         jarasii Dachi Akõreba aid̶amera. Mau Dachi Akõreba Abrahammaa naed̶e biawãra aid̶ai
         a b̶uasii.-7 Jomaurãba kuitaa panuu chi mechiu niiba chi kaebeu niimaa biꞌia jarabarii Dachi Akõreba
         aid̶amera.8 Israeld̶ebenarãba adoeduud̶ebena Levid̶ebena imiiduurã paarerãmaa deabadau. Mau paarerã
         biud̶aimina 10 adoeduucha ãchimaa ab̶a deabadau. Maamina Dachi Akõre bed̶ead̶e jara
         b̶uu Melquisedec waa chokae b̶uu. Maka Abrahamba juakaa adaud̶ad̶ebena mau biukau
         paaremaa deasii. 10 juasiiruucha ab̶a deasii. 9-10 Israeld̶ebenarãba 10 adoeduud̶ebena Levid̶ebena imiiduurã paarerãmaa ab̶a deabadau.
         Maamina Melquisedecba Abraham irsibisiid̶e Abrahamd̶ebena need̶a Leví wabid̶a wãꞌãe
         basii. Maud̶eeba dachiba naka jarad̶ai panuu: Abrahamba 10 juasiiruucha Melquisedecmaa
         ab̶a deasiid̶e chi ichid̶ebena need̶a Levid̶ebena imiiduurã bid̶a mau deasid̶au.11 Dachi Akõreba ichi Moisesba b̶ʉd̶a Israeld̶ebenarãmaa deasiid̶e Levid̶ebena imiiduurã
         b̶usii paarerã bad̶amera. Mau paarerãba wau panuud̶eeba ẽbẽrarã poyaa Dachi Akõremaa
         wãbiad̶ai b̶uasiibʉrã, ¿sakãe Aarón ãyaa paare Melquisedec kĩra nii neei b̶uasma?
         12 Mau paare june kĩra ãyarebena need̶ad̶eeba, chi ley b̶ʉd̶a sid̶a june ãyaa b̶eei basii.
         13 Joma mauba Dachi Mechiu Jesús ʉ̃rʉbena berrea b̶uu. Ichi Levid̶ebena imiped̶aad̶awãe
         basii, maumaarã Judad̶ebena need̶a basii. Mau naed̶e ab̶a bid̶a maud̶ebena need̶a
         paare nuread̶aabasii. 14 Moisesba jaraka basii paarerã mau ẽbẽrarãd̶ebena need̶ayu. Jomaurãba kuitaa panuu
         Dachi Mechiu Jesús Judad̶ebena need̶a basii.15 Joma mʉʉba jarad̶a arakʉd̶e b̶uu nau kuitaaduubʉrã: Jesús june kĩra ãyarebena need̶ad̶eeba,
         ichi paare b̶eesii Melquisedec b̶uad̶a kĩra. 16 Ichi paare b̶eebasii, chi Moisesba b̶ʉd̶a kĩra b̶eesiid̶eeba. Moisesba b̶ʉd̶aba ab̶aburu
         Levid̶ebena imiiduurã b̶ubarii. Maumaarã Jesús paare b̶eesii ichi poyaabariid̶eeba
         biukaud̶eeba. 17 Ichi ʉ̃rʉbena Dachi Akõre bed̶ead̶e naka jara b̶uu:«Bichi ewaricha paare b̶uai Melquisedec b̶uad̶a kĩra».-18 Chi naa b̶ʉd̶a Dachi Akõreba wãꞌãebisii ab̶a bid̶a aid̶akaud̶eeba, 19 maud̶e mau Moisesba b̶ʉd̶aba ab̶a bid̶a jipa nibabiabasii. Mau Moisesba b̶ʉd̶a audeara
         Dachi Akõreba ne bia deasii dachi karibai baita. Maud̶eeba dachi Dachi Akõremaa ara
         kaita wãbadau.20-21 Dachi Akõreba chi nabena paarerã b̶usiid̶e ewaricha nuread̶ai jaraabasii. Maamina
         Dachi Akõreba Jesús paare b̶usiid̶e biawãrad̶eeba jarasii ewaricha maka b̶uai. Dachi
         Akõre bed̶ead̶e naka b̶ʉ kub̶uu:«Dachi Mechiuba biawãrad̶eeba jarasii bichi ewaricha paare b̶uai Melquisedec b̶uad̶a
         kĩra.+ Mauba chi jarad̶a ãyaa waubai».22 Mau Dachi Akõreba biawãrad̶eeba jarasiid̶eeba, dachiba kuitaa panuu Dachi Akõreba
         Jesusd̶eeba dachi ome bed̶ea chiwid̶i dead̶a+ biawãra makai. Mau bed̶ea naa dead̶a Moisesba b̶ʉd̶a audeara biꞌia b̶uu.23 Chi nabenarã paarerã ãrea basii. Ab̶a biuruud̶e june ab̶a b̶eebachii. Chi biud̶aba
         wau badaad̶a waa poyaa waud̶aka basii. 24 Maamina Jesús biukaud̶eeba ewaricha paare bai. 25 Maud̶eeba chi ichid̶eeba Dachi Akõremaa needuu joma poyaa karibai ewaricha chokae
         nuread̶amera. Biukaud̶eeba ewaricha dachi baita Dachi Akõremaa chi chuburia id̶ibarii.26 Dachi Paare Mechiu Jesusba ne jomad̶e dachi poyaa aid̶ai. Kachirua waukau, ne jomad̶e
         jipa nii. Dachi Akõreba mau biꞌia unu b̶uu. Kachirua waubadaurã tãed̶ebena awara b̶uped̶a
         bajãad̶e chi mechiu b̶usii. 27 Ichiba waukau waabenarã paare mechiurãba ewaricha waubadau kĩra. Maarãba ara ãchiba
         kachirua wauped̶aad̶a kakua naa Dachi Akõremaa ãnimara baa deabachid̶au. Maad̶akare
         waabena ãnimara baa deabachid̶au waabenarã ẽbẽrarãba kachirua wauped̶aad̶a kakua.
         Maamina Jesusba ãnimara baa dearuu kĩra ara ichi ida beabisii ẽbẽrarãba kachirua waubadau
         kakua. B̶es ab̶a maka waud̶aba kachirua joma jeraasii. 28 Moisesba b̶ʉd̶aba ẽbẽrarã ne jomad̶e jipawãe nuree b̶ubarii paare mechiurã nuread̶amera.
         Maamina mau Moisesba b̶ʉd̶a deasiid̶e Dachi Akõreba biawãra jarasii ichi Warr ewaricha
         Paarerã Mechiu nibai. Maka ichi Warr b̶usii dachi kakua paare arakʉd̶e nibamera.
         
            
               	7:6 Génesis 12:1-3.

               	7:17 Salmos 110:4.

               	Melquisedec b̶uad̶a kĩra. Griego bed̶ead̶e chi b̶ee kartad̶e mau wãꞌãe.

               	Bed̶ea chiwid̶i dead̶a. Jeremías 31:31-34.

Jesusd̶eeba chi bed̶ea wid̶i dead̶a bibuara b̶uu81 Chi kʉ̃risia bia daiba jara panuu naubʉ: dachi Paare Mechiu bajãad̶e Dachi Akõre rey
         ãkau jua biare akʉ b̶uu, 2 maud̶e chi Dachi Akõre ded̶e ed̶a paare kĩra traja b̶uabarii. Mau chi biawãra de ãnimara
         e waud̶abʉ. Ẽbẽrarãba mau waud̶aabasii, maumaarã Dachi Mechiuba mau wausii.3 Dachi Akõreba joma paare mechiurã b̶ukuabarii ichimaa ne kaebea dead̶amera maud̶e
         ãnimara baa dead̶amera. Maud̶eeba dachi Paare Mechiu nii bid̶a ne kaebea deai b̶uasii.
         4 Ichi nau iujãad̶e b̶uad̶a basirã, paare nibaabai basii, nau iujãad̶e paarerã ãrea
         baraud̶eeba. Mau paarerãba Dachi Akõremaa ne kaebea deabadau Moisesba b̶ʉd̶ad̶e b̶ʉ
         kub̶uu kĩra. 5 Paarerãba wau panuud̶eeba unubibadau bajãad̶e saka b̶uu. Maud̶eeba Moisesba chi ãnimara
         e de waui naed̶e Dachi Akõreba ichimaa naka jarasii: «Joma arakʉd̶e kauwa wause mʉʉba
         ead̶e unubid̶a kĩra».-6 Maamina Jesús dachi Paare Mechiuba bajãad̶e waubarii paarerãba nau iujãad̶e waubadau
         audeara biꞌia b̶uu. Ara mau kĩra Dachi Akõreba Jesusd̶eeba bed̶ea dead̶a bibuara b̶uu
         ẽbẽrarã bed̶ea dead̶a audeara, Dachi Akõreba ẽbẽrarã ãrea karibai asiid̶eeba. 7 Dachi Akõreba ẽbẽrarã ome naed̶e bed̶ea dead̶aba biawãra karibad̶a basirã waya maucha
         bed̶ea deabai basii. 8 Maamina Dachi Akõreba ẽbẽrarãba mau joma waud̶awẽa panuu unusii. Maud̶eeba naka jarasii:Dachi Mechiuba naka jara b̶uu: «Ewari ab̶ad̶e mʉʉba israeld̶ebenarã ome maud̶e Judad̶ebenarãmaa
         bed̶ea chiwid̶i deai.9 Mau bed̶ea chiwid̶i machi nabẽraed̶ebenarãmaa bed̶ea dead̶a kĩra b̶uabai.Maarãmaa bed̶ea deasii, Egiptod̶ebena uad̶osiid̶e.+Maamina biawãra ijãad̶aabasiid̶eeba mʉʉba ãchi ida b̶usii. Maka jara b̶uu Dachi Mechiuba.10 Maud̶e Dachi Mechiuba naka jara b̶uu: Kaad̶ebena ewarid̶e mʉʉba nau bed̶ea chiwid̶i
         israeld̶ebenarãmaa deai:Mʉʉba chi Moisesba b̶ʉd̶a ãchi kʉ̃risiad̶e maud̶e ãchi sõd̶e b̶ui.Mʉ ãchi Akõre bai, maud̶e ãchi mʉ ẽbẽrarã bai.11 Maud̶e jomaurãba mʉ kuitaa panad̶ai. Chi kaebeu nureeba maud̶e chi mechiurã kuitaa
         panad̶ai.Maud̶eeba ab̶au bid̶a ichi druad̶ebenarãmaa maud̶e ichi ẽbẽrarãmaa waa jaradead̶aabai
         mʉ jomaurã Mechiu kuitaad̶amera.12 Ãchiba kachirua wauped̶aad̶a mʉʉba joma perdonai. Ãchiba kachirua wauped̶aad̶a mʉʉba
         waa kʉ̃risia b̶uabai».-13 Dachi Akõreba bed̶ea chiwid̶i deai asiid̶e kuitaabisii ichiba naed̶e bed̶ea dead̶a
         chi chõra b̶uu. Chi chõrad̶eeba kãꞌãabariwãed̶e ãyaa b̶ui.+
            
               	8:5 Éxodo 25:40.

               	Uad̶osiid̶e. Griego bed̶ead̶e naka b̶ʉ kub̶uu: jua jidauped̶a karibasiid̶e.

               	8:12 Jeremías 31:31-34.

               	Kãꞌãabariwãed̶e ãyaa b̶ui. Griego bed̶ead̶e naka b̶ʉ kub̶uu: kãꞌãabariwãed̶e waꞌãei.

Dachi Akõre de nau iujãad̶ebena 91 Dachi Akõre israeld̶ebenarã ome naed̶e bed̶ea deasiid̶e jarasii ichi ãnimara e de
         nau iujãad̶e waud̶ai panuu maud̶e mau ded̶e saka waud̶ai panuu. 2 Mau ded̶e pieza ome b̶uasii. Chi nabena pieza «Dachi Akõre baita b̶uu pieza» abachid̶au.
         Mau piezad̶e ʉ̃d̶aa koabarii maud̶e mesa nub̶uasii. Maud̶e chi pan Dachi Akõre baita
         kub̶uasii. 3 Chi mawãare b̶uu pieza paru eab̶ari jirab̶u ad̶u b̶uasii. Mau pieza «Dachi Akõre baita
         biꞌia b̶uu pieza» abachid̶au. 4 Kera baabarii aria nub̶uasii. Mau neeba joma bʉra b̶uasii. Maud̶e chi bed̶ea deabarii
         baura nub̶uasii. Mau sid̶a neeba joma bʉra b̶uasii. Maud̶e ed̶a kuuru nee waud̶ad̶e
         maná duanasii.- Maud̶e Aarón bakuru tonod̶a sid̶a ed̶a kub̶uasii.- Moisesba mo peped̶ead̶e b̶ʉd̶a sid̶a ed̶a kub̶uasii.-5 Baura ʉ̃rʉ ángel kĩra ikia bara panuu ome panasid̶au. Chi ikiaba chi tapa ʉ̃rʉ jũra
         topanasid̶au.- Ãchi panuumaa Dachi Akõre kĩrawãrea ted̶echoa neebachii. Mau tapa ʉ̃rʉ paareba oa
         jĩtod̶okaaruud̶e Dachi Akõreba ẽbẽrarãba kachirua wauped̶aad̶a perdonabachii. Ara
         makʉd̶e mau ʉ̃rʉbena daiba nau kartad̶e poyaa biꞌia jaradead̶aabai.6 Mau joma wausid̶aud̶e paarerã ewaricha chi nabena piezad̶e ed̶a wãbachid̶au Dachi
         Akõre baita waud̶ai panuu joma waud̶ai baita. 7 Maamina chi mawãare b̶uu piezad̶e ab̶a chi paare mechíuturu añocha b̶es ab̶a ed̶a
         wãbachii. Ed̶a wãaruud̶e ichiba kachirua waud̶a kakua maud̶e ẽbẽrarãba adua panuud̶eeba
         kachirua wauped̶aad̶a kakua bid̶a ãnimara oa Dachi Akõre daad̶e jĩtod̶okai baita adoebachii.-8 Maud̶eeba Dachi Akõre Jauriba kuitaabi b̶uasii paarerãba wabid̶a Dachi Akõre de nau
         iujãad̶e b̶uud̶e ne waud̶ai panuumisa ẽbẽrarã wabid̶a Dachi Akõre de bajãad̶e b̶uud̶e
         poyaa ed̶a wãd̶aabai. 9 Nau ʉ̃raud̶e joma mauba unubi b̶uu Dachi Akõremaa ne kaebea dea panuud̶eeba maud̶e
         ãnimara baa dea panuud̶eeba chi maka wau nuree kʉ̃risia poyaa jipa nureewãe. 10 Moisesba b̶ʉd̶aba náturu ab̶aburu kuitaabiasii chi dachi kakua chi ʉ̃rʉbena ome waubadau
         jaradeabadau: kãare kod̶ai panuu, kãare dod̶ai panuu maud̶e Dachi Akõreba jeraabi
         b̶uu saka jeraad̶ai panuu. Joma mau waubachid̶au ab̶a Dachi Akõreba joma chiwid̶i
         wauruud̶aa.11 Maamina Cristo dachi Paare mechiu ba b̶uasii, ne bia chi makad̶a uru panad̶amera.
         Dachi Akõre de bajãad̶e kub̶ud̶e ed̶a wãsii. Mau de chi aude kub̶uu maud̶e chi biara
         kub̶uu nau iujãad̶e kub̶uu audeara. Ẽbẽrarãba mau de wauped̶aad̶awãe; mau iujãad̶ebenawãe.
         12 Aria chi «Dachi Akõre baita biꞌia b̶uu piezad̶e» b̶es ab̶a ed̶a wãsii. Wãsiid̶e chivo
         oa maud̶e paka warr oa Dachi Akõre daad̶e jĩtod̶okai baita adoebasii. Maumaarã ara
         ichi oa adoesii. B̶es ab̶a maka wausiiba dachi karibasii ewaricha nebʉraswãe nuread̶amera.
         13 Paareba paka mukĩra oa, chivo oa maud̶e paka warr baa dead̶a chi jãra ẽbẽrarã ʉ̃rʉ
         kuabʉibarii. Mauba ẽbẽrarã Dachi Akõre daad̶e kachirua nuread̶a nau kakua ʉ̃rʉbena
         biꞌia jarebarii. 14 Maka baibʉrã, ¿Cristo oaba dachi biꞌia b̶uwẽka? Cristo kachiruaswãe nibasii. Dachi
         Akõre Jauri biukauba karibasiid̶eeba ara ichi ida beabisii ãnimara Dachi Akõremaa
         baa dearuu kĩra. Kachirua wau panuu kakua dachi biud̶ai panasid̶au. Maamina Cristoba
         ara ichi ida beabisiid̶eeba dachiba kachirua wauped̶aad̶a Dachi Akõreba perdonaped̶a
         dachi kʉ̃risia jipa b̶usii. Maka chi Dachi Akõre chokae niiba kʉ̃ria b̶uu, mau dachiba
         poyaa waud̶ai.15 Makarã Cristod̶eeba Dachi Akõreba bed̶ea chiwid̶i deasii. Ẽbẽrarã chi Ichiba nabena
         bed̶ea dead̶ad̶e panabachid̶aud̶e kachirua waubachid̶au. Maamina Cristo biusii maud̶ebena
         karibai baita. Maud̶e Cristo biusiid̶eeba ichid̶eeba chi ichiba iukuad̶arãba chi bia
         wãꞌãekau deai jarad̶a poyaa adaud̶ai.16 Nau kĩra b̶uu: ẽbẽraba kartad̶e b̶ʉbarii ichi biuruud̶e kaiba ichiba uru b̶uu adaui
         b̶uu. Maamina chi adaui b̶uuba mau ẽbẽra biawãra biud̶a unubiwẽebʉra chi uru b̶uad̶a
         poyaa adaubai. 17 Chi bed̶ea b̶ʉd̶a ẽbẽra wabid̶a chokae b̶uud̶e chi adaui b̶uuba ichiba uru b̶uad̶a
         poyaa adaubai. (Biuruubʉrã makaburu poyaa adaui). 18 Ara mau kĩra Dachi Akõreba israeld̶ebenarã ome chi nabena bed̶ea deasiid̶e ãnimara
         oa chesii.+ Mauba kuitaabiasii maarãba mau bed̶ea dead̶a ũribaba panad̶ai panasid̶au. 19 Mau naka b̶uasii: Moisesba ichiba b̶ʉd̶a ẽbẽrarãmaa joma jaraped̶a maabae paka warr
         oa maud̶e chivo oa bania baara perasii. Hisopo bakuru juad̶e oeja kara puria waud̶a
         bʉraped̶a oad̶e sunasii. Mau oaba ichiba mau karta ʉ̃rʉ maud̶e ẽbẽrarã ʉ̃rʉ jĩtod̶okasii.
         20 Jĩtod̶okamaa b̶uud̶e naka jarasii: «Nau oaba jara b̶uu Dachi Akõre machi ome bed̶ea
         dead̶a joma ũribaba panad̶ai panuu».-21 Ara mau kĩra Moisesba chi ãnimara e de maud̶e joma mau ded̶e kob̶ee mau oaba jĩtod̶okasii.
         22 Biawãra Moisesba b̶ʉd̶ad̶e jara b̶uu beraa ne joma ne kaebea oaba jĩtod̶okai b̶uu
         Dachi Akõre daad̶e biꞌia b̶uamera. Oa chewẽebʉrã dachiba kachirua wauped̶aad̶a Dachi
         Akõreba perdonaabai.Cristo oaba dachiba kachirua wauped̶aad̶a joma jeraabarii23 Dachi Akõre de ãnimara e wauped̶aad̶a maud̶e mau ded̶e kob̶ee, Dachi Akõre de bajãad̶e
         kub̶uu kĩra b̶uasii. Joma mau ãnimara oaba jĩtod̶okai b̶uasii Dachi Akõre daad̶e biꞌia
         nureamera. Maamina Dachi Akõre de bajãad̶e kub̶uu, maud̶e mau ded̶e ed̶a b̶ee, oa
         ãnimara oa aude bia b̶uuba jĩtod̶okai b̶uasii. 24 Cristo Dachi Akõre de ẽbẽrarãba wauped̶aad̶ad̶e ed̶a wãabasii, mau ab̶aburu Dachi
         Akõre de chi biawãra b̶uu bajãad̶e kub̶uu kĩra b̶uasiid̶eeba. Cristo bajãad̶e Dachi
         Akõre daad̶e wãsii, ichi oa chesiid̶eeba dachi baita ichimaa chi chuburia id̶ii baita.
         25 Ichi bajãad̶aa wãabasii, ichi oa b̶es ãrea jĩtod̶okai baita nau iujãad̶ebena paare
         mechiuba añocha Dachi Akõre baita biꞌia b̶uu piezad̶e waubarii kĩra. 26 Maka b̶uad̶a basirã nau iujãa wausiid̶eed̶ebena waitaa Cristo b̶es ãrea biui basii.
         Maamina nau kaad̶ebena ewarid̶e neeped̶a ichi ida beabisii. B̶es ab̶a maka waud̶aba
         dachiba kachirua wauped̶aad̶a joma awara b̶usii. 27 Joma b̶es ab̶aburu biud̶ai. Mau maad̶akare Dachi Akõreba nebʉra ichiai. 28 Ara mau kĩra Cristoba b̶es ab̶a ichi ida beabisii ãreaba kachirua wauped̶aad̶a awara
         b̶ui baita. Ichi waya neei, maamina dachiba kachirua waubadau awara b̶ui baita neebai.
         Maumaarã neei ichi esed̶au duanuu karibakuai baita.
         
            
               	9:4 Éxodo 16:33.

               	9:4 Números 17:1-10.

               	9:4 Éxodo 25:16.

               	9:5 Éxodo 25:17-22.

               	9:7 Levítico 16:1-34.

               	Ãnimara oa chesii. Mau ewarid̶e bed̶ea deaduud̶e, ãnimara beabachid̶au mau bed̶ea biawãra waud̶ai unubid̶amẽra.

               	9:20 Éxodo 24:8.

101 Moisesba b̶ʉd̶aba joma ne bia Cristod̶eeba neei ʉ̃rʉbena biꞌia dod̶aa unubiwẽa b̶uu.
         Mau ne bia Moisesba b̶ʉd̶aba deakau. Maud̶eeba Moisesba b̶ʉd̶aba chi Dachi Akõremaa
         ãnimara baa dead̶e wãbadaurã poyaa jipa nibabiakau. 2 Moisesba b̶ʉd̶aba ãchi biawãra jipa nibabiad̶a basirã, waa ãnimara baa dead̶e wãd̶aabai
         basii. Mau ãnimara baa deaduud̶eeba biawãra kachiruaswãe paneed̶a basirã, waa ichi
         daad̶e nebʉrad̶e panuu kʉ̃risiad̶aabai basii. 3 Maamina añocha ãnimara baa deaduud̶e, mauba kĩrababiabarii ãchiba kachirua waubadau,
         4 paka mukĩra oaba maud̶e chivo oaba kachirua poyaa awara b̶ukaud̶eeba. 5 Maud̶eeba Cristo nau iujãad̶aa neesiid̶e ichiba Dachi Akõremaa naka jarasii:«Bichiba ãnimara bichimaa baa dead̶ai maud̶e ne kaebea dead̶ai kʉ̃riawẽa b̶uu. Maamina
         bichiba mʉʉmaa kakua deasii mau deamera.6 Ãchi kachirua kakua ãnimara baa deaduud̶e maud̶e ne kaebea deaduud̶e bichi kĩrajʉʉ
         b̶uabasii.7 Maud̶eeba mʉʉba jarasii: “Dachi Akõre, mʉ nama b̶uu bichiba kʉ̃ria b̶uu waui baita,Bichi Bed̶ead̶e mʉ ʉ̃rʉbena maka b̶ʉ kub̶uud̶eeba”».-8 Cristoba naa jarasii Dachi Akõreba kʉ̃riawẽa b̶uu ẽbẽrarãba ãchi kachirua kakua ãnimara
         ichimaa baa dead̶ai maud̶e ne kaebea dead̶ai. Moisesba b̶ʉd̶aba maka waubia b̶umina,
         Dachi Akõre kĩrajʉʉ b̶uakau asii. 9 Maabae Cristoba Dachi Akõremaa naka jarasii: «Mʉ nama b̶uu bichiba kʉ̃ria b̶uu waui
         baita». Mauba unubi b̶uu chi nabena Dachi Akõreba bed̶ea dead̶a Cristoba awara b̶usii,
         chi mawãarebena bed̶ea deai baita. 10 Dachi Akõreba kʉ̃ria b̶uu Jesucristoba joma wausii. Ara ichi ida beabisii. B̶es ab̶a
         maka waud̶aba dachi ewaricha Dachi Akõre baita biꞌia b̶usii.11 Paarerãba ewaricha Dachi Akõre baita ne waubadau maud̶e ãnimara baa deabadau. Maamina
         mauba kachirua awara b̶ukau. 12 Maamina Jesucristoba ara ichi ida beabisii kachirua ewaricha awara b̶ui baita. Maabae
         Dachi Akõre jua biare akʉ b̶eesii. 13 Aria esed̶au b̶uu ab̶a Dachi Akõreba joma ichi kʉ̃riakaurãba ichi juad̶e b̶uuruud̶aa.+14 Cristoba b̶es ab̶a ara ichi ida beabisiid̶eeba chi Dachi Akõre baita awara b̶ud̶arã
         jipa duanusii, maka ewaricha nuread̶amera. 15 Dachi Akõre Jauri bid̶a arab̶aud̶e dachimaa kuitaabia b̶uu. Naka jara b̶uu:16 «Dachi Mechiuba naka jara b̶uu: Kaad̶ebena ewarid̶e mʉʉba bed̶ea chiwid̶i israeld̶ebenarãmaa
         deai: Mʉʉba chi Moisesba b̶ʉd̶a ãchi kʉ̃risiad̶e maud̶e ãchi sõd̶e b̶ui».-17 Mawãare naka jara b̶uu:«Ãchiba kachirua wauped̶aad̶a mʉʉba joma perdonai. Ãchiba kachirua wauped̶aad̶a mʉʉba
         waa kʉ̃risia b̶uabai».-18 Dachi Akõreba dachi kachirua wauped̶aad̶a ida b̶usiid̶eeba, waa dachi kachirua kakua
         ichimaa ne kaebea dead̶aabai panuu.Dauchia panad̶ai panuu19 Maud̶eeba ãbarã, Dachi Akõre baita biꞌia b̶uu piezad̶e ed̶a wãaduu kĩra Jesucristo
         oad̶eeba Dachi Akõre kaita wapeawẽa wãd̶ai panuu. 20 Mau piezad̶e ed̶a paru eab̶ari jirab̶u kõawãaruu kĩra Jesús biusiid̶eeba o wid̶i wausii,
         chi Dachi Akõre kaita needuurã chokae nuread̶amera. 21 Dachiba Paare Mechiu bajãad̶e uru panuu. Ichiba ẽbẽrarã Dachi Akõred̶erã joma karibabarii.
         22 Cristoba dachi kʉ̃risia kachirua panad̶a jipa b̶usii dachi sõ ichi oaba jĩtod̶okaaruu
         kĩra. Dachi Akõre daad̶e biꞌia duanuu dachi kakua bania pawãraaba jeraad̶a kĩra. Maud̶eeba
         kʉ̃risia ab̶ad̶eeba maud̶e biawãra ijãa panuud̶eeba wãd̶ai panuu. 23 Dachi Akõreba ichiba jarad̶a kĩra waubariid̶eeba dachiba kʉ̃risiabadau maud̶e jomaurãmaa
         jarabadau mau ab̶a bid̶a ida b̶ud̶aabai panuu. 24 Jʉrʉd̶ai panuu saka chiya aid̶ad̶ai aude kʉ̃riad̶ai baita maud̶e chi bia waud̶ai baita.
         25 Ãbua duanad̶ai ida b̶ud̶aabai panuu chi nureeba waubadau kĩra. Maumaarã bari chiya
         aid̶ad̶ai panuu aude ijãad̶ai baita. Maka biꞌia waud̶ai panuu, Dachi Mechiuba nebʉra
         kastikai ewari kãꞌãabariwãed̶e neei kuitaa panuud̶eeba.26 Maamina dachiba chi biawãra bed̶ea kuitaaped̶aad̶akare ara dachid̶eeba kachirua wauduubʉrã,
         waa wãꞌãe Dachi Akõremaa dead̶ai baita mau kachirua ida b̶umera. 27 Chi maka wau b̶uuba ab̶a wapead̶eeba esed̶au b̶uai b̶uu Dachi Akõreba mau kastikamera.
         Mau ewarid̶e Dachi Akõreba joma ichi kĩramaarã tʉbʉ aoko nub̶uud̶e jirakuai ewaricha
         baa nub̶eemera. 28 Naed̶e ab̶auba Moisesba b̶ʉd̶a ũri kʉ̃riawẽebʉrã, maud̶e ẽbẽra omeeba maebʉrã õbeaba
         biawãra maka b̶uu aaduubʉrã, mau ab̶aed̶e kĩra chuburiad̶awẽa beabachid̶au.-29 Maud̶eeba ¿saka kʉ̃risia panuma? ¿Dachi Akõreba chi ichi Warr ida b̶ubadaurã aude
         kastikaika? Dachi Akõreba ichi Warr oad̶eeba bed̶ea chiwid̶i deasii dachi ichi baita
         biꞌia b̶ui baita. Makarã ¿chi Dachi Akõreba ichi Warr oa ched̶a biꞌiwãe b̶uu abadaurã
         aude kastikaika? Mau awara Dachi Akõre Jauriba ichi sõbiad̶eeba dachi aid̶a b̶uu.
         Maka b̶uubʉrã ¿chi Dachi Akõre Jauri ʉ̃rʉbena kachirua jarabadaurã kastikawẽka? 30 Dachiba kuitaa panuu Dachi Akõreba naka jarasii: «Mʉaburu chi nebʉra kastikai. Jomaurãmaa
         deai ãchiba wauped̶aad̶a kĩra».- Maud̶e naka jarasii: «Dachi Mechiuba ichi ẽbẽrarã nebʉra ichiai».-31 Dachi Akõre chokae niiba dachi nebʉra ichiaruubʉrã biawãra ãrea mia kachirua b̶uu.32 Kĩrabásturu machiba naed̶e chi biawãra bed̶ea kuitaasid̶aud̶e saka panasii. Mau ewarid̶e
         machi ãrea biꞌiwãe panad̶a dauchia jãadua panasid̶au. 33 B̶esed̶e jomaurã daad̶e Cristo kakua kachirua jarabachid̶au maud̶e machimaa kachirua
         waubachid̶au. B̶esed̶e ãbarã Cristo kakua ãrea biꞌiwãe panuu baara ãrea biꞌiwãe paneebachid̶au.
         34 Chi Cristo kakua jʉ̃aped̶aad̶a machiba aid̶asid̶au. Maud̶e machiba ne uru b̶ead̶a
         kĩrajʉʉ ida juakaa adaubiasid̶au, kuitaa panuud̶eeba mau audeara ne bia wãꞌãekau bajãad̶e
         uru panuu. 35 Maud̶eeba machiba Dachi Akõred̶e ijãa panuu ida b̶urã́sturu. Ijãa panuubʉrã, Dachi
         Akõreba bajãad̶e ne bia mechiu deai. 36 Machiba mau joma esed̶au panad̶ai panuu. Makaburu Dachi Akõreba kʉ̃ria b̶uu waud̶aped̶a
         ichiba deai jarad̶a joma adaud̶ai. 37 Dachi Akõre bed̶ead̶e naka b̶ʉ kub̶uu:«Chi neei b̶uu kãꞌãabariwãed̶e neei. Ichi biawãra kãꞌãabariwãed̶e neei.38 Chi jipa nii mʉʉd̶e ijãa niid̶eeba chokae nibai. Maamina ichiba ijãa b̶uu ida b̶uuruubʉrã,
         mʉʉba mau biꞌia unuubai».-39 Waabenarãba Dachi Akõred̶e ijãa panuu ida b̶ud̶aped̶a adua paneebadau. Maamina dachi
         mau ẽbẽrarã kĩra panuuwãema, maumaarã Dachi Akõred̶e ijãa panuud̶eeba ewaricha chokae
         panad̶ai.
         
            
               	10:7 Salmos 40:6-8.

               	Ichi juad̶e b̶uuruud̶aa. Griego bed̶ead̶e naka b̶ʉ kub̶uu: ichi jʉ̃rʉ ekare b̶uuruud̶aa. Salmos 110:1.

               	10:16 Jeremías 31:33.

               	10:17 Jeremías 31:34.

               	10:28 Deuteronomio 17:2-6.

               	10:30 Deuteronomio 32:35.

               	10:30 Deuteronomio 32:36.

Dachi Akõred̶e ijãa nii ʉ̃rʉbena111 Dachiba Dachi Akõred̶e ijãa panuud̶eeba kuitaa panuu chi dachiba esed̶aubadau mau
         biawãra adaud̶ai. Maud̶e chi dachiba unud̶akau mau b̶uabarii kuitaa panuu. 2 Dachi nabẽraed̶ebenarãba Dachi Akõred̶e ijãa panasiid̶eeba Dachi Akõreba maarã biꞌia
         unusii.3 Dachiba Dachi Akõred̶e ijãa panuud̶eeba kuitaa panuu Dachi Akõre berrearuuba nau iujãa
         maud̶e bajãa joma wausii. Maka chi dachiba unud̶akaud̶ebena joma dachiba unubadau
         wausii.4 Abelba Dachi Akõred̶e ijãa b̶uasiid̶eeba Cainba dead̶a audeara ne bia b̶uu deasii.
         Ijãasiid̶eeba ichiba dead̶a Dachi Akõreba biꞌia unuped̶a jarasii ichi jipa nii. Abel
         biusmina ichiba biawãra ijãa b̶uasiid̶eeba dachimaa wabid̶a kuitaabia b̶uu Dachi Akõred̶e
         ijãad̶ai panuu.-5 Enocba Dachi Akõred̶e ijãa b̶uasiid̶eeba Dachi Akõreba mau biubiimaaba chokae adoesii.
         Mau adoesiid̶eeba waya unud̶aabasii. Dachi Akõre bed̶ead̶e b̶ʉ kub̶uu Enoc adooi naed̶e
         Dachi Akõreba chi mau biꞌia unusii.-6 Maamina chi Dachi Akõred̶e ijãawẽa nii ichiba biꞌia unukau. Chi Dachi Akõremaa neei
         kʉ̃ria b̶uuba ijãai b̶uu ichi biawãra nii maud̶e joma chi ichi jʉrʉʉduu karibabarii.7 Dachi Akõreba Noemaa jarasii chi wabid̶a unukau neei ʉ̃rʉbena. Noeba mau ijãasiid̶eeba,
         Dachi Akõre wapea b̶uasiid̶eeba jãba mechiu wausii ichi ded̶ebenarã karibai baita.
         Maka nau iujãad̶ebenarãmaa kachiruad̶e duanuu unubiasii. Ichiba ijãasiid̶eeba Dachi
         Akõreba ichi jipa nii unusii.-8 Dachi Akõreba Abrahammaa jarasii ichiba deai jarad̶a druad̶aa wãmera. Abrahamba Dachi
         Akõred̶e ijãasiid̶eeba samaa wãaruu adua b̶umina ichi drua b̶ʉiped̶a wãsii.-9 Ijãasiid̶eeba ichi Dachi Akõreba deai jarad̶a druad̶e neeped̶a, ãyarebena druad̶ebena
         need̶a kĩra paru de waud̶ad̶e b̶uabachii. Ichi warr Isaac maud̶e chi ãicheke Jacob
         ara mau kĩra panabachid̶au, ãchimaa bid̶a mau drua deai jarasiid̶eeba. 10 Abraham maka b̶uabachii, bajãad̶e b̶uu puuru wãꞌãekaud̶aa b̶uad̶e wãi baita kʉ̃ria
         b̶uasiid̶eeba. Mau puuru Dachi Akõreba ãrea kʉ̃risiaped̶a joma wausii.11 Abraham chõra b̶uasiid̶e, ichi wẽra Sara warr adauka basmina, Abrahamba ijãasii Dachi
         Akõreba ichimaa warr unubii b̶uu. Dachi Akõreba jaraaruu maka waubarii ijãasiid̶eeba
         warr biawãra unusii.+12 Maka Abraham biuimaa b̶uasmina chi ichid̶ebena ẽbẽrarã ãrea neesid̶au pusterrearã
         ãrea kĩra maud̶e mar ibu poyaa juasiibai b̶uu kĩra.13 Joma maarã ẽbẽrarã Dachi Akõred̶e ijãa badaped̶aad̶a biusid̶au. Maamina Dachi Akõreba
         deai jarad̶a ãchiba nau iujãad̶e adaud̶aabasii. Maamina kuitaasid̶au kaad̶ebena ewarid̶e
         ichiba joma deai.+ Maud̶eeba kĩrajʉʉsid̶au maud̶e arakʉd̶e jarasid̶au nau iujãad̶e ãchi ãyarebena druad̶ebena
         kĩra duanuu maud̶e ãibena druacha duanuu. 14 Maka jara panuud̶eeba arakʉd̶e kuitaabiasid̶au ãchi drua adaud̶ai baita esed̶au panuu.
         15 Ãchi drua wãped̶aad̶ebena mamaa waya wãd̶ai kʉ̃risiaped̶aad̶a basirã poyaa waya wãd̶ai
         basii. 16 Maamina ãchiba drua aude biꞌiau bajãad̶e b̶uu kʉ̃ria panasid̶au. Maud̶eeba Dachi Akõre
         kĩra nejasiakau ãchi Akõre aaduud̶e. Maarã baita bajãad̶e puuru wau uru b̶uu.17-18 Abrahamba biawãra ijãa b̶uu kuitaayua Dachi Akõreba jarasii ichi warr baa deamera.
         Maamina mau naed̶e Dachi Akõreba ichimaa biawãra naka jarasii: «Bichi warr Isaacd̶eeba
         bichi ãichekerã ãrea imid̶ai».- Dachi Akõreba maka jarasiid̶eeba Abrahamba ichi warr ara ab̶a nii baa deai baita
         b̶uasii. 19 Abrahamba kʉ̃risiasii ichi warr Isaac bearuubʉrã Dachi Akõreba mau poyaa chokae jiradubii.
         Biawãra Isaac chokae jiradubisiid̶eeba Abrahamba chi warr chokae uru b̶eesii.-20 Isaacba Dachi Akõred̶e ijãa b̶uasiid̶eeba ichi warrarã Jacob maud̶e Esaú biꞌia jarasii
         Dachi Akõreba kaad̶ebena ewarid̶e aid̶amera.-21 Jacob biumaa b̶uasiid̶e Dachi Akõred̶e ijãa b̶uasiid̶eeba ichiba José warrarã ab̶aab̶aa
         biꞌia jarasii Dachi Akõreba aid̶amera. Maabae ichi dumamaa jidau ʉkʉ nub̶uuba Dachi
         Akõremaa biꞌia berreasii.-22 José biumaa b̶uasiid̶e Dachi Akõred̶e ijãa b̶uasiid̶eeba israeld̶ebenarã Egipto druad̶ebena
         wãd̶ai asii. Wãaduud̶e ichi b̶ʉʉrʉ Canaán druad̶aa jau b̶ud̶e adoésturu asii.-23 Moisés chi naweba adaud̶a ewarid̶e faraonba israeld̶ebenarã mukĩra warrarã joma kenabiasii.
         Maamina Moisés akõrerãba Dachi Akõred̶e ijãa panasiid̶eeba chi mauba jarad̶a wapead̶aabasii.
         Chi naweba Moisés adausiid̶e unusid̶au chi mau warr mipitaa nii. Mau bearãamera jed̶ako
         õbea miru uru panasid̶au.-24 Moisesba Dachi Akõred̶e ijãa b̶uasiid̶eeba chõra b̶eesiid̶e kʉ̃riawẽa b̶uasii ẽbẽrarãba
         ichi faraón kau warr ad̶ai.-25 Ichimaarã kachirua wau b̶uud̶eeba kĩrajʉʉ b̶uadaui bad̶amaarã, biꞌia b̶uasii ẽbẽrarã
         Dachi Akõred̶erã ome ãbua ãrea biꞌiwãe b̶uai. 26 Dachi Akõreba Dachi Karibabarii deai jarad̶a biawãra neei ijãasiid̶eeba, ichiba kʉ̃risiasii
         Egiptod̶ebena ne bia uru b̶uai audeara biꞌia b̶uu ãrea biꞌiwãe b̶uai.+ Kaad̶ebena ewarid̶e deai jarad̶a biꞌia adaui kʉ̃riasiid̶eeba maka kʉ̃risia b̶uasii.27 Moisesba Dachi Akõred̶e ijãa b̶uasiid̶eeba faraón kĩrubi wapeawẽa Egiptod̶ebena wãsii.
         Chi Dachi Akõre dachiba unud̶akau unu b̶uu kĩra ichiba ijãa b̶uu ida b̶uubasii.28 Moisesba Dachi Akõred̶e ijãa b̶uasiid̶eeba israeld̶ebenarãmaa Pascua ewari waubiasii.+ Maud̶e decha poraad̶e oa jĩtod̶okabiasii chi beabariiba chi nabena mukĩra warrarã
         kenarãamera.-29 Dachi Akõred̶e ijãa panasiid̶eeba israeld̶ebenarã Dachi Akõreba Mar Purrd̶e chi o
         ewad̶a põasãad̶e wãsid̶au. Maamina Egiptod̶ebenarã arab̶au od̶e wãaduud̶e joma ʉ̃yaba
         jãri kinisid̶au.-30 Dachi Akõred̶e ijãa panasiid̶eeba israeld̶ebenarã 7 ewari Jericó puuru ad̶u purra
         b̶arisid̶au mau puuru ad̶u mo ka kub̶uad̶a joma ãrisii.-31 Israeld̶ebenarã omeeba Jericó puuru saka b̶uu kuitaai baita ichiad̶e wãsid̶aud̶e wẽra
         aud̶uabarii Rahaba Dachi Akõred̶e ijãa b̶uasiid̶eeba ãchi biꞌia irsibisii. Maud̶eeba
         chi mau puurud̶ebena Dachi Akõre ũribabaswãe nuree joma kenasid̶aud̶e chi mau bead̶aabasii.-32 ¿Dachi Akõred̶e ijãabadaurã ʉ̃rʉbena mʉʉba maucha kãare jaraima? Sansón, Gedeón, Barac,
         Jefté, David, Samuel maud̶e Dachi Akõre baita berreabadaurã ʉ̃rʉbena berreai baita
         ewari wãꞌãema. 33 Dachi Akõred̶e ijãa panasiid̶eeba chi nureeba drua poyaasid̶au, chi nureeba ãchi drua
         jipa uru nureasii maud̶e chi nureeba drua nau iujãad̶e Dachi Akõreba deai jarad̶a
         irsibisid̶au. Dachi Akõred̶e ijãa panasiid̶eeba chi nuree Dachi Akõreba imamamaa ida
         kobiabasii. 34 Chi nuree Dachi Akõred̶e ijãa panasiid̶eeba tʉbʉ aokoba baad̶aabasii. Chi nuree espadaba
         bead̶ai bad̶ad̶ebena jĩichoa wãurisid̶au. Chi nuree kakua meserãaswãe nuread̶a meserãa
         adausid̶au maud̶e chaarea paneesid̶au chĩod̶ai baita. Maud̶eeba chi kĩramaabadaurã
         jĩichoabiasid̶au.35 Chi nuree wẽrarãba Dachi Akõred̶e ijãa panasiid̶eeba ãchi ded̶ebenarã biuped̶aad̶a
         chokae jiradusid̶au. Maamina chi nuree Dachi Akõred̶e ijãa panuu kakua ẽbẽrarãba ãrea
         sĩd̶aped̶a beasid̶au. Jʉ̃abadau ded̶e jʉ̃a uru panasid̶au, ãrea biꞌiwãe paneebiad̶ai
         baita. Aria ãchi enad̶ai asid̶au, Dachi Akõred̶e ijãa panuu waya ijãad̶aabai aped̶aad̶a
         basirã. Maamina ida beabiasid̶au, chokae jiradud̶aped̶a bibuara duanad̶ai esed̶ausid̶aud̶eeba.
         36 Chi nuree Dachi Akõred̶e ijãa panuu kakua ẽbẽrarãba atua jarasid̶au, soaba pesid̶au
         maud̶e kaenaba jʉ̃d̶aped̶a jʉ̃a kub̶usid̶au. 37 Chi nuree mooba b̶ata beasid̶au. Maud̶e waabenarã ẽsa b̶ʉa ʉrratasid̶au. Chi nuree
         espadaba beasid̶au. Chi nuree de wãꞌãe nureed̶eeba samaa wãd̶ai adua wãsid̶au. Maud̶e
         ãchiba paru jʉ̃d̶ai baita wãꞌãe basiid̶eeba chivo e maud̶e oeja e waud̶a jʉ̃bachid̶au.
         Ãchi ne kaebea wãꞌãe nureasii. Ẽbẽrarãba ãchi ãrea biꞌiwãe panabiabachid̶au maud̶e
         kachirua waubachid̶au. 38 Chi nau iujãad̶ebenarã biꞌia duanad̶aabasii, ãchi baara duanad̶ai baita. Ãchi de wãꞌãe
         nureed̶eeba drua sirua wãꞌãe b̶uud̶e maud̶e ead̶e nibabachid̶au. Ea chob̶ead̶e maud̶e
         ioro chob̶ead̶e panabachid̶au.39 Joma mau ẽbẽrarãba Dachi Akõred̶e ijãa panasiid̶eeba Dachi Akõreba ãchi biꞌia unusii.
         Maamina chokae panuud̶e ichiba deai jarad̶a irsibid̶aabasii. 40 Dachi Akõreba dachi baita ne bia uru b̶uud̶eeba kʉ̃riasii ãchi dachi ome ne jomad̶e
         biꞌia panad̶ai.
         
            
               	11:4 Génesis 4:3-5.

               	11:5 Génesis 5:22-24.

               	11:7 Génesis 6—8.

               	11:8 Génesis 12:1-5.

               	Griego bed̶ead̶e nau versículo chaarea b̶uu ũrid̶ai baita. Naka traducid̶a b̶uu: Abraham kima Sara bid̶a Dachi Akõred̶e ijãasiid̶eeba warr baraasii, warr adaukamina
                     maud̶e chõodraa b̶umina. Dachi Akõreba jaraaruu maka waubarii ijãasiid̶eeba warr biawãra
                     unusii.

               	Kuitaasid̶au kaad̶ebena ewarid̶e ichiba joma deai. Griego bed̶ead̶e naka b̶ʉ kub̶uu: Mau kaitawẽeba unusid̶au.

               	11:17-18 Génesis 21:12.

               	11:19 Génesis 22:1-14.

               	11:20 Génesis 27:27-29,39-40.

               	11:21 Génesis 48:1-20.

               	11:22 Génesis 50:24-25.

               	11:23. Éxodo 1:22—2:2.

               	11:24 Éxodo 2:10-12.

               	Dachi Akõreba Dachi Karibabarii deai jarad̶a. Griego bed̶ead̶e naka b̶ʉ kub̶uu: Cristo.

               	Pascua. Mau ewarid̶e chi judiorãba Egiptod̶ebena wãped̶aad̶a ʉ̃rʉbena kʉ̃risiabadau.

               	11:28 Éxodo 12:21-30.

               	11:29 Éxodo 14:21-31.

               	11:30 Josué 6:1-21.

               	11:31 Josué 2:1-21; 6:22-25.

Jesucristo ʉ̃rʉbena kʉ̃risia panásturu121 Mau ẽbẽrarã ãreaba Dachi Akõred̶e maka biawãra ijãasid̶aud̶eeba, dachia bid̶a ara
         mau kĩra ijãa panad̶ai panuu. Chi dachimaa ida ijãabiakau maud̶e ara dachiba kachirua
         waubadauba dachi b̶ʉra uru b̶uabarii ãyaa b̶ud̶aped̶a, maabae joma dauchia jãadua
         panuud̶eeba wã́duru chi need̶ai panuumaa bad̶ai baita. 2 Jesusd̶e kʉ̃risiáduru. Mauba karibasii dachiba naed̶e ijãad̶amera maud̶e aid̶abarii
         ewaricha ijãa panad̶amera. Kʉ̃risiásturu saka ichi cruzd̶e ãrea biꞌiwãe b̶uasii. Mau
         kakua kĩra nejasia b̶uai bad̶ad̶e kĩra nejasiabasii. Ichiba kuitaasii nau maad̶akare
         ãrea kĩrajʉʉ b̶uai. Biawãra Dachi Akõre rey ãkau jua biare akʉ b̶uu.3 Biꞌia kʉ̃risiásturu ẽbẽra kachiruarãba Jesús miadaa wausid̶aud̶e saka dauchia jãaduasii.
         Maka machi kakua ãkaa panad̶aabasii maud̶e machiba ijãa panuu ida b̶ud̶ai kʉ̃risiad̶aabasii.
         4 Machi kachirua ome chĩo panumina wabid̶a machi bead̶awẽa panuu Jesús beaped̶aad̶a
         kĩra.+5 Biꞌia ijãad̶amera Dachi Akõre bed̶ea b̶ʉ kub̶uu ¿machiba kʉde uru panuuwãeka? Ichi
         warrarãmaa naka jarasii:«Mʉ warr, Dachi Mechiuba iadaaruud̶e mau ʉ̃rʉbena ãrea kʉ̃risiáse. Kĩrabia iadaaaruud̶e
         kĩra nomaarã́se.6 Chi Dachi Mechiuba kʉ̃ria b̶uu ẽbẽrarã iadaabarii.Maud̶e chi ichi warrarã kĩra ua b̶uurãba kachirua wauduud̶e ichiba maarã kĩrabia iadaabarii».-7 Machi Dachi Akõre warrarãd̶eeba, ãrea biꞌiwãe panuu ãwatásturu ichiba mau kakua jipa
         waubia b̶uud̶eeba. ¿Akõreba chi warr iadaabaika? 8 Dachi Akõreba ichi warrarã joma iadaabarii. Maka wauwẽebʉrã, machi ichi warrarãwãe.
         9 Dachi nau iujãad̶ebena akõrerãba dachi iadaabachid̶aud̶eeba dachiba maarã wapeabachid̶au.
         Mauba ¿ewaricha chokae nuread̶ai baita dachi Bajãad̶ebena Akõre makaa wapead̶aabai
         panuka? 10 Dachi nau iujãad̶ebena akõrerã chokae panasid̶aud̶e dachi iadaabachid̶au ara ãchiba
         kʉ̃risia panad̶a kĩra. Maamina Dachi Akõreba maka waubarii ichi kĩra kachiruaswãe
         biꞌia nuread̶amera. 11 Iadaaduud̶e dachi kĩrajʉʉd̶akau maumaarã kĩra nomaabadau. Maamina maad̶akare chi jipa
         waud̶ai kuitaaped̶aad̶akare mau maka waubadau maud̶e jirukaraayuwãe nureabadau.12 Mauburu machi jua ãkaa panumina maud̶e machi õdarr suriidu panuu waya chaareabiaduu
         kĩra biꞌia ijãa panásturu. 13 O jipaud̶e nibásturu. Maka chi poyaara nuree b̶aed̶aabai, maumaarã biꞌia ijãa panad̶ai.+Dachi Akõre sõbia ida b̶ud̶aabai b̶uu14 Jomaurã ome jirukaraayuwãe nureásturu. Maud̶e Dachi Mechiu baita biꞌia panásturu.
         Dachi Mechiu baita biꞌia nureewãed̶eeba ichi poyaa unud̶aabai. 15 Kauwa panásturu Dachi Akõreba ichi sõbiad̶eeba kariba b̶uu ab̶au bid̶a ida b̶urãad̶amera.
         Maud̶e kauwa panásturu machi tãed̶e ab̶a bid̶a ne karr kachirua kĩra panarãad̶amera.
         Mauba ãbarãmaa kachirua kʉ̃risiabiaped̶a ara mau kĩra panabiabarii. 16 Kauwa panásturu machi tãed̶e ab̶a bid̶a chi dachi kakuad̶eeba barikiu kachirua waurãad̶amera
         maud̶e chi Esaú kĩra Dachi Akõre ʉ̃rʉbena biꞌiwãe kʉ̃risiarãad̶amera. Esaú chi warr
         imina basiid̶eeba chi akõreba uru b̶uud̶ebena ãrea adaui b̶uasii. Maamina ichi ãbaba
         chiko b̶es ab̶a kobid̶a kakua, ichiba adooi b̶uad̶a joma ichi ãbamaa deasii.-17 Machiba kuitaa panuu nau maad̶akare Esauba kʉ̃ria b̶uasii chi akõreba ichi ʉ̃rʉbena
         biꞌia jarai Dachi Akõreba karibamera. Maamina chi akõreba ichi ida b̶usii. Esaú jẽasmina
         ichiba naed̶e waud̶a poyaa biꞌia b̶uubasii.-18 Machi Dachi Akõremaa neeped̶aad̶a israeld̶ebenarã neeped̶aad̶a kĩra b̶uwãema. Israeld̶ebenarã
         Sinaí ead̶aa wãurisid̶aud̶e, mau ea ara ãchi dauba unusid̶au.+ Maud̶e chi ea baawãmaa b̶uasii, ewari pãriu nub̶eesii maud̶e ãrea pũatu kob̶eesii.
         19 Ãchiba kachu jĩwaaruu maud̶e Dachi Akõreba jĩwa berrearuu ũrisid̶au. Mau ũrisid̶aud̶e
         wapeaba chi chuburia id̶isid̶au Dachi Akõre waa berrearãamera. 20 Ãrea perasid̶au Dachi Akõreba naka jarasiid̶eeba: «Barikiu ẽbẽra maebʉrã ãnimara nau
         ea kaita neeruubʉrã, mooba b̶ata bead̶ai panuu maebʉrã enadrumaba drʉ bead̶ai panuu».+21 Israeld̶ebenarãba ichiamaa panuu ãrea kachirua b̶uud̶eeba Moisesba naka jarasii: «Wapeaba
         mʉ kakua urimaa b̶uu».-22 Maamina machi Dachi Akõremaa neesid̶aud̶e chi biawãra Sión ead̶aa maud̶e chi bajãad̶ebena
         Jerusalend̶aa neesid̶au. Mau puuru Dachi Akõre chokae niid̶ebʉ. Aria angelerã mil
         ãrea ãbua kĩrajʉʉ duanuu. 23 Machi Dachi Akõre warrarã araa ãbua duanuumaa neesid̶au. Dachi Akõremaarã joma Ichi
         warr iminabʉ. Bajãad̶ebenad̶eeba ãchi trʉ̃ aria b̶ʉ kub̶uu. Machi chi dachi nebʉra
         joma kastikabariimaa neesid̶au. Chi ẽbẽrarã jipa nuree Dachi Akõreba biꞌia duanud̶amaa
         neesid̶au. 24 Machi Jesusmaa neesid̶au. Ichid̶eeba ẽbẽrarã Dachi Akõred̶erã ome bed̶ea chiwid̶i
         deasiid̶e machi ichi oa jĩtod̶okad̶amaa neesid̶au. Jesús oa ched̶aba Abel oa ched̶a
         audeara kuitaabia b̶uu.+25 Maud̶eeba kauwa duanásturu Dachi Akõreba jara b̶uu ida b̶urãad̶amera. Chi ichiba nau
         iujãad̶e Sinaí ead̶e jarad̶a ida b̶uped̶aad̶arã kastikad̶ebena poyaa jĩichoad̶aabasii.
         Maud̶eeba chi ichiba bajãad̶ebena dachi sõd̶e jara b̶uu ida b̶uuduubʉrã ¿jĩichoad̶aika?
         Jĩichoad̶aabai b̶uu. 26 Sinaí ead̶e Dachi Akõre berreasiid̶e ioromia baraasii. Maamina nau ʉ̃raud̶e ichiba
         naka jara b̶uu:Waya mʉʉba ioromia baraabii. Maud̶e ab̶aburu nau iujãa uribiibai, maumaarã bajãa sid̶a
         uribii.-27 Waya uribiiruu asiid̶e Dachi Akõreba kuitaabiasii ne joma ichiba waukuad̶a uribiped̶a
         wãꞌãebii. Maud̶e ab̶aburu chi wãꞌãekáuturu b̶eei. 28 Dachi Akõre jua wãꞌãekaud̶e panad̶aid̶eeba ichimaa bichíturu kid̶ibai ad̶ai panuu.
         Ãrea wapea panuud̶eeba ichimaa biꞌia berread̶ai panuu ichiba kʉ̃ria b̶uu kĩra, 29 Dachi Akõreba tʉbʉ aokoba joma baabariid̶eeba.
         
            
               	Machi bead̶awẽa panuu Jesús beaped̶aad̶a kĩra. Griego bed̶ead̶e naka b̶ʉ kub̶uu: Wabid̶a machi oa ched̶awẽa panuu.

               	12:6 Proverbios 3:11-12.

               	Griego bed̶ead̶e naka b̶ʉ kub̶uu: O jipa wáusturu chi nʉka nuree ãyaa wãrãad̶amera maumaarã aribiad̶amera.

               	12:16 Génesis 25:27-34.

               	12:17 Génesis 27:1-41.

               	Ea ara ãchi dauba unusid̶au. Griego bed̶ead̶e naka b̶ʉ kub̶uu: Ea dachiba poyaa waui b̶uumaa neesid̶au.

               	Maebʉrã enadrumaba drʉ bead̶ai panuu. Griego bed̶ead̶e chi b̶ee kartad̶e mau wãꞌãe. Éxodo 19:12-13.

               	12:21 Deuteronomio 9:19.

               	Jesús oa ched̶aba Abel oa ched̶a audeara kuitaabia b̶uu. Abel oa ched̶aba kuitaabia b̶uu Dachi Akõreba kachirua kastikabarii. Maamina Jesús
                     oa ched̶aba kuitaabia b̶uu Dachi Akõreba kachirua jeraabarii.

               	12:26 Hageo 2:6.

Ãbarã saka nibad̶ai panuu131 Machi ãbarã baerã chiya kʉ̃ria panásturu. 2 Kĩraba panad̶ai ida b̶urã́sturu machi ded̶e needuu biꞌia irsibid̶ai panuu. Chi nuree
         adua panuuba angelerã ãchi ded̶e biꞌia irsibisid̶au. 3 Chi jʉ̃a uru panuu kĩrabásturu machi sid̶a maarã ome jʉ̃a panuu kĩra. Ẽbẽrarãba kachirua
         wau panuud̶eeba ãrea biꞌiwãe nuree kĩrabásturu machi sid̶a maarã ome ãrea biꞌiwãe
         panuu kĩra.4 Jomaurãba ãchi kima wapeadee nuread̶ai panuu. Dachi Akõreba chi aud̶uabadau maud̶e
         junebena wẽra ome kãi b̶eebadau kastikaid̶eeba ab̶a machi kima ómeburu kãi b̶eed̶ai
         panuu.5 Chi nejarr kʉ̃ria panarã́sturu. Maumaarã ara machiba uru nureeba kĩrajʉʉ panásturu
         Dachi Akõreba naka jarasiid̶eeba: «Mʉʉba bichi b̶ʉiwẽe maud̶e ida b̶uwẽe».-6 Maud̶eeba dachiba ne wapeawẽa naka jarad̶ai panuu:«Mʉ Mechiuba mʉ karibabariid̶eeba mʉ wapeawẽa b̶uu. ¿Ẽbẽraba mʉ saka kachirua wauima?»-7 Machi karrarã kĩrabásturu. Maarãba Dachi Akõre bed̶ea machimaa jaradeasid̶au. Kʉ̃risiásturu
         ãchi saka nibasid̶au maud̶e maka nid̶auba kãare sakasii. Ãchiba Cristod̶e ijãa panad̶a
         kĩra machia bid̶a ijãa panásturu.8 Jesucristo june ãyaa b̶uakau. Nuid̶a nibad̶a kĩra id̶i bid̶a maka nii, maud̶e ewaricha
         maka nibai. 9 Maamina waabenarãba barikiu ne ãyaa jaradeabadau. Maarãmaa ida setaa kũrabiarã́sturu.
         Machiba kooduuba maebʉrã kod̶awẽa panuuba aid̶akau. Chi maka wau panuuba biꞌia panad̶akau.
         Dachi Akõreba ichi sõbiad̶eeba aid̶a b̶uu machiba biꞌia sõd̶eeba ijãad̶amera.10 Dachiba Jesús uru panuu ãnimara dachi kachirua kakua baa deaped̶aad̶a kĩra. Maamina
         paarerãba ãchi kachirua wauped̶aad̶a kakua ne baa dea panuuba Jesusd̶ebena ne bia
         poyaa uru panad̶aabai.+11 Kachirua kakua paare mechiuba ãnimara oa Dachi Akõre baita biꞌia b̶uu piezad̶e ed̶a
         adoebarii. Maamina chi ãnimara kod̶ai bad̶amaarã puuru awara adoed̶aped̶a baabadau.
         12 Ara mau kĩra Jesús puuru awara ãrea biꞌiwãe b̶uasii ichi oaba ẽbẽrarã Dachi Akõre
         baita biꞌia b̶ui baita. 13 Maud̶eeba puuru awara Jesusmaa wãaduu kĩra ichi baara wãd̶ai panuu. Ẽbẽrarãba Jesús
         kachirua jaraped̶aad̶a kĩra dachi sid̶a kachirua jaraaduud̶e ãwatad̶ai panuu. 14 Nau iujãad̶e dachi puuru wãꞌãekaud̶e panuuwãema, maumaarã esed̶au panuu puuru wãꞌãekaud̶e
         panad̶ai baita. 15 Maud̶eeba Jesucristod̶eeba dachiba, chi Dachi Akõred̶e ijãa panuu a panuuba, ewaricha
         ichimaa biꞌia berread̶ai panuu, ãnimara baa deaduu kĩra. 16 Kĩrabad̶ai ida b̶urã́sturu biꞌia waud̶ai baita maud̶e machiba uru panuud̶eeba chiya
         aid̶ad̶ai baita. Joma mau Dachi Akõreba biꞌia unu b̶uu ãnimara baa deaduu kĩra.17 Ãbarã, machi karrarãba jara panuu ijã́sturu. Machi nu panuud̶eeba ãchi juad̶e panásturu.
         Ãchiba kuitaa panuu Dachi Akõreba ichiaruud̶e joma ãchiba wauped̶aad̶a ichimaa arakʉd̶e
         jarad̶ai. Maud̶eeba ãchiba jara panuu ijã́sturu. Maka ãchiba kĩrajʉʉ maud̶e kĩra nomaad̶awẽa
         joma waud̶ai. Machiba maka waud̶awẽa panuud̶eeba ãchi kĩra nomaabiiduubʉrã, machi
         poyaa biꞌia aid̶abiabasii.18 Dai baita Dachi Akõremaa ʉtaa id̶ísturu. Dai ne jomad̶e jipa nibad̶ai kʉ̃ria panuu
         maud̶e kuitaa panuu kachirua waud̶awẽa panuu. 19 Michuburia, mʉ baita Dachi Akõremaa ʉtaa id̶ísturu waya isa machimaa wãbimera.20 Dachi Mechiu Jesucristo chi Oeja Nubarii Mechiubʉ. Dachi Akõreba chi dachi jirukaraayuwãe
         b̶uai deabarii ichi biu b̶uad̶a chokae jiradubisii. Jesucristo oad̶eeba ẽbẽrarã Dachi
         Akõred̶erã ome bed̶ea deasii. Mau ewaricha b̶uai. 21 Mʉʉba kʉ̃ria b̶uu ara mau Dachi Akõreba ne joma biꞌia machimaa wau kuitaabiai, ichiba
         kʉ̃ria b̶uu kĩra poyaa waud̶amera. Maud̶e kʉ̃ria b̶uu Jesucristod̶eeba ichiba dachi
         sõd̶e ne joma waui ichiba kʉ̃ria b̶uu kĩra nuread̶amera. Dachiba ewaricha Jesucristomaa
         biꞌia berread̶ai panuu. Biꞌia b̶uu maka b̶uai.22 Ãbarã, mʉʉba nau karta b̶aꞌãra b̶ʉsii machiba biꞌia ijãad̶amera. Maud̶eeba mʉʉba machimaa
         chi chuburia id̶iiruu nau bed̶ea bia ũrid̶amera.23 Kuitásturu dachi ãba Timoteo jʉ̃a b̶uad̶a awara wãsii. Mau isa mʉʉmaa neeruubʉrã,
         machi ichiad̶e wãaruud̶e mʉʉba mau adooi.24 Ãbarã, machi karrarãmaa, maud̶e joma ẽbẽrarã Dachi Akõred̶erãmaa jarásturu mʉʉba kʉ̃ria
         b̶uu ãchi biꞌia duanad̶ai. Ãbarã Italia druad̶ebenarãba kʉ̃ria panuu machi biꞌia duanad̶ai.25 Mʉʉba kʉ̃ria b̶uu Dachi Akõreba ichi sõbiad̶eeba machi joma aid̶a b̶uai.
         
            
               	13:5 Deuteronomio 31:6.

               	13:6 Salmos 118:6.

               	Griego bed̶ead̶e mau versículo naka b̶ʉ kub̶uu: Dachiba ãnimara baabadau uru panuu. Dachi Akõre de ãnimara e wauped̶aad̶ad̶e ne waubadaurãba
                     maud̶ebena kokau panuu.

Nebʉra barau b̶uud̶e dauchia jãadua b̶uai ʉ̃rʉbena11 Mʉ Santiagobʉ, Dachi Akõre baita bari trajabarii maud̶e Dachi Mechiu Jesucristo baita
         bari trajabarii. Nau karta b̶ʉʉruu Israel 12 warrarãd̶ebena neeped̶aad̶arã+ druacha nuree baita. Mʉʉba kʉ̃ria b̶uu machi biꞌia panad̶ayu.2 Ãbarã, barikia ãrea biꞌiwãe panuud̶e kĩrajʉʉ panásturu. 3 Machiba kuitaa panuu maka ãrea biꞌiwãe panuud̶e Dachi Akõred̶e ijãa paneeduubʉrã,
         biꞌia dauchia jãaduad̶ai kuitaad̶ai. 4 Mau biawãra dauchia jãadua paneeduubʉrã, ne jomad̶e biꞌia, jipa nuread̶ai. B̶istĩika
         bid̶a nistad̶awẽa panuu nuread̶ai.5 Machid̶ebena ab̶aba kʉ̃risia kuitaawẽa niibʉrã, Dachi Akõremaa ʉtaa id̶ii b̶uu. Maabae
         Dachi Akõreba deai. Ichimaa ʉtaa id̶iiduubʉrã iadaawẽa sõbiad̶eeba jomaurãmaa deabarii.
         6 Maamina biawãra ijãa b̶uud̶eeba ʉtaa id̶i b̶uu. B̶istĩika bid̶a kʉ̃risiabai b̶uu Dachi
         Akõreba deabai. Maka kʉ̃risia b̶uu pũaturãba mar ʉ̃rape ãyaa adoebarii kĩra b̶uu.
         7 Chi maka b̶uuba kʉ̃risiabai b̶uu Dachi Mechiud̶ebena ne adaui. 8 Ichi kʉ̃risia ome uru b̶uud̶eeba arab̶au kʉ̃risiad̶e b̶uakau.9 Ãba chi nejarra barauwãe nii kĩrajʉʉ b̶uai b̶uu Dachi Akõre daad̶e mechiud̶eeba. 10 Maamina chi ẽbẽra barau nii kĩrajʉʉ b̶uai b̶uu Dachi Akõreba ichi chi nejarr barauwãe
         nii unu b̶uud̶eeba. Ẽbẽra barau nii ãrea b̶uabai nepono ãrea b̶uakau kĩra. 11 Ʉmada neeruud̶e pisiaba nepono kidua bʉʉbarii. Maabae chi nepono b̶aeped̶a chi mipitaa
         wãꞌãebarii. Ara mau kĩra ẽbẽra barau nii ewaricha chi nejarra adaui baita b̶uu biui.12 Ab̶a kachirua waui kʉ̃risia dauchia jãadua b̶uubʉrã, Dachi Akõre daad̶e ãrea biꞌia
         b̶uu.+ Joma dauchia jãaduaruud̶e Dachi Akõreba boro jũra dearuu kĩra ichi ewaricha chokae
         b̶uabii. Dachi Akõreba joma ichi kʉ̃ria nureerã biawãrad̶eeba maka chokae b̶uabiai.13 Kachirua waui kʉ̃risia b̶eeruud̶e ab̶au bid̶a jaraabai b̶uu Dachi Akõreba mau makabii
         b̶uu. Dachi Akõreba kachirua waui kʉ̃risiakau maud̶e ab̶aumaa bid̶a mau makabikau.
         14 Maumaarã kachirua waui kʉ̃risia b̶eebarii ara dachiba maka wau kʉ̃ria panuud̶eeba.
         15 Kachirua waui kʉ̃risiaped̶a mau wau b̶eebarii. Maka wau b̶eesiid̶eeba biuruud̶e Dachi
         Akõred̶ebena ewaricha awara b̶uai.16 Ãbarã mʉa kʉ̃riakuabarii, ara machi du ab̶a nau ʉ̃rʉbena setaa kũruarã́sturu: 17 Ʉtareeba Dachi Bajãad̶ebena Akõreba ne joma ãrea biꞌia b̶ee dachimaa deabarii. Ichiaburu
         ne joma bajãad̶e koabadau waukuasii. Maarã ewaricha arab̶aud̶e koad̶akau. Maumaarã
         Dachi Akõre kĩra awara b̶uakau maud̶e diware waukau. 18 Ichi kʉ̃riad̶eeba ichi bed̶ea biawãrad̶eeba dachi chokae b̶uabiasii. Maka ne uu nub̶uud̶ebena
         nabena chaud̶a ichimaa dead̶a kĩra dachi joma ichiba waud̶ad̶ebena ichi baita biꞌia
         panuu.19 Ãbarã mʉa kʉ̃riakuabarii, nau kʉ̃risia panásturu: Jomaurãba biꞌia ũrid̶ai baita nuread̶ai
         panuu, biꞌia nuread̶ai panuu, maud̶e barikia isa kĩrud̶aabai panuu. 20 Dachi kĩruuduud̶e Dachi Akõreba jipa waubi b̶uu waud̶akau. 21 Maud̶eeba ne joma kachirua maud̶e ne joma jipawãe b̶uu ida b̶ústuru. Maabae Dachi
         Akõreba ichi bed̶ea machi sõd̶e b̶ud̶a kʉ̃risia biad̶eeba ijã́sturu. Ara mau bed̶eaba
         machi Dachi Akõreba kastikaid̶ebena karibai.22 Dachi Akõre bed̶ea jara b̶uu kĩra wau panásturu. Ab̶aburu ũriiduu panarã́sturu. Maka
         nureebʉrã, ara machi du ab̶a setaa kũrua nuread̶ai. 23 Dachi Akõre bed̶ea ũri b̶uuba mau wauwẽebʉrã, ẽbẽraba ichi kĩedarr chi ichiabariid̶e
         unubarii kĩra b̶uu. 24 Maka unuuruud̶e ichi saka b̶uu unubarimina, ãyaa wãaruud̶e ara makʉd̶e wãꞌãebibarii.
         25 Maamina barikiuba Dachi Akõre bed̶ea ũrid̶a kĩraba b̶uai ida b̶uwẽebʉrã, ãrea biꞌia
         b̶uai. Ẽbẽraba mau bed̶ea jipa b̶uu dachi kariba b̶uu ewaricha biꞌia kʉ̃risiaped̶a
         wau b̶uubʉrã, ichiba maka wau b̶uud̶eeba ãrea biꞌia b̶uai.26 Ab̶auba Dachi Akõred̶e ijãa b̶uu kʉ̃risia b̶uubʉrã, maamina ichi kẽrame biꞌia nuwẽebʉrã,
         ara ichi du ab̶a setaa kũrua b̶uu. Biawãra bari ijãa b̶uu. 27 Chi biawãra ijãa b̶uuba naka waui b̶uu Dachi Bajãad̶ebena Akõreba+ ichiba wau b̶uu biꞌia unumera maud̶e jipa unumera: jẽramara maud̶e pẽdrãarã ãrea
         biꞌiwãe panuu aid̶ai b̶uu, maud̶e nau iujãad̶e nuree kachirua wau b̶uabai b̶uu.
         
            
               	Israel 12 warrarãd̶ebena neeped̶aad̶arã. Waabenarãmaarã, mau jara b̶uu Dachi Akõred̶e ẽbẽrarã.

               	Kachirua waui kʉ̃risia dauchia jãadua b̶uubʉrã. Griego bed̶ead̶e mauba nau sid̶a jara b̶uu: «ãrea biꞌiwãe b̶uud̶e dauchia jãaduaruubʉrã».

               	Dachi Bajãad̶ebena Akõre. Griego bed̶ead̶e b̶u kub̶uu: Dios y Padre.

Ab̶auba waabenarã kãyabãra aude kʉ̃riabai b̶uu21 Ãbarã, machiba dachi bia nii Mechiu Jesucristod̶e ijãa panuud̶eeba ab̶a chi waabenarã
         audeara biꞌia waurã́sturu. 2 Machi araa ãbua duanuud̶e ẽbẽra ab̶aba juad̶e nee waud̶a jʉ̃ b̶uu, paru mipitaa ãrea
         id̶ibadau b̶uu jʉ̃ b̶uu ed̶a neeruubʉrã, maud̶e ẽbẽra chi nejarr barauwãe niiba paru
         sore jʉ̃ b̶uu ed̶a neeruubʉrã, ¿Kãare sãad̶aima? 3-4 Machiba chi ãrea mipitaa jʉ̃ b̶uu biꞌia unud̶aped̶a maumaa nama biꞌia b̶uumaa akʉ
         b̶eese aaduubʉrã, maud̶e chi nejarr barauwãe nii jamaria b̶ari nub̶eese aaduubʉrã,
         maebʉrã nama mʉ jʉ̃rʉ kaita jeed̶a akʉ b̶eese aaduubʉrã, ¿maarã ome ara machi tãed̶e
         kĩra awara wau panuuwãeka? ¿Kʉ̃risia kachiruad̶eeba maka jidea panuuwãeka?5 Ãbarã mʉa kʉ̃riakuabarii, ¡ũrísturu! ¿Dachi Akõreba nau iujãad̶e chi nejarr barauwãe
         nuree Jesucristod̶e ijãad̶amera karibasiiwãeka? Maka maarã barau panuu kĩra nuree.
         Dachi Akõreba maarã ichi juad̶e ua b̶uai. Maka biawãra jarasii, chi ichi kʉ̃ria nureerãmaa.
         6 Maamina machiba chi mau chi nejarr barauwãe nii biꞌia nii ichiad̶akau. Mʉʉba id̶iiruu:
         ¿Kairãba machi kachirua waubadama? Chi maka waubadaurã ¿chi nejarra barau nureewãeka?
         ¿Maarãba machi juezrãmaa erta adoebadauwãeka? 7 Machi Jesucristod̶erãbʉ. Maamina ¿maarãba ichi trʉ̃ bia ʉ̃rʉbena kachirua jarabadauwãeka?8 Machiba Moisesba b̶ʉd̶ad̶ebena chi mechiu b̶uu biawãra wau panuubʉrã, biꞌia wau panuu.
         Dachi Akõre bed̶ead̶e mau Moisesba b̶ʉd̶ad̶e naka jara b̶uu: «Waabenarã kʉ̃riáse ara
         bichi kʉ̃ria b̶uu kĩra».-9 Maamina machiba waabenarãmaa kĩra awara wau panuubʉrã, kachirua wau panuu. Moisesba
         b̶ʉd̶ad̶e jara b̶uu machi maud̶eeba nebʉra bara panuu. 10 Ab̶auba Moisesba b̶ʉd̶ad̶ebena ab̶a bid̶a wauwẽebʉrã, mau joma wauwẽa b̶uud̶eeba nebʉra
         bara b̶uai. 11 Nau kĩra b̶uu. Dachi Akõreba jarasii «junebena miakãid̶a ome kãi b̶eerã́se» maud̶e
         «mia bearã́se». Junebena wẽra ome kãi b̶eewẽa b̶umina maamina mia bearuubʉrã, Moisesba
         b̶ʉd̶a wauwẽa b̶uu. 12 Kauwa berreásturu maud̶e jipa wáusturu, Dachi Akõreba chi dachi enabarii leyba dachi
         nebʉra ichiaid̶eeba. 13 Chi waabenarã kĩra chuburiakau Dachi Akõreba ichiaruud̶e kĩra chuburiabai. Maud̶e
         chi waabenarã kĩra chuburiabadau biꞌia nuread̶ai.Cristod̶e biawãra ijãa b̶uuba biꞌia waubarii14 Ãbarã, ab̶auba Jesucristod̶e biawãra ijãa b̶uu aaruubʉrã, maamina biꞌia wauwẽa b̶uubʉrã,
         ¿mau aid̶ai b̶uka? ¿Mau biawãra karibai b̶uka? 15 Nau kĩra b̶uu. Ãbaba maebʉrã neekauba paru jʉ̃i baita maud̶e koi baita wãꞌãe b̶uubʉrã,
         16 maud̶e ab̶a machid̶ebenaba ichimaa jaraaruubʉrã, «mʉʉba kʉ̃ria b̶uu bichi biꞌia wãi,
         paru jʉ̃i baita uru b̶uai maud̶e ãrea ko b̶uai», maamina ne ab̶a bid̶a deawẽebʉrã,
         ¿mau jarad̶a aid̶aika? Aid̶akau. 17 Ara mau kĩra chi Jesucristod̶e ijãa b̶uu a b̶uuba biꞌia wauwẽebʉrã, biawãra ijãawẽa
         b̶uu. Mauba ijãa b̶uu a b̶uu, ẽbẽra biud̶a kĩra nii.18 Maamina ab̶auba naka jaraaruu: «Bichiba Jesucristod̶e ijãa b̶uu abarii maud̶e mʉʉba
         biꞌia waubarii». Mʉʉba nau jaraaruu: bichiba biꞌia wauwẽa unubise, Jesucristod̶e biawãra
         ijãa b̶uu. Maud̶e biꞌia wau b̶uud̶eeba mʉʉba unubii Jesucristod̶e biawãra ijãa b̶uu.
         19 Bichiba ijãa b̶uu Dachi Akõre ab̶aburu nii. ¡Ãrea biꞌia b̶uu! Jai kachiruarã bid̶a
         maka ijãa panuu, maamina Dachi Akõre wapeaba uribadau.20 ¡Bichi kʉ̃risiaswãe nii! Chi Jesucristod̶e ijãa b̶uu a b̶uuba biꞌia wauwẽebʉrã biawãra
         ijãawẽa b̶uu. ¿Mʉʉba bichimaa kuitaabii b̶uka?+21 ¿Dachi chi judiorã akõre Abrahamba waud̶a Dachi Akõreba mau jipa unuubaska? Dachi
         Akõreba Abrahammaa ichi warr Isaac baa deábad̶e asiid̶e Abrahamba makad̶e wãsii.- ¿Dachi Akõreba ichi mau kakua jipa nii unuubaska? 22 Bichiba kuitaa b̶uu Abrahamba maka wausii, biawãra Dachi Akõred̶e ijãasiid̶eeba. Maud̶e
         maka wausiid̶eeba unubisii Dachi Akõred̶e biawãra ijãa b̶uu. 23 Abrahamba waud̶aba kuitaabi b̶uu Dachi Akõre bed̶ead̶e b̶ʉ kub̶uu biawãrabʉ. Naka
         b̶ʉ kub̶uu: «Abrahamba Dachi Akõred̶e ijãasii. Maud̶eeba Dachi Akõreba mau nebʉraswãe
         nii unusii».- Maud̶e Abraham Dachi Akõre ome kõpaero abachid̶au.24 Maud̶eeba machiba kuitaa panuu Dachi Akõreba dachi jipa unukau, bari dachiba ichid̶e
         ijãa panuu a panuud̶eeba, maumaarã jipa unu b̶uu ichid̶e ijãaped̶aad̶a biꞌia wau panuud̶eeba.25 Ara mau kĩra wẽra aud̶ua nii Rahaba waud̶a kakua Dachi Akõreba ichi jipa nii unusii.
         Josueba bʉid̶arã orrõodad̶amera ichi ded̶e biꞌia irsibisii maud̶e o ãyare waya wãbiasii.-26 Biud̶a jauri wãꞌãe nii. Ara mau kĩra Dachi Akõred̶e ijãa b̶uu a b̶uuba biꞌia wauwẽebʉrã,
         biawãra ijãawẽa b̶uu. Ichiba ijãa b̶uu a b̶uu ẽbẽra biud̶a kĩra nii.
         
            
               	2:8 Levítico 19:18.

               	Griego bed̶ead̶e chi b̶ee kartad̶e mau versículo naka b̶ʉ kub̶uu: ¿Mʉʉba bichimaa kuitaabii b̶uka Jesucristod̶e ijãa b̶uu a b̶uuba biꞌia wauwẽebʉrã,
                     ichiba ijãa b̶uu ad̶a ẽbẽra biud̶a kĩra nii?

               	2:21 Génesis 22:1-18.

               	2:23 Génesis 15:6; Isaías 41:8.

               	2:25 Josué 2:1-24.

Kauwa berread̶ai panuu31 Ãbarã, machiba kuitaa panuu Dachi Akõreba dachi chi Ichi bed̶ea jaradeabadaurã aude
         ichiai. Maud̶eeba ãrea machid̶ebenaba jʉrʉd̶aabai panuu jaradeabadaurã nuread̶ai baita.
         2 Joma dachiba ãrea biꞌiwãe waubadau. Ab̶auba berrearuud̶e ab̶a sõ puꞌuabikaubʉrã, ne
         jomad̶e jipa nii maud̶e ichi kakua joma jipa b̶uu.3 Dachiba mura itaed̶e jiorr kaabibadau dachi ijãamera. Maka mauba dachi wã kʉ̃ria panuumaa
         adoebadau. 4 Maud̶e jãba ʉ̃rʉbena kʉ̃risiásturu. Jãba mechiu nimina maud̶e pũatu ãrea puaruuba
         adoebarimina, chi ũubibariiba chi timón b̶istĩika b̶uu purrabarii ichi wã kʉ̃ria b̶uumaa
         wãi baita. 5 Ara mau kĩra chi kẽrame b̶istĩika b̶umina ara ichi ʉ̃rʉbena ãrea berreabarii. Kʉ̃risiásturu
         saka tʉbʉchia b̶aꞌãra koaruuba mode mechiu joma baabibarii. 6 Dachi kẽrame tʉbʉchia kĩra niid̶eeba joma kachirua jarabarii. Ab̶a mau dachi kakuad̶ebenad̶eeba
         dachi kakua joma pobibarii ab̶a biuduud̶aa. Maud̶e jʉbawãe niiba kachirua berreabiabarii
         tʉbʉchia koabiiruu kĩra.+7 Barikiu ãnimara moded̶ebena, ibanarã, b̶i jãaba nureabadau maud̶e mard̶ebena ẽbẽrarãba
         jidaud̶aped̶a ʉmʉmʉrʉabibadau. 8 Maamina dachi kẽrame ome ab̶au bid̶a poyaad̶akau. Dachi kẽrameba joma kachirua berreabarii.
         Nearãa kachiruaba waabiru b̶uu kĩra b̶uu. 9 Dachi kẽrameba Dachi Bajãad̶ebena Mechiumaa biꞌia berreabadau maud̶e ara mau kẽrameba
         ẽbẽrarãmaa kachirua jarabadau, Dachi Akõreba mau ẽbẽra ara ichi kĩra waud̶amina. 10 Ara maud̶ebena okarrba bed̶ea bia maud̶e bed̶ea kachirua berreabarii. Ãbarã, mau makad̶aabai
         b̶uu. 11 Mied̶ebena bania, ¿bania kũaa maud̶e bania kuyaa chebarika? 12 ¿Higo bakuruba olivo jõ chaubarika? ¿Uvaba higo jõ chaubarika? Chaukau. Ara mau kĩra
         mied̶ebena bania kũaa maud̶e bania kuyaa chekau.Chi biawãra kʉ̃risia kuitaa nii13 Machi kʉ̃risia kuitaa nuree maud̶e ne kuitaa nuree kʉ̃risia panuubʉrã, unubiásturu
         biawãra maka nuree, machi biꞌia nibabadaud̶eeba. Chi mechiu nuree kʉ̃risiad̶awẽa kʉ̃risia
         kuitaad̶eeba biꞌia waud̶ai panuu. 14 Maamina ab̶auba chi uru b̶uu kakua maebʉrã chi wau b̶uu kakua jiwaa duanuubʉrã, maud̶e
         waabenarã aude biꞌia nuread̶ai baita jʉrʉduubʉrã, jararã́sturu machi ne kuitaa nuree.
         Maka jaraaduubʉrã, chi biawãra bed̶ea ida b̶u panuu. 15 Machi kʉ̃risia kuitaad̶eeba maka kʉ̃risia panuubʉrã, mau kʉ̃risia kuitaa Dachi Akõred̶ebena
         neekau, maumaarã nau iujãad̶ebena, ẽbẽrarãd̶ebena maud̶e jʉbawãe niid̶ebena neebarii.
         16 Chi waabenarãba uru panuu kakua maebʉrã wau panuu kakua jiwaa nuree, maud̶e chi waabenarã
         aude biꞌia nuread̶ai baita jʉrʉ nureerãba kʉ̃risia kachirua barikia kʉ̃risiabadau
         maud̶e ne joma kachirua waubadau. 17 Maamina chi Dachi Akõreba dea b̶uu kʉ̃risia kuitaa uru nureerãba ne jomad̶e jipa waubadau,
         jomaurã ome jirukaraayuwãe nuread̶ai baita jʉrʉbadau, jomaurã ome biꞌia panabadau,
         ab̶auba jara b̶uu ũrid̶ai baita panabadau, waabenarã kĩra chuburiabadau maud̶e ne
         joma biꞌia waubadau. Ab̶a waabenarã audeara biꞌia waud̶akau. Ichiba jara b̶uu kĩra
         biawãra waubarii. 18 Jirukaraayuwãe b̶uabariid̶eeba, waabenarã jirukaraayuwãe panabiabarii, ne uuruu kĩra.
         Mau ẽbẽraba unui chi waabenarãba jipa wau panuu, ne jõ bakuru biꞌia chaubarii kĩra.
         
            
               	Jʉbawãe niiba. Griego bed̶ead̶e naka b̶ʉ kub̶uu: tʉbʉchia aoko kub̶uu kiikauba.

Dachi Akõreba jara b̶uu joma wau panásturu41 ¿Machi sakãe chĩobadama maud̶e oa kachirua berreabadama? Machiba kachirua wau kʉ̃ria
         panuu machi sõd̶e chĩo b̶uu maka waud̶amera. 2 Machiba ne adaud̶ai ãrea kʉ̃riabadamina poyaa adaud̶akau. Maud̶eeba mia beabadau.
         Waabenarãd̶e ne kaebea adaud̶ai kʉ̃riabadau. Maamina poyaa adaud̶akaud̶eeba oa kachirua
         berreabadau maud̶e chĩobadau. Machiba chi kʉ̃ria panuu adaud̶akau, Dachi Akõremaa
         ʉtaa id̶id̶akaud̶eeba. 3 Maud̶e machiba Dachi Akõremaa ʉtaa id̶iiduud̶e ne poyaa adaud̶akau kʉ̃risia kachiruad̶eeba
         ʉtaa id̶ibadaud̶eeba. Machiba ʉtaa id̶ibadau, ara machiaburu kʉ̃ria panuu kĩra waud̶ai
         baita. 4 Junebena wẽra ome kãiduu kĩra machiba Dachi Akõre ida b̶uu panuu nau iujãad̶ebenarãba
         waubadau kĩra waud̶ai baita. ¿Machiba wabid̶a adua panuka chi nau iujãad̶ebena kʉ̃ria
         b̶uu Dachi Akõre ome chi kĩramaa? Biawãra barikiuba nau iujãad̶ebena kʉ̃ria b̶uubʉrã,
         Dachi Akõre ome chi kĩramaa b̶eei. 5 Dachi Akõreba dachi sõd̶e b̶ud̶a Jauriba kʉ̃ria b̶uu Dachi Akõréturu kʉ̃ria panad̶amera.
         ¿Machiba kʉ̃risia panuka Dachi Akõre bed̶ead̶e bari ara jãka b̶ʉbisii? 6 Maamina Dachi Akõreba ichi sõbiad̶eeba dachi ãrea aid̶a b̶uu. Maud̶eeba Ichi Bed̶ead̶e
         naka b̶ʉ kub̶uu:«Chi nejuakaya nuree Dachi Akõreba ida biꞌia b̶uabikau.Maamina chi mechiu kʉ̃risiawẽa nuree Dachi Akõreba ichi sõbiad̶eeba aid̶abarii».-7 Maud̶eeba Dachi Akõre juad̶e panásturu. Jʉbawãe nii ijãarã́sturu. Maka ichi machid̶ebena
         ãyaa wãi. 8 Dachi Akõre kaita nésturu, makarã ichi machi kaita neei. Machi chi kachirua waubadaurã,
         ¡machi jua jeraaduu kĩra waa kachirua waurã́sturu! Machi kʉ̃risia ome uru nuree, ¡kʉ̃risia
         kachirua ida b̶ud̶aped̶a Dachi Akõréturu kʉ̃risiásturu! 9 Machiba kachirua wauped̶aad̶a kakua kĩra nomaa panásturu, jẽásturu, biuchaa jẽásturu.
         Waa kĩrajʉʉ ʉirã́sturu, maumaarã machiba kachirua wauped̶aad̶a kakua ãrea jirukaraa
         panásturu. 10 Chi waabenarã audeara mechiuwãe nuree, Dachi Mechiu daad̶e nésturu. Maka mauba machi
         chi mechiurã b̶ui.Waabena ʉ̃rʉbena kachirua jararã́sturu11 Ãbarã, waabenarã ʉ̃rʉbena kachirua jararã́sturu. Ab̶auba ichi ãba ʉ̃rʉbena kachirua
         jaraaruubʉrã maebʉrã jidearuubʉrã, Moisesba b̶ʉd̶a ʉ̃rʉbena kachirua jara b̶uu, maud̶e
         mau Moisesba b̶ʉd̶a jidea b̶uu.+ Ab̶auba Moisesba b̶ʉd̶a maka jideai kʉ̃risia b̶uubʉrã, mau Moisesba b̶ʉd̶ad̶e jara
         b̶uu wauwẽa b̶uu. Moisesba b̶ʉd̶ad̶e jara b̶uu audeara ichi waabenarã nebʉra ichiabarii
         b̶eesii. 12 Maamina mau Moisesba b̶ʉd̶a Dachi Akõréburu deasii. Jãuburu dachi nebʉra ichiabarii.
         Ab̶a jãuburu ẽbẽrarã poyaa karibai maud̶e poyaa dachi nebʉra ichiai. Maud̶eeba ¿bichi
         kaima, bichi ãba nebʉra ichiai baita?Ara machi ʉ̃rʉbena arakʉd̶e kʉ̃risiásturu13 ¡Mʉ bed̶ea ũrísturu! Waabenarãba naka jarabadau: «Id̶i maebʉrã nu dachi junebena puurud̶aa
         wãd̶ai. Aria año ab̶a paneed̶ai. Maud̶e ne waud̶ai chi nejarra adaud̶ai baita». 14 Maamina machiba adua panuu nubena ewarid̶e kãare sãai. ¿Machiba kuitaa panuka nubena
         ewarid̶e chokae nuread̶ai? Adua panuu. Machi jʉ̃rʉara kĩra nuree. Jʉ̃rʉara neeped̶a
         isa wãꞌãebarii kĩra, machi sid̶a kãꞌãabariwãe nuread̶ai. 15 Maud̶eeba biꞌia b̶uu machiba naka jarad̶ayu: «Dachi Mechiuba kʉ̃riaruubʉrã, dachi
         chokae nuread̶ai. Maabae ne waukuad̶ai». 16 Maamina machiba maka waud̶akau. Maumaarã chi mechiu nuree kʉ̃risia panuud̶eeba jarabadau
         machiba wau kʉ̃ria panuu poyaa waud̶ai. Biawãra mau kachirua b̶uu. 17 Chi biꞌia waui kuitaa b̶uuba maka wauwẽebʉrã, kachirua wau b̶uu.
         
            
               	4:6 Proverbios 3:34.

               	Moisesba b̶ʉd̶a. Dachiba biꞌia kuitaad̶awẽma chi sãu b̶ʉd̶a jara b̶uu. Waabenarã baita «Moisesba b̶ʉd̶a»
                     jara b̶uu. Waabenarã baita jara b̶uu «chi dachiba waabenarã kʉ̃riad̶ai b̶uu ʉ̃rʉbena
                     b̶ʉd̶a». Santiago 2:8.

Dachi Akõreba barau nuree iadaai ʉ̃rʉbena51 Chi nejarra barau nuree, ¡mʉ bed̶ea ũrísturu! ¡Kĩra nomaa jẽásturu, kãꞌãabariwãed̶e
         machi nebʉrad̶e paneed̶aid̶eeba! 2 Joma machiba uru panuu b̶eraad̶a kĩra b̶uu. Machi paru simiaba kod̶a kĩra b̶uu. 3 Nau kaad̶ebena ewarid̶e machiba chi nejarra aribia ʉyaa panuu. Maamina machi nee maud̶e
         parata mokokoro chau b̶uu. Dachi Akõreba ichiaruud̶e machi parata arab̶aud̶e mokokoro
         chau b̶uuba kuitaabii machiba kachirua wauped̶aad̶a. Maud̶eeba tʉbʉchiaba ãrea biꞌiwãe
         panad̶ai. 4 Machi ne uu nub̶uud̶e trajabadaurãmaa chi nejarra dead̶awẽa panuu ãchi traju bare.
         Maud̶eeba ãchiba Dachi Akõremaa ʉtaa id̶i panuu kastikamera. ¡Ũrísturu! Dachi Mechiu
         chi joma poyaa wau b̶uuba ũrisii maarãba ʉtaa id̶iped̶aad̶a. 5 Nau iujãad̶e machiba ne joma uru panuu maud̶e machiba wau kʉ̃ria panuu waubadau. Maka
         machi sõ boreabi panabachid̶au, paka boreabibadau kĩra. Maamina paka beaduu kĩra kãꞌãabariwãed̶e
         Dachi Akõreba machi kastikai. 6 Machiba chi ẽbẽra jipa nii nebʉra barau ad̶aped̶a beasid̶au. Maud̶e mauba ne waubasii
         bearãad̶amera.Joma dauchia jãadua panásturu7 Maud̶eeba ãbarã, joma dauchia jãadua panásturu ab̶a Dachi Mechiu neeruud̶aa. Ne uu
         nub̶uud̶e ẽbẽraba wau b̶uu ʉ̃rʉbena kʉ̃risiásturu. Ichi pead̶e uuruud̶e, apii esed̶aubarii
         kui cheeruud̶e chi uud̶a tonomera maud̶e warimera. Ara maka nubarii kui maucha cheeruud̶e,
         mau uud̶a biꞌia chaumera. 8 Ara mau kĩra joma dauchia jãadua panuud̶eeba esed̶au panásturu maud̶e sõd̶eeba ijãa
         panásturu, Dachi Mechiu Jesucristo kãꞌãabariwãed̶e neeid̶eeba. 9 Ãbarã, waabena ʉ̃rʉbena kachirua jararã́sturu, Jesucristoba machi ichiarãamera. Jesucristo
         dachi nebʉra ichiabarii kãꞌãabariwãed̶e neei.+10 Ãbarã, kʉ̃risiásturu saka Dachi Akõre baita berreabadaurãba dauchia jãaduaped̶aad̶a
         ʉ̃rʉbena. Dachi Mechiu trʉ̃d̶eeba berreasid̶au kakua ãrea biꞌiwãe panad̶a joma dauchia
         jãaduasid̶au. Ara mau kĩra machia bid̶a joma dauchia jãaduad̶ai panuu. 11 Dachimaarã, chi ãrea biꞌiwãe panuud̶e dauchia jãadua nuree ãrea biꞌia nuree. Machiba
         ũribadau Job ichi ewarid̶e ãrea biꞌiwãe b̶uad̶a joma dauchia jãaduasii. Mau ewari
         ãrea nebʉrad̶e b̶uaped̶a, kuitaa panuu Dachi Mechiuba ichi biꞌia b̶usii. Mauba kĩra
         chuburia b̶uu maud̶e kʉ̃riad̶eeba aid̶ai b̶uu.Dachi Akõremaa ʉtaa id̶ísturu12 Mau awara ãbarã, ab̶au trʉ̃d̶e biawãra ne waud̶ai arã́sturu. Bajãa trʉ̃d̶eeba, nau
         iujãa trʉ̃d̶eeba maebʉrã barikiad̶e biawãra waud̶ai arã́sturu. Waud̶ai aaduubʉrã,
         biawãra wáusturu. Maud̶e waud̶awẽe aaduubʉrã, biawãra waurã́sturu. Maka Dachi Akõreba
         machi nebʉra ichiabai.13 Machid̶ebena ab̶a ãrea biꞌiwãe b̶uubʉrã, Dachi Akõremaa ʉtaa id̶i b̶uu. Ab̶a kĩrajʉʉ
         b̶uubʉrã, karid̶eeba Dachi Akõremaa biꞌia berreai b̶uu. 14 Machid̶ebena ab̶a ẽpermo b̶uubʉrã, chi ijãabadaurã nubadaurã iui b̶uu mau baita Dachi
         Akõremaa ʉtaa id̶id̶amera.+ Ãchiba ʉtaa id̶iiduud̶e Dachi Mechiu Jesús trʉ̃d̶e olivo draaba b̶aꞌãra purud̶ai
         panuu. 15 Maud̶e ijãa panad̶ai panuu Dachi Akõreba mau aribiabii. Maka ʉtaa id̶iiduubʉrã Dachi
         Mechiuba aribiabii. Chi ẽpermo b̶uad̶aba kachirua waud̶abʉrã, Dachi Mechiuba mau perdonai.
         16 Mau baita machiba kachirua wauped̶aad̶a chiya jarásturu. Maud̶e ãbua Dachi Akõremaa
         ʉtaa id̶ísturu biꞌia duanad̶ai baita. Ẽbẽra jipa b̶uuba Dachi Akõremaa ʉtaa id̶iiruubʉrã
         Dachi Akõre poyaabariid̶eeba ne aribia waubarii. 17 Elías dachi kĩra ẽbẽra basii. Mauba sõd̶eeba Dachi Akõremaa ʉtaa id̶isii kui cherãamera.
         Maabae Israel druad̶e año õbea y medio kui cheebasii. 18 Mau maad̶akare ichiba Dachi Akõremaa ʉtaa id̶isii kui chemera. Ara makʉd̶e kui chesii.- Mauba ne uu nub̶uu tonoped̶a chausii.19-20 Ãbarã, nau kuitásturu: chi biawãra bed̶ead̶ebena ab̶a ãyaa wãaruubʉrã, maud̶e ab̶auba
         ichimaa kachirua ida b̶ubiped̶a waya neebiiruubʉrã, mau ẽbẽraba kachirua ãrea wau
         b̶uad̶a Dachi Akõreba perdonaped̶a, ewaricha Dachi Akõre awara b̶uai bad̶ad̶ebena
         karibai.+
            
               	Jesucristo dachi nebʉra ichiabarii kãꞌãabariwãed̶e neei. Griego bed̶ead̶e naka b̶ʉ kub̶uu: dachi nebʉra ichiabarii de poraad̶e b̶uu.

               	Ijãabadaurã nubadaurã. Kajuma bed̶ead̶e «ancianos» maebʉrã «pastores» a jarabadau.

               	5:18 1 Reyes 17—18.

               	Dachi Akõre awara b̶uai bad̶ad̶ebena. Griego bed̶ead̶e naka b̶ʉ kub̶uu: biuid̶ebena.

Pedroba nau kartad̶e naa b̶ʉd̶a11 Mʉ Pedrobʉ, Jesucristoba bʉid̶abʉ. Mʉʉba nau karta b̶ʉʉruu Dachi Akõreba jʉrʉ adaud̶arã
         Ponto druad̶e, Galacia druad̶e, Capadocia druad̶e, Asia druad̶e, Bitinia druad̶e maud̶e
         drua awarad̶ebenarã kĩra panabadau baita. 2 Dachi Bajãad̶ebena Akõreba+ machi adausii ichiba naed̶e makai kʉ̃risia b̶uad̶a kĩra. Dachi Akõre Jauriba machi
         ichi baita b̶usii Jesucristod̶e ijãad̶amera maud̶e ichi oad̶eeba Dachi Akõre daad̶e
         kachiruaswãe nuread̶amera. Mʉʉba kʉ̃ria b̶uu Dachi Akõreba ichi sõbiad̶eeba machi
         aid̶a b̶uamera maud̶e jirukaraayuwãe b̶uabiamera.Pedroba Dachi Akõremaa biꞌia berread̶a3 Dachi Mechiu Jesucristo, dachi Bajãad̶ebena Akõremaa biꞌia berread̶ai panuu. Ichiba
         dachi ãrea kĩra chuburiasiid̶eeba Jesucristo biu b̶uad̶a chokae jiradusiid̶eeba dachi
         waya chokae duaneebiasii. Maud̶eeba kuitaa panuu 4 ichiba dachi baita bajãad̶e nu uru b̶uu joma adaud̶amera. Mau ãrikau, wãꞌãekau maud̶e
         kachiruaswãe b̶uu. 5 Jesucristod̶e ijãa panuud̶eeba Dachi Akõreba ichi poyaabariid̶eeba machi nu uru b̶uai,
         ab̶a chi kaad̶ebena ewarid̶e karibaaruud̶aa.6 Maud̶eeba ãrea kĩrajʉʉ panuu. Ara ʉ̃raud̶aa ne aꞌawaraad̶eeba machi ãrea biꞌiwãe panumina,
         7 mau biꞌiwãe panuud̶eeba unubid̶ai Jesucristod̶e biawãra ijãa panuu. Machiba ijãa panuu
         nee kĩra b̶uu. Nee wãsiaba dorrab̶aribibadau mau chi néeturu b̶eemera. Ara mau kĩra
         machi ãrea biꞌiwãe panuu jãadua panuud̶eeba unubi panuu Jesucristod̶e biawãra ijãa
         panuu. Mau ijãa panuu nee audeara biꞌia b̶uu nee wãꞌãebariid̶eeba. Machiba Jesucristod̶e
         biawãra ijãa panuu unubi panuud̶eeba, ichi unuuduud̶e Dachi Akõreba machi biꞌia unui,
         biꞌia jarai maud̶e chi mechiurã b̶ui.8 Machiba Jesucristo unud̶akamina mau kʉ̃ria panuu. Ʉ̃raud̶aa unud̶awẽa panumina ichid̶e
         ijãa panuu. Ichi kakua ãrea kĩrajʉʉ panuu. Maka kĩrajʉʉ panuud̶eeba mau kĩrajʉʉ saka
         b̶uu, poyaa kuitaa jarad̶awẽa panuu. 9 Maka kĩrajʉʉ panuu Jesucristod̶e ijãa panuud̶eeba, Dachi Akõreba karibaid̶eeba.10 Dachi Akõre baita berreabadaurãba nabẽraed̶e jarabachid̶au Dachi Akõreba ichi sõbiad̶eeba
         machi karibai. Mau ʉ̃rʉbena kuitaad̶ai baita ãchiba kauwa kʉ̃risiabachid̶au maud̶e
         mau ichiaped̶aad̶akare id̶ibachid̶au. 11 Cristo Jauri ãchi sõd̶e b̶uuba berreabiabachii Cristo ãrea biꞌiwãe b̶uad̶a bad̶a Dachi
         Akõreba biꞌia b̶ui ʉ̃rʉbena. Berreasiid̶e kuitaa kʉ̃ria panasid̶au kai ʉ̃rʉbena Cristo
         Jauriba ãchimaa berreabiasii maud̶e sakaed̶e joma mau makai. 12 Maamina Dachi Akõreba kuitaabiad̶a ãchiba berreaped̶aad̶a ãchi baitawãe basii, maumaarã
         machi baita b̶uu. Ãchiba berreaped̶aad̶a jãabae chi bed̶ea bia Cristo ʉ̃rʉbena jaradeabadaurã
         dachimaa biꞌia kuitaabia panuu Dachi Akõre Jauri bajãad̶ebena bʉisiid̶eeba. Mau angelerã
         bid̶a kuitaa kʉ̃ria panuu.Dachi Akõre baita biꞌia panásturu13 Maud̶eeba kʉ̃risia kuitaad̶eeba panásturu biꞌia waud̶ai baita. Kĩra jipa panásturu.
         Kakua ãkaad̶awẽa esed̶au panásturu Jesucristo unuuduu ewarid̶e Dachi Akõreba ichi
         sõbiad̶eeba machimaa ne bia deamera. 14 Warr ũribaba nii kĩra panásturu. Nau kakuaba kachirua wau kʉ̃ria b̶uu waa waurã́sturu
         Dachi Akõred̶e ijãad̶awẽa panasiid̶e waubachid̶au kĩra. 15 Dachi Akõreba machi iusii. Ichi ne jomad̶e jipa nii. Maud̶eeba machiba wauduucha jipa
         panásturu. 16 Dachi Akõre bed̶ead̶e naka b̶ʉ kub̶uu: «Jipa panásturu mʉ jipa niid̶eeba».-17 Machiba Dachi Akõremaa berreaduud̶e machi Chacha abadaubʉrã, kuitásturu Ichiba ẽbẽra
         waabenarã audeara kʉ̃riakaud̶eeba joma ichiai dachiba wauped̶aad̶a. Maud̶eeba wabid̶a
         nau iujãad̶e ãibenarã kĩra panuumisa ewaricha ichi wapea panuud̶eeba jipa nibásturu.
         18-19 Naed̶e machi chi kʉ̃risia biawãed̶e nibabachid̶au machi nabẽraed̶ebenarãba maka jaradeabachid̶aud̶eeba.
         Maamina kuitaa panuu Dachi Akõreba machi maud̶ebena karibasii. Ichiba machi nedoobasii
         nee ãrea b̶uakauba maebʉrã parata ãrea b̶uakauba, maumaarã Cristo oa chi nejarr ãrea
         id̶ibadauba nedosii. Cristo chi bibuara nii oeja cheke Dachi Akõremaa baa dead̶a kĩra
         b̶uasii. 20 Nau iujãa waui naed̶e Dachi Akõreba Cristo jʉrʉ adauped̶a nau kaad̶ebena ewarid̶e
         bʉisii machi biꞌia nuread̶amera. 21 Cristod̶eeba machiba Dachi Akõred̶e ijãa panuu. Dachi Akõreba ichi biu b̶uad̶a chokae
         jiradubiped̶a chi mechiu b̶usii. Maud̶eeba machiba Dachi Akõred̶e biawãra ijãa panuu
         maud̶e esed̶au panuu Dachi Akõreba jarad̶a joma waumera.22 Chi biawãra bed̶ea ijãa panuud̶eeba machi kachiruaswãe paneesid̶au.+ Maud̶eeba ãbarã biawãra kʉ̃ria panuu. Sõd̶eeba biawãra ãrea chiya kʉ̃ria panásturu.
         23 Nau kakua biui b̶uud̶eeba machi chiwid̶i naweba waya adaud̶aabasii, maumaarã Dachi
         Akõre biukau niid̶eeba chiwid̶i adausid̶au. Dachi Akõre bed̶ea wãꞌãekauba chokae b̶uai
         deabarii. Mau bed̶ead̶eeba machi chiwid̶i wãwa kĩra adausid̶au. 24 Dachi Akõre bed̶ead̶e naka b̶ʉ kub̶uu:«Jomaurã sirua kĩra nureebʉ. Ãchi mipitaa nepono kĩra nuree.Sirua poaped̶a chi nepono b̶aebarii.25 Maamina Dachi Mechiu bed̶ea wãꞌãekau».-Mau wãꞌãekau bed̶ea bia Cristod̶ebenabʉ. Mau ãbarãba machimaa jarasid̶au.
         
            
               	Dachi Bajãad̶ebena Akõreba. Kajuma bed̶ead̶e b̶ʉ kub̶uu: Dios y Padre.

               	1:16 Levítico 11:45; 19:2.

               	Chi b̶ee kartad̶e kajuma bed̶ead̶e naka b̶ʉ kub̶uu: Dachi Akõre Jaurid̶eeba.

               	1:25 Isaías 40:6-8.

21 Maud̶eeba waabenarãmaa kachirua waud̶ai ida b̶ústuru. Waabenarãmaa setaa jararã́sturu.
         Chi nureeba ara ãchiba jarabadau kĩra waud̶akau. Mau ẽbẽrarã kĩra panarã́sturu. Waabenarãba
         uru panuu kakua, kachirua kʉ̃risiarã́sturu. Waabenarã ʉ̃rʉbena kachirua jararã́sturu.
         2-3 Dachi Mechiuba sõbiad̶eeba machi karibabarii kuitaasid̶au. Maud̶eeba warr ea adaud̶aba
         ju do kʉ̃ria b̶uabarii kĩra Dachi Akõre bed̶ea biꞌia kuitaa kʉ̃riásturu.+ Ichi bed̶ea chi biawãra ju b̶aara kĩra nii. Ichi bed̶ea kuitaaduubʉrã, warid̶ai ab̶a
         ichiba machi karibaaruud̶aa.Dachi Akõreba jʉrʉ adaud̶a ẽbẽrarã4 Dachi Mechiu Jesucristomaa nésturu. Ichi chokae b̶uu, de waui baitabena mo kĩra b̶uu.+ Ẽbẽrarãba ichi ida b̶usid̶au, maamina Dachi Akõreba mo bia maud̶e chi mau nejarr
         ãrea id̶ibadau jʉrʉ adausii. 5 Machi ichid̶ebena chokae nureed̶eeba, de waui baitabena mo kĩra nureebʉ. Machid̶ebena
         Dachi Akõreba ichi de wauruu. Maud̶e ichi baita machi paarerã babiaruu. Machiba Jesucristod̶ebena
         Dachi Akõre baita ne wau panuud̶e ichimaa ãnimara baa deaduu kĩra wau panuu. Maka
         wau panuu ichiba biꞌia unu b̶uu. 6 Dachi Akõre bed̶ead̶e Jesucristo ʉ̃rʉbena naka b̶ʉ kub̶uu:«Ũrísturu, Sión puurud̶e mʉʉba de waui baitabena mo chi bibuara b̶uu b̶uuruu.+Mau mo bia maud̶e mau chi nejarr ãrea id̶ibadau mʉʉba jʉrʉ adausii. Maud̶eeba chi
         ichid̶e ijãa b̶uuba bari ijãa b̶uabai».+7 Machi chi Cristod̶e ijãabadaurãmaarã, ichi ãrea biꞌia b̶uu. Maamina chi ichid̶e ijãad̶akaurã
         ʉ̃rʉbena Dachi Akõre bed̶ead̶e naka b̶ʉ kub̶uu:«Chi mo chi de waubadaurãba ida b̶uped̶aad̶a, mau chi biara b̶eesii».-8 Maud̶e naka b̶ʉ kub̶uu:«Ẽbẽrarã mau moomaa drʉd̶aped̶a b̶aed̶ai».-Ãchiba Dachi Akõre bed̶ea ijãad̶awẽa panuud̶eeba moomaa drʉʉduu kĩra nuree. Dachi
         Akõreba maarã b̶usii maka nuread̶amera.9 Maamina machi Dachi Akõreba jʉrʉ adaud̶arãbʉ, joma Dachi Mechiu paarerãbʉ, ichi baita
         b̶ud̶a ẽbẽrarãbʉ maud̶e ichi puurubʉ. Maka Dachi Akõreba ne ãrea biꞌia waud̶a ʉ̃rʉbena
         machiba berreabadau. Dachi Akõreba machi pãriud̶ebena iusii ichi ʉ̃d̶aa ãrea biꞌia
         b̶uud̶e nuread̶amera. 10 Naed̶e machi Dachi Akõre puuruwãe basii, maamina jãabae Dachi Akõre puurubʉ. Naed̶e
         Dachi Akõreba machi kĩra chuburiawẽa b̶uasii, maamina jãabae kĩra chuburia b̶uu.-Ijãad̶akaurã tãed̶e jipa panad̶ai panuu11 Mʉ ãbarã, nau iujãad̶e machi ãibena druad̶ebenarãb̶u. Maud̶eeba mʉʉba machimaa chi
         chuburia id̶iiruu nau kakuaba kachirua wau kʉ̃ria b̶uu ida b̶ud̶amera. Mau ara dachi
         ome chĩo b̶uu. 12 Dachi Akõred̶e ijãad̶akaurã tãed̶e jipa nibásturu. Maka ãchiba machi kachirua waubadaurã
         a panumina, machiba biꞌia wau panuu unu panuu. Maabae Dachi Akõre neeruud̶e machi
         ʉ̃rʉbena ichimaa biꞌia berread̶ai.13 Dachi Mechiu Jesucristo baita joma nau iujãad̶ebena karrarã bed̶ea ijã́sturu. Nau
         iujãad̶ebena karrba jaraaruu ijã́sturu ichi chi mechiu niid̶eeba. 14 Maud̶e chi ichid̶e karrarã jaraaduu ijã́sturu. Chi karr chi mechiu niiba maarã b̶usii
         kachirua waubadaurã kastikad̶amera maud̶e biꞌia waubadaurã ʉ̃rʉbena biꞌia jarad̶amera.
         15 Dachi Akõreba kʉ̃ria b̶uu machiba biꞌia wau panad̶ai. Maka machiba chi kʉ̃risiaswãe
         nuree chũpeabid̶ai, adua panuud̶ebena machi ʉ̃rʉbena kachirua jarabadaud̶eeba.16 Machi jʉ̃ uru panad̶a kĩra b̶uud̶ebena Cristoba machi enakoasiid̶eeba, mau kĩra nibásturu.
         Maamina maka b̶usiid̶eeba kʉ̃risiarã́sturu kachirua waud̶ai panuu. Maumaarã Dachi
         Akõre baita bari trajabadaurã panásturu. 17 Jomaurã wapeásturu. Ãbarã ãrea kʉ̃riásturu. Dachi Akõre wapeásturu. Nau iujãad̶ebena
         karr chi mechiu sid̶a wapeásturu.18 Chi chibari baita bari trajabadaurã, machi chibari wapea panásturu. Ichi bed̶ea ijã́sturu.
         Ab̶aburu machi chibari chi bia nii maud̶e chi kĩra chuburiabarii ome maka panarã́sturu,
         maumaarã chi kachirua ome bid̶a maka panásturu. 19 B̶esed̶e biꞌia wau b̶uud̶eeba dachi ãrea biꞌiwãe panabadau. Maamina Dachi Akõreba
         dachi biꞌiwãe panuu kuitaa b̶uu. Dachiba mau ʉ̃rʉbena kʉ̃risiaduud̶e, mau joma dauchia
         jãadua panuubʉrã, Ichiba biꞌia unui. 20 Machiba kachirua wau panuu kakua chi chibariba kastikaaruubʉrã, machiba jãaduadumina
         ¿kaiba machi ʉ̃rʉbena biꞌia berreaima? Maamina biꞌia wau panuu kakua nebʉrad̶e panuud̶e
         jãaduaduubʉrã, Dachi Akõreba biꞌia unui. 21 Cristo machi kakua ãrea biꞌiwãe b̶uasiid̶eeba Dachi Akõreba machi iusii ãrea biꞌiwãe
         panad̶amera. Cristo ãrea biꞌiwãe b̶uasiid̶e unubiasii machi nebʉrad̶e panuud̶e saka
         nibad̶ai panuu. 22 Cristoba kachirua wauka basii maud̶e setaa jaraka basii.-23 Ẽbẽrarãba ichi kachirua jarasid̶aud̶e ichiba ãchimaa kachirua jaraabasii. Ichi kachirua
         wausid̶aud̶e ichiba waya ãchi kachirua waui a jaraabasii. Maumaarã Dachi Akõreba nebʉra
         jipa ichiabariid̶eeba ichi kachirua wau panuu Dachi Akõre juad̶e b̶ubachii. 24 Cristoba dachi kachirua ichi ʉ̃rʉ cruzd̶e adoesii dachi kachiruad̶ebena biud̶aped̶a
         jipa nuread̶amera. Ichi kakua puꞌuasid̶aud̶eeba machi biꞌia paneesid̶au. 25 Machi naed̶e chi oeja barikiud̶e nibad̶a kĩra nibabachid̶au, maamina jãabae Cristomaa
         waya neesid̶au. Ichiba machi nu b̶uu, oeja nubariiba ichi oeja nubarii kĩra.
         
            
               	Ju do kʉ̃ria b̶uabarii kĩra Dachi Akõre bed̶ea biꞌia kuitaa kʉ̃riásturu. Griego bed̶ead̶e naka b̶ʉ kub̶uu: Dachi Akõre Jauriba dea b̶uu ju b̶aa do kʉ̃riásturu.

               	Ichi chokae b̶uu, de waui baitabena mo kĩra b̶uu. Griego bed̶ead̶e naka b̶ʉ kub̶uu: Ichi chokae b̶uu moobʉ.

               	Sión puuru maud̶e Jerusalén abadau.

               	Bari ijãa b̶uabai. Griego bed̶ead̶e naka b̶ʉ kub̶uu: kĩrakaya b̶uabai. Isaías 28:16.

               	2:7 Salmos 118:22.

               	2:8 Isaías 8:14.

               	2:10 Oseas 2:23.

               	2:22 Isaías 53:9.

Kima barau nuree saka nuread̶ai ʉ̃rʉbena31-2 Wẽra kima barau nuree, machi kima bed̶ea ijã́sturu. Maka chi nuree machi kimad̶ebenarãba
         Dachi Akõre bed̶ea ijãad̶awẽa panumina machi kĩra jipa nuree maud̶e Dachi Akõre wapea
         nuree unud̶aped̶a ijãad̶ai. Machiba machi kimamaa ijãad̶amera jarad̶awẽa panumina
         machiba biꞌia wau panuud̶eeba ijãabid̶ai. 3 Machi kĩrawãrea chi ʉ̃rʉbenáburu b̶uabai b̶uu; bud̶a biꞌia iruped̶a ãrea kãajʉ̃ b̶uabai
         b̶uu, nee waud̶a kapipia jʉ̃ b̶uabai b̶uu, paru aude mipitaa b̶uu jʉ̃ b̶uabai b̶uu.
         4 Maumaarã machi kĩrawãrea sõd̶éburu b̶uai b̶uu; sõbia b̶uud̶eeba maud̶e jirukaraayuwãe
         b̶uud̶eeba b̶uai b̶uu. Mau kĩrawãrea wãꞌãekau maud̶e Dachi Akõreba biꞌia unu b̶uu.
         5 Ara mau kĩra nabẽraed̶ebena wẽrarã Dachi Akõre baita nuread̶a kĩrawãrea nureasii.
         Dachi Akõreba waui jarad̶a ãchiba sõd̶eeba biawãra ijãa panabachid̶au maud̶e ãchi
         kima bed̶ea ijãabachid̶au. 6 Saraba Abraham bed̶ea ijãabachii maud̶e «mʉ mechiu» abachii. Ne wapeawẽa machiba ne
         joma biꞌia wau panuubʉrã, Sara kau nuread̶ai.7 Mukĩrarã wẽra barau nuree, kʉ̃risia biad̶eeba machi wẽra ome biꞌia panásturu. Machi
         wẽra biꞌia b̶uabii kʉ̃ria panuud̶eeba ãchi biꞌia nu panásturu, wẽra mukĩra aude meserãaswãe
         niid̶eeba maud̶e machi omea ãbua Dachi Akõre sõbiad̶eeba ichiba chokae panabiasiid̶eeba.
         Maka waud̶awẽebʉrã, machiba ʉtaa id̶iiduu Dachi Akõreba biꞌia ũriibai.Biꞌia wau panuud̶eeba nebʉrad̶e paneed̶ai ʉ̃rʉbena8 Mau awara ãbarã, arab̶au kʉ̃risiad̶eeba joma machi ãbua biꞌia duanásturu. Waabenarã
         aid̶ad̶ai kʉ̃risia panásturu. Ãbarãd̶eeba chiya kʉ̃riásturu. Chiya kĩra chuburiásturu
         maud̶e waabena audeara biꞌia nuree kʉ̃risiarã́sturu. 9 Ab̶auba machi kachirua wauruubʉrã ara mau kĩra waurã́sturu. Kachirua jaraaruubʉrã
         ara mau kĩra kachirua jararã́sturu. Maumaarã ʉtaa id̶ísturu Dachi Akõreba mau aid̶amera.
         Kuitaa panuu Dachi Akõreba machi adausii maka nuread̶amera. Maka nureebʉrã, Dachi
         Akõreba machi sid̶a aid̶ai. 10 Dachi Akõre bed̶ead̶e naka b̶ʉ kub̶uu:«Ab̶a kĩrajʉʉ b̶uai kʉ̃ria b̶uubʉrã, ichi kẽrame nui b̶uu kachirua berrearãamera.Ewari ãrea biꞌia b̶uai kʉ̃ria b̶uubʉrã, ichi okarr nui b̶uu, setaa jararãamera.11 Jãuba ne joma kachirua ida b̶uped̶a biꞌia wau b̶uai b̶uu.Waabenarã ome jirukaraayuwãe b̶uai baita jʉrʉped̶a maka b̶uai b̶uu.12 Dachi Mechiuba ẽbẽra jipa nuree nu b̶uu. Ãchiba ʉtaa id̶iiduu biꞌia ũri b̶uu.Maamina chi kachirua waubadaurã kũriakau».-13 Machiba biꞌia wau panuubʉrã, ¿kaiba machi kachirua wauima? 14 Maamina biꞌia wau panuud̶eeba ãrea biꞌiwãe duanuubʉrã, Dachi Akõre daad̶e ãrea biꞌia
         nuread̶ai. Maud̶eeba chi machi kachirua wauduu wapearã́sturu. Ãrea jirukaraarã́sturu.
         15 Cristo machi Mechiud̶eeba, sõd̶eeba mau wapeásturu. Chi Cristod̶e adaud̶ai baita esed̶au
         panuud̶eeba mau ʉ̃rʉbena berread̶ayu panásturu. Maka ab̶auba id̶iiruubʉrã, poyaa ijarra
         berread̶awẽa arakʉd̶e panaud̶ai. 16 Ara machi du ab̶a kuitaa panásturu kachirua waud̶awẽa nuree. Maka machi Cristo kakua
         biꞌia nibabadau ʉ̃rʉbena kachirua berreabadaurã perad̶ai.17 Dachi Akõreba machi biꞌiwãe paneebiaruubʉrã, biꞌia b̶uu ãrea biꞌiwãe paneed̶ai biꞌia
         wau panuud̶eeba ãrea biꞌiwãe panad̶ai bad̶amaarã kachirua wau panuud̶eeba. 18 Cristo jipa b̶umina kachirua kakua b̶es ab̶a biꞌiwãe b̶uasii. Mauba dachi chi jipawãe
         nuree Dachi Akõre ome biꞌia b̶usii. Ichi beasid̶au, maamina Dachi Akõre Jaurid̶eeba
         chokae jiradusii. 19 Maud̶e Dachi Akõre Jaurid̶eeba chi jauri jʉ̃a duanuumaa wãsii. Wãped̶a chi kachirua
         joma poyaasii, asii. 20 Maarã jaurirãba nabẽraed̶e Noé ewarid̶e Dachi Akõre bed̶ea ijãad̶aabasii. Noeba jãba
         mechiu wau b̶uumisa Dachi Akõreba joma dauchia jãadua b̶uud̶eeba esed̶au b̶uasii ãchiba
         ijãad̶amera. Maamina ẽbẽra b̶aꞌãra bania birud̶ad̶ebena paneesid̶au. Biawãra jaraaruubʉrã,
         8buru karibasii. 21 Mau baniaba nau ʉ̃raud̶e boro eabadau ʉ̃rʉbena jara b̶uu. Boro eaduud̶e Jesucristo
         chokae jiradusiid̶eeba dachi kariba b̶uu. Boro earuuba dachi kakua jayoa jeraakau,
         maumaarã maka waubadau dachi kʉ̃risia jipa b̶uuba, biawãra Dachi Akõre ome nibad̶ai
         kʉ̃ria panuud̶eeba.+22 Jesucristo chokae jiraduped̶a, bajãad̶aa wãped̶a Dachi Akõre jua biare b̶uu. Joma
         angelerã, joma jai kachiruarã chi mechiurã maud̶e chi meserãa nuree ichi juad̶e uru
         b̶uu.+
            
               	3:12 Salmos 34:12-16.

               	Maumaarã maka waubadau dachi kʉ̃risia jipa b̶uuba, biawãra Dachi Akõre ome nibad̶ai
                     kʉ̃ria panuud̶eeba. Waabenarãmaarã mau bed̶eaba naka jara b̶uu: «Boro eaduud̶e dachiba Dachi Akõremaa
                     ʉtaa id̶ibadau dachi kachirua perdonakuamera».

               	Cristoba nau jai kachiruarã poyaasii, chi Dachi Akõred̶e ijãabadaurã kachirua waubiabadaurã.
                     Versículo 3:13d̶e ichiáse.

Cristo nibad̶a kĩra nibásturu41 Cristo nau kakuad̶e ãrea biꞌiwãe b̶uasiid̶eeba machia bid̶a arab̶aud̶e kʉ̃risia uru
         panásturu. Chi nau kakuad̶e ãrea biꞌiwãe b̶uuba kachirua ida b̶usii. 2 Mau ẽbẽraba wabid̶a nau iujãad̶e b̶uud̶e nau kakuaba kachirua wau kʉ̃ria b̶uu wau
         b̶uawẽma, maumaarã Dachi Akõreba kʉ̃ria b̶uu wau b̶uai. 3 Naed̶e machiba kachirua wau nureasii Dachi Akõred̶e ijãad̶akaurãba waubadau kĩra.
         ¡Ara basma! ¡Waa maka waurã́sturu! Waabenarã daad̶e ãrea kĩra nejasia waubachid̶au,
         nau kakuaba kachirua wau kʉ̃ria b̶uu waubachid̶au, itua biu nibabachid̶au, kĩrajʉʉ
         ewari waubadaud̶e ãrea kachirua waubachid̶au, waabenarã baara itua ãrea dobachid̶au
         maud̶e Dachi Akõre kuenda juaba ne kaped̶aad̶amaa ʉtaa id̶ibachid̶au. Mau Dachi Akõreba
         kʉ̃riakau. 4 Jãabae machiba waa chi Dachi Akõred̶e ijãad̶akaurã ome kachirua waud̶akaud̶eeba ãchiba
         kuitaa kʉ̃risiad̶akau. Maud̶eeba machi ʉ̃rʉbena kachirua berreabadau. 5 Maamina Dachi Akõreba ãchi nebʉra ichiaruud̶e ãchiba wauped̶aad̶a ichimaa joma jarad̶ai.
         Ichiba chi chokae nuree maud̶e biud̶arã nebʉra ichiai baita b̶uu. 6 Maud̶eeba biud̶arãba chi bed̶ea bia Cristo ʉ̃rʉbena ũrisid̶au ãchi jauri chokae nuread̶amera,
         Dachi Akõre chokae b̶uu kĩra.+ Maamina ãchi chi kakua biusid̶au, Dachi Akõreba joma biud̶ai panuu asiid̶eeba.7 Kãꞌãabariwãed̶e joma baribai. Maud̶eeba jipa kʉ̃risia panásturu maud̶e kauwa panásturu.
         Maka Dachi Akõremaa poyaa ʉtaa id̶id̶ai. 8 Ãrea chiya kʉ̃ria panásturu. Mau jomad̶ebena audeara bibuara b̶uu. Chi waabenarã kʉ̃ria
         uru b̶uuba ãchi kachirua ãrea kʉde uru b̶uad̶a ida b̶ubarii. 9 Chi machi ded̶e needuurã kachirua kʉ̃risiad̶awẽa biꞌia irsibísturu. 10 Dachi Akõreba ichi sõbiad̶eeba dachicha ichi Jauriba waubi b̶uu deasii, waabenarã
         aid̶ad̶amera. Dachi Akõre baita bari trajabadaurã biawãrad̶eeba ichiba machicha deasiid̶eeba
         waabena aid̶ásturu. 11 Ab̶auba jaradearuubʉrã, Dachi Akõre bed̶ea jaradea b̶uud̶eeba kauwa jaradeai b̶uu.
         Ab̶auba waabena aid̶aaruubʉrã, Dachi Akõreba dea b̶uu poyaabariid̶eeba aid̶ai b̶uu.
         Ne joma wáusturu jomaurãba Jesucristod̶eeba Dachi Akõremaa biꞌia berread̶amera. Ichíturu
         ewaricha biꞌia berread̶ai panuu. Biꞌia b̶uu ne joma ichi juad̶e uru b̶uai. Ãrea biꞌia
         b̶uu maka b̶uai.+Cristod̶e ijãa b̶uu kakua biꞌiwãe b̶uu ʉ̃rʉbena12 Ãbarã, machi ãrea biꞌiwãe panuud̶eeba ãrea kʉ̃risiarã́sturu. Maka panuu Cristod̶e
         biꞌia ijãad̶ai baita. Maud̶eeba maka ãrea biꞌiwãe panad̶aabai panuu kʉ̃risiarã́sturu.
         13 Maumaarã Cristo biꞌiwãe b̶uasii kĩra ãrea biꞌiwãe panuud̶eeba kĩrajʉʉ panásturu. Maka
         Dachi Akõreba Cristo chi mechiu nii unubiaruud̶e machi ãrea kĩrajʉʉd̶ai. 14 Machi Cristod̶e ijãa panuu kakua kachirua jaraaduubʉrã, Dachi Akõre daad̶e ãrea biꞌia
         nuree. Dachi Akõre Jauri kĩrawãrea nii machi ome b̶uu. 15 Machi ãrea biꞌiwãe duanumina, nau kakua biꞌiwãe panad̶ai biawãe b̶uu: mia bead̶a kakua,
         nechiruad̶a kakua, kachirua waud̶a maebʉrã chĩara nebʉrad̶e b̶uad̶a kakua. 16 Maamina ab̶auba Cristod̶e ijãa b̶uud̶eeba ãrea biꞌiwãe b̶uaruubʉrã, peraiwãe b̶uu.
         Maumaarã Cristod̶eeba Dachi Akõremaa biꞌia berreai b̶uu. 17 Jãabae Dachi Akõreba ichid̶irã nebʉra ichiai. Dachi Akõreba dachi naa ichiaruubʉrã,
         ¿chi bed̶ea bia Dachi Akõre ʉ̃rʉbena ijãawẽa nuree saka panad̶aima?18 «Chi ẽbẽra jipa nii karibai baita chaarea b̶uubʉrã, ¿chi Dachi Akõre ida b̶uped̶a
         kachirua waubarii saka karibaima?»-19 Maud̶eeba chi Dachi Akõreba kʉ̃ria b̶uu kĩra ãrea biꞌiwãe nuree ichi juad̶e b̶ud̶aped̶a
         ne biꞌia waud̶ai panuu. Dachi Waud̶ad̶e poyaa ijãad̶ai.
         
            
               	Biud̶arãba. Waabenarãmaarã jara b̶uu ãbarã chokae nureasid̶aud̶e mau bed̶ea ũrisid̶au. Waabenarãmaarã
                     jara b̶uu chi Cristo neei naed̶ebenarãba ũrisid̶au.

               	Griego bed̶ead̶e naka b̶ʉ kub̶uu: amén. Mau bed̶eaba b̶esed̶e jara b̶uu «biawãra» maud̶e b̶esed̶e jara b̶uu «biꞌia b̶uu maka
                     b̶uai».

               	4:18 Proverbios 11:31.

Pedroba ijãabadaurã nubadaurãmaa jarad̶a51 Machi chi ijãabadaurã nubadaurãmaa mʉʉba chi chuburia id̶iiruu, mʉ sid̶a ijãabadaurã
         nubariid̶eeba. Cristo ãrea biꞌiwãe b̶uad̶a mʉʉba unusii. Maud̶e Dachi Akõreba Cristo
         chi mechiu nii unubiaruud̶e mʉ sid̶a ichi ome b̶uai. Maud̶eeba naka chi chuburia id̶iiruu:
         2 Dachi Akõreba ãbarã machi juad̶e b̶ud̶a ãrea nústuru. Maka waurã́sturu waabenarãba
         maka waubi panuud̶eeba. Maumaarã nu kʉ̃ria panuud̶eeba maka wáusturu.+ Chi nejarra kʉ̃ria panuud̶eeba nurã́sturu, maumaarã sõd̶eeba nu kʉ̃ria panuud̶eeba
         maka wáusturu. 3 Chi machiba nu uru panuurã, machi baita bari trajabadaurã kĩra uru panarã́sturu, maumaarã
         machi nibad̶eeba unubiásturu saka nibad̶ai panuu. 4 Maabae Cristo dachi Nubarii chi Mechiu neeruud̶e machi chi mechiurã babiai boro jũra
         ãrikau dearuu kĩra.5 Kũudrãarã, chõrarãba jaraaduu ijã́sturu. Jomaurã chiya aid̶a nuread̶ai panuu waabena
         audeara chi mechiu nii kʉ̃risiad̶awẽa. Dachi Akõre bed̶ead̶e naka b̶ʉ kub̶uu:«Chi nejuakaya nuree Dachi Akõreba ida biꞌia b̶uabiakau.Maamina chi mechiu kʉ̃risiawẽa nuree Dachi Akõreba ichi sõbiad̶eeba aid̶abarii».-6 Maud̶eeba Dachi Akõre juad̶e panásturu, chi ne joma poyaa waubarii Ichi daad̶e chi
         mechiu kĩra nureewãe baita. Maka chi ichiba b̶ui ewarid̶e, machi chi mechiurã b̶ui.
         7 Machiba ãrea kʉ̃risia panuu Dachi Akõremaa joma jarásturu, ichiba machi nu b̶uud̶eeba.8 Kauwa panásturu maud̶e kĩrabia panásturu. Jʉbawãe nii machi chi kĩramaabarii imama
         kĩra arraa niiba kai koi jʉrʉi.+9 Maamina jʉbawãe nii ijãarã́sturu. Cristod̶e ãrea ijãa panásturu, kuitaa panuud̶eeba
         machi ãbarã joma druacha nuree ara mau kĩra ãrea biꞌiwãe panuu. 10 Machi ewari b̶aꞌãra biꞌiwãe panaped̶aad̶akare Dachi Akõreba ne jomad̶e biꞌia b̶ui.
         Ichiba machi aid̶ai biꞌia ijãad̶amera, joma jãaduad̶amera maud̶e chaarea nuread̶amera.
         Dachi Akõreba ichi sõbiad̶eeba ne jomad̶e aid̶abarii. Ichiba machi Jesucristod̶eeba
         iusii ichi ome ewaricha chi mechiu nuread̶amera. 11 Biꞌia b̶uu ewaricha ne joma ichi juad̶e uru b̶uai.+ Biꞌia b̶uu maka b̶uai.Pedroba nau kartad̶e aanama b̶ʉd̶a12 Ãba Silvanoba nau karta cheke aid̶a b̶ʉsii. Mʉʉba kuitaa b̶uu ara ichiba jara b̶uu
         kĩra joma waubarii. Nau kartad̶eeba mʉʉba machi aid̶a kʉ̃ria b̶uu biꞌia ijãad̶amera.
         Maud̶e kuitaabiai kʉ̃ria b̶uu biawãra Dachi Akõreba ichi sõbiad̶eeba aid̶a b̶uu. Mau
         ijãa panásturu.13 Ãbarã Babiloniad̶ebenarãba jarabʉi panuu machi biꞌia panad̶ai.+ Machi jʉrʉ adaud̶a kĩra ãchi sid̶a Dachi Akõreba jʉrʉ adausii. Mʉ warr kĩra nii Marcos
         bid̶a jarabʉi b̶uu machi biꞌia panad̶ai. 14 Biawãra kʉ̃riad̶eeba chiya irsibid̶ai panásturu.+ Mʉʉba kʉ̃ria b̶uu joma machi, Jesucristo ome nuree jirukaraayuwãe nuread̶ai.+
            
               	Griego bed̶ead̶e chi b̶ee kartad̶e nau sid̶a b̶ʉ kub̶uu: Dachi Akõreba kʉ̃ria b̶uu kĩra.

               	5:5 Proverbios 3:34.

               	Kai koi jʉrʉi. Mau jara b̶uu jʉbawãe niiba chi ãbarã kachiruad̶e b̶aebiai maebʉrã Dachi Akõre ida
                     b̶ubiai.

               	Griego bed̶ead̶e chi b̶ee kartad̶e nau sid̶a b̶ʉ kub̶uu: ẽbẽrarãba ichimáburu biꞌia berread̶ai panuu.

               	Babiloniad̶ebenarã. Pedro ewarid̶e ãbarãba Roma puuru «Babilonia» abachid̶au.

               	Biawãra kʉ̃riad̶eeba chiya irsibid̶ai panásturu. Griego bed̶ead̶e naka b̶ʉ kub̶uu: kʉ̃riad̶eeba ʉ̃yásturu chiya biꞌia nuread̶ai ad̶ai baita.

               	Griego bed̶ead̶e chi b̶ee kartad̶e nau sid̶a b̶ʉ kub̶uu: biꞌia b̶uu maka b̶uai.

Pedroba nau kartad̶e naa b̶ʉd̶a11 Mʉ Simón Pedrobʉ, Jesucristo baita bari trajabariibʉ maud̶e ichiba bʉid̶abʉ. Mʉʉba
         nau karta b̶ʉʉruu chi Dachi Akõred̶e maud̶e Dachi Karibabarii Jesucristod̶e ijãabadaurã
         baita. Ichi jipa niid̶eeba, dai ome arab̶aud̶e biꞌia ijãa panuu. 2 Machiba Dachi Akõre maud̶e Dachi Mechiu Jesús kuitaa panuud̶eeba, mʉʉba kʉ̃ria b̶uu
         ãchi sõbiad̶eeba machi ãrea aid̶a panad̶amera maud̶e ãrea jirukaraayuwãe panabiad̶amera.Dachi Akõreba iukuad̶arã saka nuread̶ai panuu3-4 Dachi Akõre kuitaa panuud̶eeba, ichi poyaabariid̶eeba dachimaa ne joma deasii ichiba
         kʉ̃ria b̶uu kĩra nibad̶amera maud̶e ewaricha ichi ome chokae nuread̶amera. Ichi chi
         mechiud̶eeba maud̶e jipa niid̶eeba dachi iuped̶a ne mechiu maud̶e ne bia dachi baita
         waui asii. Maka wau b̶uud̶eeba nau iujãad̶ebenarãba kachirua wau kʉ̃ria panuu machiba
         ida b̶ud̶aped̶a poyaa ichi kĩra jipa nuread̶ai. 5 Maud̶eeba Cristod̶e ijãa panuud̶eeba ãrea jʉrʉ́sturu jipa nibad̶ai baita; jipa nid̶aud̶e
         jʉrʉ́sturu kʉ̃risia kuitaa nuread̶ai baita; 6 kʉ̃risia kuitaa panuud̶e jʉrʉ́sturu machi kakua kĩra jipa nuread̶ai baita; machi kakua
         kĩra jipa panuud̶e jʉrʉ́sturu joma jãaduad̶ai baita; joma jãadua panuud̶e jʉrʉ́sturu
         Dachi Akõreba kʉ̃ria b̶uu kĩra nuread̶ai baita; 7 Dachi Akõreba kʉ̃ria b̶uu kĩra panuud̶e jʉrʉ́sturu ãbarã kʉ̃riad̶ai baita; ãbarã kʉ̃ria
         panuud̶e jʉrʉ́sturu jomaurã kʉ̃riad̶ai baita.8 Machiba mau joma biꞌia wauduubʉrã, Dachi Mechiu Jesucristo aude kuitaabiad̶ai maud̶e
         ne biꞌia waud̶ai baita chokekea nureabiad̶ai. 9 Maamina chi maka wauwẽa b̶uu dau tõroroa b̶uu kĩra b̶uu, maebʉrã dau pãriu b̶uu kĩra
         b̶uu. Ichiba kĩrabaabasii chi naed̶e kachirua wau b̶uad̶a Dachi Akõreba joma jeraasii.
         10 Ãbarã, Dachi Akõreba machi iuped̶a jʉrʉ adausii. Biawãra maka nuree unubid̶ai baita
         chokekea panásturu. Maka wauduubʉrã b̶aed̶aabai. 11 Maud̶e Dachi Mechiu Jesucristoba machi ida wãbiai ichi puurud̶aa, de poraa ewa nub̶uu
         kĩra. Dachi Karibabariiba dachi ewaricha biꞌia uru b̶uai.12 Joma mau kuitaa panumina maud̶e chi biawãra bed̶ea ãrea ijãa panumina, mʉʉba joma
         mau machimaa kĩrababia b̶uai. 13 Mʉʉmaarã jipa b̶uu wabid̶a chokae b̶uud̶e+ mau machimaa kĩrababia b̶uai. 14 Dachi Mechiu Jesucristoba mʉʉmaa biꞌia kuitaabisii kãꞌãabariwãed̶e mʉ biui. 15 Maud̶eeba mʉʉba joma waui, mʉ biud̶akare, machiba joma mau ewaricha kĩrabad̶amera.Jesús ʉ̃rʉbena jaraped̶aad̶a biawãrabʉ16 Dachi Mechiu Jesucristo poyaabarii ʉ̃rʉbena maud̶e ichi waya neei ʉ̃rʉbena daiba machimaa
         jaradeasid̶aud̶e ara dai kʉ̃risiad̶eeba jaraped̶aad̶a jaradead̶aabasii. Maumaarã Dachi
         Mechiu Jesús kĩrawãrea ted̶echoa unuped̶aad̶ad̶eeba maka jaradeasid̶au. 17 Dachi Bajãad̶ebena Akõreba ichi ʉ̃rʉbena biꞌia jarasiid̶e maud̶e chi mechiu nii unubiasiid̶e
         dai aria panasid̶au. Dachi Akõre chi mechiu ãrea kĩrawãrea niiba naka jarasii: «Nau
         mʉ Warrbʉ. Mʉʉba mau ãrea kʉ̃ria b̶uu maud̶e mau kakua kĩrajʉʉ b̶uu. Mauba jara b̶uu
         ũrísturu».-18 Daiba mau bed̶ea biawãra bajãad̶e ũrisid̶au Jesús ome, Dachi Akõre ead̶e panasid̶aud̶e.19 Mau awara kuitaa panuu Dachi Akõre baita berreabadaurãba jaraped̶aad̶a biawãrabʉ.
         Mau bed̶ea ʉ̃d̶aa koabarii pãriud̶e urua b̶uu kĩra b̶uud̶eeba machiba ãrea kauwa ũrid̶ai
         panuu. Ʉ̃d̶aa koabarii urua b̶uabarii ab̶a ewariiruud̶aa, ab̶a chi daped̶eed̶ebena
         pusterrea neeruud̶aa. Ara mau kĩra dachi nau iujãa kachiruad̶e panuud̶e mau bed̶eaba
         dachi sõd̶e kuitaabia b̶uu saka nibad̶ai panuu ab̶a Cristo neeruud̶aa. 20 Nau ãrea kuitásturu: Dachi Akõre baita berreabadaurãba Ichi Bed̶ead̶e b̶ʉped̶aad̶a
         ara ãchi kʉ̃risiad̶eeba b̶istĩika bid̶a b̶ʉd̶aabasii. 21 Maarãba kʉ̃ria panad̶a kĩra jarad̶aabasii, maumaarã Dachi Akõre baita panasiid̶eeba,
         Ichi Jaurid̶eeba berreasid̶au.+
            
               	Wabid̶a chokae b̶uud̶e. Griego bed̶ead̶e naka b̶ʉ kub̶uu: wabid̶a nau de ãnimara e waud̶ad̶e b̶uud̶e.

               	1:17 Mateo 17:5; Marcos 9:7; Lucas 9:35.

               	Mau sid̶a naka b̶ʉ kub̶uu: Maamina nau ãrea kuitásturu: Dachi Akõre baita berreabadaurãba Ichi Bed̶ead̶e b̶ʉped̶aad̶a
                     b̶istĩika bid̶a ara ichi kʉ̃risiad̶eeba poyaa kuitaad̶aabasii, mau ẽbẽra kʉ̃risiad̶eeba
                     neebasiid̶eeba. Maumaarã Dachi Akõre Jaurid̶eeba berreasid̶au.

Setaa jaradeabadaurã21 Israel puurud̶ebenarã tãed̶e Dachi Akõre baita berreabadaurã setaa jaradeabadaurã
         basii. Machi tãed̶e bid̶a setaa jaradeabadaurã baraai. Setad̶eeba ãchiba dachi o ãyaa
         wãbiabarii kʉ̃risia, Dachi Akõre bed̶ea kĩra jaradead̶ai. Dachi Mechiu Jesusba ãchi
         kariba b̶uad̶a unud̶akau ad̶ai. Maud̶eeba Dachi Akõreba isa kastikai. 2 Maarãba waabenarã daad̶e ãrea mianejasia waubadau, ẽbẽrarã ãreaba ara mau kĩra waud̶ai.
         Maarã ʉ̃rʉbena ẽbẽrarãba chi biawãra bed̶ea+ kakua kachirua berread̶ai. 3 Chi nejarra kʉ̃ria panuud̶eeba, machi chi nejarra adaud̶ai baita ara ãchi kʉ̃risiad̶eeba
         setaa jaradead̶ai. Ãrea basii Dachi Akõreba maarã nebʉra ichiai baita b̶uu, maud̶e
         kãꞌãabariwãed̶e biawãra maarã kastikai.4 Angelerãba kachirua wausid̶aud̶e Dachi Akõreba kĩra chuburiabasii. Maumaarã chob̶ea
         pãriu b̶uud̶e jirakuasii.+ Mama kaenaba jʉ̃ panuu ab̶a Dachi Akõreba ãchi nebʉra ichiai ewarid̶aa. 5 Maud̶e nabẽraed̶ebenarãba Dachi Akõre ida b̶usid̶aud̶e ichiba kĩra chuburiabasii.
         Maumaarã bania ãrea birubisii mau ẽbẽrarã joma kinid̶amera. Maamina Noeba dachi jipa
         nibad̶ai ʉ̃rʉbena jaradeabachii. Ichi, ichi ded̶ebenarã 7 panuu sid̶a Dachi Akõreba
         karibasii.-6 Maud̶e Dachi Akõreba Sodoma puuru maud̶e Gomorra puuru kastikasiid̶e joma baa bʉisii.
         Mau joma etab̶arr babisii. Mauba kuitaabiasii chi ichi kʉ̃riad̶akaurãmaa ãchi sãad̶ai.
         7 Maamina ẽbẽra jipa nii Lot abadau Dachi Akõreba Sodoma baaid̶ebena karibasii.- Lot kĩra nomaa b̶uabachii mau puurud̶ebenarãba ne joma kachirua wau panuud̶eeba.
         8 Mau ẽbẽra jipa nii maarã tãed̶e b̶uabachii. Jipa niid̶eeba maarãba kachirua wau panuu
         unuuruud̶e maud̶e ũriiruud̶e ewaricha kĩra nomaa b̶uabachii. 9 Mauba unubi b̶uu Dachi Mechiuba chi jipa wau nuree ãrea biꞌiwãe panuud̶ebena kariba
         kuitaa b̶uu. Maud̶e kuitaa b̶uu chi jipa wauwẽa nuree saka uru b̶uai ab̶a ichiba kastikai
         ewarid̶aa. 10 Chi nau kakuaba kachirua wau kʉ̃ria b̶uu waubadaurã maud̶e chi Dachi Akõre mʉ Mechiu
         ad̶ai kʉ̃riad̶akaurã aude kastikai.Setaa jaradeabadaurã kachirua waud̶ai baita perad̶akau. Ãrea kuitaa nuree kĩra panabadau.
         Jauri kachiruarã chi mechiu nuree ʉ̃rʉbena kachirua jarad̶ai baita wapead̶akau. 11 Angelerã ãchi audeara ãrea meserãa maud̶e poyaabarii nuremina, Dachi Mechiu daad̶e
         jai kachiruarã chi mechiu nuree ʉ̃rʉbena kachirua jarad̶akau. 12 Maamina setaa jaradeabadaurãba ãchiba adua panuud̶ebena kachirua berreabadau. Ãnimara
         kĩra kʉ̃risiaswãe nuree. Ab̶a ãchi kakuaba kʉ̃ria b̶uu waubadau. Ãnimara tobadau ẽbẽrarãba
         jidaud̶aped̶a bead̶amera. Ara mau kĩra setaa jaradeabadaurã joma biud̶ai. 13 Dachi Akõreba ãchi ãrea ichiai ara ãchiba wauped̶aad̶a kĩra. Ãchi ko ãrea nuree maud̶e
         itua do ãrea nuree. Mau ãchi baita kĩrajʉʉbadau. Ẽsabud̶e maud̶e ãsaed̶e maka waubadau.
         Ãbarã ome ãbua komaa panuud̶e maka waubadau. Maka machi tãed̶e paru jayoa miadaa kĩra
         nuree. 14 Ãibena wẽra ome kãi paneebadau. Ne joma kachirua wau b̶uuba kĩrased̶akau. Chi ãrea
         ijãawẽa nuree setaa kũruabadau. Ne joma kʉ̃riabadau. Mau kakua Dachi Akõreba ãchi
         nebʉra ichiai. 15 Dachi Akõre o jipa b̶uu ida b̶ud̶aped̶a o ãyaa wãsid̶au. Beor warr Balán abadauba
         waud̶a kĩra waubadau.- Balán chi nejarra kʉ̃ria b̶uasiid̶eeba chi nejarra baita kachirua waui kʉ̃risiasii.
         16 Maamina kachirua od̶e wãaruud̶e burroba ichi kastikasii. Mau ãnimara berreakau ẽbẽra
         kĩra berreasii. Dachi Akõre baita berreabarii Balán kʉ̃risiaswãe b̶uu kĩra kachirua
         od̶e wãi kʉ̃risia b̶umina burroba ida wãbiibasii.17 Setaa jaradeabadaurã mied̶e baniaswãe b̶uu kĩra nuree. Ãchi jʉ̃rʉara pũaturãba ãyaa
         adoeruu kĩra nuree. Pũaturãba jʉ̃rʉara ãyaa adoeruud̶e kui chekau. Ara mau kĩra ãchiba
         jaradea panuuba aid̶akau. Dachi Akõreba chob̶ea ãrea pãriu b̶uud̶e b̶usii ãchi kastikakuai
         baita. 18 Ãchiba mipitaa berreaduuba jaradeabadau. Maamina mauba aid̶akau. Ãchiba jaradeabadau
         nau kakuaba kachirua wau kʉ̃ria b̶uu waud̶ai panuu. Maka chi ara ea kachiruad̶ebena
         wãped̶aad̶a nuree ãchiba setaa kũruabadau waya kachirua waud̶amera. 19 Maarã jarabadau ijãaduubʉrã, biꞌia paneed̶ai abadau, chi chibari baita bari trajabarii
         ichi chibari juakaa miru wãaruu kĩra. Maamina kachirua poyaa ida b̶ud̶akaud̶eeba biꞌia
         paneebai. Mauba ãchi kachirua baita bari trajabadaurã babiai. Biawãra barikia kachirua
         poyaa ida b̶ud̶aabaibʉrã, dachi mau baita bari trajabadaurãbʉ. 20 Jesucristo Dachi Mechiu maud̶e Dachi Karibabarii kuitaa panuud̶eeba nau iujãad̶e b̶uu
         kachiruad̶ebena karibasid̶au. Maamina jʉ̃karad̶e bʉra paneeduu kĩra waya kachirua
         wauduubʉrã, naa panad̶a audeara kachirua paneed̶ai. 21 Maud̶eeba Dachi Akõre bed̶ea kuitaaped̶aad̶a ida b̶ud̶ai bad̶amaarã, bibuara b̶uu
         Dachi Akõreba jipa wau b̶uu kuitaad̶aabai. 22 Ãchi ẽbẽraba naka jarabadau kĩra nuree: «Usa otomaaped̶a waya neebarii chi otomaad̶a
         koi baita».- Maud̶e naka jarabadau: «Sina kuiped̶a waya ioro susuad̶e bʉraa b̶eebarii».
         
            
               	Chi biawãra bed̶ea. Griego bed̶ead̶e naka b̶ʉ kub̶uu: chi biawãra o.

               	Chob̶ea pãriu b̶uu. Griego bed̶ead̶e naka b̶ʉ kub̶uu: Tártaro.

               	2:5 Génesis 6:1—8:22.

               	2:7 Génesis 19:1-29.

               	2:15 Números 22:1-41.

               	2:22 Proverbios 26:11.

Dachi Mechiuba kastikad̶e neei ʉ̃rʉbena31 Ãbarã, nau chi ome karta mʉʉba machi baita b̶ʉmaa b̶uu. Karta ome b̶ʉd̶ad̶e mʉʉba
         chi biawãra bed̶ea kĩrababia b̶uu jipa kʉ̃risiad̶amera. 2 Mʉʉba kʉ̃ria b̶uu Dachi Akõre baita berreabadaurãba naa jaraped̶aad̶a machiba kĩrabad̶ayu.
         Maud̶e kʉ̃ria b̶uu Jesucristo Dachi Mechiu, Dachi Karibabariiba jarad̶a kĩrabad̶ayu.
         Mau ichiba bʉid̶arãba machimaa jaradeasid̶au.3 Nau ãrea kuitásturu: kaad̶ebena ewarid̶e Dachi Akõre atua jarabadaurã baraai. Ãchi
         kakuaba kachirua wau kʉ̃ria b̶uu wau panad̶ai. 4 Naka atua jarad̶ai: «Cristo neei jarad̶a ¿kãare sãasma? Dachi nabẽraed̶ebenarã joma
         biusid̶au. Maamina nau iujãa wausiid̶eed̶ebena joma ara maka b̶uu». 5 Mau ẽbẽrarãba ijãa kʉ̃riad̶awẽa panuu nabẽraed̶e Dachi Akõre bed̶eaba bajãa wausii,
         iujãa mar ekared̶ebena neebisii maud̶e baniad̶ebena maka wausii.+6 Ara mau baniaba joma nau iujãad̶e chi mau ewarid̶e panad̶a kinibisii mau bania ãrea
         chesiid̶eeba. 7 Ara mau kĩra Dachi Akõre bed̶eaba nau iujãa maud̶e bajãa nu uru b̶uu maud̶e ichiba
         kastikai ewarid̶e tʉbʉchiad̶e baai. Mau ewarid̶e chi ichi kʉ̃riad̶akaurã nebʉra ichiaped̶a
         joma kastikai.8 Maamina ãbarã, nau kĩraba panad̶a ida b̶urã́sturu: Dachi Mechiumaarã ewari ab̶a 1.000
         años kĩra b̶uu maud̶e 1.000 años ewari ab̶a kĩra b̶uu. 9 Dachi Mechiu neei ad̶a bad̶a kãꞌãa b̶uud̶eeba waabenarãba kʉ̃risia panuu neebai. Maamina
         makawãema. Maumaarã machi kakua joma jãadua b̶uud̶eeba kãꞌãa b̶uu. Ichiba kʉ̃riawẽa
         b̶uu ẽbẽra ab̶a bid̶a ichid̶ebena ãi b̶uai. Kʉ̃ria b̶uu jomaurãba kachirua ida b̶ud̶aped̶a
         ichimaa need̶ai. 10 Dachi Mechiuba kastikai ewari bai nechiru neebarii kĩra.+ Mau ewarid̶e kachirua ãrea ʉrʉrʉaped̶a bajãa wãꞌãebii. Ne joma dachiba bajãad̶e unubadau
         baawãi. Maud̶e nau iujãa maud̶e ne joma nau iujãad̶e nuree baawãi.+11 Ne joma wãꞌãe baid̶eeba machi Dachi Akõreba kʉ̃ria b̶uu kĩra jipa maud̶e kachiruaswãe
         nibad̶ai panuu. 12 Dachi Akõreba kastikai ewari esed̶au panuumisa Dachi Akõreba kʉ̃ria b̶uu wau panásturu
         mau ewari isa bamera.+ Mau ewarid̶e Dachi Akõreba bajãa baai. Ne joma dachiba bajãad̶e unubadau maud̶e nau
         iujãad̶e unubadau wãsiaba dorrab̶arii. 13 Maamina Dachi Akõreba bajãa wid̶i maud̶e iujãa wid̶i waui asii. Mau dachiba esed̶au
         panuu. Mama jomaurãba jipa wau nuread̶ai.14 Ãbarã, machiba joma mau esed̶au panuud̶eeba ne jomad̶e kĩra jipa nibásturu Dachi Akõreba
         machi biꞌia, kachiruaswãe, ichi ome jirukaraayuwãe panuu unumera. 15 Kĩrabásturu Dachi Mechiuba ẽbẽrarã karibai baita joma jãadua b̶uu. Ara mau kĩra dachiba
         kʉ̃ria panuu ãba Pablo bid̶a kartad̶e machi baita b̶ʉsii, Dachi Akõreba ichimaa dead̶a
         kʉ̃risia kuitaad̶eeba. 16 Mauba kartacha mau ʉ̃rʉbena b̶ʉsii. Mau kartad̶ebena kʉ̃risia ichiba b̶ʉd̶a chaarea
         b̶uu kuitaad̶ai baita. Chi biawãra bed̶ea adua nureerãba maud̶e chi ãrea ijãad̶akaurãba
         mauba b̶ʉd̶a biꞌiwãe jaradeabadau, chi Dachi Akõre bed̶ea b̶ʉped̶aad̶a biꞌiwãe jaradeabadau
         kĩra. Maud̶eeba Dachi Akõreba ãchi nebʉra ichiai.17 Ãbarã, machiba mau kuitaa panuud̶eeba kauwa panásturu ẽbẽra kachiruarãba biꞌiwãe jaradea
         panuuba setaa kũruarãad̶amera. Maka machiba ãrea ijãa panuu ida b̶ud̶aabai. 18 Jesucristo Dachi Mechiu maud̶e Dachi Karibabarii ʉ̃rʉbena biꞌia kuitaa kãribásturu.
         Ichi sõbiad̶eeba warísturu. Id̶i maud̶e ewaricha ichimaa biꞌia berread̶ai panuu. Biꞌia
         b̶uu maka b̶uai.
         
            
               	Baniad̶ebena maka wausii. Griego bed̶ead̶e mau chaarea b̶uu biꞌia ũrid̶amera.

               	Neebarii kĩra. Griego bed̶ead̶e chi b̶ee kartad̶e naka b̶ʉ kub̶uu: ẽsabud̶e neebarii kĩra.

               	Ne joma nau iujãad̶e nuree baawãi. Griego bed̶ead̶e mau chaarea b̶uu biꞌia ũrid̶amera. Waabenarãmaarã naka jara b̶uu:
                     «Maud̶e Dachi Akõreba ẽbẽrarã nebʉra ichiaruud̶e maarãba nau iujãad̶e wauped̶aad̶a
                     joma unubiai».

               	Dachi Akõreba kʉ̃ria b̶uu wau panásturu mau ewari isa bamera. Mau bed̶ea poyaa naka b̶ʉ kub̶uu: mau ewari isa neei kʉ̃riad̶ai panuu.

Chi Chokae Nibabiabarii Bed̶ea11 Arab̶aed̶eed̶e chi Chokae Nibabiabarii Bed̶ea abadau b̶uasii, maud̶e wabid̶a b̶uu.
         Mauba jaradead̶a daiba ũrisid̶au. Mau dai dauba unusid̶au maud̶e juaba wausid̶au.
         Mauba waud̶a kauwa ichiasid̶au. Mau ʉ̃rʉbena daiba nau kartad̶e b̶ʉmaa panuu. 2 Mau chokae nibabiabarii Dachi Akõreba nau iujãad̶e unubiasii. Daiba mau unusid̶aud̶eeba
         mau ʉ̃rʉbena biawãra berrea panuu. Daiba machimaa jara panuu mau chi ewaricha chokae
         nibabiabarii. Arab̶aed̶eed̶e ichi Akõre ome bajãad̶e b̶uabachii. Mau bajãad̶e b̶uad̶a
         Dachi Akõreba daimaa nau iujãad̶e unubiasii. 3 Daiba unuped̶aad̶a maud̶e ũriped̶aad̶a machimaa jara panuu machi sid̶a dai ome ãbuacha
         Dachi Bajãad̶ebena Akõre ome maud̶e ichi Warr Jesucristo ome biꞌia panad̶amera. 4 Joma mau daiba b̶ʉmaa panuu dachi ãrea kĩrajʉʉd̶ai baita.+Dachi Akõre kachiruaswãe nii5 Daiba Jesucristod̶eeba ũriped̶aad̶a machimaa jara panuu naubʉ: Dachi Akõre ʉ̃d̶aa
         kĩra nii ne jomad̶e jipa niid̶eeba. Mauba ichid̶e pãriu ab̶a bid̶a wãꞌãe. 6 Ichi ome ãbua biꞌia panuu aaduubʉrã, maamina pãriud̶e nibaaduubʉrã, setaa jara panuu.
         Biawãra bed̶ea ijãad̶awẽa panuu. 7 Maamina ichi ʉ̃d̶aad̶e b̶uu kĩra dachi sid̶a ʉ̃d̶aad̶e nibaaduubʉrã, ãbarã ome ãbua
         biꞌia panad̶ai. Maud̶e ichi Warr Jesucristo oa ched̶aba dachi kachirua joma jeraabarii.8 Dachi kachiruaswãe panuu a panuubʉrã, ara dachi du ab̶a setaa jara panuu maud̶e biawãra
         bed̶ea adua panuu. 9 Dachi Akõreba jara b̶uu kĩra ara ichiba waubariid̶eeba, maud̶e jipa waubariid̶eeba,
         dachiba kachirua wauped̶aad̶a ichimaa jaraaduubʉrã, mau kachirua perdonai. Joma kachirua
         wauped̶aad̶a jeraai. 10 Kachirua waud̶akau aaduubʉrã, Dachi Akõre chi seta nii a panuu maud̶e ichi bed̶ea
         ijãad̶awẽa panuu.+
            
               	Dachi. Griego bed̶ead̶e chi b̶ee kartad̶e naka b̶ʉ kub̶uu: machi.

               	Dachi Akõreba jarasii jomaurã kachirua waubadau. Maud̶eeba chi kachiruaswãe b̶uu a
                     b̶uuba Dachi Akõre seta nii a b̶uu. Romanos 3:23.

Dachi baita Dachi Akõremaa chi chuburia id̶ibarii21 Ãbarã, machi mʉ warrarã kĩra nuree. Mʉʉba mau b̶ʉmaa b̶uu machiba kachirua waurãad̶amera.
         Maamina ab̶aba kachirua wauruubʉrã, ab̶a uru panuu Dachi Bajãad̶ebena Akõremaa dachi
         baita chi chuburia id̶imera. Mau chi chuburia id̶ibarii Jesucristobʉ. Ne joma jipa
         waubarii. 2 Ichi biusii Dachi Akõreba dachi kachirua perdonamera. Dachi kachirua báitaburu biubasii,
         maumaarã biusii joma nau iujãad̶e panuurã kachirua baita bid̶a.3 Dachi Akõreba waubi b̶uu bed̶ea dachiba mau wau panuubʉrã, unubiad̶ai panuu ichi biawãra
         unu panuu. 4 Ab̶auba jaraaruubʉrã: «Mʉʉba ichi unu b̶uu», maud̶e ichiba waubi b̶uu bed̶ea wauwẽa
         b̶uubʉrã, mauba setaa jara b̶uu. Chi biawãra bed̶ea adua b̶uu. 5-6 Maamina chi Dachi Akõre bed̶ea wau b̶uuba Dachi Akõre biawãra kʉ̃ria b̶uu. Chi Dachi
         Akõre ome b̶uu a b̶uu Jesucristo nibad̶a kĩra nibai b̶uu. Dachi maka nibaaduubʉrã,
         kuitaa panuu biawãra ichi ome panuu.Dachi Akõreba waubi b̶uu bed̶ea wid̶i7 Ãbarã, mʉʉba machi baita b̶ʉwẽa b̶uu chi Dachi Akõreba waubi b̶uu bed̶ea wid̶i, maumaarã
         b̶ʉ b̶uu ichiba chi naed̶e waubi b̶uu bed̶ea jarad̶a.- Mau waubi b̶uu bed̶ea machiba Cristod̶e ijãaped̶aad̶ad̶eed̶ebena kuitaa panuu. Mau
         nabẽraed̶ebena bed̶ea chi ichid̶ebena ũriped̶aad̶abʉ. 8 Maamina chi mʉʉba b̶ʉmaa b̶uu chiwid̶i kĩra b̶uu Cristoba wausiid̶eeba maud̶e machia
         bid̶a biawãra wau panuud̶eeba. Chi nau wid̶i pãriu wãꞌãe kãrii kĩra b̶uu, maud̶e chi
         biawãra bed̶ea ʉ̃d̶aa kãrii kĩra b̶uu.9 Ab̶auba ʉ̃d̶aad̶e b̶uu aaruubʉrã, maamina ichi ãba kĩramaa b̶uubʉrã, wabid̶a pãriud̶e
         b̶uu. 10 Chi ichi ãba kʉ̃riabarii ʉ̃d̶aad̶e b̶uu maud̶e ichi sõd̶e wãꞌãe kachiruad̶e b̶aebii
         baita. 11 Maamina chi ichi ãba kĩramaa b̶uu pãriud̶e b̶uu. Pãriud̶e niid̶eeba adua b̶uu samaa
         wãi, pãriuba ichi dau berrea b̶uud̶eeba.12 Warrarã, mʉʉba nau karta machi baita b̶ʉ b̶uu Dachi Akõreba Cristod̶eeba machi kachirua
         perdonasiid̶eeba.13 Chõrarã, mʉʉba nau karta machi baita b̶ʉ b̶uu chi arab̶aed̶eed̶e nibad̶a wabid̶a nii,
         mau unubadaud̶eeba.Kũudrãarã, mʉʉba nau karta machi baita b̶ʉ b̶uu jʉbawãe nii poyaasid̶aud̶eeba.Warrarã, mʉʉba nau karta machi baita b̶ʉ b̶uu Dachi Bajãad̶ebena Akõre unusid̶aud̶eeba.14 Akõrerã, mʉʉba nau karta machi baita b̶ʉ b̶uu chi arab̶aed̶eed̶e nibad̶a wabid̶a nii,
         mau unubadaud̶eeba.Kũudrãarã, mʉʉba nau karta machi baita b̶ʉ b̶uu ãrea ijãa panuud̶eeba, Dachi Akõre
         bed̶ea machi sõd̶e b̶uud̶eeba, maud̶e jʉbawãe nii poyaasid̶aud̶eeba.15 Nau iujãad̶ebena kʉ̃risia maud̶e ne joma nau iujãad̶ebena kachirua kʉ̃riarã́sturu.
         Chi nau iujãad̶ebena kachirua kʉ̃ria b̶uuba Dachi Bajãad̶ebena Akõre kʉ̃riawẽa b̶uu.
         16 Nau iujãad̶ebena kachirua naubʉ: dachi kakuaba kachirua wau kʉ̃ria b̶uabarii, dachi
         dauba unu panuu kʉ̃ria panabadau, maud̶e dachiba uru panuu kakua maebʉrã wau panuu
         kakua ara dachi waabenarã audeara aude nuree kʉ̃risia panad̶ai. Joma mau Dachi Bajãad̶ebena
         Akõred̶ebenawãe, maumaarã nau iujãad̶ebenabʉ. 17 Nau iujãa kachirua maud̶e joma chi kachirua ẽbẽrarãba wau kʉ̃ria panuu wãꞌãe bai.
         Maamina chi Dachi Akõreba jara b̶uu bed̶ea wau b̶uu ewaricha ichi ome chokae b̶uai.Cristo kĩramaabarii18 Mʉ warrarã, nau kaad̶ebena ewari wãꞌãeburuu. Machiba ũrisid̶au Cristo kĩramaabarii
         neei.+ Cristo kĩramaabadaurã id̶ibae barau. Maud̶eeba dachiba kuitaa panuu nau Dachi Akõre
         bed̶ea ewari wãꞌãeburuu. 19 Maarã dachi baara panad̶a wãsid̶au, maamina biawãra dachid̶ebenawãe basii. Maarã biawãra
         dachid̶ebena basirã, dachi baara wabid̶a ãbua panad̶ai basii. Maamina mau makasii
         biꞌia kuitaad̶amera joma dachid̶ebenawãe nuree.20 Maumaarã machiba Dachi Akõre Jauri Cristoba dead̶a uru panuu. Ichid̶eeba joma chi
         biawãra bed̶ea kuitaa panuu. 21 Mʉʉba nau karta b̶ʉwẽa b̶uu machiba chi biawãra bed̶ea adua panuud̶eeba maumaarã b̶ʉ
         b̶uu kuitaa panuud̶eeba. Maud̶e kuitaa panuu chi seta biawãrad̶ebenawãe. 22 ¿Chi setaa jarabarii kaima? Chi Jesús Dachi Akõreba deai jarad̶a dachi karibabariiwãe
         a b̶uubʉ.+ Mau chi Cristo kĩramaabariibʉ. Mauba Dachi Bajãad̶ebena Akõre maud̶e Dachi Akõre
         Warr kʉ̃riawẽe. 23 Chi Dachi Akõre Warr kʉ̃riawẽa b̶uuba Dachi Bajãad̶ebena Akõre uru b̶uuwãe. Chi Jesús
         Dachi Akõre Warr a b̶uuba Dachi Bajãad̶ebena Akõre sid̶a uru b̶uu. 24 Maud̶eeba machiba ijãasid̶aud̶eed̶ebena chi Cristo ʉ̃rʉbena ũri panuu machi sõd̶e
         nu uru panásturu. Maka machi Dachi Bajãad̶ebena Akõre ome maud̶e ichi Warr ome ãbua
         panad̶ai. 25 Maka ãbua panuubʉrã, Cristoba dachimaa biawãra jarasii ewaricha Dachi Akõre ome chokae
         panad̶ai.26 Mʉʉba mau b̶ʉsii waabenarãba machi setaa kʉ̃ria panuud̶eeba. 27 Maamina machiba Dachi Akõre Jauri Cristoba dead̶a uru panuu. Maud̶eeba jʉrʉd̶aabai
         panuu waabenarãmaa machi jaradeabiayua. Dachi Akõre Jauriba machimaa ne joma jaradea
         b̶uu. Ichiba jaradea b̶uu setawãe, maumaarã biawãrabʉ. Maud̶eeba Cristo ome ãbua panásturu
         Dachi Akõre Jauriba machimaa jaradead̶a kĩra.28 Mʉ warrarã, Cristo ome ãbua panásturu. Maka ichi neeruud̶e wapead̶awẽa maud̶e kĩra
         nejasiad̶awẽa nuread̶ai ichi daad̶e. 29 Machiba kuitaa panuu Jesucristo jipa nii. Maud̶e kuitaa panuu chi joma jipa wau nuree,
         Dachi Akõre warrarãbʉ.
         
            
               	2:7. Juan 13:34-35.

               	Cristo kĩramaabarii. Griego bed̶ead̶e naka b̶ʉ kub̶uu: anticristo.

               	Dachi Akõreba deai jarad̶a dachi karibabarii. Griego bed̶ead̶e naka b̶ʉ kub̶uu: Cristo.

Dachi Akõre warrarã31 Ichiásturu saka Dachi Akõreba+ dachi ãrea kʉ̃ria b̶uu. Ichiba ãrea kʉ̃ria b̶uud̶eeba dachi ichi warrarã abarii.
         Biawãra dachi ichi warrarãbʉ.+ Nau iujãad̶ebenarãba mau adua panuu, ichi unud̶akaud̶eeba. 2 Ãbarã, dachi Dachi Akõre warrarãbʉ. Dachi Akõreba wabid̶a unubiawẽa b̶uu dachi saka
         nuread̶ai. Maamina kuitaa panuu Cristo neeruud̶e ichi kĩra nuread̶ai, mau ewarid̶e
         ichi saka nii unud̶aid̶eeba. 3 Chi Cristo kĩra b̶uai baita esed̶au b̶uu kachiruaswãe b̶uai baita nu b̶uabarii, Cristo
         kachiruaswãe nii kĩra.4 Chi kachirua wau b̶uuba Dachi Akõre ley waukau. Mau kachirua wauruud̶e, Dachi Akõre
         maud̶e chi ley kʉ̃riakau. 5 Maamina machiba kuitaa panuu Jesucristo nau iujãad̶aa neesii dachi kachirua awara
         b̶ui baita. Ichi chi kachirua b̶aꞌãra bid̶a wãꞌãe nii. 6 Chi ichi ome ãbua b̶uuba kachirua waukau. Maamina chi kachirua wau b̶uuba Jesucristo
         unukau maud̶e saka nii adua b̶uu.7 Mʉ warrarã, ab̶aumaa ida setaa kũruabiarã́sturu. Chi jipa wau b̶uu Dachi Akõre daad̶e
         jipa nii, Cristo jipa nii kĩra. 8 Maamina chi kachirua wau b̶uu jʉbawãe niid̶ebʉ, arab̶aed̶eed̶e jʉbawãe nii kachirua
         wau b̶uabariid̶eeba. Dachi Akõre Warr nau iujãad̶aa neesii jʉbawãe niiba wau b̶uu
         poyaai baita.9 Chi Dachi Akõre wãwa adaud̶a kĩra niiba kachirua waukau, Dachi Akõre chokae nibabiabarii
         ichid̶e b̶eebariid̶eeba.+ Dachi Akõred̶ebena neesiid̶eeba kachirua poyaa wau b̶uakau. 10 Naud̶eeba dachiba kuitaa panuu kairã Dachi Akõre warrarã maud̶e kairã jʉbawãe nii
         warrarã. Chi jipa wauwẽa b̶uu Dachi Akõre warrwãe. Maud̶e chi ichi ãba kʉ̃riawẽa b̶uu
         Dachi Akõre warrwãe.Chiya kʉ̃ria nuread̶ai panuu11 Chi machiba ijãasid̶aud̶eed̶ebena ũri panuu bed̶ea naubʉ: dachi chiya kʉ̃ria nuread̶ai
         panuu. 12 Caín kĩra panad̶aabai panuu.- Jʉbawãe niid̶e basiid̶eeba chi ãba beasii. ¿Sakãe ichi ãba beasma? Beasii ichi ãbaba
         wau b̶uad̶a Dachi Akõre daad̶e biꞌia b̶uasiid̶eeba maud̶e ichiba waud̶a kachirua b̶uasiid̶eeba.13 Ãbarã, nau iujãad̶ebenarãba machi kĩramaaduubʉrã, ãrea kĩra nomaarã́sturu. 14 Dachiba ãbarã kʉ̃ria panuud̶eeba kuitaa panuu dachi biu panad̶a chokae paneesid̶au.
         Chi ichi ãba kʉ̃riawẽa b̶uu wabid̶a biu nub̶uu. 15 Chi ichi ãba kĩramaa b̶uu Dachi Akõre daad̶e mia beabarii. Machiba kuitaa panuu chi
         mia beabarii ewaricha Dachi Akõre ome chokae b̶uabai. 16 Naud̶eeba dachiba kuitaa panuu dachi ãbarã kʉ̃riabadau: Jesucristo dachi kakua biusii.
         Ara mau kĩra dachi sid̶a kʉ̃riad̶eeba ãbarã baita biud̶ai baita nuread̶ai panuu. 17 Chi nau iujãad̶e chi nejarr barau niiba chi nejarr barauwãe nii ãba unu b̶uu aid̶awẽebʉrã,
         ¿Dachi Akõreba chi kʉ̃ria ichi sõd̶e uru b̶uka? Uru b̶uuwãe. 18 Mʉ warrarã, dachi ãbarã kʉ̃riad̶ai panuu. Bed̶ead̶éburu maka waud̶aabai panuu, maumaarã
         dachiba wau panuud̶eeba biawãra kʉ̃riad̶ai panuu.19-20 Maud̶eeba kuitaa panuu dachi biawãra Dachi Akõred̶e. Maud̶e ara dachi sõd̶e kachirua
         wau panuu a kʉ̃risiaduubʉrã, Dachi Akõre daad̶e poyaa jirukaraayuwãe panad̶ai. Dachi
         Akõreba dachi ʉ̃rʉbena biꞌia kuitaa b̶uu chi dachi sõd̶e kʉ̃risia panuu audeara. Ichiba
         joma kuitaa b̶uu. 21 Ãbarã, dachi nebʉraswãe panuu a kʉ̃risia panuubʉrã, wapeawẽa Dachi Akõremaa poyaa
         ʉtaa id̶id̶ai. 22 Maud̶e dachiba ʉtaa id̶iiduu ichiba deai, Dachi Akõreba waubi b̶uu bed̶ea maud̶e chi
         ichiba kʉ̃ria b̶uu wau panuud̶eeba. 23 Mau waubi b̶uu bed̶ea naubʉ: ichi Warr Jesucristod̶e ijãad̶ai maud̶e chiya kʉ̃ria
         nuread̶ai ichiba dachimaa jarad̶a kĩra. 24 Chi Dachi Akõreba waubi b̶uu bed̶ea wau b̶uu Dachi Akõre ome b̶uu, maud̶e Dachi Akõre
         ichi ome b̶uu. Dachiba kuitaa panuu Dachi Akõre dachi ome b̶uu, ichi Jauri dachimaa
         deasiid̶eeba.
         
            
               	Dachi Akõreba. Griego bed̶ead̶e naka b̶ʉ kub̶uu: el Padre.

               	Dachi ichi warrarãbʉ. Chi b̶ee nabẽraed̶ebena kartad̶e mau bed̶ea wãꞌãe.

               	Dachi Akõre chokae nibabiabarii ichid̶e b̶eebariid̶eeba. Griego bed̶ead̶e naka b̶ʉ kub̶uu: Dachi Akõre netaa ichid̶e b̶uabarii.

               	3:12 Génesis 4:1-15.

Setaa jaradeabadaurã saka kuitaad̶ai41 Ãbarã, barikiurãba Dachi Akõre Jaurid̶eeba berrea panuu abadaurã ijãarã́sturu, maumaarã
         kauwa ichiásturu ãchiba biawãra Dachi Akõre Jaurid̶eeba maebʉrã waabenarãd̶eeba berrea
         panuu kuitaad̶ai baita. Mau makásturu ãreaba nau iujãad̶e setad̶eeba ãchiba Dachi
         Akõre Jaurid̶eeba berrea panuu abadaud̶eeba. 2 Naka machiba kuitaad̶ai kai Dachi Akõre Jaurid̶eeba berrea b̶uu: ab̶aba Jesucristo
         nau kakuad̶e biawãra neesii aaruubʉrã, Dachi Akõre Jaurid̶eeba berrea b̶uu. 3 Maamina ab̶auba Jesucristo nau kakuad̶e neebasii aaruubʉrã, Dachi Akõre Jaurid̶eeba
         berrea b̶uuwãe. Chi Cristo kĩramaabariid̶eeba berrea b̶uu.+ Machiba ũrisid̶au Cristo kĩramaabarii neei b̶uu. Biawãra mau nau iujãad̶e b̶uu.4 Mʉ warrarã, machi Dachi Akõred̶ebʉ. Machiba maarãmaa ida setaa kũruabiad̶aabasii,
         chi machi sõd̶e b̶uu chi nau iujãad̶e b̶uu audeara poyaabarii b̶uud̶eeba. 5 Maarã nau iujãa kachiruad̶ebenarãbʉ. Maud̶eeba nau iujãad̶ebena kʉ̃risia jaradeabadau
         maud̶e ãchiba jaradea panuu nau iujãad̶e Dachi Akõred̶e ijãad̶akaurãba ijãabadau.
         6 Maamina Dachi Akõred̶ebʉ. Chi Dachi Akõre unu b̶uuba dachiba jaradea panuu ijãabarii.
         Chi Dachi Akõre unukauba dachiba jaradea panuu ijãakau. Maud̶eeba dachiba kuitaa panuu
         kaiba Dachi Akõre Jaurid̶eeba biawãra bed̶ea jaradea b̶uu maud̶e kaiba setad̶ebena
         jaurid̶eeba setaa jaradea b̶uu.Dachi Akõreba ẽbẽrarã kʉ̃ria b̶uu7 Ãbarã, dachi chiya kʉ̃ria nuread̶ai panuu, Dachi Akõreba dachimaa dachi ãbarã biawãra
         kʉ̃riabiabariid̶eeba. Joma chi kʉ̃ria uru nuree Dachi Akõre warrarãbʉ maud̶e Dachi
         Akõre unubadau. 8 Dachi Akõreba ne jomad̶e kʉ̃riakua b̶uud̶eeba chi ab̶au kʉ̃riawẽa b̶uuba Dachi Akõre
         unukau. 9 Dachi Akõreba dachi kʉ̃ria b̶uu unubiasii ichi Warr ab̶a nii nau iujãad̶aa bʉisiid̶e
         ichid̶eeba ewaricha chokae nuread̶amera. 10 Chi biawãra kʉ̃ria naka b̶uu: chi kʉ̃riad̶eeba Dachi Akõreba ichi Warr bʉisii biumera
         dachi kachirua perdonai baita. Dachi Akõreba maka waubasii dachiba ichi kʉ̃ria panasiid̶eeba,
         maumaarã maka wausii ichiba dachi kʉ̃riasiid̶eeba.11 Ãbarã, Dachi Akõreba dachi maka kʉ̃riasiid̶eeba dachi sid̶a chiya kʉ̃ria nuread̶ai
         panuu. 12 Ab̶au bid̶a Dachi Akõre dauba unukau. Maamina dachi chiya kʉ̃ria panuubʉrã, Dachi
         Akõre dachi ome b̶uu maud̶e ichi kʉ̃riad̶eeba dachiba biawãra joma kʉ̃ria panuu. 13 Dachi Akõreba ichi Jauri dachimaa deasiid̶eeba kuitaa panuu dachi Dachi Akõre ome
         panuu maud̶e ichi dachi ome b̶uu. 14 Daiba ichi Warr unusid̶aud̶eeba jara panuu Dachi Bajãad̶ebena Akõreba mau biawãra
         bʉisii nau iujãad̶ebenarã karibamera. 15 Barikiuba Jesús biawãra Dachi Akõre Warr aaruubʉrã, Dachi Akõre ichi ome b̶uu maud̶e
         ichi Dachi Akõre ome b̶uu.16 Dachiba kuitaa panuu maud̶e ijãa panuu Dachi Akõreba dachi kʉ̃riakua b̶uu. Dachi Akõreba
         ne jomad̶e kʉ̃ria b̶uu. Biawãra kʉ̃ria uru b̶uu Dachi Akõre ome b̶uu maud̶e Dachi
         Akõre ichi ome b̶uu. 17 Maka dachiba Dachi Akõre maud̶e joma ẽbẽrarã biawãra kʉ̃ria panuu. Dachi Akõreba dachi
         nebʉra kastikai ewarid̶e dachi ne wapeawẽa nuread̶ai, nau iujãad̶e Jesucristo nibad̶a
         kĩra nibaped̶aad̶ad̶eeba. 18 Dachiba Dachi Akõre maud̶e joma ẽbẽrarã kʉ̃ria panuubʉrã, Dachi Akõreba kastikaid̶ebena
         wapead̶aabai panuu, chi biawãra kʉ̃riaba mau wapead̶ai wãꞌãebibariid̶eeba. Chi Dachi
         Akõreba dachi nebʉra kastikai wapea b̶uuba kuitaa b̶uu Dachi Akõreba ichi nebʉra kastikai.
         Ichiba Dachi Akõre maud̶e joma ẽbẽrarã wabid̶a biawãra kʉ̃ria b̶uuwãe.19 Dachiba Dachi Akõre kʉ̃ria panuu ichiba dachi naa kʉ̃riasiid̶eeba. 20 Ab̶auba Dachi Akõre kʉ̃ria b̶uu aaruubʉrã, maud̶e ichi ãba kĩramaa b̶uaruubʉrã, setaa
         jara b̶uu. Chi ãba unu b̶uu kʉ̃riawẽa b̶uubʉrã, ¿saka Dachi Akõre unuwẽa nii kʉ̃ria
         b̶uaima? 21 Jesucristoba dachimaa waubi b̶uu bed̶ea naubʉ: chi Dachi Akõre kʉ̃ria b̶uuba ichi
         ãba kʉ̃ria b̶uai b̶uu.
         
            
               	Cristo kĩramaabarii. Griego bed̶ead̶e naka b̶ʉ kub̶uu: anticristo.

Dachi Akõre Warr ijãad̶ai panuu ʉ̃rʉbena51 Jesús Dachi Akõreba Dachi Karibabarii deai jarad̶a ab̶auba ijãaruubʉrã, mau ẽbẽra
         Dachi Akõre warrbʉ.+ Dachi Bajãad̶ebena Akõre kʉ̃ria b̶uuba ichi warrarã sid̶a kʉ̃ria b̶uu. 2 Dachiba Dachi Akõre kʉ̃ria panuubʉrã maud̶e ichiba waubi b̶uu bed̶ea wau panuubʉrã,
         kuitaa panuu ichi warrarã sid̶a kʉ̃ria panuu. 3 Dachi Akõre biawãra kʉ̃ria panuubʉrã, ichiba waubi b̶uu bed̶ea joma waud̶ai. Ichiba
         waubi b̶uu bed̶ea chaareawẽa b̶uu. 4 Joma Dachi Akõre warrarãba nau iujãad̶ebena kachirua ida b̶ubadau. Biawãra dachiba
         Jesucristod̶e ijãa panuud̶eeba mau poyaa ida b̶ud̶ai. 5 ¿Kaiba nau iujãad̶ebena kachirua poyaa ida b̶uima? Ab̶auba Jesús biawãra Dachi Akõre
         Warr ijãad̶e b̶uubʉrã, mau ẽbẽraba mau poyaa ida b̶ui.Jesús biawãra Dachi Akõre Warrbʉ6 Mau ara ichi Jesucristo, chi nau iujãad̶aa neeped̶a baniad̶e boro eabid̶a maud̶e ichi
         oa cruzd̶e ched̶abʉ. Nau iujãad̶aa neeped̶a baniad̶éburu boro eabasii, maumaarã ichi
         oa sid̶a cruzd̶e chesii. Dachi Akõre Jauriba kuitaabia b̶uu mau biawãra, ichiba chi
         biawãra bed̶ea kuitaabiabariid̶eeba. 7 Maud̶e bajãad̶e õbea panuuba mau biawãra arab̶aud̶e jara panuu; Dachi Bajãad̶ebena
         Akõreba maka jara b̶uu, chi «Bed̶ea» abadauba maka jara b̶uu maud̶e ichi Jauriba maka
         jara b̶uu. Mau õbea panuu ab̶aburubʉ.+8 Naka chi õbea panuuba kuitaabiabadau chi bed̶ea biawãra Jesús ʉ̃rʉbena: Jesús boro
         easiid̶eeba, ichi oa cruzd̶e chesiid̶eeba, maud̶e Dachi Akõre Jauriba kuitaabia b̶uud̶eeba.
         Mau õbea jara panuuba arab̶aud̶e kuitaabia panuu. 9 Ẽbẽraba unud̶a biawãra aaruubʉrã dachiba mau ijãabadau. Maamina Dachi Akõreba jara
         b̶uu aude ijãad̶ai panuu, ichi Warr ʉ̃rʉbena biawãra jara b̶uud̶eeba. 10 Chi Dachi Akõre Warr ijãa b̶uuba ichi sõd̶e kuitaa b̶uu Dachi Akõreba jara b̶uu biawãra.
         Maamina chi Dachi Akõreba jara b̶uu ijãawẽa b̶uuba chi mauba setaa jara b̶uu a kʉ̃risia
         b̶uu, ichi Warr ʉ̃rʉbena jara b̶uu ijãawẽa b̶uud̶eeba. 11 Dachi Akõreba jara b̶uu naubʉ: ichi Warrd̶eeba dachi ewaricha mau ome chokae nibabiai.
         12 Biawãra chi Dachi Akõre Warrd̶e ijãa b̶uu mau ome ewaricha chokae b̶uai. Maamina chi
         Dachi Akõre Warrd̶e ijãawẽa b̶uu mau ome ewaricha chokae b̶uabai.Juanba nau kartad̶e aanama b̶ʉd̶a13 Mʉʉba nau karta machi chi Dachi Akõre Warrd̶e ijãabadaurã baita b̶ʉʉruu kuitaad̶amera
         ewaricha Dachi Akõre ome chokae nuread̶ai.14 Dachi Akõreba kʉ̃ria b̶uu kĩra dachiba ʉtaa id̶iiduubʉrã, kuitaa panuu ichiba ũribarii.
         Maud̶eeba ne wapeawẽa ichimaa ʉtaa id̶id̶ai panuu. 15 Dachiba ʉtaa id̶iiduu Dachi Akõreba ũribarii kuitaa panuud̶eeba, kuitaa panuu mau
         ʉtaa id̶iiduu ichiba deai.16 Machid̶ebena ab̶auba bichi ãba kachirua dachi biubikau wauruu unuuruubʉrã, ʉtaa id̶ii
         b̶uu. Maka Dachi Akõreba mau perdonaped̶a, chokae nibabii. Maamina dachi biubibarii
         kachirua baraubʉ. Mʉʉba jarawẽa b̶uu chi mau kachirua waubadaurã kakua ʉtaa id̶imera.
         17 Joma Dachi Akõre daad̶e biꞌiwãe waud̶a kachiruabʉ. Maamina kachirua barau dachi biubikau.18 Dachiba kuitaa panuu Dachi Akõre warrarãba kachirua wau panad̶akau,+ Dachi Akõre Warr Jesucristoba ãchi nu ua b̶uud̶eeba. Mauba jʉbawãe niiba ãchi kachirua
         poyaa waukau. 19 Dachiba kuitaa panuu dachi Dachi Akõred̶e. Maud̶e kuitaa panuu joma nau iujãad̶e Dachi
         Akõred̶e ijãad̶akaurã jʉbawãe nii juad̶e duanuu. 20 Kuitaa panuu Dachi Akõre Warr neesii maud̶e kʉ̃risia kuitaa dachimaa deasii Dachi
         Akõre biawãra unud̶amera. Ichi Warr Jesucristo ome panuud̶eeba dachi biawãra Dachi
         Akõre ome panuu. Mau biawãra Dachi Akõrebʉ. Mauba ẽbẽrarãmaa ichi ome ewaricha chokae
         nuread̶ai deabarii. 21 Mʉ warrarã, Dachi Akõre kuenda juaba ne kaped̶aad̶ad̶e ijãarã́sturu.
         
            
               	Dachi Akõreba Dachi Karibabarii deai jarad̶a. Griego bed̶ead̶e naka b̶ʉ kub̶uu: Cristo.

               	Griego bed̶ead̶e chi b̶ee kartad̶e versículo 7 wãꞌãe.

               	Dachi Akõre warrarãba kachirua wau panad̶akau. Griego bed̶ead̶e naka b̶ʉ kub̶uu: chi Dachi Akõred̶ebena need̶aba kachirua waukau.

Nau kartad̶e Juanba naa b̶ʉd̶a11 Mʉ Chõrabʉ.+ Mʉʉba nau karta b̶ʉʉruu wẽra Dachi Akõreba jʉrʉ adaud̶a baita maud̶e ichi warrarã
         baita bid̶a. Mʉʉba machi biawãra kʉ̃ria ua b̶uu. Mʉaburu machi kʉ̃ria b̶uwãema, maumaarã
         joma chi biawãra bed̶ea kuitaa nureerãba machi kʉ̃ria panuu. 2 Maka kʉ̃ria panuu, chi biawãra bed̶ea dachi sõd̶e b̶uud̶eeba. Maud̶e dachi sõd̶e ewaricha
         b̶uai. 3 Mau biawãra bed̶ea ijãa panuud̶eeba maud̶e chiya kʉ̃ria panuud̶eeba, mʉʉba kʉ̃ria
         b̶uu Dachi Bajãad̶ebena Akõreba, dachi Akõre Warr Jesucristo ome ãchi sõbiad̶eeba
         machi kariba panad̶ai, kĩra chuburia panad̶ai maud̶e jirukaraayuwãe panabiad̶ai.-Chiya kʉ̃ria panad̶ai panuu4 Mʉʉba bichi warrarãd̶ebena chi nuree unusii. Mʉ kĩrajʉʉsii ãchi chi biawãrad̶e nibasid̶aud̶eeba,
         Dachi Bajãad̶ebena Akõreba jara b̶uu kĩra. 5 Neekau, mʉʉba chi chuburia id̶imaa b̶uu dachi chiya kʉ̃riad̶amera. Dachi Akõreba waubi
         b̶uu bed̶ea wid̶iwãebʉ, maumaarã mau dachiba arab̶aed̶eed̶e ũri panasid̶au.-6 Dachiba naka waabenarã kʉ̃ria panad̶ai panuu: Dachi Akõreba waubi b̶uu bed̶ea wau
         panad̶ai. Mau waubi b̶uu bed̶ea machiba arab̶aed̶eed̶e ũrisid̶au. Mauba jara b̶uu
         kʉ̃riad̶eeba nibad̶ai panuu.7 Chi nuree setaa kũruabadaurã nau iujãad̶e ãrea nibabadau. Maarãba ijãad̶akau Jesucristo
         nau kakuad̶e dachi kĩra neesii. Chi maka b̶uu waabenarã setaa kũruabarii maud̶e Cristo
         kĩramaabʉ. 8 Kauwa panásturu machi setaa kũruabiarãad̶amera. Maka machiba chi Dachi Akõre baita
         wau panuu ichiba deai bad̶a wãꞌãe bai, maumaarã joma adaud̶ai.+9 Barikiuba Cristoba jaradead̶a ãyaa jaradea nibaaruubʉrã, maebʉrã Cristoba jaradead̶a
         ida b̶uuruubʉrã, mau Dachi Akõreswãe nii. Maamina barikiuba Cristoba jaradead̶a ijãa
         niibʉrã, chi Akõre maud̶e chi Warr sid̶a uru b̶uu. 10 Ẽbẽra machimaa wãaruud̶e Cristoba jaradead̶a kĩra jaradeawẽebʉrã, mau machi ded̶e
         biꞌia irsibirã́sturu maud̶e «biꞌia b̶uu bichi neesii» arã́sturu. 11 Chi «biꞌia b̶uu bichi neesii» a b̶uuba mau kachirua ichi ome ãbua wau b̶uu.Juanba nau kartad̶e aanama b̶ʉd̶a12 Mʉʉba machimaa ãrea jara kʉ̃ria b̶umina nau kartad̶e joma b̶ʉwẽma. Mʉʉba machi ichiad̶e
         wã kʉ̃ria b̶uu. Maud̶e machi ome ãbua berread̶ai ãrea kĩrajʉʉd̶ai baita.13 Bichi neekau warrarã Dachi Akõreba karibad̶aba kʉ̃ria panuu machi biꞌia duanad̶ai.+
            
               	Chõrabʉ. Waabenarãmaarã, mau jara b̶uu «ijãabadaurã nubarii».

               	3 Juan 1:14-18.

               	5 Juan 13:34.

               	Machiba chi Dachi Akõre baita wau panuu. Griego bed̶ead̶e chi b̶ee kartad̶e b̶ʉ kub̶uu: daiba Dachi Akõre baita wau panabadau.

               	Griego bed̶ead̶e chi b̶ee kartad̶e nau sid̶a b̶ʉ kub̶uu: amén. Mau jara b̶uu «biꞌia b̶uu maka b̶uai».

Ãba Gayoba biꞌia waud̶a11 Mʉ Chõrabʉ.+ Mʉʉba nau karta b̶ʉʉruu mʉ ãba Gayo baita. Mʉʉba bichi biawãra kʉ̃ria b̶uu. 2 Ãba, mʉʉba Dachi Akõremaa ʉtaa id̶i b̶uu bichi ichi ome biꞌia b̶uud̶eeba ne jomad̶e
         biꞌia b̶uamera maud̶e kakua biꞌia b̶uamera. 3 Mʉ ãrea kĩrajʉʉsii, waabenarã ãbarã mʉʉmaa neeped̶aad̶aba nebʉrʉsid̶aud̶eeba bichiba
         chi biawãra bed̶ea ijãa b̶uu. 4 Mʉ ãbarãba chi biawãra bed̶ea ijãa panuu ũriiruud̶e, mʉ ãrea kĩrajʉʉ b̶uabarii.+5 Ãba, bichiba ãbarã aid̶a b̶uud̶eeba biꞌia wau b̶uu. Chi bichiba unukau ãbarã sid̶a
         aid̶abariid̶eeba biawãra ãrea biꞌia wau b̶uu. 6 Ãbarã araa ãbua imisid̶aud̶e, jomaurã daad̶e maarãba bichi kʉ̃ria panuu ʉ̃rʉbena nebʉrʉsid̶au.
         Mʉ kĩra chuburiáse, ãchi aid̶ase biꞌia wãd̶amera Dachi Akõreba ichi traju waubadaurã
         aid̶abiabarii kĩra. 7 Ãchiba Jesucristo ʉ̃rʉbena jaradead̶e wãsid̶aud̶e, chi Dachi Akõred̶e ijãad̶akaurãd̶ebena
         ne adaud̶aabasii.+8 Maud̶eeba dachiba mau ãbarã biꞌia aid̶ad̶ai panuu. Maka ãchi ome ãbua traja panuu
         chi biawãra bed̶ea kuitaabiad̶ai baita.Ãba Diotrefesba kachirua waud̶a9 Mʉʉba naed̶e karta b̶ʉsii joma ãbarã mamabena baita. Maamina Diotrefesba dai bed̶ea
         ijãawẽa nii. Ichi ãbarã tãed̶e chi mechiu nibai kʉ̃ria b̶uu. 10 Maud̶eeba mamaa wãaruud̶e mʉʉba jomaurãmaa kuitaabiai ichiba kachirua wau b̶uu. Ichiba
         dai ʉ̃rʉbena setaa kachirua jarabarii. Mau awara chi ãbarã mamaa wãaduu ichiba biꞌia
         irsibiabikau maud̶e chi ãbarãba ãchi ded̶e biꞌia irsibi kʉ̃ria panuud̶e ida b̶ukau.
         Maarã biꞌia irsibiiduubʉrã mau ãbarã duabʉikabarii.Ãba Demetrio ʉ̃rʉbena biꞌia b̶ʉd̶a11 Ãba, chi kachirua waubadau kĩra waurã́se maumaarã biꞌia wause. Chi biꞌia waubarii
         Dachi Akõred̶ebʉ, maamina chi kachirua waubariiba Dachi Akõre adua b̶uu.12 Ãba Demetrio ʉ̃rʉbena jomaurãba biꞌia berrea panuu. Chi biawãra bed̶ea ijãa b̶uud̶eeba
         unubia b̶uu ichi jipa nii. Dai bid̶a ichi ʉ̃rʉbena biꞌia kʉ̃risia panuu. Machiba kuitaa
         panuu daiba jara panuu biawãrabʉ.Juanba nau kartad̶e aanama b̶ʉd̶a13 Mʉʉba ne ãrea bichimaa jara kʉ̃ria b̶umina kartad̶e b̶ʉwẽma. 14 Isa bichi ichiad̶e wã kʉ̃ria b̶uu. Maabae ãbua berread̶ai. 15 Mʉʉba kʉ̃ria b̶uu Dachi Akõreba ichi jirukaraayuwãe b̶uabii. Chi namabena ãbarãba
         kʉ̃ria panuu bichi biꞌia b̶uai. Jãmabena ãbarãmaa ãchi kakawaa jarakuase mʉʉba kʉ̃ria
         b̶uu ãchi biꞌia duanad̶ai.
         
            
               	Chõrabʉ. Waabenarãmaarã mau jara b̶uu «ijãabadaurã nubarii».

               	Mʉ ãbarã. Griego bed̶ead̶e naka b̶ʉ kub̶uu: mʉ warrarã.

               	Chi Dachi Akõred̶e ijãad̶akaurãd̶ebena ne adaud̶aabasii. Mau jara b̶uu chi nejarra, chiko ne kaebea id̶id̶ai baita panuuwãe.

Nau kartad̶e Judasba naa b̶ʉd̶a11 Mʉ Judasbʉ, Santiago ãba maud̶e Jesucristo baita bari trajabarii.+ Nau karta b̶ʉmaa b̶uu joma Dachi Akõre bajãad̶ebenaba iukuad̶a baita. Ichiba machi
         kʉ̃riakuabarii maud̶e Jesucristod̶eeba nu ua b̶uabarii. 2 Mʉʉba kʉ̃ria b̶uu ichiba machi ãrea kĩra chuburia b̶uai, ãrea jirukaraayuwãe duanubiai,
         maud̶e machi ãrea kʉ̃ria b̶uai.Setaa jaradeabadaurã3 Ãbarã, mʉʉba nau kartad̶e Dachi Akõreba dachi karibad̶a ʉ̃rʉbena b̶ʉ kʉ̃ria b̶uasii.
         Maamina mʉ baita, bibuara b̶uu jãabae b̶ʉi kauwa panad̶amera. Chi machiba ijãa panuu
         ab̶aumaa ida ãyaa jaradeabirã́sturu. Dachi Akõreba chi biawãra bed̶ea ichi ẽbẽrarãmaa
         b̶es ab̶aburu deasii. Diware deakau. 4 Maka b̶ʉ b̶uu june ãbarã kĩra nuree machi tãed̶e duanuud̶eeba. Maarã ẽbẽrarãba setaa
         jaradeabadau Dachi Akõreba ichi sõbiad̶eeba dachi karibakuasiid̶eeba dachi kakuaba
         kachirua wau kʉ̃ria b̶uu poyaa waud̶ai panuu. Maarãba Dachi Mechiu ab̶a nii Jesucristo
         ida b̶ubadau. Eskareed̶eed̶e b̶ʉ kub̶uu Dachi Akõreba ãchi kastikai ʉ̃rʉbena.5 Mau joma kuitaa panumina mʉʉba kĩrababiai Dachi Mechiuba ichi puuru Egiptod̶ebena
         karibasii. Maamina karibasiid̶e chi ichid̶e ijãaped̶aad̶awãe nuree baribasii. 6 Maud̶e kĩrabásturu chi nuree angelerã Dachi Akõreba duanud̶a kĩra paneed̶aabasii.
         Maumaarã chi panad̶amaa ida b̶usid̶au. Maud̶eeba Dachi Akõreba chob̶ea pãriud̶e jʉ̃akuasii
         ewaricha paneed̶amera chi ichiba kastikai ewarid̶aa. 7 Ara mau kĩra Dachi Akõreba Sodomad̶ebena, Gomorrad̶ebena maud̶e chi puururã ara kaitad̶ebena
         kastikasii. Maarãba mianejasia waubachid̶au. Dachi kakuaba barikiu kachirua waud̶aabai
         panuu, ãchiba waubachid̶au. Maud̶eeba Dachi Akõreba maarã ewaricha tʉbʉchia kiikaud̶e
         biꞌiwãe panabiai. Mauba dachimaa kuitaabia b̶uu Dachi Akõreba chi kachirua joma maka
         kastikabarii.8 Chi machi tãed̶e neeped̶aad̶a maarã ẽbẽrarã kĩra nuree. Maarãba chi kamokaraaduu ijãabadau.
         Chi kakuaba waubi kʉ̃ria b̶uu waubadau, Dachi Mechiu ida b̶ubadau, maud̶e chi bajãad̶ebenarã
         ʉ̃rʉbena kachirua jarabadau.+9 Maamina chi ángel aude mechiu nii Miguel abadauba maka wauka basii. Moisés biusiid̶e
         Miguel chi mau kakua ʉ̃rʉbena jʉbawãe nii ome chi kai juad̶e b̶eei ʉ̃rʉbena kĩru berreasid̶au.
         Maamina jʉbawãe niimaa kachirua jarai kʉ̃risiabasii, maumaarã jarasii: «Dachi Mechiuba
         bichi kastikai». 10 Maamina chi maarã ẽbẽrarã machi tãed̶e neeped̶aad̶aba, ãchiba adua panuu ʉ̃rʉbena
         kachirua berreabadau. Ãnimararãba kʉ̃risiabadau kĩra kʉ̃risiabadau maud̶e chi kakuaba
         waubi kʉ̃ria b̶uu kĩráburu waubadau. Maud̶eeba Dachi Akõreba kastikakuai.11 ¡Miichuburi chi kachiruad̶e nuree! Ãchiba Cainba waud̶a kĩra waubadau. Chi nejarra
         kʉ̃riabadaud̶eeba, kachirua wau nibabadau, Balaanba waud̶a kĩra. Coreba Moisés ida
         b̶ud̶a kĩra, Dachi Akõre ida b̶usid̶aud̶eeba, kastikakuai. 12 Machi ãbua need̶aped̶a kʉ̃riad̶eeba kĩrajʉʉ komaa panuud̶e ãchi wapead̶awẽa machi
         baara kobadau. Maka machiba wau panuu maarãba kachiruabiabadau. Ara ãchid̶éburu kʉ̃risiabadau.
         Maarã jʉ̃rʉara pũatuba adoebarii kĩra nuree. Pũaturãba jʉ̃rʉara ãyaa adoeruud̶e kui
         chekau. Ara mau kĩra ãchiba jaradeaduuba aid̶akau. Bakuru b̶es ome biud̶a kĩra nuree,
         chi chaui ewarid̶e chi netaa deakaud̶eeba maud̶e chi karrad̶eed̶e ẽesiid̶eeba. 13 Mard̶ebena ʉ̃rape meserãa kĩra nuree. Marba ichi ʉ̃raped̶ebena kõpepeabibarii kĩra,
         naarãba ne barikia nejasia waubadau. O kachiruad̶e wãaduud̶eeba, pusterrea aoko barikiud̶e
         wãaruu kĩra nuree. Dachi Akõreba chob̶ea pãriu kub̶usii ewaricha kastikakuai baita.14-15 Enocba maarã ʉ̃rʉbena berreasii. (Adand̶ebena ab̶a Enocd̶aa ẽbẽrarã imiped̶aad̶arã
         7 panasid̶au). Enocba Dachi Mechiu baita naka berreasii: «¡Ũrísturu! Dachi Mechiu
         ichid̶irã ãrea baara neei joma kastikakuai baita. Maud̶e joma ichi kʉ̃riad̶akaurã
         kastikakuai. Maka waui kachirua wausid̶aud̶eeba Ichi kʉ̃riad̶aabasiid̶eeba, maud̶e
         Ichi ʉ̃rʉbena kachirua ãrea berreasid̶aud̶eeba». 16 Maarãba ne barikia kakua ãi berreabadau, maud̶e waabenarã ʉ̃rʉbena ne barikia bed̶ea
         waubadau. Ara ãchiba kʉ̃ria panúturu jʉrʉbadau. Chi aude mechiurã kĩra berreabadau.
         Waabenarãmaa kũraabadau ãchiba kʉ̃ria panuu adaud̶ai baita.Chi ãbarãba kãare waud̶ai panuu17 Maamina ãbarã, chi Dachi Mechiu Jesucristoba bʉid̶arãba jaraped̶aad̶a kĩrabásturu.
         18 Machimaa naka jarasid̶au: «Kaad̶earebena ewarid̶e baraai ẽbẽrarãba Dachi Akõremaa
         atua jarabadaurã maud̶e ãchi kakuaba waubii kʉ̃ria b̶uu wau panabadaurã». 19 Maarãba ãbarãmaa ãchi kakawaa kʉ̃risia panabiabadau, ãchiba kʉ̃riaduu ne barikia waubadau,
         maud̶e Dachi Akõre Jauri wãꞌãe nuree.20 Maamina ãbarã, machicha aid̶ásturu Cristod̶e ãrea ijãad̶amera. Dachi Akõremaa ichi
         Jaurid̶eeba ʉtaa id̶ísturu. 21 Dachi Akõre kʉ̃riad̶eeba nibásturu. Dachi Mechiu Jesucristoba kĩra chuburia b̶uud̶eeba
         ewaricha chokae nibabiad̶ai esed̶au panásturu.22 Chi ãbarã ãrea ijãawẽa nuree kĩra chuburiásturu. 23 Chi tʉbʉchia kiikaud̶aa wãaduu karibásturu. Waabenarã kĩra chuburiásturu, maamina
         kauwa panásturu. Maarãba kachirua waubadau ida b̶ústuru.Judasba Dachi Akõremaa biꞌia berread̶a24 Dachi Akõreba machi poyaa nu ua b̶uai b̶uu kachiruad̶e b̶aerãad̶amera. Ichi kĩrawãrea
         daad̶e kachiruaswãe poyaa biꞌia b̶ui. Aria machi kĩrajʉʉ panad̶ai. 25 Dachi Akõre ab̶aburu nii. Ichi dachi karibabariibʉ. Ichi chi aude Mechiu nii, maud̶e
         joma poyaa waui b̶uu. Jomaurã chibaribʉ. Nabẽraed̶eed̶ebena maka nii. Id̶ibae bid̶a
         maka nii, maud̶e maka b̶uai. Dachi Akõremaa biꞌia berread̶ai panuu Dachi Mechiu Jesucristod̶eeba.
         ¡Biꞌia b̶uu maka b̶uai!
         
            
               	Santiago ara mau «Jacob» abadau.

               	Chi bajãad̶ebenarã. Waabenarãmaarã mau jara b̶uu «Angelerã kachiruad̶e b̶aeped̶aad̶arã».

Nau kartad̶e Juanba naa b̶ʉd̶a11 Mʉ Jesucristo baita bari trajabarii Juanbʉ. Nau kartad̶e b̶ʉ b̶uu Jesucristoba bajãad̶ebena
         mʉʉmaa unubid̶a. Mau Dachi Akõreba Jesucristomaa unubisii ichid̶e ijãa nureerãmaa
         unubiamera kãꞌãabariwãed̶e kãare sãai b̶uu.+ Jesucristoba ángel mʉʉmaa bʉisii mau unubimera. 2 Joma mʉʉba unud̶a biawãra jara b̶uu. Mʉʉba jara b̶uu nau bed̶ea Dachi Akõred̶ebena
         nee b̶uu maud̶e Jesucristoba biawãra unubisii. 3 Chi mau Dachi Akõre baita berreabarii bed̶ea ãbarã daad̶e ed̶a jaraaruu ãrea biꞌia
         b̶uai. Maud̶e chi nau bed̶ea ũrid̶aped̶a wau nuree ãrea biꞌia nuread̶ai, kãꞌãabariwãed̶e
         makaid̶eeba.Ãbarã Asia druad̶ebena baita Juanba b̶ʉd̶a4 Mʉ Juanbʉ. Nau karta b̶ʉmaa b̶uu ãbarã Asia druad̶e 7 puurud̶ebenarã baita. Mʉʉba
         kʉ̃ria b̶uu Dachi Akõreba ichi sõbiad̶eeba machi aid̶a b̶uai maud̶e jirukaraayuwãe
         b̶uabiai. Mau chi nibad̶abʉ, chi niibʉ maud̶e chi neei baita b̶uubʉ. Maud̶e mʉʉba
         kʉ̃ria b̶uu Dachi Akõre rey ãkau bia b̶uu daad̶e 7 jauri panuuba maka wau panad̶ai.+5 Maud̶e kʉ̃ria b̶uu Jesucristo bid̶a maka wau b̶uai. Ichiba Dachi Akõre ʉ̃rʉbena biawãra
         jarabarii. Biu b̶uad̶a naa chokae jiradusii, joma nau iujãad̶ebena chi reyrã audeara
         chi mechiu nii b̶uai baita. Mauba dachi kʉ̃ria b̶uu maud̶e ichi oad̶eeba kachiruad̶ebena
         karibasii. 6 Dachi b̶usii Dachi Akõreba ichi juad̶e paare nuread̶amera.- Maka ichi Bajãad̶ebena Akõreba kʉ̃ria b̶uu wau panad̶ai. Maumaa biꞌia berread̶ai
         panuu. Biꞌia b̶uu mau ewaricha jomaurã Mechiu b̶uai. Biawãra biꞌia b̶uu maka b̶uai.+7 Ichiásturu. Cristo jʉ̃rʉarad̶e neei. Maud̶e jomaurãba unud̶ai. Ichi suped̶aad̶a bid̶a
         unud̶ai.Ichi unuuduud̶e joma nau iujãad̶ebena jẽad̶ai.- Biawãra maka b̶uai.8 Dachi Mechiuba jarasii: «Mʉ chi Joma Poyaabarii Dachi Akõrebʉ, chi Alfabʉ maud̶e chi
         Omegabʉ.+ Mau jara b̶uu mʉ chi nabenabʉ maud̶e chi kaad̶ebenabʉ. Mʉ chi nibad̶abʉ, chi niibʉ
         maud̶e chi neei baita b̶uubʉ».Juanba Cristo unud̶a9 Mʉ machi ãba Juanbʉ. Dachi Jesucristo ome panuud̶eeba mʉ machi ome Dachi Akõre juad̶ebenarãbʉ,
         machi ome ãrea biꞌiwãe b̶uu, maud̶e machi ome joma dauchia jãadua b̶uu.Dachi Akõre bed̶ea jaradea b̶uu kakua maud̶e Jesús ʉ̃rʉbena biawãra a b̶uu kakua mʉ
         Patmos islad̶e b̶usid̶au. 10 Dachi Mechiu ewarid̶e mʉ Dachi Akõre Jaurid̶eeba b̶uasii.+ Maud̶e mʉ kaad̶eeba ab̶a mimi jĩwa berrea b̶uu ũrisii. Ichi bed̶ea kachu jĩwabarii
         kĩra ũrisii. 11 Mauba jarasii: «Bichiba unuuruu kartad̶e b̶ʉped̶a ãbarã 7 puuru b̶eed̶e duanuurãmaa
         urubʉise: Efesod̶aa, Esmirnad̶aa, Pergamod̶aa, Tiatirad̶aa, Sardisd̶aa, Filadelfiad̶aa
         maud̶e Laodicead̶aa».+12 Maud̶e mʉʉba waya ichiasii kai berrea b̶uu kuitaa. Ichiasiid̶e 7 ʉ̃d̶aa koabarii nee
         waud̶a unusii. 13 Mau 7 ʉ̃d̶aa koabarii ẽsa, chi Ẽbẽra Ba B̶uad̶a kĩra nii unusii.+ Paru jʉ̃rʉd̶eed̶e deseroa jʉ̃ b̶uasii. Ichi pechud̶e nee waud̶a paraa jʉ̃ b̶uasii.
         14 Ichi bud̶a meraa torroa b̶uasii oeja kara kĩra maebʉrã nieve kĩra. Ichi dau tʉbʉ aokooruu
         kĩra b̶uasii. 15 Ichi jʉ̃rʉ bronce tʉbʉd̶e kub̶ud̶akare urua kub̶uu kĩra b̶uasii. Ichi bed̶ea do ãrea
         cheeruu kĩra jĩwa b̶uasii. 16 Ichi jua biare pusterrea 7 uru b̶uasii. Ichi okarrd̶ebena espada kid̶a muriacha peed̶ea
         era b̶uu neesii. Ichi kĩedarr ʉmada ted̶echoa kĩra b̶uasii.17 Ichi unusiid̶e ichi jʉ̃rʉ kaita peraba jeed̶a b̶ari b̶eesii. Maamina ichi jua bia
         mʉ ʉ̃rʉ kub̶uped̶a jarasii: «Perarã́se. Mʉ chi nabenabʉ maud̶e kaad̶ebenabʉ. 18 Mʉ chi Chokae Nima. Mʉ biud̶amina ichiáse chokae nii, maud̶e ewaricha chokae nibai.
         Mʉa chi biud̶arã poyaa chokae jiradubiai b̶uu.+19 Bichiba unu b̶uu karta ab̶ad̶e b̶ʉse. Id̶ibae makamaa b̶uu ʉ̃rʉbena maud̶e chi kaad̶ebena
         ewarid̶e makai ʉ̃rʉbena b̶ʉse. 20 Mʉʉba unubiiruu chi 7 pusterrearã bichiba mʉ jua biare uru b̶uu unud̶a kãare jara
         b̶uu maud̶e kãare jara b̶uu lámpararã nee waud̶a. Mau 7 lámpararã jara b̶uu chi angelerã.
         Mau 7 panuuba ãbarã 7 puurud̶e duanuu nubadaurãbʉ. Ãchi ab̶aab̶aa chi ãbarã puurucha
         nubadau. Chi 7 lámpararã jara b̶uu chi 7 puurud̶ebena ãbarã.
         
            
               	Ichid̶e ijãa nureerãmaa. Griego bed̶ead̶e naka b̶ʉ kub̶uu: Chi chibari baita bari trajabadaurãmaa.

               	7 jauri panuuba. Waabenarãmaarã, mau 7 jauri panuu Dachi Akõre Jauri maka b̶uu. Maud̶e waabenarãmaarã,
                     mau jauri 7 panuu angelerã chi mechiu maka nuree.

               	1:6 1 Pedro 2:9.

               	Biawãra biꞌia b̶uu maka b̶uai. Griego bed̶ead̶e naka b̶ʉ kub̶uu: amén.

               	1:7 Mateo 24:30; Juan 19:34-37.

               	Griego alfabetod̶e alfa chi nabena letrabʉ, omega chi kaad̶ebena letrabʉ.

               	Dachi Mechiu ewarid̶e. Jesús chokae jiradusiid̶eed̶ebena misacha ãbarãba ichi chokae jiradud̶a ʉ̃rʉbena kĩrababadau.

               	Griego bed̶ead̶e chi b̶ee kartad̶e nau sid̶a b̶ʉ kub̶uu: Mʉ chi Alfabʉ maud̶e chi Omegabʉ. Mau jara b̶uu mʉ chi nabena maud̶e chi kaad̶ebena.

               	Chi Ẽbẽra Ba B̶uad̶a. Daniel 7:13.

               	Mʉa chi biud̶arã poyaa chokae jiradubiai b̶uu. Griego bed̶ead̶e naka b̶ʉ kub̶uu: Mʉa ẽbẽrarã biud̶ai ʉ̃rʉbena llave uru b̶uu. Chi biuped̶aad̶a panuumaabena llave uru
                     b̶uu.

Cristoba chi ãbarã Efesod̶ebenarã baita b̶ʉbid̶a21 »Chi Éfeso puurud̶ebena ijãabadaurã nubarii ángel baita kartad̶e naka b̶ʉse:»Chi jua biare 7 pusterrea uru b̶uuba maud̶e 7 lámpara nee waud̶a tãed̶e niiba naka
         jara b̶uu:2 »Mʉʉba machiba wau panuu kuitaa b̶uu. Mʉ baita ãrea traja panuu maud̶e ãrea biꞌiwãe
         panuud̶e joma dauchia jãadua panuu kuitaa b̶uu. Machiba chi kachirua waubadaurãmaa
         ida kabid̶akau kuitaa b̶uu. Chi nuree machimaa wãd̶aped̶a maabae Jesucristoba bʉid̶arã
         abachid̶au.+ Maamina machiba kauwa ichia panuud̶eeba kuitaasid̶au maarã chi seta nuree. 3 Machi mʉ kakua ãrea biꞌiwãe panuud̶e joma dauchia jãadua panuu maud̶e kĩrajaab̶ariwẽa
         mʉ baita biꞌia traja panuu. 4 Maamina mʉʉba nau miadaa unu b̶uu: chi kʉ̃ria machiba naed̶e uru panad̶a id̶i jãabae
         ãrea uru panuuwãe. 5 Maud̶eeba kĩrabásturu machiba naed̶e kʉ̃ria uru panad̶a.+ Waya Dachi Akõremaa nésturu. Chi bia wáusturu naed̶e waubachid̶au kĩra. Dachi Akõremaa
         need̶awẽebʉrã, mʉʉba machi kastikad̶e wãi.+ Maud̶e machi lámpara ãyaa b̶ui. 6 Maamina nau biꞌia wau panuu: chi Nicolaitasd̶e ijãabadaurãba kachirua waubadau machiba
         kʉ̃riad̶akau. Mʉa bid̶a mau kʉ̃riakau. 7 Chi kʉʉrʉ bara niiba ũrise chi Jauriba ãbarãmaa jara b̶uu. Chi kachirua waud̶ai poyaa
         ida b̶uped̶aad̶amaa chi nejõo bakuru chokae nibabiabariid̶ebena koi ida kabii. Mau
         bakuru Dachi Akõre drua biad̶e nub̶uu.Cristoba ãbarã Esmirnad̶ebena baita b̶ʉbid̶a8 »Chi Esmirna puurud̶ebena ijãabadaurã nubarii ángel baita kartad̶e naka b̶ʉse:»Chi Nabena maud̶e Kaad̶ebena, chi biud̶a bad̶a waya chokae niiba naka jara b̶uu:9 »Mʉʉba machiba wau panuu kuitaa b̶uu.+ Ãrea biꞌiwãe panuu maud̶e chi nejarr barauwãe nuree kuitaa b̶uu. Maamina Dachi Akõred̶eeba
         machi ne bara nuree. Maka panumina machi Dachi Akõred̶eeba chi nejarr barau nuree
         kĩra nuree. Mʉʉba kuitaa b̶uu chi nuree judiorãba machi ʉ̃rʉbena miadaa berreabadau.
         Maarãba Dachi Akõred̶erã+ abadamina Satanasd̶ebʉ.+10 Chi machi kãꞌãabariwãed̶e biꞌiwãe panad̶ai ewari wapearã́sturu. ¡Ũrísturu! Chi jʉbawãe
         niiba machid̶ebena chi nuree jʉ̃a bʉikai ijãa panuu kuitaayua. Ewari 10 ãrea biꞌiwãe
         panad̶ai.+ Maamina biuduud̶aa ijãa panásturu. Maud̶e mʉʉba machimaa boro jũra dearuud̶e ewaricha
         chokae nibabiai. 11 Chi kʉʉrʉ bara niiba ũrise Dachi Akõre Jauriba ãbarãmaa jara b̶uu. Chi kachirua waud̶ai
         poyaaped̶aad̶a ewaricha Dachi Akõred̶ebena awara nuread̶aabai.+Cristoba ãbarã Pérgamod̶ebena baita b̶ʉbid̶a12 »Chi Pérgamo puurud̶ebena ijãabadaurã nubarii ángel baita kartad̶e naka b̶ʉse:»Chi espada kid̶a muriacha peed̶ea era b̶uu iniiba naka jara b̶uu:13 »Machiba wau panuu mʉʉba kuitaa b̶uu.+ Maud̶e kuitaa b̶uu machi panabadaumare Satanás chi rey ãkaud̶e akʉ b̶uu.+ Maamina machi wabid̶a mʉ baara nibabadau. Chi Satanasd̶erãba chi ãba Antipas beasid̶aud̶e
         mʉ kakua biawãra berreasiid̶eeba, machi mʉʉd̶e ijãad̶ai ida b̶ud̶aabasii. 14 Maamina mʉʉba nau miadaa unu b̶uu. Machid̶ebena chi nureeba Balaanba jaradead̶a ũri
         panuu.- Balaanba Balacmaa jaradea b̶uasii israeld̶ebenarã kachiruad̶e saka b̶aebiai b̶uu.
         Mauba chi Dachi Akõre kuenda juaba ne kaped̶aad̶amaa baa deabadau kiuru kobiabachii
         maud̶e dachi kakuaba barikiu kachirua waubiabachii. 15 Maud̶e machid̶ebena chi nureeba Nicolasba jaradead̶a ũri panuu. Mau jaradeabadau mʉʉba
         kʉ̃riakau.+16 Maud̶eeba waya Dachi Akõremaa nésturu. Mau makad̶awẽebʉrã, kãꞌãabariwãed̶e mʉ machi
         kastikad̶e wãi. Maud̶e espada mʉ okarrd̶ebena neeruuba mau ẽbẽrarã ome chĩo b̶uai.
         17 Chi kʉʉrʉ bara niiba ũrise chi Dachi Akõre Jauriba ãbarãmaa jara b̶uu. Chi kachirua
         waui poyaad̶amaa mʉʉba chi maná+ mera b̶uad̶a deai komera maud̶e mokara torroa b̶uu sid̶a ab̶a deai. Mau mokara kaebe
         b̶uumaa trʉ̃ wid̶i b̶ʉ kub̶uu.+ Ab̶au bid̶a mau trʉ̃ adua b̶uu. Chi adaurúburu mau trʉ̃ kuitaai.Cristoba ãbarã Tiatirad̶ebena baita b̶ʉbid̶a18 »Chi Tiatira puurud̶ebena ijãabadaurã nubarii ángel baita kartad̶e naka b̶ʉse:»Dachi Akõre Warr dau tʉbʉ aokooruu kĩra b̶uu, maud̶e jʉ̃rʉ bronce tʉbʉd̶e kub̶ud̶akare
         urua kub̶uu kĩra b̶uu. Ichiba naka jara b̶uu:19 »Machiba wau panuu mʉʉba kuitaa b̶uu. Machi kʉ̃riabadau, mʉʉd̶e ijãabadau, mʉ baita
         waubadau, maud̶e dauchia jãadua panabadau kuitaa b̶uu. Maud̶e kuitaa b̶uu machiba
         naed̶e wau panad̶a audeara bibuara wau panuu. 20 Maamina mʉʉba nau miadaa unu b̶uu: Machiba wẽra Jezabel abadauba chi setaa jaradea
         b̶uu ida kabi panuu.+ Ara mauba Dachi Akõre baita berreabarii abarii. Maamina chi mauba jaradea b̶uud̶eeba
         mʉ baita bari trajabadaurã setaa kũrua b̶uu kĩra dachi kakuaba barikiu kachirua wau
         panad̶amera maud̶e kiuru Dachi Akõre kuenda juaba ne kaped̶aad̶amaa baa deabadau kod̶amera.
         21 Mʉʉba esed̶au b̶uasii jãuba chi kakuaba barikiu kachirua wau b̶uu ida b̶uped̶a Dachi
         Akõremaa neemera. Maamina mau kachirua ida b̶ui kʉ̃riabasii. 22 Maud̶eeba mʉʉba jãu wẽra chi kakua pira baraa kʉd̶ad̶e b̶ari b̶ui. Maud̶e joma chi
         jãu ome kachirua waubadaurãba ara mau wẽra kĩra kachirua wau panuu ida b̶ud̶awẽebʉrã
         biꞌiwãe panabiai. 23 Mʉʉba chi warrarã kinibiai. Maka joma ãbarãba kuitaad̶ai mʉʉba jomaurã kʉ̃risia kuitaa
         nii maud̶e chi sõd̶eeba wau kʉ̃ria panuu. Mʉʉba machiba wauped̶aad̶a kĩra kastikai.
         24 Maamina chi nuree machid̶ebena Tiatirad̶ebenarãba jãu wẽraba jaradea b̶uu ũrid̶awẽa
         panuu. Mau awara machiba chi “Satanasba mera ua b̶uu” abadau jʉrʉd̶awẽa panuu kuitaad̶ai
         baita. Mʉʉba june maucha waubiawẽe, 25 bari dauchia jãadua panuud̶e, mʉʉd̶e ijãa panad̶ai mʉ neeruud̶aa. 26-27 Chi kachirua waud̶ai poyaaped̶aad̶arã maud̶e chi mʉʉba kʉ̃ria b̶uu ewaricha wauped̶aad̶arã,
         mʉʉba puuru jomad̶e chi karrarã b̶ui mʉ chachaba mʉ jomaurã karr b̶usii kĩra. Maud̶e
         kĩra chuburiad̶awẽa joma nau iujãad̶ebenamaa ichid̶e ijãabia b̶uai.+ Maarãba jomaurã poyaa panad̶ai kuuru ãribarii kĩra.-28 Mʉʉba maarãmaa chi ewarimaabena pusterrea deai.+29 Chi kʉʉrʉ bara niiba ũrise Dachi Akõre Jauriba ãbarãmaa jara b̶uu.
         
            
               	Jesucristoba bʉid̶arã abachid̶au. Griego bed̶ead̶e naka b̶ʉ kub̶uu: apóstoles.

               	Griego bed̶ead̶e naka b̶ʉ kub̶uu: Kĩrabásturu samareeba b̶aesid̶au.

               	Machi kastikad̶e wãi. Griego bed̶ead̶e chi b̶ee kartad̶e naka b̶ʉ kub̶uu: Kãꞌãabariwãed̶e mʉʉba machi kastikad̶e wãi.

               	Mʉʉba machiba wau panuu kuitaa b̶uu. Griego bed̶ead̶e chi b̶ee kartad̶e mau wãꞌãe.

               	Dachi Akõred̶erã. Griego bed̶ead̶e naka b̶ʉ kub̶uu: judiorã.

               	Satanasd̶ebʉ. Griego bed̶ead̶e naka b̶ʉ kub̶uu: Jʉbawãe nii ome judiorã araa ãbua imibadau ded̶ebenarãbʉ.

               	Ewari 10 ãrea biꞌiwãe panad̶ai. Mau jara b̶uu aa mamaburu makai.

               	Ewaricha Dachi Akõred̶ebena awara nuread̶aabai. Griego bed̶ead̶e naka b̶ʉ kub̶uu: B̶es ome biud̶aabai.

               	Machiba wau panuu mʉʉba kuitaa b̶uu. Griego bed̶ead̶e chi b̶ee kartad̶e mau wãꞌãe.

               	Satanás chi rey ãkaud̶e akʉ b̶uu. Juanba Pérgamo puuru «chi jʉbawãe nii ãkau» a b̶uu, aria chi Romad̶ebena chi aude
                     mechiu maud̶e griegod̶ebena Dachi Akõre kuenda juaba ne kaped̶aad̶amaa ʉtaa id̶ibachid̶aud̶eeba.

               	2:14 Números 22:1—25:3; 31:16.

               	Mau jaradeabadau mʉʉba kʉ̃riakau. Griego bed̶ead̶e chi b̶ee kartad̶e mau wãꞌãe.

               	Maná. Dachi Akõreba bʉid̶a pan basii. Éxodo 16:31-34.

               	Mau mokara kaebe b̶uu. Mau mokara jara b̶uu boleta Bajãad̶aa wãi baita adaui.

               	Jezabel. Bia kuitaad̶awẽa panuu kai basii. Jãu wẽraba chi waabenarã Tiatirad̶ebena ãbarãmaa
                     kachirua waubiabachii sãabaiba, chi nabẽra Jezabelba chi mukĩra rey Acabmaa maka waubibachii
                     kĩra. 1 Reyes 16:29-31; 18:4,19; 2 Reyes 9:22.

               	Kĩra chuburiad̶awẽa joma nau iujãad̶ebenamaa ichid̶e ijãabia b̶uai. Griego bed̶ead̶e naka b̶ʉ kub̶uu: Jiorrba waubii.

               	2:26-27 Salmos 2:9.

               	Ewarimaabena pusterrea. Mau jara b̶uu Cristo ichid̶irã baara b̶uu. Apocalipsis 22:16.

Cristoba ãbarã Sardisd̶ebena baita b̶ʉbid̶a31 »Chi Sardis puurud̶ebena ijãabadaurã nubarii ángel baita kartad̶e naka b̶ʉse:»Chi Dachi Akõre daad̶e 7 jauri uru b̶uuba+ maud̶e 7 pusterrea uru b̶uuba naka jara b̶uu:»Machiba wau panuu mʉʉba kuitaa b̶uu. Ẽbẽrarãba jara panuu machiba Dachi Akõre ãrea
         ijãa panuud̶eeba chokae nuree. Maamina biawãra ara machiba Dachi Akõred̶e ijãad̶awẽa
         panuud̶eeba chi biud̶arãbʉ. 2 ¡Kauwa ichiásturu! Mʉʉba unu b̶uu machiba wau panuu Dachi Akõre daad̶e jipawãe b̶uu.
         Maud̶e chi naed̶e biꞌia wau panad̶a machiba beraa ida b̶uumaa panuu. Maamina mau waya
         mau biꞌia wáusturu. 3 Chi biawãra bed̶ea machiba ũriped̶aad̶a kĩrabásturu. Mau ãrea ijã́sturu. Kachirua
         ida b̶ud̶aped̶a Dachi Akõremaa waya nésturu. Machi kauwa nibabadauwãebʉrã mʉ kãꞌãabariwãed̶e
         neei machi kastikai baita nechiru kãꞌãabariwãed̶e neebarii kĩra. 4 Maamina machi Sardisd̶ebena b̶aꞌãra barau chi kachiruad̶e panabadauwãe, machi paru
         jayoaswãe panuu kĩra. Machi mʉ baara ãbua nibad̶ai baita biꞌia panuud̶eeba, paru torroa
         jʉ̃ʉduud̶e mʉ baara nibad̶ai. 5 Chi kachirua waud̶ai poyaaped̶aad̶arãba ara mau kĩra paru torroa jʉ̃d̶ai. Ãchi trʉ̃
         chi ewaricha chokae duanabarii kartad̶e b̶ʉ kub̶uud̶eeba mʉʉba mau jareebai. Maumaarã
         mʉ Chacha daad̶e maud̶e chi angelerã daad̶e ãchi mʉʉd̶erã ai. 6 Chi kʉʉrʉ bara niiba ũrise Dachi Akõre Jauriba ãbarãmaa jara b̶uu.Cristoba ãbarã Filadelfiad̶ebena baita b̶ʉbid̶a7 »Chi Filadelfia puurud̶ebena ijãabadaurã nubarii ángel baita kartad̶e naka b̶ʉse:»Mau chi Ara Dachi Akõre Báitaburu Nii, Chi Biawãra Bed̶ea Ab̶a B̶uu, chi David puuru
         mechiu niibʉ.+ Chi ichiba ewabarii ab̶au bid̶a poyaa jʉ̃abai. Ichiba jʉ̃aruu ab̶au bid̶a poyaa ewaabai.
         8 Naka jara b̶uu:»Machiba wau panuu mʉʉba kuitaa b̶uu. ¡Ũrísturu! Mʉʉba poraa ab̶a machi daad̶e ewasii.
         Mau ab̶au bid̶a poyaa jʉ̃abai. Machi meserãa ãreawãe nuremina, mʉ bed̶ea ãrea ijãabadau.
         Mʉ istu b̶ud̶awẽa panuu. 9 ¡Ũrísturu! Machi jʉ̃rʉ kaita mʉʉba Satanasd̶e ẽbẽrarã õdarrd̶e kopaneebiai.+ Maarãba Dachi Akõred̶erã abadamina, makawãema.+ Maarã chi seta nuree. Mʉʉba maarãmaa kuitaabiai mʉʉba machi kʉ̃ria ua b̶uu. 10 Machiba joma chi mʉ kakua biꞌiwãe duanuu dauchia jãadua panuu mʉʉba jarad̶a kĩra.
         Maud̶eeba chi joma nau iujãad̶ebena biꞌiwãe panad̶ai ewari neeruud̶e, mʉʉba machi
         nu ua b̶uai. Mau ewarid̶e joma chi nau iujãad̶e duanuu biꞌiwãe panabiai sakad̶ai kuitaayua.
         11 Mʉ kãꞌãabariwãed̶e neei. Maud̶eeba machiba id̶ibae ijãabadau kĩra dauchia jãadua panásturu.
         Maka ab̶au bid̶a machi boro jũra jʉ̃barii ẽe adaud̶aabai. 12 Chi kachirua poyaaped̶aad̶a mʉ Dachi Akõre de wãto kĩra b̶ui. Maka mau ded̶ebena wãd̶aabai.
         Ãchi daub̶ʉʉrʉd̶e mʉ Chacha trʉ̃ b̶ʉi ichid̶irã kuitaabiayua. Maud̶e ãchi daub̶ʉʉrʉd̶e
         mʉ Chacha puuru trʉ̃ b̶ʉi mau puurud̶ebenarã kuitaabiayua. Mau Jerusalén Wid̶i abadau
         puuru bajãad̶ebena mʉ Chacha b̶uud̶ebena neei. Maud̶e ãchi daub̶ʉʉrʉd̶e mʉ trʉ̃ wid̶i
         b̶ʉi mʉʉd̶erã kuitaabiai baita. 13 Chi kʉʉrʉ bara niiba ũrise Dachi Akõre Jauriba ãbarãmaa jara b̶uu.Cristoba ãbarã Laodicead̶ebena baita b̶ʉbid̶a14 »Chi Laodicea puurud̶ebena ijãabadaurã nubarii ángel baita kartad̶e naka b̶ʉse:»Biawãra Bed̶ea trʉ̃ jarabadauba Dachi Akõred̶ebena biawãra joma arakʉd̶e jarabarii.+ Ichid̶eeba Dachi Akõreba ne joma wausii.+ Ichiba naka jara b̶uu:15 »Machiba wau panuu mʉʉba kuitaa b̶uu. Mʉ ida b̶ud̶awẽa panuu maamina sõd̶eeba mʉ baara
         nid̶auwãe. Maka machi bania kũrasãa kĩra nureewãe maud̶e bania wãsia kĩra. Sõd̶eeba
         biawãra ichi baara wãd̶awẽebʉrã, mʉʉmaarã bibuara b̶uu mʉ baara akawa nibad̶aabai
         b̶uu. 16 Maamina machi bania wãsia kĩra nuree; mʉ ida b̶ud̶akamina, biawãra sõd̶eeba nibad̶akau.
         Maud̶eeba mʉʉba machi ida b̶ui, mʉ okarrd̶ebena bania jʉ̃ʉrʉa id̶uuruu kĩra. 17 Machiba chi nejarr barau nuree a panuu, ne joma uru panuu a duanuu, maud̶e ne ab̶a
         bid̶a wãꞌãe nistad̶ai baita a duanuu. Maamina adua panuu machi miichuburi duanuu,
         kachirua duanuu, ne ab̶a bid̶a uru panuuwãe, dau pãriu duanuu maud̶e ãkad̶aa duanuu.
         18 Maud̶eeba mʉʉba machimaa naka kʉ̃risia dearuu: Nee tʉbʉchiad̶e dorrb̶arid̶a nedósturu
         mʉʉd̶ebena. Maka machi biawãra barau nuread̶ai. Maud̶e mʉʉd̶ebena paru torr nedósturu
         jʉ̃d̶ai baita. Maka nejasiad̶aabai machi ãkad̶aa panasiid̶eeba. Maud̶e mʉʉd̶ebena
         daud̶e taabadau nedósturu, mauba taad̶aped̶a biꞌia ichiad̶amera. 19 Chi ẽbẽrarã mʉʉba kʉ̃riakua b̶uu kastikakuabarii maud̶e bed̶ea bia ũribiabarii mʉ
         bed̶ea ijãad̶amera. Maud̶eeba waya mʉʉmaa nésturu biawãra mʉ baara sõd̶eeba nibad̶amera.
         20 ¡Ũrísturu! Mʉ poraad̶e b̶uma. Awareeba iu b̶uma machiba mʉ deed̶aa ida neebid̶amera.
         Barikiuba mʉ mimi ũriped̶a chi poraa ewaaruubʉrã, mʉ ed̶a wãped̶a mau baara koi. 21 Mʉʉba chi kachirua waui poyaasiid̶eeba Dachi Akõre baara ichi rey ãkaud̶e akʉ b̶eesii.
         Ara mau kĩra chi kachirua waui poyaaped̶aad̶a mʉ baara mʉ rey ãkaud̶e akʉ b̶eebiai.
         22 Chi kʉʉrʉ bara niiba ũrise Dachi Akõre Jauriba ãbarãmaa jara b̶uu».
         
            
               	Waabenarãmaarã mau 7 jauri panuuba jara b̶uu Dachi Akõre Jauri. Maud̶e waabenarãmaarã
                     jara b̶uu angelerã chi mechiu.

               	David puuru. Mau jara b̶uu «Dachi Akõreba puuru». Puuru mechiu nii. Griego bed̶ead̶e naka b̶ʉ kub̶uu: Chi David llave uru b̶uu.

               	Satanasd̶e ẽbẽrarã. Griego bed̶ead̶e naka b̶ʉ kub̶uu: Jʉbawãe nii ome judiorã araa ãbua imibadau ded̶ebenarãbʉ.

               	Dachi Akõred̶erã. Griego bed̶ead̶e naka b̶ʉ kub̶uu: judiorã.

               	Biawãra bed̶ea. Griego bed̶ead̶e naka b̶ʉ kub̶uu: amén.

               	Griego bed̶ead̶e mauba nau sid̶a jara b̶uu «Ichi ne joma Dachi Akõreba waud̶a Mechiubʉ».

Bajãad̶ebenarãba Dachi Akõre ãrea kʉ̃riaped̶aad̶a41 Mau maad̶akare Dachi Akõreba mʉʉmaa unubisii poraa ab̶a bajãad̶e ewa nub̶uu. Ara maud̶e
         chi naed̶e mimi kachu chaaruu kĩra ũri b̶uad̶aba jarasii: «Nama ʉtʉ uruse. Mʉʉba unubii
         chi jãad̶akare makai b̶uu ewari».2 Ara makʉd̶e Dachi Akõre Jauri mʉʉd̶e need̶aba chi rey ãkau bajãad̶e unubisii. Mau
         ʉ̃rʉ ab̶a akʉ b̶uasii. 3 Chi mau ãkaud̶e akʉ b̶uu ted̶echoasii mokara jaspe maud̶e coralina ted̶echoabadau
         kĩra. Mau ãkau ad̶u iuma jũra b̶uasii. Chi iuma mokara esmeralda kĩra ted̶echoa b̶uasii.
         4 Maud̶e 24 rey ãkau panuu chi rey ãkau ad̶u jũra panasii. Mau ʉ̃rʉ 24 chõrarã mechiu
         akʉ duanasii. Ãchi paru torroa b̶uasii. Maud̶e boro jũra nee waud̶a jʉ̃ panasii. 5 Ara maud̶e chi rey ãkau bajãad̶e b̶uud̶ebena bã puri chebi b̶uasii, ʉrʉrʉa b̶uasii,
         maud̶e bã ãrea to b̶uasii. Mau rey ãkau daad̶e 7 lámpara koa topanasii. Mau lámpara
         chi 7 jauri Dachi Akõred̶ebʉ. 6 Mau rey ãkau kĩraare mar biirio kĩra dod̶aa nub̶uasii.Mau rey ãkau jua biare, jua sordoare, kaad̶e, maud̶e kĩraare kimare chokae nuree panasii.
         Maarã dau ãrea uru panasii, pechud̶e maud̶e akarrare. 7 Ab̶a imama kĩra nibasii. Ab̶a paka kĩra nibasii. Ab̶a ẽbẽra kĩedarr kĩra nibasii.
         Maud̶e ab̶a nejõo ũub̶ari nii kĩra nibasii. 8 Maarã chokae nuree ab̶aab̶aa ikia 6 uru nureasii. Ãchi kakuad̶e dau ãrea bara nureasii.
         Maud̶e ãchi ikia ekare bid̶a dau ãrea basii. Ãyadaa, maud̶e ẽsabud̶e maarãba ida b̶ud̶ayuwãe
         nau jarabachid̶au:«Ãrea biꞌia nii, ãrea biꞌia nii, ãrea biꞌia nii Dachi Mechiu, Dachi Akõre, chi Joma
         Poyaabarii.Mau chi nibad̶abʉ, chi niibʉ maud̶e chi neei baita b̶uubʉ».9-10 Chi Dachi Akõre ewaricha chokae nii ichi rey ãkaud̶e akʉ b̶uu. Ara maud̶e chi chokae
         nureeba jara panuu ichi mipitaa nii, ichimaa biꞌia jara panuu, maud̶e ichíturu kid̶ibai
         a panuu. Mau jaraaduucha chi 24 mechiu chõrarã Dachi Akõre ewaricha chokae nii daad̶e
         õdarrd̶e kopaneed̶aped̶a ãrea kʉ̃riabadau. Ãchi boro jũra jʉ̃badau chi rey ãkau jãkaa
         duanud̶aped̶a naka jarabadau:11 Dachi Mechiu, Dachi Akõrebʉ, bichi biꞌia nii jomaurãba jarad̶amera bichi mipitaa nii,
         bichi wapead̶amera, maud̶e joma poyaabarii.Biꞌia b̶uu jomaurãba mau jarad̶ai, bichiba ne joma wausiid̶eeba.Biawãra bichiba kʉ̃riasiid̶eeba, ne joma wausii maud̶e joma bichid̶eeba nuree.

Oeja kaebeu Juanba unud̶a51 Maud̶e mʉʉba unusii chi rey ãkaud̶e akʉ b̶uu ichi juad̶e karta bʉra uru b̶uasii. Chi
         kartad̶e muriacha ne b̶ʉ kub̶uasii. Chi karta kub̶uumaa 7 jʉrrʉba wãa kub̶uasii ab̶au
         bid̶a ewarãamera. 2 Maud̶e mʉʉba ángel ab̶a poyaabarii unusii. Mauba jĩkua berrearuuba id̶isii: «¿Kai
         biꞌia b̶uma chi kartamaa wãa kub̶uu oetaped̶a ewai baita?» 3 Maamina mau karta ewaped̶a ed̶a jarai baita ab̶a bid̶a chi bia wãꞌãe basii. Bajãad̶e,
         nau iujãad̶e maud̶e biuped̶aad̶a duanaabadaumarebena sid̶a wãꞌãe basii.+4 Maud̶e mʉ ãrea jẽa kob̶eesii ẽbẽra bia ab̶a bid̶a wãꞌãe basiid̶eeba mau karta ewaped̶a
         ed̶a jaramera. 5 Maamina ab̶a chi 24 chõrarãd̶ebenaba mʉʉmaa naka jarasii: «Jẽarã́se. Ichiáse, Davidd̶ebena
         ab̶a need̶abʉ. Mau Judad̶ebena need̶a Imama abadauba Dachi Akõre kʉ̃riad̶akaurã poyaasii.- Maud̶eeba chi nau kartad̶e 7 wãa nub̶uu poyaa oetaped̶a ewai b̶uu».6 Maud̶e Dachi Akõred̶e rey ãkau kaita, kimare chokae nuree kaita maud̶e 24 chõrarã
         mechiurã tãed̶e oeja kaebeu ab̶a akʉ nub̶uu unusii. Mau chi bea panad̶a kĩra nibasii.
         Kachu 7 bara nibasii. Maud̶e 7 dau bara nibasii. Mau dau jara b̶uu chi 7 jauri Dachi
         Akõre daad̶e panuu. Dachi Akõreba nau iujãa jomad̶e maarã bʉikasii. 7 Maud̶e mau oeja kaebeu chi rey ãkaud̶e akʉ b̶uumaa wãped̶a chi karta mau jua biare
         uru b̶uad̶a adausii. 8 Mau karta adausiid̶e chi kimare chokae nuree maud̶e chi 24 chõrarã sid̶a ichi daad̶e
         õdarrd̶e kopaneesid̶au. Ãchi ab̶aab̶aa arpa maud̶e sãu nee waud̶a uru panasid̶au.
         Chi sãu incienso keraba waabiru uru panasii. Chi kera incienso jara b̶uu ẽbẽrarã Dachi
         Akõred̶erãba chi ichimaa ʉtaa id̶ibadau. 9 Chi 24 chõrarã maud̶e chi kimare chokae nureerãba nau kari wid̶i karisid̶au:«Bichíturu biꞌia nii, mau karta adauped̶a, chi wãa kob̶ee oekuai baita, bichi beasid̶aud̶eeba.Bichi oa chesiiba ẽbẽrarã nedokuasii Dachi Akõre baita.Ẽbẽrarã didiwaraacha jomad̶ebena, bed̶ea didiwaraacha jomad̶ebena, puurucha maud̶e
         drua jomad̶ebena chi nuree nedosii.10 Bichiba maarã duanusii Dachi Akõred̶e paarerã bad̶amera.Maud̶e nau iujãad̶e ichi baara chi karrarã bad̶ai».11 Maka b̶uud̶e mʉʉba angelerã karimaa panuu unusii. Maarã ãrea basiid̶eeba mʉʉba poyaa
         juasiibasii.+ Maarãba Dachi Akõre chi rey ãkau, chi chokae duanuurã maud̶e chi 24 chõrarã ad̶u
         jũra duanasid̶au. 12 Naka jĩwa kari panasid̶au:«¡Chi oeja kaebeu beaped̶aad̶a ãrea biꞌia nii!Jomaurãba mau biꞌia berread̶ai panuu ne joma poyaabariid̶eeba, ne joma uru b̶uud̶eeba,
         joma kuitaa b̶uud̶eeba maud̶e ãrea poyaabariid̶eeba.Ichi chi aude mechiu nii ad̶ai panuu maud̶e chi aude bia nii ad̶ai panuu».13 Maud̶e mʉʉba ũrisii chi joma Dachi Akõreba waukuad̶a chi bajãad̶e duanuu, chi nau
         iujãad̶e duanuu, chi biuped̶aad̶a maud̶e mard̶e duanuu bid̶a naka kari panasid̶au:+«Jomaurãba chi rey ãkaud̶e akʉ b̶uumaa maud̶e chi oeja kaebeu niimaa ewaricha biꞌia
         berread̶ai panuu.Aude mechiu nii a jarad̶ai panuu, aude mipitaa nii a jarad̶ai panuu maud̶e bibuara
         b̶uu ichi juad̶e uru b̶uai a jarad̶ai panuu».14 Maabae chi kimare chokae nureeba naka jarasid̶au: «Bibuara b̶uu maka b̶uai». Ara makʉd̶e
         chi 24 chõrarã õdarrd̶e kopaneed̶aped̶a chi ewaricha chokae niimaa biꞌia berreasid̶au.+
            
               	Biuped̶aad̶a duanaabadaumarebena. Griego bed̶ead̶e naka b̶ʉ kub̶uu: nau iujãa ekare.

               	5:5 Isaías 11:1,10; Génesis 49:9-10.

               	Ãrea. Griego bed̶ead̶e naka b̶ʉ kub̶uu: miles de miles. Kajuma bed̶ead̶e jara b̶uu «millones de millones».

               	Biuped̶aad̶a. Griego bed̶ead̶e naka b̶ʉ kub̶uu: nau iujãa ekare nureeba.

               	Chi ewaricha chokae nii. Griego bed̶ead̶e chi b̶ee kartad̶e mau wãꞌãe.

Chi kartamaa wãa kub̶uu oetad̶a61 Maabae mʉʉba unusii chi Oeja Kaebe Niiba chi kartamaabena wãa kub̶uu ab̶a oetasii.
         Maka b̶uud̶e chi kimare chokae nureed̶ebena ab̶auba naka jaraaruu ũrisii: «¡Neese!»+ Chi mimi bã kĩra jĩwa b̶uasii. 2 Araa ichiasiid̶e, mura torroa nii unusii. Chi mau mura ʉ̃rʉ akʉ b̶uasiiba ichi juad̶e
         enadrʉma uru b̶uasii: Ab̶auba ichimaa borod̶e jũra jʉ̃barii ab̶a deasii. Ara makʉd̶e
         chi nuree poyaaped̶a maabae maucha poyaad̶e wãsii.3 Mau maad̶akare chi Oeja Kaebe Niiba chi wãa kub̶uu maucha oetasiid̶e mʉʉba ũrisii
         chi chokae nureed̶ebena ab̶aba naka jaraaruu: «¡Neese!». 4 Maud̶e mura puria nii awara neesii. Ab̶auba chi mau mura ʉ̃rʉ akʉ b̶uumaa espada ab̶a
         deasii. Dachi Akõreba maumaa ẽbẽrarã chi nau iujãad̶e nebʉraswãe duanuumaa kachirua
         wauyu ida b̶usii chĩod̶aped̶a chiya bead̶amera.5 Mau maad̶akare chi Oeja Kaebe Niiba chi wãa kub̶uu maucha oetasiid̶e mʉʉba ũrisii
         chi chokae nureed̶ebena ab̶aba naka jaraaruu: «¡Neese!». Araa ichiasiid̶e mʉʉba mura
         parrba nii unusii. Chi mau mura ʉ̃rʉ akʉ b̶uuba ichi juad̶e chikʉa chaabarii uru b̶uasii.
         6 Maka b̶uud̶e mʉʉba chi kimare chokae nuree panuu tãed̶e ab̶a berrearuu ũrisii. Mauba
         naka jarasii chi mura ʉ̃rʉ akʉ b̶uumaa: «Chi trigo ãrisii. Maka ẽbẽra ab̶a ewari ab̶a
         trajai, trigo libra ome nedoi baita. Maud̶e chi cebada sid̶a ãrisii. Maka ẽbẽra ab̶a
         ewari ab̶a trajai cebada 6 nedoi baita. Maamina olivo jõ maud̶e uva jõ ida biꞌia chaubise
         drabirua maud̶e uva b̶aa baraamera».7 Mau maad̶akare chi Oeja Kaebe Niiba chi wãa kub̶uu maucha oetasiid̶e mʉʉba ũrisii
         chi chokae nureed̶ebena ab̶aba naka jaraaruu: «¡Neese!» 8 Araa ichiasiid̶e mʉʉba mura kukuaraa nii unusii. Chi mau mura ʉ̃rʉ akʉ b̶uu trʉ̃ «Biud̶a»
         abadau. Chi ichi ome nibabarii chi trʉ̃ «Biud̶arã Panabadau» abadau. Joma nau iujãad̶e
         ẽbẽra kimared̶ebena ab̶a Dachi Akõreba maarãmaa ida beabiasii. Maarã ẽbẽrarã beasid̶au
         chĩoduuba, jarrbaba, dachi kakua kachirua paneebibadauba maud̶e ãnimara kachirua nureeba.9 Mau maad̶akare Oeja Kaebe Niiba chi wãa kub̶uu maucha oetasiid̶e mʉʉba unusii chi
         Dachi Akõre bed̶ea jaradea panuu kakua beaped̶aad̶a jaurirã. Maarã bajãad̶e chi ãnimara
         baa deabadau jãkaa panasid̶au. 10 Kĩrud̶eeba naka berreasid̶au: «Jomaurã Mechiu, bichi ãrea bia nii maud̶e biawãra berreabarii.
         ¿Bichiba sakaed̶e chi jãu iujãad̶ebenarã dai beaped̶aad̶a kakua kastikakuaima?» 11 Dachi Akõreba ãchi ab̶aab̶aa paru torr dead̶akasii jʉ̃d̶amera. Maabae naka jarasii:
         «Apii esed̶au panad̶áusturu joma chi ẽbẽrarã beaduud̶aa joma bichi ãbarã Cristoba
         pekuad̶a machi beaped̶aad̶a kĩra».12 Mau maad̶akare mʉʉba unusii chi Oeja Kaebe Niiba chi wãa kub̶uu maucha oetaaruu. Maud̶e
         ioromia ãrea urisii. Ʉmada pãriusii paru parr ab̶a biud̶akare jʉ̃badau kĩra. Jed̶ako
         joma oa kĩra puria kob̶eesii. 13 Ãrea pũatuuruud̶e higo jõo pãaraa b̶aebadau kĩra chi bajãad̶ebena pusterrearã iujãad̶e
         b̶aesid̶au. 14 Bajãa wãꞌãesii karta araa bʉrabarii kĩra. Joma earã maud̶e islarã sid̶a chi naed̶e
         kub̶uad̶amare wãꞌãesii. 15 Maud̶e chi nau iujãad̶ebena rey mechiurã, chi gobernadorã, chi kokoroarã mechiurã,
         chi nejarra barau nuree, chi meserãa nuree, chibari baita bari trajabadaurã maud̶e
         chibariswãe nuree ea chob̶ead̶e maud̶e ead̶e mo kob̶ead̶amare mirusid̶au. 16 Maarãba naka jarasid̶au: «¡Ea, mo, dai ʉ̃rʉ b̶áesturu. Dai mirubiásturu chi rey ãkaud̶e
         akʉ b̶uuba dai unurãamera maud̶e chi Oeja Kaebe Niiba kastikarãamera. 17 Chi ichiba kastikai ewari mechiu neesii. ¿Kaiba mau ome dauchia jãadua b̶uaima?»
         
            
               	«¡Neese!». Griego bed̶ead̶e chi b̶ee kartad̶e versículos 1, 3, 5 maud̶e 7 naka b̶ʉ kub̶uu: Chi chokae nureed̶ebena ab̶aba naka jarasii chi mura ʉ̃rʉ akʉ b̶uumaa: «Ichiaped̶a
                     neese».

Chi daub̶ʉʉrʉmaa sello wãabarii waud̶a71 Mau maad̶akare mʉʉba ángel kimare unusii. Maarã nau iujãad̶e õkid̶ucha akʉ topanasid̶au.
         Maarãba pũatu mamareecha pũayu ida kabid̶aabasii nau iujãad̶e, mard̶e maud̶e bakurumaa
         bid̶a. 2 Dachi Akõreba ãchimaa poyaabarii dea b̶uasii chi iujãa maud̶e mar ãrid̶amera. Maka
         b̶uud̶e mʉʉba ángel maucha ʉmada urubariare uruu unusii. Mauba Dachi Akõre chokae
         niid̶e sello wãabarii uru b̶uasii. Mauba naka jarakuasii chi kimare angelerãmaa: 3 «Nau iujãa, mar maud̶e bakururã ãrirã́sturu, ab̶a daiba Dachi Akõre seña chi ichi
         baita bari trajabadaurã daub̶ʉʉrʉd̶e joma wauduud̶aa».4 Maud̶e mʉʉba ũrisii Dachi Akõre sello uru panuu sãabe panuu: 144.000 basii. Maarã
         joma Israeld̶ebena imiped̶aad̶arã basii. 5 Judad̶ebena imiped̶aad̶arã 12.000 basii. Rubend̶ebena imiped̶aad̶arã 12.000 basii.
         Gadd̶ebena imiped̶aad̶arã 12.000 basii. 6 Ased̶ebena imiped̶aad̶arã 12.000 basii. Neftalid̶ebena imiped̶aad̶arã 12.000 basii.
         Manasesd̶ebena imiped̶aad̶arã 12.000 basii. 7 Simond̶ebena imiped̶aad̶arã 12.000 basii. Levid̶ebena imiped̶aad̶arã 12.000 basii.
         Isacard̶ebena imiped̶aad̶a 12.000 basii. 8 Zabulond̶ebena imiped̶aad̶arã 12.000 basii. Josed̶ebena imiped̶aad̶arã 12.000 basii.
         Maud̶e Benjamind̶ebena imiped̶aad̶arã 12.000 basii.Ẽbẽrarã ãrea Dachi Akõre daad̶e nuree9 Mau maad̶akare Dachi Akõreba waya mʉʉmaa ẽbẽrarã ãrea unubisii. Ab̶au bid̶a maarã
         poyaa juasiibasii. Druachad̶ebena, puuruchad̶ebena ẽbẽrarã didiwaraacha jomad̶ebena
         maud̶e bed̶ea didiwaraacha jomad̶ebena chi nuree ab̶aab̶aa duanasii. Joma paru torroa
         jʉ̃ duanasii maud̶e kĩrajʉʉ duanasiid̶eeba ãchi juad̶e meme kiruu uru panasid̶au.
         Dachi Akõre rey ãkau daad̶e maud̶e chi Oeja Kaebe Nii daad̶e b̶ari topanasid̶au. 10 Maud̶e joma naka kĩrud̶eeba jarasid̶au: «¡Dai Akõre nau rey ãkaud̶e akʉ b̶uu maud̶e
         chi Oeja Kaebe nii baarauba dai karibasid̶au!»11 Maud̶e chi kimare chokae nuree panuurãba maud̶e chi 24 chõrarã chi rey ãkau kaita
         duanasid̶au. Joma chi angelerã chi maarã ad̶u jũra b̶ari topanasid̶au. Maud̶e chi
         joma angelerã õdarrd̶e kopaneesid̶au maud̶e chi rey ãkau daad̶e daub̶ʉʉrʉ jaab̶arid̶aped̶a
         maabae Dachi Akõremaa biꞌia berreasid̶au. 12 Naka jarasid̶au:«¡Machiba jara panuu biawãrabʉ!+ Ewaricha jomaurãba Dachi Akõremaa biꞌia berread̶ai panuu, ichi chi aude mechiu niid̶eeba,chi aude kuitaa niid̶eeba, ne jomad̶e poyaabariid̶eeba maud̶e meserãa ãrea niid̶eeba.Ichimaa ichíturu kid̶ibai ad̶ai panuu maud̶e chi biawãra b̶uu ad̶ai panuu. ¡Biawãra
         biꞌia b̶uu maka b̶uai!»+13 Maabae chi 24 chõrarãd̶ebena ab̶aba mʉʉmaa naka id̶isii:—¿Bichiba kuitaa b̶uka jãarã chi paru torroa jʉ̃ panuu kai maud̶e samareeba neesid̶au?14 Mʉʉba panausii:—Bichiaburu kuitaa b̶uu.Maabae ichiba jarasii:—Naarã ẽbẽrarã́turu karibasid̶au chi kaad̶ebena ãrea biꞌiwãe panabiai ewari. Maarã
         chi Oeja Kaebe Nii oaba ãchi paru torroa jeraasid̶au. 15 Maud̶eeba maarã Dachi Akõre rey ãkau jãkaa duanuu. Ichi ded̶e ãyadaa maud̶e ẽsabud̶e
         ichi baita ne wau panuu. Maud̶e chi ãkaud̶e akʉ b̶uu maarã baara b̶uai.+16 Maarã makaa jarbisiad̶aabai maud̶e waya obisia sid̶a uru panad̶aabai. Ʉmadaba makaa
         baakuabai maud̶e pisia bid̶a makaa joebai. 17 Chi Oeja Kaebe Nii rey ãkaud̶e akʉ b̶uuba maarã nu b̶uai. Maarã uad̶oi chi chokae
         nibabiabarii iorod̶e bania bumadru b̶uumaa dod̶amera. Mau ewarid̶e Dachi Akõreba ãchi
         dau b̶aa joma jarekuai.
         
            
               	Biawãrabʉ. Griego bed̶ead̶e naka b̶ʉ kub̶uu: amén.

               	Biꞌia b̶uu maka b̶uai. Griego bed̶ead̶e naka b̶ʉ kub̶uu: amén.

               	Maarã baara b̶uai. Griego bed̶ead̶e naka b̶ʉ kub̶uu: Dachi Akõreba ichi paru waud̶a de ãchi ʉ̃rʉ b̶ui.

Chi kaad̶eare chi wãa kub̶uu oetad̶a ʉ̃rʉbena81 Oeja Kaebe Niiba chi kaad̶earebena chi wãa kub̶uu oetasiid̶e, bajãa ãrea chũpea nub̶uad̶ausii.+2 Mau maad̶akare mʉʉba 7 angelerã Dachi Akõre daad̶e akʉ topanuu unusii. Maarãmaa kachu
         7 deasii. 3 Maabae ángel june neeped̶a Dachi Akõre baita kera baabadaumare akʉ nub̶eesii. Mau
         Dachi Akõre baita kera baabadau nee waud̶a chi rey ãkau kĩraare nub̶uu. Chi angelba
         ichi juad̶e paratu nee waud̶a uru b̶uasii kera baai baita. Ab̶aba ichimaa kera ãrea
         deasii Dachi Akõre baita baamera ẽbẽrarã Dachi Akõred̶erã ʉtaa id̶imaa panuumisa.
         Ara makʉd̶e ichiba chi kera baasii chi kera baa deabadau ʉ̃rʉ. 4 Chi ẽbẽrarã Dachi Akõred̶erãba ʉtaa id̶iped̶aad̶a mau angelba kera baad̶a nari baara
         ãbua chi Dachi Akõremaa ʉtaa piumaa wãsii. 5 Maabae chi angelba kera baa deabadaud̶ebena tʉbʉ kĩra adauped̶a, chi paratu waabirubisii.
         Mau tʉbʉ kĩra nau iujãad̶aa jiratasii. Mauba bã tosii, ʉrʉrʉa wã kob̶eesii, bajãa
         puri chebi kob̶eesii maud̶e nau iujãa sid̶a uri kob̶eesii.Angelerãba kachu chaaped̶aad̶a6 Maabae chi 10 angelerãba kachu 7 chaad̶ai baita kopaneesid̶au.7 Ab̶auba ichi kachu chaasii. Ara makʉd̶e bajãad̶ebena nau iujãad̶e hielo kui kĩra b̶aesid̶au.
         Maud̶e nau iujãad̶e tʉbʉchia oa baara b̶aesid̶au. Mauba nau iujãa jomad̶ebena beraa
         mita baawãsii maud̶e bakururã sid̶a.+ Mama chi siruarã joma baawãsii.8 Mau maad̶akare june ab̶a angelba ichi kachu chaasii. Ara makʉd̶e ab̶auba ea kĩra urua
         aoko b̶uu mard̶e jiratasii. Mauba beraa mita chi mar oa ba nub̶eesii. 9 Chi oa ba nub̶ee b̶uad̶amare ãnimararã mard̶ebena beraa mita kinisid̶au maud̶e jãba
         aria duanad̶a beraa mita teakuasii.10 Mau maad̶akare june ab̶a angelba ichi kachu chaasii. Ara makʉd̶e bajãad̶ebena pusterrea
         mechiu ab̶a tʉbʉchiaba bʉra b̶uu b̶aesii. Beraa mita doorã ẽsad̶e b̶aesii maud̶e bania
         bumadru b̶uud̶e. 11 Mau pusterrea “Asia Nii” abadau. Chi mau b̶aed̶amare bania beraa mita asia nub̶eesii.
         Mau baniaba ẽbẽrarã ãrea kinisid̶au.12 Mau maad̶akare june ab̶a angelba ichi kachu chaasii. Ara makʉd̶e beraa mita jed̶ako
         pãriusii maud̶e ʉmada. Maud̶e beraa mita pusterrearã sid̶a pãriusii. Maud̶eeba beraa
         mita ewari ab̶a pãriu nub̶eesii. Maud̶e ẽsabud̶e bid̶a beraa mita chi jed̶ako maud̶e
         pusterrearã sid̶a pãriu nub̶eesii.13 Mʉʉba ʉtaa ichiasiid̶e ũrisii nejõo ab̶a ʉtʉ ũub̶ari kãriiba naka jara kãrii:+ «¡Mia pera! ¡Mia pera! ¡Mia pera! Ẽbẽrarã nau iujãad̶ebena kĩra chuburiad̶ai chi
         waabena angelerãba ãchi kachu chaaduud̶e!»
         
            
               	Ãrea. Griego bed̶ead̶e naka b̶ʉ kub̶uu: media hora.

               	Nau iujãa. Griego bed̶ead̶e chi b̶ee kartad̶e mau wãꞌãe. Beraa mita. Griego bed̶ead̶e naka b̶ʉ kub̶uu: la tercera parte.

               	Nejõo. Griego bed̶ead̶e chi b̶ee kartad̶e b̶ʉ kub̶uu: ángel.

91 Mau maad̶akare june ab̶a angelba ichi kachu chaasii. Ara maud̶e mʉʉba pusterrea ab̶a
         nau iujãad̶e b̶aeruu unusii. Ab̶auba mau pusterreamaa llave ab̶a poraa eakarr ed̶aa
         chob̶ea ewabarii deasii. 2 Mau eakarr ed̶aa chob̶ead̶e poraa ewasiid̶e, chob̶ead̶ebena ʉtaa nari ãrea chesii
         mode baaruud̶e makabarii kĩra.+ Mau nariba ʉmada paimaa ãrea kob̶eesii maud̶e chi bajãa sid̶a. 3 Maud̶e jãu narid̶ebena nau iujãad̶aa sisi mechiu ũub̶ari chesid̶au. Dachi Akõreba
         maarã sisirãmaa poyaabarii deasii ẽbẽrarã kaad̶amera, dosurĩba kaaruu kĩra. 4 Chi sisirãmaa jarasii siruarã maud̶e bakururã ãriraad̶amera. Bari ẽbẽrarãba ãchi daub̶ʉʉrʉd̶e
         Dachi Akõre selloswãe nuree kaabiasii. 5 Dachi Akõreba chi sisirãmaa ẽbẽrarã ida beabiaibasii, bari jed̶ako jua ab̶a pirabíturu
         deasii. Mau pira b̶uu dosurĩba kaad̶a kĩra pira b̶uai. 6 Mau ewarid̶e ẽbẽrarãba biud̶ai jʉrʉd̶ai. Biawãra biud̶ai kʉ̃ria panumina, biud̶aabai.7 Mau sisi mura kokoroaba chĩod̶e adoebarii kĩra nureasii. Ãchi borod̶e boro jũra ab̶a
         nee waud̶a kĩra b̶uu jʉ̃ panasii. Ẽbẽra kĩedarr kĩra nibasid̶au. 8 Ãchi bud̶a wẽra bud̶a kĩra panasii. Ãchi kid̶a imama kid̶a kĩra panasii. 9 Ãchi kakuad̶e chaarea b̶uu jʉ̃barii jiorr waud̶a jʉ̃ panasii. Ãchi ikia mura ãrearã
         piraaduud̶e ãchi karreta baara chĩod̶e wãaduu kĩra chirĩderrea panasii. 10 Ãchi druu dosurĩ druu kĩra misua panasii. Maarãba ẽbẽrarã ãchi druuba jed̶ako jua
         ab̶a poyaa puꞌua pirabiad̶ai panasii. 11 Chi maarã sisi rey chi eakarr ed̶aa chob̶ead̶ebena angelbʉ. Ichi trʉ̃ hebreo bed̶ead̶e
         Abadón abadau maud̶e griego bed̶ead̶e Apolión.+12 Chi nabena mia pera jarad̶a wãꞌãesii, maamina wabid̶a ome panuu.+13 Mau maad̶akare june ab̶a angelba ichi kachu chaasii. Maud̶e chi Dachi Akõre daad̶e
         kera baa deabadau nee waud̶a kachu kimare panuumareeba mʉʉba ab̶a berreamaa b̶uu ũrisii.
         14 Chi berrea b̶uuba chi ángel chi kachu chaad̶amaa naka jarasii: «Chi kimare angelerã
         do Éufrates mechiu abadaumare jʉ̃ panuu enatase». 15 Ara makʉd̶e ichiba maarã kimare enakuasii nau iujãad̶ebena ẽbẽrarã beraa mita bead̶amera.+ Dachi Akõreba maarã uru b̶uasii maka bead̶amera ara mau añod̶e, ara mau jed̶ako ab̶ad̶e
         maud̶e ara mau ewarid̶e bid̶a. 16 Maud̶e mʉʉba ũrisii ab̶auba jaramaa b̶uasii sãabe kokoroa nuree murad̶e ataubadau
         eneemaa panuu. Dosientos millones eneemaa panuu asii.17 Chi murarã mʉ daumaa unubid̶a naka nureasii: ãchi boro imama boro kĩra nureasii. Ãchi
         okarrd̶ebena tʉbʉchia maud̶e nari aokokobadau panasii. Mau kakuad̶e chaarea b̶uu puria
         aoko b̶uu kĩra b̶uasii, zafiro mo pãwaraa kĩra b̶uasii maud̶e azufre mo kĩra kuaraa
         b̶uasii.+18 Chi mura okarrd̶ebena aokooruuba, nariba maud̶e azufre chi cheeruu bid̶a beraa mita
         chi nau iujãad̶ebena ẽbẽrarã kenasii. 19 Mau murarã poyaa ãchi okarrd̶e maud̶e ãchi drud̶e b̶uasii. Ãchi druu dama kĩra panasii.
         Ãchi druu boro bara nureeba ẽbẽrarã kaad̶aped̶a maabae beabachid̶au.20 Maka b̶uukaud̶e chi ẽbẽrarã mauba biud̶aabad̶aba wabid̶a chi kachirua waud̶ayu maud̶e
         jai kachiruarã ijãad̶ai ida b̶ud̶aabasii. Dachi Akõre kuenda juaba ne kaped̶aad̶arã
         ida b̶ud̶aabasii: chi nee waud̶a, parata waud̶a, bronce waud̶a, mo waud̶a maud̶e bakuru
         erad̶a ida b̶ud̶aabasii. Maarã unud̶akau, ũrid̶akau maud̶e nibad̶akau. 21 Maud̶e mia beabadau, waabenarã ẽpermabadau, dachi kakuaba barikiu kachirua waubadau
         maud̶e chiruabadau ida b̶ud̶aabasii.
         
            
               	Mode baaruud̶e makabarii kĩra. Griego bed̶ead̶e naka b̶ʉ kub̶uu: jiorr dorrab̶aribibadaumare kĩra.

               	Abadón...Apolión. Mau trʉ̃ jara kʉ̃ria panuu «Ne joma baribabarii».

               	Mau mia pera jarad̶a dachiba unubadau Apocalipsis 8:13d̶e.

               	Beraa mita. Griego bed̶ead̶e naka b̶ʉ kub̶uu: la tercera parte. Ara mau kĩra jara b̶uu versículo 18d̶e.

               	Zafiro mo. Griego bed̶ead̶e naka b̶ʉ kub̶uu: jacinto pono.

Angelba karta kaebeu uru b̶uad̶a101 Mau maad̶akare mʉʉba ángel ãrea poyaabarii ab̶a bajãad̶ebena jʉ̃rʉara tãed̶e uruu
         unusii. Ichi boro ʉ̃rʉ iuma jũra nub̶uasii. Ichi kĩedarr ʉmada kĩra urua b̶uasii.
         Ichi jʉ̃rʉ tʉbʉ aoko nub̶uu kĩra b̶uasii. 2 Ichi juad̶e karta kaebeu ewa uru b̶uasii. Ichi jʉ̃rʉ biarebena mard̶e tʉa ʉkʉ nub̶uasii.
         Jʉ̃rʉ sordoarebena iorod̶e tʉa ʉkʉ nub̶uasii. 3 Maabae ichi imama arraaruu kĩra jĩwa b̶iasii. Maka b̶iaruud̶e bã 7 b̶es tosii. 4 Bã 7 b̶es tosiid̶e mau bã tooruuba jarad̶a mʉʉba kartad̶e b̶ʉʉruu basii. Maamina bajãad̶e
         mʉʉba mimi ũrisii naka jaraaruu: «Bã 7 b̶es tosiiba jarad̶a chũpea uru b̶uase. Kartad̶e
         b̶ʉrã́se».5 Maabae chi ángel mʉʉba unud̶a jʉ̃rʉ ab̶a mard̶e tʉa akʉ nub̶uad̶a maud̶e jʉ̃rʉ ab̶a
         iorod̶e tʉa akʉ nub̶uad̶a ichi jua biarebena ʉtaa bajãad̶aa jirasii. 6 Maabae Dachi Akõre trʉ̃d̶eeba berreasii chi nau iujãad̶ebena, bajãad̶ebena, mard̶ebena
         joma waud̶a. Dachi Akõre ewaricha chokae nii trʉ̃d̶eeba naka jarasii: «Dachi Akõreba
         jarad̶a kãꞌãabariwãed̶e joma makai. 7 Ichi baita berreabadaurã, ichi baita bari trajabadaurãbʉ. Naed̶e Dachi Akõreba ãchimaa
         jara b̶uad̶a ichiba kaad̶eare unubiwẽa b̶uad̶a joma makai. Kaad̶ebena ángel ab̶aba
         chi kachu chaaruud̶e biawãra joma makai».8 Maabae bajãad̶e chi mimi mʉʉba naed̶e ũrid̶aba waya mʉʉmaa naka jarasii: «ángel ab̶a
         ichi jʉ̃rʉ ab̶a mard̶e tʉa uru b̶uu maud̶e ab̶a iorod̶e tʉa uru b̶uuba karta kaebeu
         ichi juad̶e ewa uru b̶uu adaud̶e wãse».9 Ara makʉd̶e chi angelmaa wãped̶a chi karta kaebeu id̶isii mʉʉmaa deamera. Chi mauba
         panausii: «Adause. Kotase. Bichi okarrd̶e nidurr kũab̶ari b̶aa kĩra kũaa b̶uai, maamina
         bichi b̶id̶e asia b̶uai».10 Mau karta kaebeu chi ángel juad̶ebena adauped̶a kosii. Mʉ okarrd̶e nidurr kũab̶ari
         b̶aa kĩra kũaa b̶uasii maamina kosiid̶e mʉ b̶id̶e asia b̶uasii. 11 Maabae ichiba mʉʉmaa jarasii: «Bichi waya Dachi Akõred̶eeba berreai b̶uu puuru ãrea
         makai ʉ̃rʉbena, drua ãrea sakai ʉ̃rʉbena, berreabadaucha sakai ʉ̃rʉbena, maud̶e reyrã
         sakai ʉ̃rʉbena».

Chi ẽbẽra ome Cristo ʉ̃rʉbena berreabadau111 Mau maad̶akare ab̶auba bakuru ne chaabarii mʉʉmaa deaped̶a naka jarasii: «Dachi Akõre
         de mechiu bakuruba chaayase asii, maud̶e chi Dachi Akõre baita ne baa deabadaumare.
         Maud̶e chi aria Dachi Akõremaa biꞌia berrea panuurã joma juasiise. 2 Maamina Dachi Akõre de mechiu mooba aude ad̶u kĩra b̶uu ekarebena drua chaarã́se,
         mau Dachi Akõred̶e ijãad̶akaurã deasiid̶eeba. Maarãba Dachi Akõre puuru Jerusalén
         poyaad̶ai 42 jed̶akod̶aa.+3 Mau ewarid̶e mʉʉba ẽbẽra ome bʉi mʉ ʉ̃rʉbena dod̶aa berread̶amera. Maarã paru parrba
         jʉ̃d̶aped̶a 1.260 ewari Dachi Akõre baita berread̶ai».4 Chi nau iujãad̶ebena Mechiu daad̶e olivo bakuru ome topanuu maud̶e ʉ̃d̶aa koabarii
         ome topanuu. Mau chi ichi ʉ̃rʉbena dod̶aa berreabadau ome panuu jara b̶uu.-5 Ab̶auba maarã kachirua waui kʉ̃riaruubʉrã, ãchi okarrd̶ebena aokoi maud̶e maarã kĩramaabadaurã
         baakuai. Ara mau kĩra chi maarãmaa kachirua waud̶ai kʉ̃riaduu joma kenad̶ai. 6 Maarã ome ẽbẽra Dachi Akõre baita berreamaa panuud̶e, bajãa poyaa jʉ̃ad̶ai kui chebiamaaba.
         Maud̶e bania sid̶a poyaa oa babid̶ai, maud̶e ne kachirua didiwaraa poyaa neebid̶ai
         nau iujãa ãchi kʉ̃ria ãrid̶ai baita.7 Maamina joma Dachi Akõre ʉ̃rʉbena berreaped̶aad̶akare mau ãnimara eakarr ed̶aa chob̶ead̶ebena+ neeruuba ãchimaa orrai. Maarã poyaaped̶a kenai. 8 Chi biuped̶aad̶a chi Jerusalén puuru mechiud̶e jirata b̶ari panad̶ai. Mau puuru «Sodoma»
         maebʉrã «Egipto» abadau, aria ãchi Mechiu Jesús cruzd̶e jirab̶u beasid̶aud̶eeba. 9 Ẽbẽrarã didiwaraacha jomad̶ebena, bed̶ea didiwaraacha jomad̶ebena, puurucha maud̶e
         drua jomad̶ebenarãba mau biuped̶aad̶a aria jirata b̶ari b̶ee unud̶ai ewari õbea bad̶aped̶a
         maud̶e ãsad̶aa.+ Maarã biuped̶aad̶a ʉyaad̶ai ida kabid̶aabai. 10 Chi ẽbẽrarã nau iujãad̶ebena mau biuped̶aad̶a kakua kĩrajʉʉd̶ai. Kĩrajʉʉba ne kaebea
         bia ãchiba chiya bari dead̶akad̶ai, Dachi Akõre baita berreabadaurãba maarã ãrea biꞌiwãe
         panabiasid̶aud̶eeba. 11 Maamina ewari õbea ẽsa basiid̶e Dachi Akõreba ãchi chokae jiradubiasii. Ãchi jiraduuduu
         unuped̶aad̶a ãrea perasid̶au. 12 Maabae chi Dachi Akõre baita berreabadaurãba bajãad̶e mimi jĩkua ũrisid̶au. Naka jarasii:
         «Namaa ʉtaa urústuru». Ara makʉd̶e chi kĩramaabadaurãba ichiamaa panuud̶e, ʉtaa jʉ̃rʉara
         tãed̶e bajãad̶aa wãsid̶au.13 Maud̶e ioromia meserãa neesii. Mauba Jerusalén puurud̶e de ãrea korekuasii.+ 7.000 ẽbẽrarã biusid̶au. Ara maud̶e chi chokae panuuba perad̶eeba chi bajãad̶ebena
         Dachi Akõremaa biꞌia nii a jarasid̶au.14 Chi mawãarebena mia pera jarad̶a wãꞌãesii. Maamina chi kaad̶earebena mia jarad̶a kãꞌãabariwãed̶e
         neei.+Kaad̶earebena kachu chaad̶a15 Chi kaad̶earebena angelba ichi kachu chaasii.+ Maud̶e bajãad̶e ãreaba jĩkua berreasid̶au. Naka jarasid̶au:«Chi nau iujãad̶ebenarã reyrãba ãchi juad̶e naed̶e ua panaped̶aad̶a, Dachi Mechiu
         maud̶e ichi Cristo omeeba mau joma ãchi juad̶e ua paneesid̶au.Id̶iiba waitaa jomaurã ichi juad̶e ua b̶uai».16 Maud̶e chi 24 chõrarã mechiurã ãchi rey ãkaud̶e sĩu duanad̶a Dachi Akõre daad̶e õdarrd̶e
         kopaneesid̶au maabae Dachi Akõremaa biꞌia berreasid̶au. 17 Naka jarasid̶au:«Dai Akõre Mechiu chi Joma Poyaabarii, chi nibad̶a maud̶e chi nii.+Bichíturu kid̶ibai a jara panuu bichi ãrea poyaabarii unubia b̶uud̶eeba maud̶e jomaurã
         bichi juad̶e ua b̶eesiid̶eeba.18 Druachad̶ebena bichi ome kĩru kopaneesid̶au. Maamina chi bichi kastikai ewari neesii.+ Jãabae bichiba chi biuped̶aad̶a jideai.Maud̶e chi bichi baita berreabadaurã trajabadaurãmaa, bichi ẽbẽrarãmaa, joma chi bichi
         wapeabadaurãmaa, chi aude kaebeurãmaa maud̶e chi aude mechiurãmaa ne bia dead̶akai
         chi bia ãchiba wauped̶aad̶a kĩra.Maamina chi nau iujãad̶e kachirua wauped̶aad̶a bichiba kastikakuai».19 Maabae Dachi Akõre de mechiu bajãad̶e kub̶uu ewa wãsii. Aria chi Dachi Akõreba waubid̶a
         baúl+ kub̶uu mʉʉba unusii. Ara maud̶e bã puri chebi kob̶eesii, bã to kob̶eesii, maud̶e
         chi bã ãrea ʉrʉrʉa wã kob̶eesii. Nau iujãa uri kob̶eesii maud̶e hielo sid̶a kui kĩra
         ãrea che kob̶eesii.
         
            
               	Griego bed̶ead̶e naka b̶ʉ kub̶uu: Maarãba chi Dachi Akõre baita b̶uu puuru 42 jed̶ako biraduad̶ai.

               	11:4 Zacarías 4:1-14.

               	Mau ãnimara eakarr ed̶aa chob̶ead̶ebena. Ichiáse Daniel 7d̶e.

               	Ewari õbea bad̶aped̶a maud̶e ãsad̶aa. Griego bed̶ead̶e naka b̶ʉ kub̶uu: tres días y medio.

               	Ãrea. Griego bed̶ead̶e naka b̶ʉ kub̶uu: la décima parte.

               	Chi kaad̶earebena mia pera jarad̶a neeruud̶e, chi kaad̶earebena kachu chaai. Apocalipsis 8:13.

               	Chi kaad̶earebena angelba. Kajuma bed̶ead̶e b̶ʉ kub̶uu: séptimo ángel.

               	Griego bed̶ead̶e chi b̶ee kartad̶e nau sid̶a b̶ʉ kub̶uu: Maud̶e chi neei b̶uu.

               	Bichi kastikai ewari neesii. Griego bed̶ead̶e naka b̶ʉ kub̶uu: Bichi kĩrubi ewari neesii.

               	Dachi Akõreba waubid̶a baúl. Mau jara b̶uu ichi bed̶ea dead̶a ichiba waui bad̶a joma wausii. Chi ichid̶irã joma
                     nu b̶uabarii, ne joma dea b̶uabarii maud̶e kariba b̶uabarii. Éxodo 16:33.

Wẽra Juanba unud̶a121 Bajãad̶e ne makai b̶uu ʉ̃rʉbena unusii. Mʉʉba wẽra ab̶a ʉmada paru kĩra jʉ̃ b̶uu unusii.+ Mau jʉ̃rʉ jed̶ako ʉ̃rʉ tʉa kub̶uasii. Boro jũra pusterrea 12 waud̶a jʉ̃ b̶uasii.
         2 Mau wẽra warr baraa b̶uasii. Chi warr anakʉd̶e adauruud̶eeba chi puaba b̶ia b̶uasii.3 Maabae maucha ne makai b̶uu ʉ̃rʉbena bajãad̶e unusii. Mʉʉba dragón mimichia puria
         nii unusii. Mau dragón boro 7 inibasii maud̶e kachu sid̶a 10 inibasii. Boro jũra borocha
         jʉ̃ b̶uasii. 4 Chi druu neapesiid̶e pusterrearã bajãad̶ebenarã beraa mita b̶aesid̶au nau iujãad̶e.+ Mau dragón wẽra warr adaui baita b̶uumare b̶ari nub̶eesii chi warr adauruud̶e mii
         baita. 5 Ara maud̶e chi wẽraba warr adausii. (Mau warrba kĩra chuburiayuwãe joma nau iujãad̶ebenarãmaa
         ichid̶e ijãabia b̶uai).+ Maamina mau dragonba mii naed̶e Dachi Akõreba mau warr ʉtaa adoesii ichi ãkaud̶e
         akʉ b̶uumaa. 6 Maabae chi wẽra drua sirua wãꞌãed̶aa miru wãsii. Dachi Akõreba aria joma maka wau
         b̶uasii 1.260 ewarid̶aa mau nu uru panad̶amera.7 Mau maad̶akare chi ángel mechiu Miguel abadau maud̶e chi angelerã joma ichi baara
         duanuu, chi dragón chi ichi baara duanuu ome bajãad̶e chĩosid̶au. 8 Maamina chi dragonba maud̶e chi ichi baara duanuuba poyaad̶aabasii. Maud̶eeba chi
         maarã makaa poyaa bajãad̶e panad̶aabasii. 9 Ara maud̶e chi dragón mechiu maud̶e joma chi ichi baara duanuu nau iujãad̶aa jirakuasid̶au.
         Mau dragón chi nabẽraed̶ebena damabʉ. Chi mau trʉ̃ jʉbawãe nii maud̶e Satanás abadau.+ Mauba joma nau iujãad̶ebenarã setaa kũrua ua b̶uu.10 Maabae mʉʉba ab̶a bajãad̶e jĩkua berrearuu ũrisii. Naka jarasii:«Id̶i Dachi Akõreba ichi ẽbẽrarã karibamaa b̶uu.Id̶i ichi poyaabariiba jomaurã ichi juad̶e ua b̶uu.Cristo chi karibabarii deai jarad̶aba joma poyaai.Bajãad̶ebena iujãad̶aa chi dachi ãbarã jideabarii jiratasii.Mauba ẽsabud̶e maud̶e ãyadaa Dachi Akõre daad̶e makabachii.11 Dachi ãbarãba Oeja Kaebe Nii oa ched̶aba maud̶e ichi bed̶ea jara panuud̶eeba poyaasid̶au.Dachi biud̶ai panuu ʉ̃rʉbena wapead̶aabasii, bari Cristo kakua biud̶ayua panasii.12 ¡Maud̶eeba joma chi bajãad̶e panuurã kĩrajʉ́sturu!Maamina chi nau iujãad̶e maud̶e mard̶e panuurã sid̶a miichuburi panad̶ai, jʉbawãe
         nii machimaa neesiid̶eeba.Mau miusia ãrea b̶uu, ãrea b̶uabai b̶uu kuitaa b̶uud̶eeba».13 Chi dragonba ichi nau iujãad̶aa jiratad̶a kuitaasiid̶eeba, mau wẽra warr adaud̶a wãraasii
         kachirua wauyua. 14 Maamina Dachi Akõreba mau wẽramaa nejõo mechiu ikia ome deasii drua sirua wãꞌãed̶aa
         ũub̶ari wãmera. Dachi Akõreba aria joma wau uru b̶uasii año õbea y medio chi dragond̶ebena
         nu uru b̶uai baita. 15 Maud̶eeba chi dragonba ichi okarrd̶ebena bania id̶utasii do kĩra chi mau wẽra ũu adoemera.
         16 Maamina ioroba mau wẽra karibasii. Chi ioro ewaped̶a maabae chi bania dragonba ichi
         okarrd̶ebena id̶u b̶uad̶a joma dosii. 17 Maud̶eeba chi dragón chi mau wẽra ome ãrea kĩru kob̶eesii. Ara makʉd̶e chi waabenarã
         chi mau wẽrad̶ebena imiped̶aad̶a ome chĩod̶e wãsii. Maarã imiped̶aad̶a chi Dachi Akõreba
         waubi b̶uu bed̶ea waubadaurãbʉ maud̶e chi Jesusba jaradead̶ad̶e ijãabadaurãbʉ.
         
            
               	Mau wẽra jara b̶uu chi biawãra Israel puuru, chi Dachi Akõre ida b̶ud̶akaurã maud̶e
                     chi Dachi Akõreba karibabarii deai jarad̶ad̶e ijãabadaurã. Nau wẽra chi Babiloniad̶ebena
                     wẽra kachirua nii awara nii 17:1-18d̶e.

               	Beraa mita. Griego bed̶ead̶e naka b̶ʉ kub̶uu: la tercera parte.

               	Kĩra chuburiayuwãe. Griego bed̶ead̶e naka b̶ʉ kub̶uu: Jiorrba waubiai. Salmos 2:7-9.

               	Griego bed̶ead̶e jʉbawãe nii jara b̶uu «Waabenarã ʉ̃rʉbena kachirua jarabarii». Satanás trʉ̃ jara b̶uu «chi kĩramaa».

Ãnimara kachirua mard̶ebena awara need̶a131 Mau maad̶akare chi dragón mar iikaa ibud̶e ʉkʉ nub̶eesii.+ Ara maud̶e mʉʉba ãnimara kachirua mard̶ebena awara neeruu unusii. Mau ãnimara 7 boro
         inibasii maud̶e 10 kachu. Kachurãcha boro jũra ab̶a inibasii. Borocha trʉ̃ kachirua
         Dachi Akõre ʉ̃rʉbena b̶ʉ kub̶uasii. 2 Chi mau ãnimara mʉʉba unud̶a imama kĩra pã nibasii. Ichi jʉ̃rʉ ui jʉ̃rʉ kĩra nibasii.
         Chi okarr león okarr kĩra nibasii. Dragonba mau ãnimaramaa chi poyaabarii deasii.
         Maud̶e ichi rey ãkaud̶e akʉ b̶eebisii chi nau iujãad̶e panuurã joma ichi juad̶e duanamera.
         3 Chi mau ãnimara boro ab̶ad̶e tõod̶a bad̶a anid̶a ab̶a inibasii. Biawãra mau tõod̶aba
         biui b̶uasii maamina chi tõod̶a jãabae anid̶a b̶uasii. Joma nau iujãad̶ebenarã kãare
         kʉ̃risiad̶ai adua panasiid̶eeba mau baara panasid̶au. 4 Maud̶e ãchiba chi dragonmaa biꞌia berreabachid̶au, mau ãnimaramaa chi poyaabarii dea
         b̶uasiid̶eeba. Naka jarabachid̶au: «¿Kai nau ãnimara kĩra nima? ¿Kai nau ome poyaa
         chĩoi b̶uma?»5 Dachi Akõreba mau ãnimaramaa ara ichi chi aude mechiu nii a jarai ida kabisii maud̶e
         Dachi Akõre chi biawãe nii a jaramera. Maud̶e 42 jed̶akod̶aa nau iujãad̶ebenarã ichi
         juad̶e ua b̶uai ida kabisii. 6 Maud̶e mauba Dachi Akõre ʉ̃rʉbena kachirua jarabachii, maud̶e ichi trʉ̃ ʉ̃rʉbena,
         chi ichi b̶uumaabena ʉ̃rʉbena, maud̶e joma bajãad̶e duanuu ʉ̃rʉbena sid̶a. 7 Maud̶e Dachi Akõreba mau ãnimaramaa ara ichi ẽbẽrarã ome chĩobii ida kabisii maarã
         poyaamera. Ẽbẽrarã didiwaraa joma, puuru joma, bed̶ea didiwaraa joma maud̶e chi druarã
         joma ichi juad̶e ua b̶uabisii. 8 Maud̶e joma nau iujãad̶ebenarãba chi ãnimaramaa biꞌia berreasid̶au. Iujãa joma waukuai
         naed̶e maarã trʉ̃ chi Oeja Kaebe Nii kartad̶e wãꞌãe basii. Mau kartad̶e chi ẽbẽrarã
         joma biud̶aabai panuu trʉ̃ b̶ʉ kub̶uu. 9 Chi kʉʉrʉ bara niiba ũrise:10 «Chi jʉ̃ad̶ai panuu, mau jʉ̃ad̶ai.Chi espadaba biud̶ai panuu, mau espadaba biud̶ai».-Maud̶eeba ẽbẽrarã Dachi Akõred̶erã ãrea ijãad̶aped̶a ãrea dauchia jãadua panad̶ai
         panuu.Chi ãnimara iorod̶ebena awara need̶a11 Mau maad̶akare mʉʉba ãnimara june iorod̶ebena awara neeruu unusii. Mau ãnimara oeja
         kaebeu kĩra kachu ome inibasmina, dragón kĩra berreabachii. 12 Chi ãnimara iorod̶ebena awara need̶a joma chi nau iujãad̶ebenarã chibari b̶eesii,
         chi nabena ãnimara kĩra. Ichi poyaad̶eeba ẽbẽrarãmaa chi nabena ãnimaramaa biꞌia berreabiabachii.
         Mau tõod̶aba biui b̶uasmina, wabid̶a chokae b̶uasii. 13 Ãnimara iorod̶ebena need̶aba ẽbẽrarãba ne poyaa waud̶akau mechiurã waukuabachii. Ẽbẽrarãba
         ichiamaa panasiid̶e bajãad̶ebena aoko nau iujãad̶e b̶aebisii. 14 Dachi Akõreba mau ãnimara iorod̶ebena awara need̶amaa chi mau ẽbẽrarãba ne poyaa waud̶akau
         wauyu ida kabisii chi ãnimara mard̶ebena awara need̶a trʉ̃d̶e.+ Maka chi iorod̶ebena awara need̶aba nau iujãad̶ebenarã setaa kũruasii. Maka chi ãnimara
         kuenda juaba ne kaped̶aad̶a waubiasii, chi mau espadaba tõoped̶a maud̶e wabid̶a chokae
         nii kĩra.+ Maka wauped̶aad̶akare jomaurãba mau ãrea kʉ̃riad̶ai panuu asii. 15 Mau iorod̶ebena awara need̶amaa ida kabisii chi ãnimara kuenda juaba ne kaped̶aad̶a
         ʉ̃yaba deamera maud̶e berreabimera.+ Maabae chi iorod̶ebena awara need̶aba chi ãnimara kuenda juaba ne kaped̶aad̶a ãrea
         kʉ̃riad̶awẽerã beabiasii. 16 Mau awara chi iorod̶ebena awara need̶aba jomaurãmaa jua biare maebʉrã daub̶ʉʉrʉd̶e
         seña b̶ubiasii. Chi aude mechiurãmaa, chi kaebeurã, chi nejarra barau nuree, chi nejarr
         barauwãe nuree, chi chibari baita bari trajabadaurã maud̶e chi chibariswãe nuree mau
         seña b̶ubiasii. 17 Mau seña uru nuréburu nedod̶ai panasid̶au maud̶e poyaa nedobʉid̶ai panuu. Mau seña
         chi ãnimara mard̶ebena awara need̶a trʉ̃ basii maebʉrã ichi trʉ̃ número basii. 18 Mau numeroba kai ʉ̃rʉbena jara b̶uu kuitaad̶ai baita chi kuitaa ãrea nibai b̶uu. Chi
         kʉ̃risia kuitaa niiba poyaa kuitaai chi kai ʉ̃rʉbena jara b̶uu. Mau número ẽbẽra trʉ̃
         basii. Nau chi trʉ̃bʉ: 666.
         
            
               	Chi dragón mar iikaa ibud̶e ʉkʉ nub̶eesii. Griego bed̶ead̶e chi b̶ee kartad̶e b̶ʉ kub̶uu: Mʉ mar ibud̶e akʉ nub̶eesii. Waabenarã kartad̶e mau bed̶ea b̶ʉ kub̶uu 12:18d̶e.

               	13:10 Jeremías 15:2; 43:11.

               	Dachi Akõreba mau ãnimara...awara need̶a trʉ̃d̶e. Mau bed̶ea poyaa naka b̶ʉ kub̶uu: Jʉbawãe niiba chi iorod̶ebena awara need̶a ãnimaramaa meserãa deasii mau ẽbẽrarãba
                     ne poyaa waud̶akau chi mard̶ebena awara need̶a ãnimara trʉ̃d̶e poyaa wau b̶uamera.

               	Maka ãnimara kuenda...chokae nii kĩra. Mau bed̶ea poyaa naka b̶ʉ kub̶uu: Maka juaba ne kaped̶aad̶a waubisii chi ãnimara nekoba tõod̶a bad̶a biud̶a chokae jiradu
                     nii kĩra.

               	Mau iorod̶ebena awara...berreabimera. Mau bed̶ea poyaa naka b̶ʉ kub̶uu: Jʉbawãe niiba mau ãnimara iorod̶ebena awara need̶amaa ida kabisii chi ãnimara kuenda
                     juaba ne kaped̶aad̶a ʉ̃yaba deamera maud̶e berreabimera.

144.000 ẽbẽrarã kariped̶aad̶a141 Mau maad̶akare mʉʉba chi Oeja Kaebe Nii Sión ead̶e ʉkʉ nub̶uu unusii. Chi mau baara
         144.000 ẽbẽrarã panasii. Ãchi daub̶ʉʉrʉd̶e chi Oeja Kaebe Nii trʉ̃ maud̶e ãchi Akõre
         trʉ̃ b̶ʉ uru panasii. 2 Maabae mʉʉba bajãad̶e do ʉrʉrʉa kĩra ũrisii, bã ʉrʉrʉa kĩra. Chi mʉʉba ũrisii, arpa
         chaamaa panuud̶e jĩwabarii kĩra b̶uasii. 3 Maud̶e chi Dachi Akõre chi rey ãkau daad̶e kari wid̶i karimaa panasid̶au, chi kimare
         chokae nuree daad̶e, maud̶e 24 chõrarã mechiurã daad̶e. Ab̶au bid̶a poyaa kuitaabasii
         mau kari karii baita. Bari chi 144.000 Dachi Akõreba nau iujãad̶ebena karibakuad̶áburu
         karid̶ai kuitaa panasii. 4 Maarã ẽbẽrarã wẽra aud̶ua nureasii. Dachi Akõre baita maarã b̶aꞌãra bid̶a kachiruaswãe
         nureasii. Maarã chi Oeja Kaebe Nii baara chi wãaruumaa wãbadau. Dachi Akõreba nau
         iujãad̶ebena chi maarã ichi baita karibakuasii, ichi baita maud̶e chi Oeja Kaebe Nii
         baita bid̶a panad̶amera chi nabena chaud̶a ichimaa dearuu kĩra. 5 Maarãba b̶es ab̶a bid̶a setaa jarad̶akau. Bari kachiruaswãe nuree.Chi angelerã õbea panuurãba jaraped̶aad̶a6 Mau maad̶akare mʉʉba ángel ab̶a bajãad̶e ũub̶ari nii unusii. Mauba chi bed̶ea bia
         uru b̶uasii chi nau iujãad̶ebena jomaurãmaa jarai baita: puurud̶ebenarãcha, druad̶ebenarãcha,
         ẽbẽrarã didiwaraacha maud̶e bed̶ea didiwaraacha. Mau bed̶ea ewaricha maka b̶uai. 7 Mauba jĩwa naka jarasii: «¡Dachi Akõre wapeásturu! Ichíturu chi mechiu nii ásturu,
         ichiba kastikai ewari neesiid̶eeba. Bajãa, iujãa, mar maud̶e bania iorod̶e bumadrubarii
         waud̶ad̶eeba, mau biꞌia berreásturu».8 Mau ángel kaad̶e neeped̶a naka jĩkua jarasii: «Babilonia puuru mechiu ãrisii. Biawãra
         joma ãrikuasii. Chi mau puurud̶ebenarãba ãrea mia kĩra nejasia wau panuud̶eeba drua
         aꞌawaraabenamaa ara mau kĩra kachirua waubiasid̶au uva b̶aa asia doobai panuud̶e dobiaduu
         kĩra».9 Mau ángel wãd̶akare kaad̶e june ab̶a ũub̶ari neesii. Mauba naka jarasii: «Ab̶auba
         chi mau ãnimaramaa biꞌia berrearuubʉrã maud̶e chi ara ichi kĩra juaba ne kaped̶aad̶amaa
         biꞌia berrearuubʉrã, maud̶e chi seña daub̶ʉʉrʉd̶e maebʉrã juad̶e ida waubiiruubʉrã,
         10 Dachi Akõreba ichi kĩruuruuba mau ẽbẽra kachirua ãrea b̶ui uva b̶aa asia dobiiruu
         kĩra. Mau ẽbẽra chi ángel biꞌia nuree daad̶e, maud̶e Oeja Kaebe Nii daad̶e azufre
         aoko nub̶uuba ãrea biꞌiwãe b̶uai. 11 Mau ẽbẽra ãrea biꞌiwãe b̶uumaa aoko nub̶uu id̶i kiikau, bari ewaricha bod̶iu nub̶uabarii.
         Ab̶auba chi ãnimara maud̶e chi ara ichi kĩra juaba ne kaped̶aad̶a ãrea kʉ̃riaruubʉrã,
         kʉrrjĩruswãe b̶uai. Chi mau ãnimara seña juad̶e waubiped̶aad̶a maebʉrã daub̶ʉʉrʉd̶e
         ãyadaa maud̶e ẽsabud̶e kʉrrjĩruswãe b̶uai». 12 Maud̶eeba ẽbẽrarã Dachi Akõred̶erã ãrea dauchia jãadua panad̶ai panuu. Jesusd̶e ãrea
         ijãad̶aped̶a, ichiba waubi b̶uu bed̶ea ũribaba panad̶ai panuu.13 Mau maad̶akare mʉʉba bajãad̶e ab̶aba jaraaruu ũrisii: «Chi kartad̶e naka b̶ʉse: “Id̶iid̶eeba
         chi Dachi Mechiud̶e ijãa biubadaurã biꞌia panad̶ai”».Maud̶e Dachi Akõreba naka jarasii: «Biawãra biꞌia panad̶ai. Maarã biꞌiwãe panad̶ad̶ebena
         kʉrrjĩru panad̶ai, maarãba biꞌia wauped̶aad̶a waa chau kãriid̶eeba».+Dachi Akõreba ẽbẽrarã kastikai ʉ̃rʉbena14 Mau maad̶akare mʉ bajãad̶aa ichiasiid̶e jʉ̃rʉara torr unusii. Mʉʉba chi Ẽbẽra Ba B̶uad̶a
         kĩra mau jʉ̃rʉara ʉ̃rʉ akʉ b̶uu unusii.+ Boro jũra nee waud̶a jʉ̃ b̶uasii. Ichi juad̶e neko peed̶ea jũria b̶uu uru b̶uasii.
         15 Maud̶e Dachi Akõre de mechiu bajãad̶e kub̶uareeba ángel ab̶a awara neesii. Chi mauba
         jʉ̃rʉara ʉ̃rʉ akʉ b̶uasiimaa naka jĩwa b̶ia jarasii: «Iujãad̶e uud̶a joma waraa kub̶uu.
         Bichi neko jũria b̶uuba tarise chi tarii ewari basiid̶eeba». 16 Ara makʉd̶e chi jʉ̃rʉara ʉ̃rʉ akʉ b̶uad̶aba neko jũria b̶uuba ara jua ab̶a tuuruba
         joma nau iujãad̶e tarisii.17 Maabae Dachi Akõre de mechiu bajãad̶e kub̶uud̶ebena ángel ab̶a maucha awara neesii.
         Mau bid̶a neko peed̶ea jũria b̶uu ab̶a uru b̶uasii. 18 Maabae chi Dachi Akõre baita bajãad̶e kera baa deabadaumarebena june ab̶a ángel awara
         neesii. Maud̶eeba chi tʉbʉchia aoko uru b̶uabarii chi kera baai baita. Naka jĩwa jarasii
         chi neko peed̶ea jũria uru b̶uumaa: «Chi iujãad̶ebena uva waraa kub̶uud̶eeba, bichi
         neko jũria b̶uuba joma tuukuase». 19 Ara makʉd̶e chi angelba chi neko jũria b̶uuba jua ab̶a tuuped̶a chi uva b̶ʉʉrʉcha
         araa pesii. Maabae chi uva biraduabadaumare bʉikasii biraduad̶amera chi b̶aa adaud̶ai
         baita. Mau jara b̶uu Dachi Akõreba kastikai. 20 Chi uva Jerusalén puuru awara biraduasid̶au. Biraduasid̶aud̶e mamabena oa ãrea chesii.+ Mau oa chi id̶ubena ʉtʉ mura okarrd̶e jʉ̃badaumaa ba b̶uasii.
         
            
               	Maarãba biꞌia wauped̶aad̶a waa chau kãriid̶eeba. Griego bed̶ead̶e naka b̶ʉ kub̶uu: maarãba wauped̶aad̶a ãchi kaad̶e nibad̶ai.

               	Chi Ẽbẽra Ba B̶uad̶a kĩra. Daniel 7:13.

               	Oa ãrea chesii. Griego bed̶ead̶e naka b̶ʉ kub̶uu: 1.600 estadia oa chesii. Kajuma bed̶ead̶e jara b̶uu «300 kilómetro oa chesii».

Chi 7 angelerãba biꞌiwãe paneebiad̶ai ʉ̃rʉbena151 Maabae mʉʉba waya maucha ne makai biꞌia b̶uu bajãad̶e unusii. Mau kakua ẽbẽrarãba
         kãare kʉ̃risiad̶ai adua paneesii. Angelerã 7 duanasii. Ãchi ab̶aab̶aa chi kaad̶earebena
         ne kachirua uru panasid̶au mauba biꞌiwãe paneebiad̶ai baita. Dachi Akõreba maka kastikaped̶a,
         chi kĩrubi wãꞌãe.2 Mau awara mʉʉba mar biirio kĩra dod̶aa aoko nub̶uu unusii. Mau jãkaa joma chi ãnimara
         poyaaped̶aad̶a ʉkʉ nub̶easii. Maarãba mau ãnimara maud̶e chi ara ichi kĩra juaba ne
         kaped̶aad̶a kʉ̃riad̶akabasii, maud̶e chi trʉ̃ número b̶ʉbiad̶aabasii. Arpa Dachi Akõreba
         dead̶a uru panasii. 3 Chi arpa chaamaa panuud̶e Moisés chi Dachi Akõre baita bari trajabarii kari, maud̶e
         chi Oeja Kaebe Nii kari karimaa panasii. Naka karisid̶au:«Dachi Mechiu, Dachi Akõre, chi Joma Poyaabarii, bichiba wau b̶uu ãrea bibuara b̶uu.Bichiba wau b̶uu ʉ̃rʉbena ẽbẽrarãba kuitaa kʉ̃risiad̶akau.Jomaurã Mechiu, bichiba wau b̶uu jipa b̶uu maud̶e bichi bed̶ea ab̶a b̶uu biawãrabʉ.+4 Dai Mechiu, ¿kaiba bichi wapeabai b̶uma?¿Kaiba bichi chi Mechiu nii aabaima? Bichi Dachi Akõre báitaburu niibʉ.Joma druachad̶ebena imiped̶aad̶aba bichimaa biꞌia berread̶ai, bichiba chi jipa wau
         b̶uu jomaurãmaa unubiasiid̶eeba».5 Mau maad̶akare mʉʉba ʉtaa bajãad̶aa ichiasiid̶e unusii Dachi Akõre de mechiud̶e ed̶a
         kẽsa paru jiranuu ewa jiranasii. 6 Mau ded̶ebena 7 ángel awara neesid̶au. Maarãba 7 ne kachirua uru panasid̶au mauba
         biꞌiwãe paneebiad̶ai baita. Maarãba paru torroa ted̶echoa lino waud̶a b̶uu jʉ̃ panasid̶au,
         maud̶e nee waud̶a ab̶a odeab̶ari jʉ̃ panasid̶au. 7 Maud̶e chi kimare chokae nureed̶ebena ab̶aba ángel 7 panuurãmaa ab̶aab̶aa sãu nee
         waud̶a dead̶akasii. Mau sãu Dachi Akõre kĩru b̶uuba waabiru b̶uasii. 8 Dachi Akõre ded̶e nari ãrea basii ichi ted̶echoad̶eeba maud̶e poyaabariid̶eeba. Maud̶eeba
         ab̶a bid̶a mau ded̶e poyaa wãabasii, chi 7 angelerãba ne kachirua uru panuu biꞌiwãe
         paneebiai baita wãꞌãeruud̶aa.
         
            
               	Jomaurã Mechiu. Griego bed̶ead̶e chi b̶ee kartad̶e b̶ʉ kub̶uu: ẽbẽrarã Dachi Akõred̶erã rey maebʉrã ewaricha b̶uu rey.

Dachi Akõreba 7 kaad̶eare biꞌiwãe paneebiai ʉ̃rʉbena161 Maud̶e mʉʉba Dachi Akõre de bajãad̶e kub̶uareeba ab̶aba jĩwa berrearuu ũrisii. 7 angelerãmaa
         nau jarakuasii: «Chi sãu Dachi Akõre kĩru kub̶uuba waabiru nub̶uu iujãad̶e eakoad̶e
         wã́sturu». 2 Ara makʉd̶e ángel ab̶a wãped̶a ichi sãud̶e uru b̶uad̶a iujãad̶e eabʉisii. Mauba chi
         ãnimara trʉ̃ daub̶ʉʉrʉd̶e maebʉrã juad̶e uru nuree maud̶e joma chi ara ichi kĩra juaba
         ne kaped̶aad̶a ãrea kʉ̃riabadaurã chaumia kachirua kakuad̶e posid̶au.3 Mau maad̶akare june ab̶a angelba ichi sãud̶e uru b̶uad̶a mard̶e eabʉisii. Mauba chi
         mar oa ba did̶isii. Ẽbẽra ab̶a biud̶a oa kĩra nub̶eesii. Maabae chi mard̶e chokae
         nuread̶a joma kinisid̶au.4 Mau maad̶akare june ab̶a angelba ichi sãud̶e uru b̶uad̶a docha maud̶e iorod̶e bania
         bumadrubariicha eabʉikasii. Maabae mauba chi doorã joma oa ba did̶ikuasii. 5 Maud̶e mʉʉba ũrisii chi bania nubarii angelba Dachi Akõremaa naka jaraaruu:«¡Bichi biawãra Dachi Akõrebʉ! Id̶i bichi nii maud̶e naed̶e bid̶a nibasii. Bichiba
         ẽbẽrarã maka kastikasii.6 Maarãba bichi ẽbẽrarã maud̶e chi bichi baita berreabadaurã oa chebiasid̶au.Maud̶eeba id̶i bichiba maarãmaa oa dobiamaa b̶uu maka chi kachirua wauped̶aad̶a kĩra».7 Mau maad̶akare mʉʉba ũrisii kera baa deabadau bajãad̶e b̶uareeba ab̶auba naka berrearuu:
         «Dai Akõre Mechiu chi Joma Poyaabarii, bichi biawãra niid̶eeba arakʉd̶e ẽbẽrarã kastikabarii».8 Mau maad̶akare june ab̶a angelba ichi sãud̶e uru b̶uad̶a ʉmada ʉ̃rʉ eabʉisii. Mauba
         chi ʉmada aude koabisii ẽbẽrarã baamera. 9 Dachi Akõre ʉ̃rʉbena kachirua berrea panasii pisiaba ãrea baa panasiid̶eeba, ichiaburu
         maka ãrea biꞌiwãe panabia b̶uud̶eeba. Maamina ãchi kachirua waubadau ida b̶ud̶aabasii
         maud̶e Dachi Akõre chi Mechiu nii ad̶aabasii.10 Mau maad̶akare june ab̶a angelba ichi sãud̶e uru b̶uad̶a chi ãnimara chi rey ãkau
         ʉ̃rʉ eabʉisii. Ara makʉd̶e chi mau ewari pãriusii chi mau ãnimaraba juad̶e ua b̶uad̶amare.
         Maabae chi ichid̶irã puaba ãchi kẽrame kaabachid̶au. 11 Chi puaba maud̶e kakua chausiid̶eeba Dachi Akõre bajãad̶e b̶uu ʉ̃rʉbena kachirua berrea
         panasii. Maamina ãrea biꞌiwãe panasmina chi kachirua wau panuu ida b̶ud̶aabasii.12 Mau maad̶akare june ab̶a angelba ichi sãud̶e uru b̶uad̶a Éufrates do mechiud̶e eabʉisii.
         Ara makʉd̶e mau do poasii chi ʉmada neebariared̶ebena reyrã chĩod̶e needuud̶e do põasãad̶e
         kĩaraa wãd̶amera.13 Maud̶e õbea chi jai kachirua nureerã unusii. Ab̶a dragón okarrd̶ebena neesii. Ab̶a
         ãnimara okarrd̶ebena neesii. Maud̶e ab̶a Dachi Akõre baita berreabarii chi biawãrawãe
         okarrd̶ebena sid̶a neesii.+14 Maarã chi jai kachirua nuree jaurirãba ẽbẽrarãba ne poyaa waud̶akau ãrea wausid̶au.
         Maud̶e joma druachad̶ebena reyrãmaa jarakuad̶e wãsid̶au Dachi Mechiu ome chĩod̶e wãd̶amera
         chi Dachi Akõre Joma Poyaabarii kastikai ewarid̶e. 15-16 Maarãba hebreo bed̶ead̶e Armagedón abadau druad̶aa chi reyrã chĩod̶e uad̶osid̶au.«¡Ũrísturu! Mʉ nechiru kĩra neei.- Biꞌia panad̶ai chi mʉ neeruu esed̶au panuu maud̶e paru uru nuree. Maka mʉ neeruud̶e
         maarã ewaraa panad̶aabai maud̶e kĩra nejasia panad̶aabai».17 Mau maad̶akare june ab̶a kaad̶earebena angelba ichi sãud̶e uru b̶uad̶a ʉtʉ ed̶aa eabʉisii.
         Ara maud̶e Dachi Akõre de bajãad̶e kub̶uumare chi rey ãkau kub̶uareeba jĩwa naka jarasii:
         «Jãabae ara basma». 18 Ara makʉd̶e bã puri chebi kob̶eesii, bã bed̶ea baraa ãrea to kob̶eesii, maud̶e ioromia
         sid̶a ãrea neesii. Dachi Akõreba ẽbẽra wausiid̶eed̶ebena id̶i jãka ioromia urikabasii.
         19 Mau ioromiaba puuru mechiu ab̶a nau iujãad̶ebena kõaped̶a, maabae aꞌawaraa puuru õbea
         kĩra b̶usii. Maud̶e nau iujãad̶ebena puururã sid̶a joma ãrikuasii. Ara maud̶e Dachi
         Akõreba Babilonia puuru mechiu kastikai kʉde uru b̶uai ida b̶uubasii. Uva b̶aa asia
         dobiiruu kĩra ichi kĩru kub̶uud̶eeba mau puuru ãrea kastikasii. 20 Mau ioromiaba mar kẽsa islarã kob̶ead̶a maud̶e ea joma wãꞌãebisii. 21 Bajãad̶ebena ẽbẽrarã ʉ̃rʉ hielo mo mechiu kĩra b̶aesid̶au. Mau hielo beraa 40 kilos
         chikʉa b̶easii.+ Mau hielo b̶aesid̶auba biꞌiwãe panasid̶aud̶eeba, maarãba Dachi Akõre ʉ̃rʉbena kachirua
         berreasid̶au.
         
            
               	Dachi Akõre baita berreabarii chi biawãrawãe. Mau chi ãnimara iujãad̶ebena chi naa need̶abʉ. Apocalipsis 13:11-18.

               	16:15-16 Mateo 24:43-44; Lucas 12:39-40; Apocalipsis 3:3.

               	Griego bed̶ead̶e naka b̶ʉ kub̶uu: talento ab̶a. Kajuma bed̶ead̶e b̶ʉ kub̶uu: 40 kilos.

Wẽra aud̶uabarii Juanba unud̶a171 Jua ab̶a ome angelerãd̶ebena sãu 7 uru b̶uad̶a ab̶a mʉ b̶uumaa neeped̶a mʉʉmaa naka
         jarasii: «Wãuríduru. Mʉʉba unubii Dachi Akõreba saka wẽra aud̶uabarii trʉ̃ poa b̶uu
         kastikaaruu. Mau wẽra bania ãrea tãed̶e akʉ b̶uu.+2 Nau iujãad̶ebena reyrã mau wẽra ome kachirua waubachid̶au. Maud̶e mau wẽraba ichi
         kakuaba barikiu kachirua wauruu unubachiid̶eeba joma nau iujãad̶ebenarã bid̶a ara
         mau kĩra waubachid̶au ituaba biu panuu kĩra».3 Ara makʉd̶e Dachi Akõre Jaurid̶eeba angelba mʉ drua sirua wãꞌãe b̶uud̶aa adoesii.
         Aria mʉʉba wẽra ab̶a ãnimara kachirua ʉ̃rʉ akʉ b̶uu unusii. Puria nibasii maud̶e ichi
         kakuad̶e trʉ̃ ãrea Dachi Akõre ʉ̃rʉbena kachirua jaraaruu b̶ʉ inibasii. Boro 7 maud̶e
         kachu 10 inibasii. 4 Mau wẽra paru pãaraa maud̶e puria jʉ̃ nibasii. Nee, mo dod̶aa mipitaa maud̶e perla
         jʉ̃ nibasii. Ichi juad̶e sãu nee waud̶a uru b̶uasii. Mau sãud̶e barikia ne joma Dachi
         Akõreba kʉ̃riakau duanasii maud̶e mau wẽraba mia kĩra nejasia wau b̶uad̶a. 5 Ichi daub̶ʉʉrʉd̶e trʉ̃ ab̶a ẽbẽrarãba kauwa ũrid̶akau b̶ʉ inibasii. Naka b̶ʉ inibasii:«Mʉ Babilonia chi puuru mechiubʉ. Mʉ wẽrarã aud̶uabadaurã nawebʉ, maud̶e ne joma Dachi
         Akõreba nau iujãad̶e kʉ̃riakau nawebʉ».6 Mʉʉba ichiasiid̶e kuitaasii mau wẽra ẽbẽrarã Dachi Akõred̶erã oaba itua biu b̶uasii,
         chi Jesusd̶e ijãabadaurã maud̶e chi ichi ʉ̃rʉbena jarabadaurã beaped̶aad̶a oaba.Mau wẽra unud̶akare kãare kʉ̃risiai adua basii. 7 Maud̶e angelba mʉʉmaa nau id̶isii: «¿Sakãe kãare kʉ̃risiai aduama? Mau wẽra ʉ̃rʉbena
         ab̶auba kauwa ũrii b̶uu maud̶e chi ãnimara ʉ̃rʉ mau wẽra wãaruu akʉ b̶uu mʉʉba mau
         kauwa jarai. Maud̶e chi ãnimara boro 7 inii, maud̶e ichiba kachu 10 inii ʉ̃rʉbena
         biꞌia jarai. 8 Chi bichiba unud̶a ãnimara naed̶e chokae nibad̶a id̶ibae wãꞌãe. Maamina ewari ab̶ad̶e
         eakarr ed̶aa chob̶ead̶ebena ʉtaa neeruud̶e, Cristoba mau ewaricha kastikai. Nau iujãad̶ebenarãba
         chi naed̶e nibad̶a maud̶e id̶ibae wãꞌãe waya neeruu unuuduud̶e kãare kʉ̃risiad̶ai
         adua panad̶ai. Nau iujãa waui naed̶e ãchi trʉ̃ chi ewaricha chokae duanabarii kartad̶e
         b̶ʉwẽa b̶uasii.9 »Chi bichiba unud̶a kauwa ũrii baita chi kuitaa ãrea nibai. Chi 7 boro, 7 ea jara
         b̶uu. Chi wẽra aud̶uabarii mau 7 ea ʉ̃rʉ akʉ b̶uu. 10 Maud̶e chi 7 boro, 7 rey jara b̶uu. Maarã 7 reyrãd̶ebena, jua ab̶a biusid̶au. Chi
         maarãd̶ebenaba ẽbẽrarã wabid̶a ichi juad̶e ua b̶uu. Maud̶e wabid̶a maarãd̶ebenarã
         ab̶a awara neewẽa b̶uu, maamina chi mau neeruud̶e ẽbẽrarã rey baarumina ãrea b̶uabai.
         11 Chi ãnimara chi naed̶e nibad̶a maud̶e id̶ibae wãꞌãe, mau chi jua ab̶a õbea reybʉ.
         Mau chi 7 reyrãd̶ebenabʉ. Cristoba mau ewaricha kastikai.12 »Chi bichiba unud̶a kachurã 10 panuu, 10 reyrã bad̶ai panuu jara b̶uu; wabid̶a reyrã
         bad̶awẽa panuu. Maamina chi ãnimara rey baaruud̶e ãchi sid̶a rey bad̶ai, ewari ãrea
         panad̶aabai b̶umina.+13 Maarã 10 reyrã kʉ̃risia arab̶aud̶e panuu. Maud̶eeba chi poyaabarii chi ãnimaramaa
         dead̶ai maud̶e ãchi puuru ichi juad̶e b̶ud̶ai. 14 Maabae chi maarã Oeja Kaebe Nii ome chĩod̶ai. Maamina chi Oeja Kaebe Niiba chi maarã
         poyaakuai, ichi Jomaurã Reyrã Audeara Chi Aude Mechiu Nii maud̶e Joma Chi Mechiurã
         Audeara Chi Aude Mechiu Niid̶eeba. Poyaakuad̶akare chi ichid̶e ãrea ijãabadaurã ichi
         baara paneed̶ai. Ichiba chi maarã iukuaped̶a jʉrʉ adaukuasii».15 Maabae chi angelba naka jarasii: «Bichiba chi mau wẽra akʉ b̶uumare doorã ãrea unusii.
         Chi mau doorã ãrea puuru didiwaraa, bed̶ea didiwaraa maud̶e drua didiwaraa jara b̶uu.
         16 Chi bichiba unud̶aba kachurã 10 panuurãba maud̶e chi ãnimaraba wẽra aud̶uabarii kĩramaa
         panad̶ai. Maud̶eeba chi mauba uru b̶uu joma juakaa adaud̶ai. Joma ewaraa b̶ud̶ai.
         Maarãba ichi kiuru kod̶aped̶a maabae chi b̶eeruu baatad̶ai. 17 Dachi Akõreba maarã 10 reyrã sõd̶e b̶usii ichiba kʉ̃ria b̶uu waud̶amera. Maud̶eeba
         maarãba kʉ̃risia arab̶aud̶e uru panad̶ai maud̶e chi ãnimaraba jaraaruu joma ijãad̶ai
         Dachi Akõreba jarad̶a makaaruud̶aa. 18 Chi bichiba unud̶a wẽra aud̶uabarii puuru mechiu jara b̶uu. Mau puurud̶ebena reyba
         drua jomad̶ebena reyrã ichi juad̶e ua b̶uu».
         
            
               	Mau wẽra bania ãrea tãed̶e akʉ b̶uu. Jeremías 51:13.

               	Ewari ãrea panad̶aabai. Griego bed̶ead̶e naka b̶ʉ kub̶uu: Hora ab̶aburu ẽbẽrarã reyrã bad̶ai.

Dachi Akõreba Babilonia kastikai ʉ̃rʉbena181 Mau maad̶akare mʉʉba june ab̶a ángel bajãad̶ebena ed̶aa uruu unusii. Mau chi mechiu
         nibasii. Ichi ted̶echoaba nau iujãa ʉ̃d̶aasii. 2 Naka jĩwa jarasii:«¡Babilonia puuru mechiu ãrisii! ¡Biawãra joma ãrikuasii! Ẽbẽrarã duanad̶amare, bari
         jãma chi jai kachirua nuréturu duanuu.Jãma joma jairã kachirúaturu duanuu. Joma chi Dachi Akõremaarã ibanarã miadáturu jãma
         duanuu.+3 Mau puurud̶ebenarãba mia kĩra nejasia wau panuud̶eeba, drua aꞌawaraabenamaa ara mau
         kĩra kachirua waubiasid̶au uva b̶aa asia doobai panuud̶e dobiaduu kĩra.Maud̶e reyrã joma druachad̶ebenarãba ara mau kĩra waubiasid̶au wẽra aud̶uabarii ome
         kachirua wau panuu kĩra.Chi nau iujãad̶ebena ne kaebea nedobadau barau duaneesii, mau puurud̶ebenarãba ne
         kaebea chi aude chi bia ãrea adaud̶ai kʉ̃ria panasiid̶eeba».4 Maabae mʉʉba ũrisii ab̶auba bajãad̶ebena naka jaraaruu:«Mʉ ẽbẽrarã, Babiloniad̶ebena wãurísturu mau puurud̶ebenarãba kachirua wau panuu waurãad̶amera.Maka Dachi Akõreba maarã kastikakuaruud̶e, machi kastikaabai.5 Mau puurud̶ebenarãba kachirua ãrea waumaa panuu. Maarã kachirua bajãad̶e neesid̶au,
         ab̶au ʉ̃rʉ ʉtaa pewãaduu kĩra.Dachi Akõreba ãchiba kachirua wauped̶aad̶a kĩrabai ida b̶uwẽa b̶uu.6 Jãu puuru kachirua wáusturu waabenarãmaa makasid̶au kĩra.Chi mauba jãka waabenarãmaa miadaa wausii baerã, b̶es ome kachirua wáusturu.Chi mauba waabenarãmaa miadaa wausii uva b̶aa asia doobai b̶uud̶e dobiaruu kĩra.Maud̶eeba maumaa b̶es ome miadaa wáusturu, uva b̶aa asia doobai b̶uud̶e b̶es ome dobiaruu
         kĩra.7 Mau puuru ãrea biꞌiwãe paneebísturu maud̶e ãrea kĩra nomaabísturu,ãchi puuru mechiu b̶uu a panuud̶eeba maud̶e ne biꞌia ãrea uru panuu a panuud̶eeba.Mau puurud̶ebena naka kʉ̃risia duanuu. “Mʉ chi reina ãkaud̶e akʉ b̶uu kĩra nii.Mʉ ab̶a pẽdrãa kĩra niiwãe. Mʉ biꞌiwãe b̶uabai”.8 Maud̶eeba ewari ab̶aburu kĩra nomaa jẽai, jarrbisiaba kachirua b̶uai, maud̶e biui.Dachi Akõre Mechiu chi joma poyaabariiba mau puuru joma ãriped̶a baabʉʉi».9 Reyrã drua jomad̶ebenarãba jãu puurud̶ebenarã ome kachirua waubachid̶au wẽra aud̶uabarii
         ome kãi b̶eeruu kĩra. Maarã sid̶a barau paneesii mau puurud̶e ne bia wãꞌãekaraa uru
         panad̶a adausid̶aud̶eeba. Maud̶eeba chi mau puuru baawãmaa b̶uud̶e nari unuuduud̶e
         maarã ẽrod̶ai. 10 Wapead̶ai Dachi Akõreba Babilonia puuru kastikad̶a kĩra maarã kastikakuai. Maud̶eeba
         kaitawẽeba ichia kopanuuba naka jarad̶ai:«¡Miichuburi, Miichuburi, Babilonia puuru mechiu ne joma waubadaud̶eeba!Dachi Akõreba mau puuru kãꞌãabariwãed̶e kastikai».11 Nau druad̶ebena ne kaebea nedobʉibadaurã jẽad̶ai mau puuru kakua ãchiba nedobʉi panuu
         kaiba nedod̶ai wãꞌãe baid̶eeba. 12 Mau puurud̶e ne joma nedobʉibachid̶au: Nee, parata, mo dod̶aa mipitaa maud̶e perla
         chi nejarr ãrea id̶ibadau, lino maud̶e seda paru chi aude chi bia, paru pupuchia,
         paru purr, bakuru tuwaa b̶ee, ne elefante kid̶a waud̶a, ne bakuru chi nejarr ãrea
         id̶ibadau waud̶a, bronce waud̶a, ne jiorr waud̶a maud̶e ne mármol mokara waud̶a.+13 Canela, joma barikiu ne tuwaa, incienso ne tuwaa, mirra ne tuwaa, kera, uva b̶aa,
         olivo drabirua, harina biꞌia b̶ad̶a, trigo, pakarã, oejarã, murarã maud̶e karretarã
         nedobʉibachid̶au. Maud̶e mau puurud̶e ẽbẽrarã sid̶a nedobʉibachid̶au chibari baita
         bari trajabadaurã nuread̶amera. 14 Joma mau nedobʉibadaurãba naka jarad̶ai:«Joma mau puurud̶ebenarãba kʉ̃ria panad̶a jãabae wãꞌãesii. Chi nejarra ãrea uru panad̶a
         maud̶e chi ne bia nuree ãrea uru panad̶a joma wãꞌãesii. Waa makaa adaud̶aabai».15 Biawãra mau puurud̶aa ne kaebea nedobʉid̶e wãped̶aad̶a ãrea barau paneesii. Chi maarã
         wapea panad̶ai Dachi Akõreba mau puuru kastikad̶a kĩra ãchi sid̶a kastikaid̶eeba.
         Maud̶eeba kaitawẽeba ichia kopanuuba naka biuchaa jẽasid̶au:16 «¡Miichuburi, Miichuburi jãu puuru mechiu b̶uad̶a!Jãu puuru wẽra lino paru chi aude chi bia jʉ̃ b̶uad̶a kĩra b̶uasii.Wẽra paru pãaraa maud̶e puria jʉ̃ b̶uu kĩra b̶uasii.Ne kaebea nee waud̶a, mo dod̶aa mipitaa maud̶e perla chi nejarr ãrea id̶ibadau jʉ̃
         b̶uasii.17 Maamina mau puurud̶e ne bara b̶uad̶a kãꞌãabariwãed̶e wãꞌãesii».Joma chi jãba adoebadaurã, jãbad̶e wãbadaurã, jãbad̶e trajabadaurã maud̶e mau mard̶e
         trajabadaurãba kaitawẽeba ichia duanad̶ai. 18 Mau puuru baa nub̶uu nari unuuduud̶e jĩwa naka jarad̶ai: «¿Sãu puuru jãu puuru kĩra
         b̶uasma?» 19 Nomaaba ãchi boro ʉ̃rʉ ioro jora kuikuad̶ai maabae jĩwa naka jẽad̶ai:«¡Miichuburi, Miichuburi jãu puuru mechiu b̶uad̶a! Jãu puuru ne bara b̶uasiid̶eeba,
         joma chi jãba uru b̶ead̶a aria barau duaneesii.Maamina jãu puuru kãꞌãabariwãed̶e joma ãrisii.20 ¡Joma bajãad̶e duanuu kĩrajʉ́sturu, jãu puuru ãrisiid̶eeba!Ẽbẽrarã Dachi Akõred̶erã, Jesusba bʉid̶arã maud̶e Dachi Akõre baita berreabadaurã
         kĩrajʉ́sturu.Dachi Akõreba jãu puuru kastikai machimaa miadaa wausiid̶eeba».21 Maabae ángel mechiuba mo mechiu kũruma kĩra b̶uu mard̶e jiratasii. Makamaa b̶uud̶e
         naka jarasii:«Maka mʉʉba mau mo mard̶e jiratad̶a kĩra Babilonia puuru mechiu kãꞌãabariwãed̶e joma
         ãrii. Mau puuru waa unud̶aabai.22 Aria arpa, purrsiru maud̶e kachu chaaduu waa ũrid̶aabai. Ẽbẽrarã kariiduu sid̶a waa
         ũrid̶aabai.Ẽbẽrarãba ne kabadaurã waa unud̶aabai. Kũrumad̶e ne b̶aaduud̶e jĩwaaruu sid̶a waa
         ũrid̶aabai.23 Ʉ̃d̶aa koabarii waa unud̶aabai. Miakãiduud̶e kĩrajʉʉbadau waa ũrid̶aabai.Arabena ne kaebea nedobʉibadaurã nau iujãad̶e chi mechiu nureasii.Ariabena jaibanarãba druachabenarã joma setaa kũruabachid̶au.24 Dachi Akõre baita berreabadaurã beaped̶aad̶a, ẽbẽrarã Dachi Akõred̶erã beaped̶aad̶a,
         maud̶e joma nau iujãad̶e nuread̶a beaped̶aad̶a kakua mau puurud̶ebena nebʉrad̶e duanuu».
         
            
               	Griego bed̶ead̶e chi b̶ee kartad̶e nau sid̶a b̶ʉ kub̶uu: Joma ãnimara Dachi Akõremaarã miadáturu jãma duanuu.

               	Elefante kid̶a. Kajuma bed̶ead̶e b̶ʉ kub̶uu: marfil.

Bajãad̶e duanuurãba Dachi Akõremaa biꞌia jarabadau191 Mau maad̶akare mʉʉba bajãad̶e ãrea naka berrea duanuu kĩra ũrisii:«¡Dachi Akõremaa biꞌia jaráduru!+ Ichiaburu ẽbẽrarã karibabarii. Ichi chi aude mechiu nii maud̶e poyaabarii.2 Ichi biawãra niid̶eeba arakʉd̶e ẽbẽrarã kastikabarii. Wẽra aud̶uabarii trʉ̃ poa b̶uad̶a
         kastikasii, mauba joma chi nau iujãad̶ebenarãmaa arab̶au kachirua waubiasiid̶eeba.Dachi Akõreba mau wẽra kastikasii chi ichi baita bari trajabadaurã kenad̶a kakua».3 Waya naka jĩwa jarasid̶au:«¡Dachi Mechiu biꞌia jaráduru! Jãu puuru baa nub̶uud̶ebena nari ewaricha bod̶iu nub̶uai».4 Maud̶e chi 24 chõrarã mechiu maud̶e chi kimare chokae nuree õdarrd̶e kopaneesid̶au
         Dachi Akõremaa biꞌia berread̶ai baita. Dachi Akõre ichi rey ãkaud̶e akʉ b̶uud̶e ãchiba
         naka jarasid̶au:«¡Biꞌia b̶uu maka b̶uai!+ ¡Dachi Mechiumaa biꞌia jaráduru!»5 Maud̶e mʉʉba ũrisii Dachi Akõre rey ãkau b̶uareeba ab̶auba naka jĩwa berrearuu:«¡Dachi Akõre baita bari trajabadaurã, joma machiba Dachi Akõremaa biꞌia berreásturu!¡Joma chi Dachi Akõre wapea nureerã, chi aude mechiurã maud̶e chi kaebeurã bid̶a ichimaa
         biꞌia berreásturu!»Oeja Cheke miakãiduu ewari6 Maabae mʉʉba ãrearã jĩwa berrea duanuu ũrisii. Mau do ʉrʉrʉa kĩra maud̶e bã ãrea b̶aemaa
         b̶uu kĩra b̶uasii. Naka jara duanasid̶au:«¡Dachi Mechiumaa biꞌia jaráduru,Dachi Akõre Joma Poyaabariiba jomaurã ichi juad̶e ua b̶uud̶eeba!7 ¡Kĩrajʉ́duru! ¡Kĩrajʉ́duru! Ichi chi Mechiu nii ad̶ai, Oeja Kaebe Nii miakãai ewari
         basiid̶eeba. Ichi wẽra ba b̶eeruu paru jʉ̃sii.8 Dachi Akõreba chi mau wẽra lino paru torroa ted̶echoa b̶uu jʉ̃bisii».(Mau paru lino waud̶aba jara b̶uu ẽbẽrarã Dachi Akõred̶erãba jipa waubadau).9 Maud̶e angelba mʉʉmaa jarasii: «Kartad̶e naka b̶ʉse: “¡Biꞌia ãrea duanad̶ai chi Oeja
         Kaebe Nii miakãiped̶aad̶a chiko kooduumaa iuped̶aad̶arã!”» Maud̶e jarasii: «Mau biawãra
         bed̶ea Dachi Akõreba jarad̶abʉ».10 Ara makʉd̶e mʉ chi ángel jʉ̃rʉ kaita õdarrd̶e kob̶eesii biꞌia berreai baita. Maamina
         mauba mʉʉmaa jarasii: «Mau waurã́se, Dachi Akõréturu biꞌia kʉ̃riáse. Bari mʉ Dachi
         Akõre baita bari trajabariibʉ bichi kĩra, maud̶e ãbarã Jesusba jaradead̶a ijãabadaurã
         kĩra».Jesusba jaradead̶a Dachi Akõre Jauriba chi ichi baita berreabadaurãmaa berreabiabarii.+Mura torr ʉ̃rʉ need̶a11 Maad̶akare mʉʉba bajãad̶e poraa ewa nub̶uu unusii. Ara makʉd̶e mura torr neesii. Mau
         mura ʉ̃rʉ akʉ b̶uu trʉ̃ jarabadau Chi Jarad̶a Kĩra Waubarii maud̶e Chi Biawãra abadau.
         Mauba ẽbẽrarã jipa ichiabarii maud̶e jipa wau b̶uud̶eeba chi kĩramaa panabadau ome
         chĩobarii. 12 Ichi dau tʉbʉ aoko nub̶uu kĩra koa b̶uasii. Ichi borod̶e boro jũra ãrea jʉ̃ b̶uasii.
         Ichi borod̶e trʉ̃ b̶ʉ inibasii maamina ab̶au bid̶a mau trʉ̃ adua basii; ichiaburu
         mau kuitaa b̶uasii. 13 Ichi paru oad̶e ũrad̶a b̶uu jʉ̃ nibasii. Ichi trʉ̃ «Dachi Akõre Bed̶ea» abadau.-14 Ichi kaad̶e bajãad̶ebena kokoroarã mura torroa nuree ʉ̃rʉ imisid̶au. Maarãba paru
         chi aude chi bia ãrea lino waud̶a torroa b̶ee jʉ̃ nureasii. B̶istĩika bid̶a ãichorroad̶awẽa
         nureasii. 15 Dachi Akõre Bed̶ea abadau okarrd̶eeba chĩobarii neko peed̶ea b̶uu nee b̶uasii druachabenarã
         poyaai baita. Ichi kĩra chuburiayuwãe joma nau iujãad̶ebenamaa ichid̶e ijãabia b̶uai.- Uva biraduaruu kĩra, ãchi maka kastikai, Dachi Akõre Joma Poyaabarii kĩru kub̶uud̶eeba.
         16 Ichiba paru jʉ̃ b̶uumaa b̶akara ʉ̃rʉ nau trʉ̃ b̶ʉ inii: «Jomaurã Reyrã Audeara Chi
         Aude Mechiu Nii» maud̶e «Joma Chi Mechiurã Audeara Chi Aude Mechiu Nii».17 Maabae mʉʉba ángel ab̶a ʉmada ʉ̃rʉ akʉ nub̶uu unusii. Ichiba joma kiuru mikia kobadaurã
         ʉtʉ ũub̶aribadaurãmaa naka jĩwa jarasii: «Nésturu. Araa ãbua joma imísturu chiko ãrea
         Dachi Akõreba wau b̶uumaa. 18 Aria reyrã kiuru kod̶e wãd̶ai, kokoroarã karrarã kiuru, mechiurã nuree kiuru, mura
         kiuru maud̶e mura ʉ̃rʉ ataubadau kiuru sid̶a kod̶ai. Joma ẽbẽrarã kiuru kod̶ai: chi
         chibari baita bari trajabadaurã kiuru, chi chibariswãe nuree kiuru, chi kaebeu nuree
         kiuru, maud̶e chi aude mechiurã kiuru kod̶ai».19 Maabae mʉʉba ãnimara kachirua, nau iujãad̶ebena reyrã, maud̶e joma ãchi kokoroarã
         ãbua imiped̶aad̶a unusii. Ãbua panasid̶au chi mura ʉ̃rʉ akʉ b̶uu ome chĩod̶ai baita
         maud̶e chi ichi baara panuu kokoroarã ome chĩod̶ai baita. 20 Chi mura ʉ̃rʉ akʉ b̶uuba ãnimara kachirua maud̶e chi Dachi Akõre baita berreabarii
         chi biawãrawãe jidausii. Mauba ãnimara kachirua trʉ̃d̶eeba ẽbẽrarãba ne poyaa waud̶akau
         mechiu waubachii. Mauba ãnimara kachirua seña ida waubiaped̶aad̶a joma setaa kũruabachii.
         Mau chi ara ichi kĩra juaba ne kaped̶aad̶a ãrea kʉ̃riaped̶aad̶a setaa kũruabachii.
         Chi mura ʉ̃rʉ akʉ b̶uuba mau ãnimara kachirua maud̶e chi Dachi Akõre baita berreabarii
         chi biawãrawãe chokae panuu chob̶ea mar kĩra ed̶a azufre aoko nub̶uud̶e jiratasii.
         21 Chi neko ichi okarrd̶ebena awara nee b̶uuba waabenarã joma kenasii. Maabae joma chi
         kiuru mikiad̶a kobadau ʉtʉ ũub̶aribadaurãba mau kiuru kosid̶au jãwaaduud̶aa.
         
            
               	Dachi Akõremaa biꞌia jaráduru. Griego bed̶ead̶e naka b̶ʉ kub̶uu: aleluya.

               	Biꞌia b̶uu maka b̶uai. Griego bed̶ead̶e naka b̶ʉ kub̶uu: amén.

               	Jesusba jaradead̶a Dachi Akõre Jauriba chi ichi baita berreabadaurãmaa berreabiabarii.
                     Griego bed̶ead̶e mau chaarea b̶uu biꞌia ũrid̶amera.

               	19:13 Juan 1:1.

               	19:15 Salmos 2:9.

1.000 años201 Mau maad̶akare mʉʉba ángel ab̶a bajãad̶ebena ed̶aa uruu unusii. Mauba eakarr ed̶aa
         chob̶eabena poraa ewabarii uru b̶uasii. Maud̶e kaena borea b̶uu ichi juad̶e uru b̶uasii.
         2 Chi dragón jidadauped̶a 1.000 años jʉ̃ kub̶usii. Mau dragón nabẽraed̶ebena damabʉ.
         Jʉbawãe nii maud̶e Satanás abadau. 3 Angelba mau eakarr ed̶aa chob̶ead̶e jiratasii maabae jʉ̃a kub̶usii ab̶au bid̶a poyaa
         ewarãad̶amera. Maud̶eeba jʉbawãe niiba drua jomad̶ebenarã waa setaa kũruabai ab̶a
         1.000 años wãꞌãeruud̶aa. 1.000 años bad̶akare mau enatai nau iujãad̶e ewari b̶aꞌãra
         b̶uamera.4 Maabae mʉʉba rey ãkaurã ãrea unusii. Mau ʉ̃rʉ akʉ b̶eemaa Dachi Akõreba dead̶akasii
         ẽbẽrarãba wauped̶aad̶a ichiad̶amera. Maud̶e ẽbẽrarã boro tʉʉtaped̶aad̶a jauri unusii.
         Maka boro tʉʉtasid̶au Jesusba jaradead̶a ijãa panuud̶eeba maud̶e Dachi Akõre bed̶ea
         jaradea panuud̶eeba. Ãchiba ãnimara kachirua nii maud̶e chi ara ichi kĩra juaba ne
         kaped̶aad̶a ãrea kʉ̃riad̶aabasii. Ichi seña ãchi daub̶ʉʉrʉd̶e juad̶e bid̶a ida waubid̶aabasii.
         Ãchi chokae jiradud̶aped̶a Cristo baara karrarã 1.000 años paneesid̶au. 5 Mau chokae jiraduped̶aad̶a chi Dachi Akõreba naa chokae jiradubiad̶a basii. Waabenarã
         biuped̶aad̶arã chokae jiradud̶aabasii ab̶a 1.000 años wãꞌãesiid̶aa. 6 Ẽbẽrarã Dachi Akõreba naa chokae jiradubiaruu ãrea biꞌia nuread̶ai. Maarã waa biud̶aabai,
         bari Dachi Akõre maud̶e Cristo paarerã paneed̶ai.+ Maud̶e 1.000 años Cristo ome chi karrarã nuread̶ai.Dachi Akõreba Satanás tʉbʉchia kiikaud̶e jiratad̶a7 1.000 años neeruud̶e Satanás jʉ̃ b̶uad̶a ena b̶eei. 8 Mau maad̶akare chi mauba joma druacha setaa kũruakuad̶e wãi. Gog druad̶ebenarã maud̶e
         Magog- druad̶ebenarã setaa kũruakuad̶e wãi. Mau druad̶ebenarã kokoroarã mar ibu kĩra ãrea
         panuu uad̶oi ẽbẽrarã Dachi Akõred̶erã ome chĩod̶amera. 9 Joma nau iujãad̶e wãd̶ai. Maabae Dachi Akõreba kʉ̃ria b̶uu puuru maud̶e ichi ẽbẽrarã
         duanuumaa ad̶u jũrad̶ai. Maamina Dachi Akõreba bajãad̶ebena tʉbʉchia b̶aebiai. Mauba
         chi maarã joma baa kenai. 10 Mau maad̶akare Dachi Akõreba jʉbawãe nii ẽbẽrarã setaa kũrua uru b̶uad̶a chob̶ea mar
         kĩra azufre bara aoko nub̶uud̶e jiratai. Naed̶e Dachi Akõreba ãnimara kachirua b̶uu,
         Dachi Akõre baita berreabarii chi biawãrawãe sid̶a mau tʉbʉ aokod̶e jiratasii. Chi
         maarã maud̶e jʉbawãe nii sid̶a ewaricha ãyadaa maud̶e ẽsabud̶e ãrea biꞌiwãe panad̶ai.Rey ãkau torroa mechiu nub̶uud̶eeba nebʉra ichiakuai11 Mau maad̶akare mʉʉba rey ãkau mechiu torroa b̶uu maud̶e chi maud̶e akʉ b̶uu unusii.
         Ichi daad̶e joma nau iujãa maud̶e bajãa wãꞌãesii. Ab̶au bid̶a waa unud̶aabasii. 12 Maud̶e mʉʉba unusii biuped̶aad̶arã chi mechiurã maud̶e chi kaebeurã Dachi Akõre rey
         ãkau daad̶e akʉ topanuu. Maud̶e chi b̶ee karta+ ewakuasii. Maabae june ab̶a karta ewasii. Mau kartad̶e ẽbẽrarã ewaricha chokae nuread̶ai
         trʉ̃ b̶ʉ kub̶uasii. Dachi Akõreba chi biuped̶aad̶arã joma ichiasii ãchiba wauped̶aad̶a
         kĩra, chi maarã kartad̶e b̶ʉ kub̶uad̶a kĩra. 13 Joma chi mard̶e biuped̶aad̶arã Dachi Akõre daad̶e imisid̶au. Joma chi biuped̶aad̶a
         ãchi panabadaumarebena Dachi Akõre daad̶e imisid̶au.+ Maabae Dachi Akõreba ãchi ab̶aab̶aa ichiai ãchiba wauped̶aad̶a kĩra. 14 Dachi Akõreba chi biud̶ai joma wãꞌãebisii ea chob̶ead̶e azufre bara aoko nub̶uud̶e
         jirataaruu kĩra. Biuped̶aad̶a panabadaumarebena sid̶a aria jiratasii. Mau ea chob̶ead̶e
         azufre bara aoko nub̶uu b̶es ome biui jara b̶uu. 15 Chi ẽbẽrarã trʉ̃ chi ewaricha chokae duanabarii kartad̶e wãꞌãerã Dachi Akõreba mau
         ea chob̶ead̶e azufre bara aoko nub̶uud̶e jiratasii.
         
            
               	Waa biud̶aabai. Griego bed̶ead̶e naka b̶ʉ kub̶uu: B̶es ome biud̶aabai. Mau jara b̶uu Dachi Akõreswãe tʉbʉ aokod̶e ãrea biꞌiwãe panad̶ai. Apocalipsis 20:14.

               	20:8 Ezequiel 38:2; 39:1,6.

               	Chi b̶ee karta. Ẽbẽrarãba wauped̶aad̶a maarã kartad̶e b̶u kub̶uu.

               	Chi biuped̶aad̶a ãchi panabadaumarebena. Griego bed̶ead̶e naka b̶ʉ kub̶uu: Hades.

Jerusalén wid̶i211 Mau maad̶akare mʉʉba bajãa wid̶i maud̶e iujãa wid̶i unusii. Makaed̶e nau bajãa maud̶e
         nau iujãa wãꞌãe basii. Mar sid̶a wãꞌãe basii. 2 Maud̶e mʉʉba unusii Dachi Akõre b̶uumarebena ichi puuru wid̶i Jerusalén bajãad̶ebena
         ed̶aa uruu.+ Mau puuru mipitaa ãrea b̶uasii wẽra miakãiruud̶e paru jʉ̃barii kĩra. 3 Maabae mʉʉba ũrisii ab̶a Dachi Akõre rey ãkau b̶uareeba naka jĩwa berrearuu:+ «¡Ũrísturu! Id̶i Dachi Akõre ẽbẽrarã tãed̶e b̶uu.+ Ichi ãchi baara b̶uai. Maud̶e ãchi ichi puurud̶ebenarã nuread̶ai. Ichi ãchi Akõre
         bai maud̶e biawãra ichi ãchi baara b̶uabarii. 4 Ãchi dau b̶aa ichiba joma poabiai. Naed̶e b̶uad̶a joma wãꞌãesiid̶eeba, maarã waa biud̶aabai,
         jẽad̶aabai, kĩra nomaa jẽad̶aabai, maud̶e waa biꞌiwãe panad̶aabai».5 Maabae chi rey ãkaud̶e akʉ b̶uuba naka jarasii: «Mʉʉba joma chiwid̶i waumaa b̶uu».
         Maud̶e naka jarasii: «Chi mʉʉba jara b̶uu karta ab̶ad̶e b̶ʉse chi biawãra bed̶ead̶eeba,
         maud̶e biawãra makaaruu poyaa ijãaduud̶eeba».6 Maud̶e mʉʉmaa naka jarasii: «Jãabae mau joma wau kub̶uu. Mʉ chi Alfabʉ maud̶e chi
         Omegabʉ.+ Mau jara b̶uu mʉ chi nabenabʉ maud̶e chi kaad̶ebenabʉ. Bari obisia b̶uubʉrã, mʉʉba
         iorod̶e bania bumadru b̶uud̶ebena bari dobiai. Mau baniaba ewaricha chokae nibabiabarii.
         7 Chi kachirua waud̶ai poyaaped̶aad̶arãba joma nau adoed̶ai, warrba chi akõreba uru
         b̶uud̶ebena adaubarii kĩra. Mʉ ãchi Dachi Akõre bai maud̶e mʉ warrarã nuread̶ai. 8 Maamina chi mʉ baara wãd̶ai sõ borekea nuree, chi Dachi Akõred̶e ijãad̶akaurã, chi
         Dachi Akõreba kʉ̃riakau waubadaurã, chi mia beabadaurã, chi dachi kakuaba barikiu
         kachirua waubadaurã, jaibanarã, chi Dachi Akõre kuenda juaba ne kaped̶aad̶ad̶e ijãabadaurã,
         maud̶e chi seta id̶aa nuree chob̶ea mar kĩra azufre baara aoko nub̶uud̶e ãrea biꞌiwãe
         duanad̶ai. Mau chi b̶es ome biui jara b̶uu».-9 Maabae angelerã 7 sãu uru panad̶ad̶ebena ab̶a mʉʉmaa neesii. Mau angelerãba ãchi paratud̶e
         7 uru panad̶aba nau iujãad̶ebenarã ãrea biꞌiwãe paneebiasid̶au.- Chi mʉʉmaa need̶aba naka jarasii: «Wãd̶a. Mʉʉba unubii chi wẽra Oeja Kaebe Nii ome
         miakãiruu».10 Ara makʉd̶e Dachi Akõre Jauriba mʉ ea mechiu ʉtʉ b̶uud̶aa adoesii. Aria bajãad̶e Dachi
         Akõre b̶uabariimarebena ed̶aa neeruu mʉʉmaa unubisii Dachi Akõre puuru Jerusalén abadau.
         11 Dachi Akõre kĩrawãreaba mau puuru ʉ̃d̶aa jẽratĩu b̶uasii. Ted̶echoa b̶uasii mo mipitaa
         mau chi nejarr ãrea id̶ibadau kĩra maud̶e jaspe mo kĩra. Mau biirio kĩra dod̶aa b̶uasii.
         12 Mau puuru mooba ʉtʉ, mechia ad̶u pũ kub̶uasii. Poraa 12 uru b̶uasii. Poraacha ángel
         ab̶a b̶uasii. Mau awara poraacha Israel warrarã 12 panad̶a trʉ̃ ed̶a b̶ʉ kub̶easii.
         13 Ʉmada neebariare poraa õbea topanasid̶au, ʉmada b̶aebariare poraa õbea topanasid̶au,
         norteare poraa õbea topanasid̶au maud̶e waya ab̶abena suruare poraa õbea topanasid̶au.
         14 Mau puuru ad̶u pũ kub̶uu mo 12 ʉ̃rʉ pũ kub̶uasii. Moocha Oeja Kaebe Niiba chi 12 bʉid̶ad̶ebena
         trʉ̃ ab̶a b̶ʉ poebasii.15 Chi ángel mʉ ome berrea b̶uad̶aba iujãa chaabarii nee waud̶a uru b̶uasii mau puuru,
         chi poraa maud̶e chi pũ kob̶ee chaai baita. 16 Mau chaabariiba chi puuru chaasii. Joma arab̶aud̶e b̶uasii. Chi deseroa maud̶e chi
         jõparrea sid̶a arab̶aud̶e b̶uasii. Chi chaad̶a 2.200 kilómetros b̶uasii.+ Chi deseroa, chi jõparrea maud̶e ʉtʉbena arab̶aud̶e b̶uasii. 17 Maabae puuru ad̶u pũ kob̶ee sid̶a chaasii. Chi chaad̶a 65 metros b̶uasii.+ Angelba nau iujãad̶ebenarãba chaabadau kĩra chaasii.18 Mau puuru nee waud̶áturu b̶uasii. Mau biirio dod̶aa kĩra b̶uasii. Chi mo puuru ad̶u
         pũ kub̶uu jaspe mooba pũd̶a kub̶uasii. 19 Mau 12 mo ʉ̃rʉ kub̶uasii. Mau mo joma mipitaa b̶easii.Chi nabena jaspe mo basii.Mawãare zafiro mo basii.Mawãare ágata mo basii.Mawãare esmeralda mo basii.20 Mawãare ónice mo basii.Mawãare cornalina mo basii.Mawãare crisólito mo basii.Mawãare berilo mo basii.Mawãare topacio mo basii.Mawãare crisoprasa mo basii.Mawãare jacinto mo basii.Mawãare amatista mo basii. 21 Mau puurud̶ebena 12 poraa perla chi nejarr ãrea id̶ibadauba waud̶a b̶uasii. Poraa
         ab̶aab̶aa perla ab̶aba waud̶a basii. O puuru ẽsa b̶uu nee waud̶áturu basii. Maamina
         biirio kĩra dod̶aa b̶uasii.22 Mau puurud̶e mʉʉba Dachi Akõre de mechiu unuubasii wãꞌãed̶eeba. Ẽbẽrarãba Dachi Akõre
         chi Joma Poyaabarii maud̶e chi Oeja Kaebe Niimaa biꞌia berread̶ai, naed̶e ichi de
         mechiud̶e waubachid̶au kĩra.+23 Ʉmadaswãe, jed̶akoswãe mau puuru ʉ̃d̶aa nub̶uabarii Dachi Akõre kĩrawãreaba maud̶e
         Oeja Kaebe Niiba ʉ̃d̶aa b̶uuba. 24 Chi puuru ʉ̃d̶aaba druacha joma ʉ̃d̶aa duanad̶ai joma mau ʉ̃d̶aad̶e nibad̶amera. Maud̶e
         druachabena reyrãba ne bia uru b̶ee mau ichimaa adoed̶ai.+25 Ẽsabud̶ebena wãꞌãe baid̶eeba poraa chi puurud̶ebena ewaricha ewa nub̶uai. 26 Joma druachabenarãba ne bia uru b̶ead̶a mamaa adoed̶ai Dachi Akõremaa dead̶ai baita.+27 Maamina joma Dachi Akõreba biꞌia unukau mau puurud̶e ed̶a adoed̶aabai. Ne kachirua
         waubadaurã, chi Dachi Akõreba kʉ̃riakau waubadaurã maud̶e chi seta id̶aa nuree ed̶a
         wãd̶aabai. Ab̶a chi ewaricha chokae duanabarii kartad̶e trʉ̃ kub̶éturu poyaa ed̶a
         wãd̶ai. Mau karta Oeja Kaebe Niiba uru b̶uu.
         
            
               	Mʉʉba. Griego bed̶ead̶e chi b̶ee kartad̶e b̶ʉ kub̶uu: Mʉ, Juanba unusii.

               	Dachi Akõre rey ãkau b̶uareeba. Griego bed̶ead̶e chi b̶ee kartad̶e b̶ʉ kub̶uu: bajãad̶eeba.

               	Dachi Akõre. Griego bed̶ead̶e naka b̶ʉ kub̶uu: Dachi Akõre ãnimara e wauped̶aad̶a de.

               	Griego alfabetod̶e «alfa» chi nabena letrabʉ, maud̶e «omega» chi kaad̶ebena letrabʉ.

               	21:8 Apocalipsis 20:6,14.

               	21:9 Apocalipsis 16.

               	2.200 kilómetros. Griego bed̶ead̶e naka b̶ʉ kub̶uu: 12.000 estadios.

               	65 metros. Griego bed̶ead̶e naka b̶ʉ kub̶uu: 144 obiid̶i ab̶a.

               	Ẽbẽrarãba Dachi Akõre...waubachid̶au kĩra. Griego bed̶ead̶e naka b̶ʉ kub̶uu: Dachi Akõre chi Joma Poyaabarii maud̶e chi Oeja Kaebe Nii ichi de mechiu bai.

               	Druachabena reyrãba ne bia uru b̶ee mau ichimaa adoed̶ai. Mau bed̶ea poyaa naka b̶ʉ kub̶uu: Druachabena reyrã mau puurud̶aa wãd̶ai Dachi Akõremaa biꞌia berread̶ai baita.

               	Mau bed̶ea poyaa naka b̶ʉ kub̶uu: Druachabenarã mau puurud̶aa wãd̶ai Dachi Akõremaa biꞌia berread̶ai baita.

Chi dachi chokae b̶uabiai do ʉ̃rʉbena221-2 Mau maad̶akare angelba do pawãraa b̶uu mʉʉmaa unubisii. Biirio kĩra dod̶aa b̶uasii.
         Mau baniaba ewaricha chokae b̶uai deabarii. Dachi Akõre maud̶e Oeja Kaebe Nii rey
         ãkau bia b̶uareeba mau do puurud̶ebena o jõparrea b̶uu ẽsa eab̶ari b̶uu. Mau do kĩarecha
         bakuru chi jõo ewaricha chokae b̶uai deabarii poe basii. Añod̶e b̶es 12 ome chaubarii,
         jed̶ako ewaricha chaubariid̶eeba. Chi kiruu ʉrrmid̶ia kĩra b̶uu, druachabenarã jaiswãe
         panad̶amera. 3 Dachi Akõreba mau puurud̶e kachirua baraai a jarad̶a wãꞌãe bai. Dachi Akõre maud̶e
         Oeja Kaebe Nii rey ãkau mau puurud̶e panad̶ai. Aria Dachi Akõre baita bari trajabadaurãba
         ichimaa biꞌia berread̶ai. 4 Ichi kĩedarr unud̶ai maud̶e ichi trʉ̃ ãchi daub̶ʉʉrʉd̶e b̶ʉ uru nuread̶ai. 5 Ẽsabud̶ebena wãꞌãe bai. Dachi Akõre Mechiuba ʉ̃d̶aa deaid̶eeba, ẽbẽrarã ʉ̃d̶aaswãe
         biꞌia duanad̶ai maud̶e ʉmadaswãe. Ewaricha ãchi ichi ome ãbua chi karrarã nuread̶ai.Cristo kãꞌãabariwãed̶e neei ʉ̃rʉbena6 Maabae angelba mʉʉmaa jarasii: «Joma nau bed̶ea biawãrabʉ maud̶e biawãra makaaruu
         poyaa ijãa panuu. Dachi Akõre Mechiuba ichi baita berreabadaurãmaa ichi bed̶ea berreabiabarii.
         Ichiaburu chi ángel bajãad̶ebena bʉisii ichi baita bari trajabadaurãmaa kuitaabiamera
         kãꞌãabariwãed̶e makaaruu».7 Jesusba jarasii: «¡Ũrísturu, mʉ kãꞌãabariwãed̶e neei! Ãrea biꞌia b̶uu joma chi Dachi
         Akõre baita berreabarii bed̶ea nau kartad̶e jara b̶uud̶e ijãa b̶uu».8 Mʉ Juanbʉ. Joma mau unusii maud̶e ũrisii. Mau maad̶akare mʉ ángel jʉ̃rʉ kaita õdarrd̶e
         kob̶eesii biꞌia berreai baita. Makasii chi mauba mʉʉmaa unubisiid̶eeba. 9 Maamina ichiba jarasii: «Jãka waurã́se, maumaarã Dachi Akõremáturu biꞌia berreáse.
         Mʉ arab̶aud̶e bichi kĩra Dachi Akõre baita bari trajabariibʉ, ãbarã Dachi Akõre baita
         berreabadaurã kĩra, maud̶e joma nau kartad̶e jara b̶uu ijãabadaurã kĩra».10 Maud̶e jarasii: «Chi Dachi Akõre baita berreabarii bed̶ea mirubia makarã́se kãꞌãabariwãed̶e
         joma makaid̶eeba. 11 Chi kachirua wau b̶uu ida b̶use waya kachirua wau b̶uamera. Chi ne joma Dachi Akõreba
         kʉ̃riakau wau b̶uu ida b̶use ichi kuitaa ne joma chi Dachi Akõreba kʉ̃riakau wau b̶uamera.
         Maamina chi jipa wau b̶uu chi ewaricha jipa wau b̶uai b̶uu. Maud̶e chi Dachi Akõre
         baita biꞌia b̶uu ewaricha Dachi Akõre baita biꞌia b̶uai b̶uu.12 »¡Ũrísturu, mʉ kãꞌãabariwãed̶e neei! Neeruud̶e mʉʉba jomaurãmaa dead̶akai baita adooi
         ãchiba wauped̶aad̶a kĩra. 13 Mʉ chi Alfabʉ maud̶e chi Omegabʉ.+ Mau jara b̶uu mʉ chi nabenabʉ maud̶e chi kaad̶ebenabʉ.14 »Ãrea biꞌia duanuu chi paru tõd̶aped̶a jʉ̃ duanuu. Maarã puurud̶e ed̶a wãd̶ai panuu
         chi jõo ewaricha chokae b̶uai deabarii kod̶ai baita. 15 Maamina chi kachirua waubadaurã, jaibanarã, chi dachi kakuaba barikiu kachirua waubadaurã,
         chi junebena ome kãi paneebadaurã, mia beabadaurã, Dachi Akõre kuenda juaba ne kaped̶aad̶a
         kʉ̃riabadaurã maud̶e chi setarã joma awara duaneed̶ai.+16 »Mʉ Jesusbʉ. Mʉʉba ángel ab̶a bajãad̶ebena bʉisii joma ãbarã nau iujãad̶e nureecha
         mau jarakuamera. Mʉ Davidd̶ebena need̶abʉ, ichid̶ebena need̶a kĩra b̶uu.- Mʉ Daped̶ebena pusterrea ãrea koabarii abadau».17 Dachi Akõre Jauriba maud̶e chi Oeja Kaebe Nii kima abadauba naka jara b̶uu: «¡Uche!»
         Chi mau kartad̶e b̶ʉ kub̶uu ũriiruu bid̶a jarai b̶uu «¡Uche!» Chi obisia b̶uuba bania
         chi ewaricha chokae b̶uai deabarii dod̶e neei b̶uu. Mau bania kʉ̃ria b̶uuba bari dod̶e
         neei b̶uu.18 Chi Dachi Akõre baita berreabarii bed̶ea nau kartad̶e b̶ʉ kub̶uu ũri panuurãmaa mʉʉba
         nau jarakuaruu: barikiuba nau kartad̶e b̶ʉ kub̶uu aude b̶ʉʉruubʉrã, Dachi Akõreba
         mau chi mau kartad̶e ãrea biꞌiwãe jara kub̶uu kĩra biꞌiwãe b̶uabii. 19 Maud̶e barikiuba nau kartad̶e b̶ʉ kub̶uud̶ebena bed̶ea ab̶a awara b̶uuruubʉrã, Dachi
         Akõreba ichimaa jõo ewaricha chokae b̶uai deabarid̶ebena ida kobiibai maud̶e Dachi
         Akõre puurud̶e bid̶a ed̶a ida wãbiibai. Mau jõo ʉ̃rʉbena maud̶e mau puuru ʉ̃rʉbena
         nau kartad̶e b̶ʉ kub̶uu.20 Joma nau kartad̶e b̶ʉ kub̶uu Jesusba biawãra a b̶uu. Ichiba naka jara b̶uu: «¡Biawãra
         b̶uu mʉ kãꞌãabariwãed̶e neei!»Biꞌia b̶uu kãꞌãabariwãed̶e neei.+ ¡Uche dai Mechiu Jesús!21 Mʉʉba kʉ̃ria b̶uu Dachi Mechiu Jesusba ichi sõbiad̶eeba machi joma aid̶a b̶uai. Biꞌia
         b̶uu maka b̶uai.

